
МУҚАДДИМА 

Мубрамии мавзуи таҳқиқ. Амир Низомиддин Алишери Навоӣ аз 

шахсиятҳои бонуфузи фарҳангию сиёсии асри  XV ба шумор рафта, ҳамчун 

арбоби барҷастаи давлатӣ, эҷодкори тавоно ва сардафтари адабиёти классикии 

ӯзбек пазируфта шудааст. Адиб ва сиёсатмадори замон дар баробари аз улуми 

дастраси давр ҳамаҷониба баҳраҳои судманд бардоштану  ба корҳои давлатӣ 

машғул гардидан, дар ҷодаи илму адаб ва фарҳанги туркизабонону 

форситаборон хидматҳои арзандаву назаррас ба анҷом расонидааст. Аз осори 

адабию илмии ба баъдинагон меросмондаи Алишери Навоӣ ба забонҳои туркӣ-

ӯзбекии қадим ва форсии тоҷикӣ равшан мегардад, ки мавсуф аз пуркортарин 

суханварон ва донишмандони аҳди худ маҳсуб ёфта, дар таърихи адабу 

фарҳанги мардуми ӯзбек ҳамчун шахсияти тавонои адабию фарҳангӣ эътироф 

гардидааст. Вай дар байни мардуми Осиёи Миёна ва хориҷ аз ин минтақа 

минҳайси адиби зуллисонайн шинохта шуда, дар эҷодиёти худ ба забони 

туркии ӯзбекӣ «Навоӣ» ва ба забони форсии тоҷикӣ «Фонӣ»-ро тахаллус ихтиёр 

карда буд. 

Дар диссертатсия доир ба навоишиносӣ дар Тоҷикистон, рӯзгору осори 

Алишери Навоӣ, дараҷаи омӯхта шудани ҳаёту фаъолияти  ӯ, бахусус, ҷойгоҳи 

«Девони форсӣ»-и адиб дар байни эҷодиёташ батафсил сухан  рафтааст. 

Вобаста ба муҳиммияту мубрамии мавзуъ бояд гуфт, ки масъалаи матраҳ дар 

диссертатсия ҳам шинохта асту ҳам ношинохта. Мавзуъ аз он ҷиҳат шинохта 

аст, ки дар баробари ишораҳои иҷмолии тазкиранигорону соири сарчашмаҳои 

мавҷуда, муҳаққиқону адабиётшиносону шарқшиносон, бахусус, 

мутахассисони таърихи адабиёти ӯзбек ва таърихи адабиёти тоҷик доир ба 

ғазалиёти «Девони форсӣ»-и Алишери Навоӣ – Фонӣ ва мухтассоти он ба 

сурати умум андешаронӣ кардаанд. Гузашта аз ин, роҷеъ ба баъзе паҳлуҳои он, 

монанди аз Навоӣ – Фонӣ то рӯзгори мо расидани «Девони форсӣ», сохти он, 

шаклҳои шеърии дар он ҷойдошта, татаббуоту мухтареоти адиб дар «Девони 

форсӣ» изҳори ақида намудаанд. Ношинохта мондани мавзуъ бар ин далел аст, 

ки он аксар ба таври ишора ва ё ҷо-ҷо вобаста ба матолиби дигаре ба қайд 

омада, заминаҳои мушаххаси эҷодиёти тоҷикии шоир, хусусан, ғазалиёти ӯ, ки 

аз умқи адабиёти бобаракати форситаборон маншаъ мегирад, инчунин, таҳқиқу 

омӯзиши ҳамаҷонибаи он аз мадди назар дур афтодааст.   

Шинохт ва таъйиду таъйини арзишу аҳаммияти ғазалиёти «Девони 

форсӣ»-и Алишери Навоӣ – Фонӣ, татаббуоту мухтареоти эҷодкор дар гуфтани 

ғазали форсии тоҷикӣ, ки албатта, он ба ғазалиёти ӯзбекии ӯ бетаъсир низ нест, 

хусусиятҳои мавзуӣ, бадеӣ ва ҳунарии суханвар дар эҷоди ғазалҳои форсии 

тоҷикӣ, ки масъалаи меҳварии ин рисола аст, бешубҳа, қимати онҳоро аз диди 

назарӣ меафзояд. Шинохти ҳамаҷонибаи хусусиятҳои мавзуӣ, сохторӣ ва ғоявӣ-

бадеии ғазалҳои адиб дар «Девони форсӣ», ки таҳкурсии мустаҳкаму 

боэътимод аз адабиёти форсии тоҷикӣ доранд, барои равшантар намудани 

робитаҳои адабии ду миллат низ бамаврид ҳисобида мешавад. Ба қавли 

донишманди рус А. Н. Веселовский «... ба дарки таърих бояд гӯш дод...» [96, 

22] ва дар ин замина маҳорати Алишери Навоӣ – Фониро дар гуфтани ғазали 

форсии тоҷикӣ муайян намуд. 

 Омӯзишу баррасии мавзуъ масъалаи дар контексти ягонаи таърихию 

фарҳангӣ санҷидани мавқеи ғазалиёти форсии тоҷикии шоирро дар заминаи 

анъана ва навоварӣ ба миён мегузорад. Зеро, пеш аз ҳама, худи эҷодкор дар ҳар 

ғазали «Девони форсӣ»-и худ равшан нишон медиҳад, ки ӯ ин девонашро дар 

баробари навгониҳои килки равонаш дар тазмину татаббуъ ва пайравии 

ғазалсароёни форсигӯй эҷоду мураттаб сохта будааст.  Ҳамин навҷӯию 

навгӯиҳо ва тазмину татаббуву пайравӣ бар ғазалҳои шоирони адабиёти форсии 

тоҷикӣ моро ба дарёфти амиқтари чеҳраи адабии Алишери Навоӣ – Фонӣ дар 

гуфтани ғазали форсии тоҷикӣ раҳнамо хоҳанд шуд. Таҳқиқи мавзуъ боз аз он 

ҷиҳат дорои аҳаммият аст, ки зимни пажуҳиш таъсири бевоситаи намояндагони 

барҷастаи адабиёти форсии тоҷикӣ ба адибони халқҳои дигари Осиёи Марказӣ, 

дар мисоли эҷодиёти Алишери Навоӣ – Фонӣ баррасӣ мегардад. Ҳамчунин, ин 

пажуҳиш имконият фароҳам меоварад, ки минбаъд  барои корҳои илмӣ-

таҳқиқотӣ дар ин самт маводи муътамадро дастрас гардонад.  

Дараҷаи таҳқиқи мавзуъ. Роҳу васила ва дараҷаи таҳқиқу баррасии 

мавзуъ дар тазкираву маъхазу сарчашмаҳо ва дар ин замина, дар таърихи 

адабиётшиносии тоҷику ӯзбек, шарқшиносии ҷаҳон, мамлакатҳои форсигӯи 

Шарқ, монанди Афғонистону Эрон ба ҳар тарзе сурат гирифтааст. Аз 

мундариҷаи маъхазҳои дастрас, ки худи «Девони форсӣ»-и Алишери Навоӣ ва 

ишораҳои ӯ аз боби осори форсии тоҷикиаш, бахусус, ғазалиёти ин девон, 

ишораи тазкираҳо, китобҳои ба таърихи адабиёти тоҷику ӯзбек бахшидашуда, 

рисолаю монографияҳои алоҳидаи доир ба рӯзгору осори Амир Алишери 

Навоӣ навишташуда, таҳқиқот оид ба асарҳои алоҳидаи суханвари 

зуллисонайн, асарҳои энсиклопедӣ, муқаддимаҳо ба «Девони форсӣ»-и адиб, ки 

дар Ӯзбекистону Тоҷикистон ва Эрону Афғонистон интишор ёфтаанд 

бармеояд, ки дар ҳеҷ мавриде доир ба хусусиятҳои мавзуӣ ва бадеии ғазалиёти 

форсӣ-тоҷикии Алишери Навоӣ – Фонӣ ба ҷуз ишораҳои ҷузъӣ андешаи 

фарогире рӯйи кор наомадааст. Аз ин нуқтаи назар, алоқамандона бо моҳият ва 

дараҷаи омӯзиши мавзуъ осори интишоршударо метавон ба таври умум чунин 

тақсимбандӣ намуд: 

 а) китобҳои адабию таърихӣ ва тазкираҳо, ки ба ваҷҳе аз ғазалиёти форсӣ-

тоҷикии шоир ёд кардаанд; 

 б) таҳқиқоти бевоситае, ки доир ба рӯзгору осори Амир Алишери Навоӣ 

навишта шудаанду дар онҳо руҷуе ба осори форсӣ-тоҷикии адиб, бахусус, 

«Девони форсӣ»-и ӯ дида мешавад; 

 в) таҳқиқоти бевоситае, ки дар онҳо доир ба навъи шеърии ғазал анҷом 

дода шудаанд; 

 г) нигоҳи иҷмолии шарқшиносон дар алоқамандӣ ба мавзуи мадди назар; 

 ғ) мақола ва рисолаҳое, ки ба таҳқиқи навъи шеърии ғазали форсӣ-тоҷикӣ 

бахшида шудаанду ба мавзуи диссертатсия ҳамоҳанганд; 

 д) андешарониҳои илмӣ дар атрофи осори форсӣ-тоҷикии Амир Алишери 

Навоӣ – Фонӣ. 

 Дар баробари он ки Алишери Навоӣ – Фонӣ ҳанӯз дар замони зиндагияш 

ба сифати адиби маъруф шинохта шуда, ашъораш таваҷҷуҳи аҳли илму 

фарҳангро ба худ ҷалб намуда буд, ба офаридаҳои бадеии ӯ устод ва дӯсти 

ҳамешагияш, адиб ва мутафаккири барҷаста Мавлоно Абдурраҳмони Ҷомӣ 

(1414-1492) нигоҳи амиқи интиқодӣ баён намудааст, ки мо инро дар достонҳои 

«Ҳафт авранг», «Баҳористон» ва руқаоти  ба Алишери Навоӣ навиштааш 

дармеёбем. Андеша ва баҳои Мавлоно Ҷомӣ ба эҷодиёти шогирдаш асосан 

ҷанбаи мусбат дошта, доир ба ҳунари ин суханвари зуллисонайн ба таври 

умумӣ менависад: «Ва агарчи вайро ба ҳасби табиат ва вусъати қобилият ҳар ду 

навъи шеър: туркӣ ва форсӣ муяссар аст ва ғазалиёти вай ба он забон аз даҳ 

ҳазор хоҳад буд?» [48, 160]. Ба як нигоҳ, Мавлоно Ҷомӣ чеҳраи тобони 

Алишери Навоӣ – Фониро дар осораш ончунон равшан нишон додааст, ки 

баъдинагони роҷеъ ба рӯзгору осори вай асарҳо навишта, аз он дар мавридҳои 

зарурӣ ҳаматарафа истифода намудаанду минбаъд ҳам истифода хоҳанд кард. 

Тазкиранигори ҳамасри Алишери Навоӣ Давлатшоҳи Самарқандӣ дар 

баҳо додан ба ашъори адиб на камтар аз Мавлоно Ҷомӣ аст. Вай дар фасли 

«Зикри малик-ул-умаро, муин-ул-фузало, амири кабир Низомиддин Алишер, 

маддаллоҳу умраҳу» доир ба ҳаёти сиёсию фарҳангии Алишери Навоӣ – Фонӣ 

кутоҳу мушаххас маълумот дода, аз ҷумла навиштааст: «Дар овони шабоб 

зуллисонайн шуд ва дар шеваи туркӣ соҳибфан гардид ва дар тариқи форсӣ 

соҳибфазл» [37, 455].  Зиёда аз ин, соҳиби «Тазкирату-ш-шуаро» таъкид 

менамояд, ки ин адиб дар гуфтани шеъри муламмаъ дасти тавоно дораду барои 

таъйиди гуфтааш қасидаи дар тариқи муламмаъ гуфтаашро  дар 26 байт 

иқтибос менамояд [37, 455]. Ин муламмаъ ба забонҳои туркӣ ва форсии тоҷикӣ 

навишта шудааст. Ин муламмаъ ба забонҳои туркӣ ва форсии тоҷикӣ навишта 

шудааст. 

Аз сарчашмаҳои дигари боэътимод, ки оид ба ашъори форсии тоҷикӣ 

Алишери Навоӣ маълумот медиҳад, китоби Ғиёсиддини Хондамир «Макорим-

ул-ахлоқ» мебошад [42, 232]. Вай ба ғазалиёти форсии  тоҷикии адиби 

зуллисонайн баҳои арзанда дода, таъкид менамояд, ки Амир Алишер дар 

баробари доштани одамияти баланд адолатпарвар, инсони комил, олими намоён 

ва арбоби давлатӣ будан дар эҷоди бадеӣ бо ҳар ду забон – ӯзбекии қадим ва 

форсии тоҷикӣ яксон асту қалами бурро дошт. 

Асари дигаре, ки дар он аз Алишери Навоӣ ва ашъори форсӣ-тоҷикии ӯ ёд 

мешавад, «Маҷолис-ун-нафоис»-и худи ӯст, ки бо номи «Латоифнома»-и 

Фахрии Ҳиравӣ низ машҳур мебошад. Ин асар асосан «Маҷолису-н-нафоис»-и 

Мир Алишер буда, он бо такмилу таҳрир анҷом дода шудааст. Фахрии Ҳиравӣ  

ҳатто ба «Маҷолису-н-нафоис»-и Навоӣ маҷлиси нуҳумро, ки дар он доир ба 

дусад нафар шоири дигари ҳамзамонаш мавод ҳаст, илова намуда, роҷеъ ба 

Алишери Навоӣ ва осори форсӣ-тоҷики ӯ маълумоти тоза медиҳад.  Илова бар 

тазкираву сарчашмаҳои дигари таърихию адабӣ ҳатто баъзе аз лаҳзаҳои ҳаёту 

фаъолияти эҷоди Амир Алишери Навоӣ дар асари  Зайниддин Маҳмуди Восифӣ 

«Бадоеъ-ул-вақоеъ», ки барчида аз хотираҳои ҳамзамононаш, минҷумла 

Мавлоно Соҳиби Доро, Хоҷа Маҳмуди Тойбодӣ, Мавлоно Муҳаммади Бадахшӣ 

ва ҳикоёти Мавлоно Биноӣ мебошанд, забту сабт гардидаанду дар 

навоишиносӣ дорои аҳаммияти вижаанд [ 5, 227-281]. 

Дар бораи Алишери Навоӣ ҳамзамононаш ва баъдинагон кам ё беш 

ибрози андеша намуда бошанд ҳам, навоишиносии  илмӣ беш аз 150 сол боз 

идома дорад. Дар ин муддат донишмандони Аврупо, рус, туркнажодон ба 

шомили ӯзбекон, пажуҳишгарони адабу фарҳанги форсии тоҷикӣ ва ғ. дар 

асрҳои XIX ва ХХ навоишиносии навро роҳандозӣ намуда, ба дастовардҳои 

зиёди илмӣ ноил гардиданд. Бештарину беҳтарини он заҳамоти илмӣ асосан дар 

асри ХХ анҷом ёфтаанд, монанди заҳамоти В.В. Бартолд, С. Айнӣ, Е.Э. 

Бертелс, К. Боровков, Ҳ. Этте, Ян Рипка, В. Зоҳидов, О. Шарофиддинов, А. 

Мирзоев, А. Ҳайитметов, Ҳ. Сулаймон. С, Ғаниева, Б. Валихоҷаев, П. Шамсиев, 

А. Абдуғафуров, Ш. Шомуҳаммедов, Х. Мирзозода, А. Афсаҳзод, А. М. 

Хуросонӣ, А. Шомуҳаммедов, ки андешаҳои ҷолиб ва судманд доранд.   

Вобаста ба ғазалиёти форсӣ-тоҷикии Навоӣ – Фонӣ муҳаққиқони маъруф Ҳ. 

Сулаймон [152], А. Ҳайитметов [190; 189], А. Мирзоев [121; 123], Р. Ҳодизода 

[190], Э. Шодиев [201], А. Худойдодов [174], М.Р. Суюнов [165], А. Афсаҳзод 

[75, 92-131], А. М.  Хуросонӣ [180, 224-233; 29,  5-35] то ҷое изҳори ақида ҳам 

намудаанд. 

Дар рисолаи номзадии А. Худойдодов [165]  масъалаи мақоми ғазалиёти 

Хоҷа Ҳофиз дар таърихи адабиёти тоҷику ӯзбек, дар мисоли эҷодиёти шоирони 

ӯзбеки қарнҳои XIV ва охири асри XIX, оид ба таъсирпазирии Алишери Навоӣ 

аз ғазалсарои лисонулғайб, доир ба ғазалиёти форсӣ-тоҷикии Навоӣ – Фонӣ 

ишораҳои мушаххас ҷой дорад. Ҳамин равиши корро дар диссертатсияи М. Р. 

Суюнов «Ҳофизи Шерозӣ ва Алишери Навоӣ (Масъалаҳои анъана, навоварӣ ва 

маҳорат)» [165] мушаххастар метавон дид. Вале ин корҳои илмӣ низ ба таври 

бояду шояд мавзуи мадди назарро фаро гирифта натавонистаанд. Заҳмати ин 

навоишиносон хусусияти тарғибию ташвиқии «Девони форсӣ»-и Алишери 

Навоӣ – Фониро дошта, масъалаҳои ба мавзуъ алоқаманд, яъне хусусиятҳои 

мавзуӣ ва бадеии ғазалиёти «Девони форсӣ» ба таври илмӣ омӯхтаву баррасӣ 

нагардидааст.  

Омӯзишҳои дастрасшуда нишон дод, ки бештари матолиби алоқаманд ба 

мавзуъ хусусияти оммавӣ дошта, ҳеҷ кадоме фарогири вазифаи дар пеш 

гузоштаи мо нестанд ва ин зарурияти навиштани диссертатсияро пеш овард. 

Робитаи таҳқиқ бо барномаҳо ва мавзуъҳои илмӣ. Таҳқиқи 

диссертатсионӣ дар заминаи барномаи корҳои илм-таҳқиқотии кафедраи 

адабиёти тоҷики факултети  филологияи тоҷик ва журналистикаи Донишгоҳи 

давлатии шаҳри Кӯлоб ба номи Абуабдуллоҳи Рӯдакӣ ва дурнамои он  иҷро 

шудааст. 

ТАВСИФИ УМУМИИ ТАҲҚИҚ 

  Мақсади таҳқиқ аз муайян кардани хусусиятҳои мавзуӣ ва ғоявию 

бадеии ғазалиёти «Девони форсӣ»-и Алишери Навоӣ – Фонӣ,  вижагиҳои он, 

ҳунари ғазалсароии адиб ба забони форсии тоҷикӣ, татаббуъ ва мухтареоти 

шоири зуллисонайн ба ин забон иборат  мебошад. 

 Вазифаҳои таҳқиқ. Ғазалиёти форсии тоҷикии Алишери Навоӣ – Фонӣ 

дар таърихи ғазалсароии адабиёти форсии тоҷикӣ бо махсусиятҳои сохтории 

худ дар заминаи пайравӣ намудан ба шоирони мозиву ҳамзамонаш мавқеи вижа 

доранду нигоҳи тозаеро интизоранд. Бо дарназардошти масъалаи ёдшуда 

вазифаҳои асосии таҳқиқи мазкур аз инҳо иборат мебошанд:  

– муайян намудани дараҷаи омӯзиши осори Алишери Навоӣ дар Тоҷикистон; 

– мушаххас кардани сохти «Девони форсӣ», фарогирии анвои шеърӣ дар он  ва 

ҷойгоҳи «Девони форсӣ» дар байни эҷодиёти ӯзбекӣ ва форсӣ-тоҷикии шоир; 

– ошкор намудани таъсири шоирони ғазалсарои маъруфи адабиёти форсии 

тоҷикӣ ба ғазалиёти «Девони форсӣ»-и шоир; 

– таҳқиқи умумии татаббуънигорӣ дар заминаи татаббуоти шоир, ки дар 

«Девони форсӣ» суруда шудаанд;  

– муайян намудани ҷойгоҳи ғазал, ғазали асл ё мухтареъ ва ғазали татаббуъ дар 

«Девони форсӣ», татаббуи Алишери Навоӣ – Фонӣ ба шоирони мозии 

адабиёти форсии тоҷикӣ ва ҳамзамононаш; 

– равшан намудани сохт, мавзуъ, мундариҷа ва муҳтавои ғазалиёти форсӣ-

тоҷикии Алишери Навоӣ – Фонӣ; 

– нишон додани анъанаи ғазалсароӣ дар эҷодиёти форсӣ-тоҷикии Алишери 

Навоӣ – Фонӣ, ошкору муайян намудани навгӯиҳои адиби зуллисонайн дар 

навъи шеърии ғазал дар алоқамандӣ бо ғазалсароёни гузаштаи форс-тоҷик ва 

ҳамзамононаш; 

– таҳқиқи мавқеи воситаҳои тасвири бадеӣ дар ғазалиёти «Девони форсӣ»,  

муайян кардани сабку услуби эҷодии шоир;  

– таҳқиқи падидаҳои ҳунарии ғазалиёти форсӣ-тоҷикии Алишери Навоӣ – 

Фонӣ, нишон додани маҳорати шоир дар симоофарӣ дар шеъри ғиноӣ ва 

тасвирҳои бадеию шоирона. 

– муайян кардани вижагиҳои «Девони форсӣ» дар девонсозии классикӣ ва ба ин 

васила нишон додани ҳунари шоирии Алишери Навоӣ – Фонӣ дар гуфтани 

ғазали форсии тоҷикӣ; 

– нишон додани тозагӯиҳо дар истифодаи бемайлони санъати бадеӣ дар 

ғазалиёти «Девони форсӣ». 

Объекти таҳқиқ масъалаҳои умдаи навъи бадеии ғазал дар 

адабиётшиносӣ буда, ғазалиёти «Девони форсӣ»-и Алишери Навоӣ – Фонӣ чун 

намунаи асосии таҳқиқ интихоб гардид. 

Предмети таҳқиқ муайян намудани заминаҳои пайдоиши «Девони 

форсӣ»-и Алишери Навоӣ – Фонӣ, вижагиҳои сохторию маъноии он, шигарди 

ҳунарии мавсуф дар эҷоди ғазалҳои форсии тоҷикӣ, татаббуъ ва мухтареот дар 

навъи шеърии ғазал ба ҳисоб меравад. 

 Асосҳои назарии таҳқиқ.  Дар равиши навиштани диссертатсия аз 

дастовардҳои илмӣ ва таҷрибаи боэътимоди шарқшиносон, адабиётшиносону 

навоишиносони ватанию хориҷӣ вобаста ба мавзуъ истифода шудааст. Ба 

сифати асосҳои назарии таҳқиқ ба корҳои илмии муҳаққиқон С. Айнӣ, Ҳ. 

Сулаймон, Е.Э. Бертелс, А.М. Рейснер, Р. Ҳодизода, А. Ҳайитметов, Э. 

Шодиев, Р. Воҳидов, А. Афсаҳзод, З. Сафо, А. Зарринкӯб, Т. Зеҳнӣ, А. 

Кӯчарзода,  А. Худойдодов, А.М. Хуросонӣ, М. Р. Суюнов   ва дигон такя карда 

шудааст.  

Асосҳои методологии таҳқиқ. Барои баррасӣ ва таҳқиқи масъалаҳое, ки 

ҳалли онҳоро вобаста ба навъи шеърии ғазал дар диссертатсия ба уҳда 

гирифтаем, мо равиши муқоисавӣ-таърихиро асоси кор қарор дода, аз равишҳои 

китобхонаӣ, таҳлили сохторӣ, истидлолӣ ва равонтаҳлилӣ истифода намудаем. 

 Сарчашмаҳои таҳқиқ. Диссертатсия дар асоси матнҳои чопии «Девони 

форсӣ»-и Алишери Навоӣ – Фонӣ, монанди «Девони Фонӣ», ки муҳаққиқ ва 

навоишинос Ҳамид Сулаймон ҳанӯз соли 1965 дар Тошканд дар ду китоби 

ҷилди панҷуми 15-ҷилдаи «Осор»-и Алишери Навоӣ бо тарҷумаи таҳтуллафзии 

он анҷом додааст, «Девони форсӣ»-и таҳиянамудаи Рукниддини 

Ҳумоюнфаррух дар Эрон, девоне, ки Растохези Сончоракӣ соли 1395 дар Кобул 

интишор намудааст ва нашри комили «Девони форсӣ»-и Алишери Навоӣ – 

Фонӣ, ки соли 2021 бо заҳмати матншинос А.М. Хуросонӣ дар Душанбе чоп 

шуд, дар муқобилаву муқоиса бо мақсади баррасиҳои қиёсӣ-матншиносӣ 

таълиф шудааст. 

 Илова бар ин, дар диссертатсия аз асарҳои илмии шарқшиносону 

адабиётшиносони ватанию хориҷӣ, асарҳои илмии таълифшуда доир ба жанри 

ғазал, бахусус, пажуҳишҳои дастраси адабиётшиносони тоҷику эронӣ ба ҳадди 

зарурӣ истифода гардидаанд. 

 Навгониҳои илмии таҳқиқ. Диссертатсия нахустин таҳқиқоти ҷомеи 

ғазалиёти Алишери Навоӣ – Фонӣ дар адабиётшиносии тоҷик аст. Дар он бори 

нахуст тамоми ғазалиёти форсии тоҷикии Навоӣ – Фонӣ, ки дар «Девони 

форсӣ»-и ӯ ҷой доранд, мавриди омӯзишу пажуҳиш қарор гирифтааст. Ҳадафу 

тасмим бар он аст, ки мақому мартаба ва ҳунари ғазалсароии Алишери Навоӣ – 

Фонӣ ба забони форсии тоҷикӣ равшантар нишон дода шавад. 
 

Нуктаҳои асосии ба ҳимоя пешниҳодшаванда: 

1. Хусусиятҳои мавзуӣ ва ғоявию бадеии ғазалиёти «Девони форсӣ»-и 

Алишери Навоӣ – Фонӣ дар асоси маъхазу сарчашмаҳои боэътимод мавриди 

таҳқиқ қарор гирифта, рӯзгору осор, дараҷаи омӯхта шудани фаъолияти шоир, 

навоишиносӣ, хусусан, ҷойгоҳи «Девони форсӣ»-и адиб дар миёни кулли 

эҷодиёташ ба тафсил таҳлил шуда, ин нукта таъйид гардид, ки бидуни омӯзиши 

амиқи «Девони форсӣ» наметавон хусусиятҳои мавзуӣ ва ғоявию бадеии 

ғазаллиёти Алишери Навоиро баррасӣ кард. 

2. Мухтассоти раванди навоишиносӣ дар Тоҷикистон ҳамчун як рукни 

адабиётшиносии тоҷик бо мақолаҳо ва рисолаи С. Айнӣ «Алишери Навоӣ» оғоз 

меёбад. Падидаи сирф илмии мазкур – навоишиносӣ, ки бо заҳматҳои устод 

Айнӣ шуруъ гардид, на танҳо дар Тоҷикистон, балки дар Ӯзбекистон ва соири 

кишвраҳо – Афғонистону Эрон ва кишварҳои туркнажод равнақи тоза ёфта, то 

кунун муҳаққиқони маъруфи тоҷик ақидаҳои ҷолиби таваҷҷуҳро перомуни 

ҷараёни мазкур ва баъзе паҳлуҳои эҷодиёти Алишери Навоӣ, хосса «Девони 

форсӣ»-и ӯ ироа кардаанд. Роҳи вуруди Алишери Навоӣ ба адабиёти форсии 

тоҷикӣ аз омӯзишу андӯзиши забони форисии тоҷикист, ки минбаъд ин 

мутафаккири зуллисонайн «Девони форсӣ»-и худро ба майдони адабиёт овард. 

3. Баёни иҷмолии рӯзгору осори  Алишери Навоӣ пайваста бо падид 

овардани вижагиҳои эҷодии ӯ ба забони форсии тоҷикӣ иброз шуда, дақиқан ба 

мушоҳида мерасад, ки анъанаҳои пешқадами назми классикии адабиёти форсии 

тоҷикӣ дар ашъори форсии тоҷикии шоир ҳунармандона давом ёфта, равияи 

татаббуоти назм дар эҷодиёти шоир ҳамчун робитаи адабӣ таъсири амиқ дорад. 

Аз ин дидгоҳ, чунонки аз ашъори ба форсии тоҷикӣ эҷодкардаи ӯ бармеояд, 

равияи мазкур дар асри понздаҳ бо эҳтимоми ин шоири шуҳратёр ривоҷ 

ёфтааст. 

4. Ҷойгоҳи «Девони форсӣ»-и адиб дар байни осори бо ду забон 

эҷодкардаи  вай аз дидгоҳи хусусиятҳои мавзуӣ, ғоявию бадеӣ ва сабки баён 

махсус мебошад. Мавриди арзёбист, ки сабку ҳунари шоирии Алишери Навоӣ 

дар «Девони форсӣ» бидуни мутаваҷҷеҳ шудан ба мактаби эҷодкорони 

гузаштаи адабиёти форсии тоҷикӣ аз имкон берун буда, ин тарзи нигориш дар 

татаббуоти ӯ ба таври возеҳ ошкор мешавад. 

5. Сохт ва мазмуну мундариҷаи «Девони форсӣ»-и Алишери Навоӣ – 

Фонӣ аз анвои гуногуни шеърӣ, монанди қасида, ғазал, мусаддас, марсия, 

қитъа, рубоӣ, таърих, луғз ва муаммо иборат буда, дар ин замина 555 адади 

ғазали шоир, ки 4375 байтро ташкил медиҳанд, навишта шудааст. Ғазалиёти 

шоир дар заминаи анъанаи ғазалсароии адабиёти классикии форсии тоҷикӣ 

эҷод гардида, бо фарогирии навгониҳои фардии эҷодкор пайваст мебошад. Дар 

ғазалиёти шоир мақтаъ, ҳусни тахаллус, авзон, қофия ва дар зарурат радиф аз 

муҳиммотеанд, ки узви таркибии композитсионии ҳар як ғазалро ташкил дода, 

дар ин замина ба муҳтавои ғазал бетаъсир нестанд. 

6. Омӯзишу баррасии маҳорати суханофаринӣ ва сабку ҳунари шоирии 

Алишери Навоӣ дар «Девони форсӣ» бидуни таваҷҷуҳ ба мактаби ғазалсароёни 

гузаштаи адабиёти форсии тоҷикӣ имкон надорад. Нуктаи болозикрро дар 

татаббуоту мухтареоти мавсуф равшан мушоҳида мекунем.  «Девони форсӣ» 

гувоҳ бар он аст, ки Алишери Навоӣ ба сифати як ҷӯянда ва дорои завқи 

баланди эҷодӣ аз шоирони гузаштаи адабиёти форсии тоҷикӣ ба таври васеъ 

истифода бурдааст.  

7. Ҷиҳати вижаи ашъори форсии тоҷикии Алишери Навоӣ – Фонӣ 

таъсирпазирии ӯ аз навъҳои гуногуни шеърии адабиёти форсии тоҷикӣ дар 

заминаи шоирони маънишиноси ин адабиёт мебошад. Алишери Навоӣ ин 

ашъорро ба забони форсии тоҷикӣ асосан дар пайравӣ ва татаббуи шоирони 

тавонои  форсизабон  эҷод намуда, дар ин самт қувваи эҷодии худро дар эҷоди 

ғазал ба забони тоҷикии форсӣ санҷидааст ва он имрӯз барои мутахассисони 

соҳаи суханшиносӣ маводи фаровон дода метавонад. Девон фарогири қасоид, 

ғазалиёт, мусаддас, марсия, муқаттаот, рубоиёт, таърихҳо ва муаммоҳои шоири 

зуллисонайн буда,  дар рисола асосан ба ғазалиёти ӯ таваҷҷуҳ шудааст. 

8. Татаббуи Алишери Навоӣ – Фонӣ ба ғазалиёти шоирони форсигӯйи 

мозӣ ва муосиронаш нишон медиҳанд, ки ҷавобияи Навоӣ – Фонӣ аз ҷиҳати 

сохт бо  ғазалҳои сармашқ якхела бошанд ҳам, аз нигоҳи мазмуну муҳтаво ба 

куллӣ фарқ мекунанд ва Навоӣ – Фонӣ дар ин маврид бо баёни фикр ва 

андешаҳои озоди худ  истиқлол дорад. 

9. Ҳунари шоирии Алишери Навоиро дар эҷоди ғазал ба забони форсии 

тоҷикӣ ва сабку ҳусни баёни ӯро дар «Девони форсӣ» метавон дар муқоиса бо 

ғазалҳои сармашқ муайян намуд. Дар ин масъала, ки дар матни мукаммали 

диссертатсия ҳамаҷониба таҳлили худро ёфтааст,  ғазалҳои татаббуӣ ва 

ғазалҳои мухтареи шоир бозгӯи андеша мебошанд ва Навоӣ – Фонӣ дар  

«Девони форсӣ» ба сифати як шоири ҷӯянда бо завқи баланди эҷодӣ худро 

муаррифӣ намудааст. 

Аҳаммияти назарӣ ва амалии таҳқиқ. Диссертатсия барои ҳаматарафа 

баҳо додан ба ғазалиёти форсии тоҷикии Навоӣ – Фонӣ, ҷойгоҳи назираву 

татаббуъ дар ин ғазалҳо, таъсирпазирии адиби зуллисонайн аз адабиёти форсии 

тоҷикӣ ва дар ин замина навҷӯиву навгӯиҳои ӯ дар эҷоди ғазали форсии тоҷикӣ 

ва умуман, мавқеи «Девони форсӣ»-и мавсуф дар байни осори ӯзбекӣ ва форсӣ-

тоҷикиаш нигаронида шуда, маводи фаровони назарӣ дода метавонад ва барои 

минбаъд шинохтану арҷгузорӣ ба Алишери Навоӣ чун шоири  ғазалсаро 

мусоидат менамояд.  

Ҳамзамон, маводи таҳқиқ метавонад барои навиштани таърихи адабиёти 

форсии тоҷикӣ ва таърихи адабиёти ӯзбек, таърихи робитаҳои адабии миёни ин 

ду халқу фарҳанг, муайян сохтани таъсири адабиёти форсии тоҷикӣ дар рушду 

такомул ва сабки баёни адабиёти ӯзбек дар асри ХV ва минбаъд дар мисоли 

«Девони форсӣ»-и Алишери Навоӣ – Фонӣ ва муаррифии мақоми суханвари 

зуллисонайн дар адабиёти форсии тоҷикӣ дар факултаҳои филологӣ ва 

шарқшиносии донишгоҳу донишкадаҳо мусоидат намояд. Маводи таҳқиқ дар 

мураттаб сохтани воситаҳои таълимӣ, курсҳои адабиёти татбиқӣ, гузаронидани 

курсҳои махсуси адабиёти форсии тоҷикӣ ва адабиёти ӯзбек барои донишҷӯён, 

магистрҳо ва аспирантон дар Тоҷикистон ва берун аз он хидмат  карда 

метавонад. 

 Мутобиқати мавзуи диссертатсия бо шиносномаи ихтисоси илмӣ. 

Мавзуи таҳқиқ бо шиносномаи ихтсоси илмии 10.01.01 – Адабиёти тоҷик; 

равобити адабӣ (илмҳои филологӣ) мувофиқат менамояд. 

Саҳми шахсии довталаби дараҷаи илмӣ дар таҳқиқ. Аз ҷониби мо дар 

навбати аввал навоишиносӣ дар Тоҷикистон омӯхта шуда, чопҳои гуногуни 

«Девони форсӣ»-и Алишери Навоӣ – Фонӣ  дар муқобилаву муқоиса баррасӣ 

гардида, баҳои илмӣ дода шудааст. Сипас, сохти девони мазкурро аз нигоҳи 

илмӣ таҳқиқ намуда, асосан ба ғазалиёти он таваҷҷуҳ зоҳир шудааст. Дар 

заминаи ишораҳои мавҷуда ва таҷдиди назар ба ғазалҳои форсии тоҷикии шоир 

ошкор намудем, ки «Девони форсӣ» аз девонсозиҳои шоирони дигари гузаштаи 

адабиёти классикиамон куллан фарқ мекунад. Ин ба ду дастабандии ғазалҳои 

дар он ҷойдошта иртибот дорад, яъне ба ғазалҳои татаббуию пайравӣ ва 

ғазалҳои ибтикорию мухтареӣ. 

Дар диссертатсия теъдоди ғазалҳои татаббуӣ ва мухтареии шоир муайян 

карда шуда, феҳристи номгӯи шоироне, ки Алишери Навоӣ – Фонӣ ба онҳо 

ҷавоб гуфтааст, мураттаб гардидааст. Ҳамчунин, дар диссертатсия таъкид шуда, 

ки  ғазалҳои татаббуии адиби зуллисонайн  пайравии хушки сохту муҳтаво ба 

ғазалҳои сармашқ набуда, шоир аз сохти онҳо, монанди вазн, қофия ва радиф 

кор гирифта, дар офаридани мазмуну муҳтаво озодона муносибат намудааст ва 

дар онҳо афкору андешаҳои тозаи худро ҷой додааст. 

Тасвиби амалии натиҷаҳои таҳқиқ. Мазмуну муҳтавои диссертатсия 

дар шакли маърузаҳо дар конференсияҳои ҳамасолаи илмию назарии ҳайати 

профессорону устодони Донишгоҳи давлатии Кӯлоб ба номи Абуабдуллоҳи 

Рӯдакӣ (2016-2022), Донишгоҳи молия ва иқтисоди Тоҷикистон (2017-2023) ва 

конференсияҳои ҷумҳуриявии илмӣ-назариявӣ бахшида ба ҳафтаи илм дар 

Коллеҷи информатика ва техникаи  компютерии шаҳри Душанбе (Душанбе, 

2023) ва  «Ваҳдати миллӣ – поягузори сулҳ» (Душанбе, 2023) мавриди 

муҳокимаву баррасӣ қарор гирифтааст.  

Диссертатсия дар маҷлиси васеи кафедраи адабиёти тоҷики Донишгоҳи 

давлатии Кӯлоб ба номи Абуабдуллоҳи Рӯдакӣ муҳокима гардида, ба ҳимоя 

пешниҳод шудааст (суратҷаласаи №10, аз 19.05.2022). 

Нашри таълифоти илмӣ дар мувзуи диссертатсия. Мундариҷаи асосии 

диссертатсия ва натиҷаҳои таҳқиқ дар 10 мақолаи илмӣ, аз ҷумла 6 мақола дар 

маҷаллаҳои тақризшавандаи КОА-и назди Президенти Ҷумҳурии Тоҷикистон 

нашр гардидаанд.  

Сохти диссертатсия. Диссертатсия аз номгӯи ихтисораҳо ва аломатҳои 

шартӣ, муқаддима, се боб, нуҳ фасл, панҷ зерфасл, хулоса, тавсияҳо оид ба 

истифодаи амалии натиҷаҳои таҳқиқ, рӯйхати адабиёт ва нашри таълифоти 

илмӣ дар мавзуи диссертатсия иборат буда, ҳаҷми умумии кор 196 саҳифаи 

чопи компютериро ташкил медиҳад. 

БОБИ  I 

 

АЛИШЕРИ  НАВОӢ – ФОНӢ  ВА  «ДЕВОНИ  ФОРСӢ»-И  Ӯ 

 

1.1. Нигоҳе ба навоишиносӣ дар Тоҷикистон 

 

Аз таҳқиқ ва омӯзишу пажуҳиши рӯзгору осори Алишери Навоӣ 

бармеояд, ки навоишиносӣ ҳанӯз дар замони дар қайди ҳаёт будани ӯ ҳусни 

оғоз гирифта,  аввалқадамро дар ин ҷода устод ва дӯсти наздики мавсуф 

Мавлоно Абдурраҳмони Ҷомӣ гузошта буд. Ҳанӯз Мавлоно Ҷомӣ аз истеъдоди 

фитрии Алишери Навоӣ огоҳии боварибахш ва қатъӣ ҳосил намуда, баъди 

хондану таҳрир намудани «Хамса»-и суханвари зуллисонайн андешаҳои худро 

атрофи кулли эҷодиёти вай хулоса намуда, дар достони «Хирадномаи 

Искандарӣ» қаноатмандона нигошта буд: 

  Ба туркизабон нақше омад аҷаб, 

  Ки ҷодудамонро бувад муҳри лаб. 

  Бибахшид бар порсӣ гавҳарон, 

  Ба назми дарӣ дурри назмоварон. 

  Ки гар будӣ ин ҳам ба назми дарӣ, 

  Намондӣ мақоми сухангустарӣ... 

  Чу ӯ бар забони дигар нукта ронд, 

Хирадро ба мизонашон раҳ намонд [62, 61] .  

 Аз ин рӯ,  Мавлоно Ҷомӣ нахустин муҳаққиқест, к осори ба забонҳои 

ӯзбекӣ ва форсии тоҷикӣ навиштаи Алишери Навоиро холисона баҳо додааст. 

 Баъдан, асосан, доир ба Алишери Навоӣ дар осори илмию адабӣ, асарҳои 

таърихӣ, тазкираҳо ва хотирот ному мақом, мартабаву маснад ва таровати 

қалам – мероси гаронмояи адабию илмии ӯ дар ёдгориҳои форсии тоҷикӣ ҳар 

чӣ бештар аз пештар дида мешавад. Бо ташаккул ва тавсиаи илми шарқшиносӣ 

бошад навоишиносӣ доманаи паҳнотар касб намуд. Шарқшиносону 

адабиётшиносон дар заминаи маъхазу сарчашмаҳои мавҷуда ба баъзе паҳлуҳои 

ҳаёту эҷодиёти Алишери Навоӣ даст зада, асарҳои ӯро ба ин ё он роҳ ба риштаи 

таҳқиқ кашида, камобеш андешаҳои илмии худро баён доштаанд, ки дар ин 

силсила заҳмати навоишиносони тоҷик низ назаррас мебошад. 

 Вақте ки дар бораи навоишоносии тоҷик сухан ба миён меояд, пеш аз 

ҳама чеҳраи тобони сардафтари адабиёти муосири тоҷик устод Садриддин  

Айнӣ ба назар меояд. Бояд гуфт, ки ӯ дар навоишиносии тоҷик дар баробари аз 

аввалинҳо будан, бо саҳми вофир, хидмати арзанда ва пажуҳишҳои пурқимати 

худ корҳои шоистаи бесобиқа ба мерос гузоштааст. 

 Аввалин пажуҳиши устод С. Айнӣ доир ба Алишери Навоӣ мақолаи ӯ 

«Мир Алишери Навоӣ» [1, 199-221] мебошад, ки он соли 1938 ба муносибати 

тайёрӣ ба бузургдошти 500-солагии Навоӣ навишта шуда, 29-30 декабри соли 

1938 дар рӯзномаи «Тоқикистони сурх» ва 1-9 январи соли 1939 дар «Рӯзномаи 

муаллимон» ба чоп мерасад. Мақолаи мазкур дар шаҳри Самарқанд навишта 

шуда, аз чаҳор бахш; бахшҳои зода шудану ба камол расидану давраи таҳсилу 

донишомӯзии ӯ дар шаҳрҳои Ҳироту Машҳад, бо таваҷҷуҳ ба ҳаёти сиёсии 

замони зиндагонии Алишеи Навоӣ, муносибати бемайлони ин адиб ва арбоби 

давлатии оянда ба адабиёту фарҳанги форсии тоҷикӣ ва намояндагони 

барҷастаи он, забон ва ҳусни баёни эҷодиёти бадеӣ ва илмии ин адиби 

зуллисонайн, маҳорати тарҷумониаш иборат мебошад. Дар бахши охири мақола 

таъкид гардидааст, ки Алишери Навоӣ дар баробари донистани забони модарӣ 

– ӯзбекии қадим ва забони форсии тоҷикӣ лисони арабиро низ ба таври шоиста 

фаро гирифта буд: «Азбаски Навоӣ ҳам дар туркӣ ва ҳам дар форсӣ шоири 

забардаст ва забондони чирадаст буд, ҳамзамонони ӯ ба вай «Зуллисонайн» 

(соҳиби ду забон) лақаб додаанд. 

Аммо, дар ҳақиқат, Навоӣ соҳиби се забон аст, ки дар арабӣ ҳам баъзе 

мисраъҳои барҷаста дорад...» [1, 210] . 

 Сипас, дар атрофи рӯзгору осори Амир Алишер мақолаи дигари Айнӣ бо 

номи «Алишери Навоӣ» соли 1941 дар шумораҳои 1, 2, 4 ва 5-и маҷаллаи 

«Шарқи сурх» [63, №1, 23-28; №2, 36-42; №4-5, 15-36] ба нашр мерасад. Ин 

мақола ҳаҷман калон буда, барои навиштани рисолаи ӯ «Алишери Навоӣ» [1, 

265-501] пояи устувору мустаҳкаме мегардад. Рисолаи мазкур соли 1941 ба 

муносибати 500-солагии Алишери Навоӣ нашр шудааст. Ин китоб дар заминаи 

маъхазу сарчашмаҳои боэътимод иншо гардида, муҳаққиқ дар он, пеш аз ҳама, 

ба осори худи суханвар такя менамояд. Дар ин китоб дар бораи рӯзгори 

сипаришуда, фаъолияти адабию сиёсӣ ва иҷтимоии Алишери Навоӣ, эҷодиёти 

доманадор ва баландмазмуни ӯ ба таври муфассал сухан рафта, дар боби охир 

масъалаи ба забони форсии тоҷикӣ шеър гуфтани Алишери Навоӣ, «Девони 

форсӣ» доштани адиб сухан ба миён меорад ва дар замимаи боб намунае чанд 

аз ашъори форсӣ-тоҷикии мавсуфро бо тахаллуси Фонӣ ҷой медиҳад. 

 Ин навоишиноси тоҷик дар рисолаи «Алишери Навоӣ» доир ба омӯхтани 

рӯзгору осори Алишери Навоӣ шитобзадагӣ пеша нанамуда, бо ҳавсалаи зиёд 

ва сирф олимона машғул гардида будааст. Вай дар сомон додани ин асари 

илмии бесобиқаи худ, пеш аз ҳама, ба маъхазу сарчашмаҳо муроҷиат менамояд. 

Дар ин кор ҳатталимкон фаро гирифтани маъхазҳои дастрасгардида ва аз 

нигоҳи илмӣ ҳазм намудани онҳо нишон медиҳад, ки устод С. Айнӣ дар ин 

заҳмат масъулияти калонеро бар дӯш доштааст. Ин ба он маъност, ки муҳаққиқ, 

пеш аз ҳама, замони нобасомони адиби зуллисонайнро (охирҳои давлатдории 

Темуриён дар Мовароуннаҳру Хуросон то инқирози он дар охирҳои асри XV то 

аввалҳои асри XVI) фаро гирифта, ба ҳаёту эҷодиёти Алишери Навоӣ аз ҳамин 

зовия нигоҳ менамояд. Ӯ шарҳи ҳоли Алишери Навоиро бо ҷузъиёташ зина ба 

зина барқарор карда, ба ҳаёти шахсияш дахл мекунад, симои ӯро дар ҳаёти 

адабӣ, илмӣ, фарҳангӣ ва иҷтимоию сиёсии даврон инъикос менамояд, 

ҳатталимкон сохту муҳтавои осори адабию илмиашро, аз хурдтарин абёти 

ғиноӣ то «Хамса»-и калонҳаҷм, ба майдони таҳқиқ мекашад, чанд намуна аз 

ашъори форсии тоҷикиашро бо маълумоти мухтасар додан доир ба «Девони 

форсӣ»-и вай дар замимаи рисола ҷой медиҳад. Эзоҳ ва қайдҳои ҷудогона, 

номгӯи манбаъҳои истифодашуда аз арзишҳои баланди рисола буда, заҳмати 

захими устод С. Айниро дар навоишиносӣ афзудаанд. 

 Тавре ишора рафт, устод С. Айнӣ дар фароварди китоби «Алишери 

Навоӣ» намунаҳои ашъори форсии тоҷикии адиби зуллисонайнро дар асоси 

нусхаҳои хаттии дар китобхонаҳои Ӯзбекистон ва Тоҷикистон буда, «Радоифу-

л-ашъорҳо» ва осори худи Алишери Навоӣ ҷамъ оварда ҷой дода бошад ҳам, 

баъзе ғазалҳои дар он оварда маҳсули эҷоди Навоӣ – Фонӣ набуда, балки аз 

шоири асри XVII форс-тоҷик Фонии Кашмирӣ мебошад. Масалан, ғазалҳое, ки 

бо ин мисраъҳо шуруъ мешаванд: «Ба мизони камон санҷанд мардум зӯри 

бозуро...» (с. 418); «Мактаби маънист доми дил зи нодонӣ маро...»(с. 419); 

««Замири мост равшан аз замири равшани мино...» (с. 419); «Чӣ сон ба хилвати 

худ ҷо диҳад ҳабиб маро...» (с. 422); «Омад баҳору чодари абрӣ ба сар кашид...» 

(с. 430) ва чанде дигар аз Фонии Кашмирӣ буда, аз рӯйи сабки нигориш инро ба 

осонӣ метавон пай бурд. Ғазалҳои мазкур дар саҳифаҳои 20, 20-21, 30-31, 22 ва 

33-и «Мунтахаби ашъор»-и Фони Кашмирӣ ҷой дораду маҳсули тафаккури  

ӯянд [9].  

 Дар ин маврид ин навоишиноси тоҷик аз ду девони форсии тоҷикии 

Навоӣ – Фонӣ, ки гӯё дар Ганҷинаи дастхатҳои шаҳри Душанбе маҳфуз аст, 

хабар медиҳад. Вале дар асл он ду девон аз Фонии Кашмирӣ буда, имрӯз дар 

Ганҷинаи ба номи академик Абдулғанӣ Мирзоеви Маркази мероси хаттии 

назди раёсати АМИ Тоҷикистон нигаҳдорӣ мешаванд. Ба ин паҳлуи таҳқиқи 

устод С. Айнӣ ва ҳақиқати ҳол мебояд дар алоҳидагӣ истода гузашт. Дар ин ҷо 

муҳим он дониста мешавад, ки устод С.Айнӣ зимни омӯзиши пайваста таъкид 

намудааст, ки «... пайдокардаҳои мо аз девони форсии тоҷикии Навоӣ – Фонӣ аз 

ҳазор байт зиёд нестанд ва ҳол он ки мебоист девони форсии ӯ шаш ҳазор байт 

мешуд» [1, 415]. Дар он замоне, ки ҳанӯз муҳаққиқони соҳа бо нусхаҳои хаттии 

форсии тоҷикии дар китохонаҳои минтақа ва дар ҷаҳон маҳфузбуда камтар 

воқиф буданд, заҳмати устод С. Айнӣ воқеан боиси таҳсин ва тақдир дониста 

мешавад. 

 Ҳамчунон устод С. Айнӣ «Хамса»-и Алишери Навоиро бо сарсухан ва 

шарҳи луғоти душворфаҳм дар Тошканд чоп намуд, ки онро навоишиноси 

ӯзбек Ҳамид Сулаймон аз матнҳои хуби панҷгонаи Навоӣ донистааст. Зиёда аз 

ин ҳама рӯзҳои 14-15 майи соли 1948 дар рӯзномаи «Ленин йӯли» мақолаи 

калони устод «Алишер Навоӣ ва тожик адабиёти» нашр гардид, ки он баъдтар 

дар китоби «Улуғ ӯзбек шоири» [64] ҷой дода шудааст. Дар ин мақола аслан 

доир ба таъсири адабиёти форсии тоҷикӣ ба эҷодиёти Алишери Навоӣ сухан 

меравад. Ҳамин тавр, устод Садриддин Айнӣ на танҳо дар навоишиносии тоҷик 

аввалқадам дониста мешавад, балки бо донистани забонҳои туркии усмонӣ, 

озарӣ, тоторӣ, ӯзбекӣ барои навоишиносии мардуми Осиёи Миёна, Қавқоз, 

Туркия, Эрон, Афғонистон, бахусус, бародарони ӯзбек роҳ ҳамвор намудааст. 

 Баъд аз устод Садриддин Айнӣ навоишиносӣ дар Тоҷикистон ривоҷи тоза 

ёфта, ҳанӯз идома дорад. Дар ин росто метавон номҳои профессор Ш. 

Ҳусейзода, академик А. Мирзоев, адабиётшиносон Х. Мирзозода, Р. Ҳодизода, 

А. Афсаҳзод, Р. Мусулмонқулов, С. Воҳидов, У. Каримов, А.М. Хуросонӣ, А. 

Абдуқодиров, Б. Мақсудов, А. Насриддинов, Ӯ. Ҷамол, Э. Шодиев, А. 

Худойдодов, М. Р. Суюнов ва дигаронро ном бурд, ки ҳар кадоме доир ба 

Алишери Навоӣ ва баъзе паҳлуҳои эҷодиёти ӯ, бахусус, «Девони форсӣ»-и 

Навоӣ – Фонӣ, изҳори ақида намуда, бештар ба муносибатҳои дӯстона ва 

робитаҳои эҷодии Алишери Навоӣ ва устодаш Мавлоно Ҷомӣ истода 

гузаштаанд. 

 Ҳанӯз профессор Шарифҷон Ҳусейнзода аз солҳои 1926 ба адабу 

фарҳанги марудуми ӯзбек мароқ зоҳир намуда, мақолаҳо навишта, ҳамзамон 

дар навоишиносӣ  ҳиссаи худро гузоштааст. Дар ин ҷода ӯ дар кори ба нашр 

расонидани асарҳои Мир Алишери Навоӣ «Лайлӣ ва Маҷнун» ва «Фарҳод ва 

Ширин» бо ҳамроҳи Амир Умарӣ саҳми назаррас дорад [13].  Достони «Лайлӣ 

ва Маҷнун» батакрор солҳои 1949 ва 1971 дар Тошканд чоп гардидаанд. Ӯ 

ҳамчунон соли 1941 дар бораи «Фарҳод ва Ширин» мақолаи муфассале 

навишта, достонро таҳлили адабиётшиносӣ намудааст, ки дар он ишора ба 

таъсирпазирии Алишери Навоӣ аз адабиёти форсии тоҷикӣ низ андешаҳое ҷой 

доранд. Мақолаи Ш. Ҳусейнзода «Навоӣ ва Ҷомӣ» роҷеъ ба дӯстӣ ва ҳамкории 

эҷодии ин ду нобиғаи халқҳои ӯзбеку тоҷик ҳикоят мекунад [194].  Ин 

адабиётшиноси тоҷик муътақид буд, ки тавассути омӯхтани робитаҳои адабии 

халқҳои тоҷику ӯзбек ва оммавӣ гардонидани натиҷаҳои он алоқаҳои  дӯстонаи 

ин ду халқи аз қадимулайём бародар ва ҳамфарҳангу ҳамоинро метавон боз ҳам 

мустаҳкамтар намуд. 

 Академик Абдулғанӣ Мирзоев   аз адабиётшиносони забардасти на танҳо 

тоҷик, балки зиёда аз ин шуҳрати ҷаҳонидошта буд, ки яке аз паҳлуҳои 

назарраси омӯзишу пажуҳиши ӯро навоишиносӣ ташкил медиҳад. Ба 

навоишиносӣ рағбат намудани ин адабиётшиноси маъруфи тоҷик зимни 

навиштани монографияи «Биноӣ» (соли 1957) оғоз ёфта буд [13].  Вай боби 

дувуми ин китоби таҳқиқотии худро «Биноӣ ва Навоӣ» ном гузоштааст, ки 

сабаб дорад. Аввал ин ки ин ду суханвар дар баробари дар як аср умр ба сар 

бурдану эҷод кардан, дар як шаҳр – Ҳирот кору фаъолият доштанду дар сояи 

босалобати эҷодии Мавлоно Ҷомӣ ба камол расидаанд. Сониян, аз 

дастовардҳои пайвастаи илмию адабии ҳамдигар аз наздик шинос буданд. 

Солисан, бештар авқот дар маҳфилҳои адабии вақт ширкату шеъргӯӣ 

мекарданд, ҳатто ба дараҷае, ки бо якдигар мубоҳисаҳои шӯхиомез доштанд, 

якдигарро ҳаҷвҳои малеҳ мегуфтанду ҷавобияҳо мегирифтанд. Ҳамин 

ҳаҷвиягӯию ҷавобияҳои эшон боис гардида, ки дар навоишиносии бародарони 

ӯзбек, дар симои А. Шарафиддинов ва А. Соле (мақолаи «Кемал-ад-дин Бинаи 

и его покровители») Камолиддин Биноӣ ба он муттаҳам карда шавад, ки гӯё вай 

душмани адабу фарҳанги ӯзбек будаву нисбат ба Алишери Навоӣ бадбинӣ 

доштааст. А Мирзоев бо истифода аз маъхазҳои боэътимод ба ақидаи беасос ва 

нодурусти А. Шарафиддинов ва А. Соле нукта гузошта, таъкид менамояд, ки ин 

навоишиносон бе ягон далели муътамад бо мутоибаҳои дар «Бадоеъу-л-

вақоеъ»-и Зайниддин Восифӣ ва «Бобурнома»-и Бобур Мирзо ҷойдошта 

Биноиро бадному гунаҳгор сохтаанд. Навоишиноси тоҷик бошад, баръакс, 

зимни сарчашмаву маъхазҳои боэтимоди дастрас ба таври қотеъ илман ба исбот 

мерасонад, ки дар байни Навоӣ ва Биноӣ робитаи дӯстии ҳамешагӣ буд. Дигар 

ин ки Камолиддин Биноӣ хоҳарзодаи арзандаи устоду пири маънавии Алишери 

Навоӣ Мавлоно Ҷомӣ буд ва устод раво намедид, ки хоҳарзодааш бо яке аз 

донишмандон ва сиёсатмадорони намоёни замон беэҳтиромӣ намояд. Ин 

заҳмати А. Мирзоев бори дигар шаҳодати он аст, ки мардуми тоҷику ӯзбек 

баробари аз қадим робитаҳои дӯстию рафоқат, урфу одати ягона доштан, 

фарҳанги муштарак доштанду адабиёти форсии тоҷикӣ дар шакл гирифтану 

таҳаввули минбаъдаи адабиёти ӯзбек таъсири амиқ дорад. 

 Бо ин заҳмати навоишиносии академик А. Мирзоев хотима намеёбад. Вай 

ҳангоми навиштани китоби илмии «Биноӣ» роҷеъ ба Мир Алишери Навоӣ 

маводи зиёде ҷамъ намуда буд, ки онҳоро дар мақолаҳои илмии худ «Фонӣ ва 

Ҳофиз» [122], «Аз робитаҳои адабии Абдураҳмони Ҷомӣ ва Алишер Навоӣ» 

[123]  ва «Образи Алишер Навоӣ дар «Юсуф ва Зулайхо»-и Ҷомӣ» [124] 

истифода намуда, чеҳраи адабӣ ва фарҳангии Навоиро ба мардуми тоҷик ошно 

месозад. 

 Рисолаҳои «Фонӣ ва Ҳофиз» [122] ва «Алишер Навоӣ ва Абдураҳмони 

Ҷомӣ» [120] иқдоми ҷиддитари А. Мирзоев дар навоишиносии тоҷик мебошад. 

Дар рисолаи аввал доир ба таъсири эҷодии Хоҷа Ҳофиз ба ашъори Навоӣ – 

Фонӣ сухан рафта, сипас матнҳои 30 ғазали Хоҷа Ҳофиз ва 30 ғазали форсӣ-

тоҷикии ҷавобияи Навоӣ – Фонӣ дар он ҷой дода шудааст. Дар рисолаи дувум 

ҳамин равияи таҳқиқ риоя шуда, дар он нахуст робитаҳои эҷодии Мавлоно 

Ҷомӣ ва Алишери Навоӣ дар мисоли дӯстии халқҳои тоҷику ӯзбек баррасӣ 

гардидаасту сипас муҳаққиқ матни қасидаи «Луҷҷату-л-асрор»-и Абдураҳмони 

Ҷомӣ ва матни ҷавобияи «Туҳфату-л-афкор»-и Навоӣ-Фониро иқтибос карда, аз 

устоду шогирд 10-тоӣ ғазали ҳамвазну ҳамкофия ҷудо кардаву мавриди 

истифода қарор додааст. А. Мирзоев дар ин рисолаҳо таъкид менамояд, ки 

Навоӣ – Фонӣ дар эҷоди шеър ба забони форсии тоҷикӣ дасти тавоное дошт. 

Ҷои таъкид аст, ки навоишиносии А. Мирзоев имрӯз ҳам аҳаммияти худро гум 

накардааст. 

 Аз навоишиносони дигари тоҷик метавон адабиётшинос Султон 

Воҳидовро (10.01.1937-1992) ёд кард. Ӯ соли 1966 таҳти раҳнамоии профессор 

Ш. Ҳусейнзода дар мавзуи «Хамсату-л-мутаҳаййирин»-и Алишери Навоӣ ва 

нақши он дар омӯзиши равобити адабии халқҳои тоҷику ӯзбек дар асри XV» 

рисолаи номзадӣ дифоъ намуд. С. Воҳидов робитаҳои эҷодӣ, ҳамкориҳои 

пурсамар ва муносибати шогирдию устодии ин ду марди бузургро ҳамчун 

рамзи дӯстии мустаҳкаму решадори халқҳои тоҷику ӯзбек таҳқиқ намудааст. 

Вай дар соли 1974 маводи таҳқиқиашро дар шакли монографӣ ба забони тоҷикӣ 

ҷамъбаст намуда, онро зери унвони «Ровобити адабии халқҳои тоҷик ва ӯзбек 

дар асри XV» (дар асоси «Хамсату-л-мутаҳаййирин»-и Навоӣ») интишор дод 

[99]. Ғайр аз ин С. Воҳидов роҷеъ ба Алишери Навоӣ, муносибати дӯстонааш 

бо Абдураҳмони Ҷомӣ як идда мақола, монанди «Дӯстии ду марди бузург» 

(1964), «Ҷомӣ ва Навоӣ» (1966), «Дар бораи равобити адабии тоҷику ӯзбек дар 

асри XV» (1966), «Навоӣ ва Амир Шоҳӣ» (1968), «Зикри аъмоли ҳамидаи 

Навоӣ» (1991), «Саррофи гавҳари маънӣ» (1991), «Латоиф ва мутоиботи 

Навоӣ» (1991) ва ғайра  таълиф ва дар рӯзномаву маҷаллаҳои Тоҷикистон нашр 

намудааст, ки дар онҳо ҷо-ҷо аз «Девони форсӣ»-и Фонӣ ёд кардаасту ба он то 

ҳадде баҳои илмӣ додааст. 

 Аз навоишиносони дигари муваффақи тоҷик метавон таҳқиқу заҳматҳои 

профессор Аълохон Афсаҳзодро ном бурд. Мақолаҳои ӯ «Аҳду вафо» [69, 121-

126] ва «Навоӣ» [78, 405-409] тавонистаанд, ки барои хонандаи тоҷик аввалан 

ба таври мушаххасу фушурда муносибати Мавлоно Ҷомии устод ва Алишери 

Навоӣ – Фонии шогирдро нишон диҳанд ва сониян дар шакли талаботи як 

донишнома рӯзгор, осор ва фаъолияти дарбории Амир Алишерро бозгӯй 

намоянд. Мақолаи дигари А. Афсаҳзод «Шоир ижодида Навоий сиймоси» [77, 

3] олимона таълиф гардида, дар он дар заминаи осори Мавлоно Ҷомӣ, хусусан 

«Ҳафт авранг» ва «Баҳористон»-и ӯ, чеҳраи тобони сардафтари адабиёти 

классикии ӯзбек Амир Алишер ва ҳунари эҷодияш нозукбинона ва бо 

нигориши баланд таҷассум ёфтааст. Аз ҷумла, А. Афсаҳзод таъкид менамояд, 

ки «Хамса»-и Алишери Навоӣ на камтар аз «Хамса»-ҳоест, ки ӯ ба онҳо 

пайравӣ кардааст. Ин ҷо пеш аз ҳама «Хамса»-ҳои Ҳаким Низомии Ганҷавӣ ва 

Амир Хусрави Деҳлавӣ дар назар аст. Ҳамчунон ин навоишиноси тоҷик дар 

баробари А. Мирзоев чеҳраи Амир Алишерро дар достони «Юсуф ва Зулайхо»-

и Мавлоно Ҷомӣ дарёфта, онро бо далелу бурҳонҳои боварибахш рӯйи коғаз 

овардааст. Вай таъкид менамояд, ки хислатҳои покизагию ростӣ ва ҳукмронии 

Юсуф, баъди ба хонадони Азизи Миср расидан, ба Амир Алишер аз бисёр 

ҷиҳатҳо қаробат ва наздикӣ дорад ва гӯё Мавлоно Ҷомӣ симои вазири бохирад 

ва мардумписанди Султон Ҳусайни Бойқароро пеши назар оварда, образи 

Юсуфро офаридааст, ки то ҷое ҳақиқати воқеӣ дорад. Инро омӯзишу пажуҳиши 

ҷузъиёти ҳаёти Алишери Навоӣ равшантар хоҳад намуд. 

 А. Афсаҳзод соли 1991 дар арафаи 550-солагии бузургдошти Алишери 

Навоӣ мақолаи дигари худ «Навоӣ ва адабиёти форс-тоҷик»-ро, ки он ҳанӯз 

соли 1987 навишта шуда буд, баъдан мукаммалтар намуда, бо номи «Навоӣ ва 

адабиёти тоҷик» дар маҷаллаи «Адиб» ба табъ расонид [80]. Дар ин мақолаи 

калонҳаҷм  муаллиф тавонистааст, ки  поягузори адабиёти ӯзбекро ба хонандаи 

тоҷик бори дигар муаррифӣ намояд. Дар мақола ишораи дуруст аст, ки 

Алишери Навоӣ пеш аз ҳама таҳсилро ба забонҳои форсии тоҷикӣ ва арабӣ 

фаро гирифта буд. Аз ин рӯ, таъсирпазирии Амир Алишер аз осори баландғояву 

баландпояи устод Рӯдакӣ, Ҳаким Фирдавсӣ, Анварии Абевардӣ, Умари Хайём, 

Низомӣ, Хоқонӣ, Аттори Нишопурӣ, Шайх   Саъдӣ, Амир Хусрав, Мавлонои 

Балх,  Хоҷа Ҳофиз, Шайх Камол ва,  бахусус, устод ва пири маънавияш 

Мавлоно Ҷомӣ равшан ба мушоҳида мерасад. Аз ҷумла, мушогҳидаҳои 

муҳаққиқ аз «Девони форсӣ»-и адиб, ки дар мақола бо далелҳои бештар аз 

пештар собит гардонида шудааст. 

 Дар навоишиносии тоҷик ҳамчунон мақолаҳои Р. Мусулмонқулов «Сайре 

дар бӯстони ҳикмат» [127, 41-65], «Чанд байте аз Навоӣ» [128, 4] ва 

«Сарчашмаҳои форсӣ дар арузи Навоӣ»-ро [130, 3-6] набояд нодида гирифт. Р. 

Мусулмонқулов дар мақолааш «Сарчашмаҳои форсӣ дар арузи Навоӣ» таъкид 

бар он дорад, ки Алишери Навоӣ дар таълифи рисолаи худ «Мизону-л-авзон» аз 

дидгоҳи назарии Шамси  Қайси Розӣ, Насируддини Тӯсӣ ва Абдурраҳмони 

Ҷомӣ эҷодкорона истифода кардааст. Ин муҳаққиқи навоишиноси тоҷик таъкид 

намуда, ки Алишери Навоӣ бевосита аз ақоиди донишмандони арузшиноси 

форс-тоҷик кор нагирифта, бо заҳмати эшон тавассути рисолаи Абдуллоҳ 

Маҳмуди Ҳусайнӣ «Бадоеъу-с-саноеъ» ошноӣ пайдо карда будааст. Алишери 

Навоӣ баъди навиштани рисолаи арузи худ онро аз назари устодаш Мавлоно 

Ҷомӣ гузаронида, осудаву  хотирҷамъ ва қаноатманд мегардад. 

 Адабиётшинос ва матншиноси тоҷик Алии Муҳаммадии Хуросонӣ ҳам 

солиёни дароз аст, ки дар атрофи рӯзгору осори Мир Алишери Навоӣ, бахусус, 

доир ба «Девони форсӣ»-и адиб, корҳои ҷолибе анҷом дода меояд. Андешаҳои 

адабиётшиносии ӯ дар чаҳорчӯбаи таъсирпазирии Алишери Навоӣ – Фонӣ аз 

адабиёти форсии тоҷикӣ сурат гирифтааст. Вай ҳанӯз соли 1990 ба истиқболи 

550-солагии ин адиб ва мутафаккири Осиёи Марказӣ рисолаи хурде бо номи 

«Муносибатҳои дӯстона ва равобити эҷодии Ҷомӣ ва Навоӣ» [131]-ро 

навиштаву интишор дод. Дар он ба таври мухтасар муҳимтарин лаҳзаҳои ҳаёти 

эҷодии ин ду суханвари тавонои асри XV дар Ҳирот мунъакис гардидааст. Чун 

бузургдошти ин суханвари зуллисонайн дар пеш буд, аз оғози соли 1991 сар 

карда мавсуф як идда мақолаҳои худ, монанди «Пайванди ҷовидона», «Ғаввоси 

муҳити нуктадонӣ», «Хусраву Ҳофиз туро Фонӣ агар ҳодиянд», «Тафаккур 

ҳайкали» (бо ҳамқаламии Ӯлмас Ҷамол), «Аз рубоиёти «Девон»-и Фонӣ» ва 

ғайраро дар рӯзномаву маҷаллаҳои Тоҷикистон ба чоп расонид [186]. 

Ҳамзамон,  А. М. Хуросонӣ дар маҷаллаи «Фарҳанг» аз силсилаи қасоиди 

форсӣ-тоҷикии Навоӣ – Фонӣ «Ситтаи зурурия» ду қасидро ба чоп расонидаст 

[25, 119-123]. 

 Соли 1993 бошад бо заҳмати А. Муҳаммадӣ мунтахаби «Девони форсӣ»-и 

адиб ба ҳуруфи ниёгон тавассути нашриёти «Ирфон» чоп гардид [2], ки аз 

дастовардҳои назарраси ин навоишинос мебошад. Ӯ соли 2004 мақолаи худро 

бо номи «Таъсири Мавлоно Ҷомӣ дар эҷоди қасоиди форсӣ-тоҷикии Алишери 

Навоӣ – Фонӣ» [175, 22-29] дар Самарқанд ба чоп мерасонад, ки дар он доир ба 

«Девони форсӣ» андешаҳои нави муҳаққиқи тоҷик ҷой дорад. Мақолаи дигари 

ӯ «Таъсирпазирии Алишери Навоӣ – Фонӣ аз адабиёти форсии тоҷикӣ дар 

мисоли эҷодиёти Низомии Ганҷавӣ» [176, 18-22] низ дар шинохти ашъори 

форсӣ-тоҷикии суханвари зуллисонайн сухани нав аст. 

 Заҳмати дар навоишиносии тоҷик ахиран анҷомдодаи Алии Муҳаммадии 

Хуросонӣ таҳияву тадвин ва ба чоп расонидани «Девони форсӣ»-и Амир 

Низомиддин Алишери Навоӣ – Фонӣ мебошад [29]. Ин кори калонҳаҷм бо 

муқаддимаи мукаммал бо номи «Адиби номвару покизагавҳари ду адабиёт» ва 

шарҳи луғоту тавзеҳоти лозима буда, дар худии худ аз мукаммалтарин ва 

камиштибоҳтарин чопҳои «Девони форсӣ» маҳсуб меёбаду дар навиштани кори 

мо мададгори беминнат дониста мешавад. А. М. Хуросонӣ дар ҷодаи 

навоишиносӣ мақолаҳои дигар низ дорад. Хусусиятҳои фарқкунандаи корҳои 

анҷомдодаи ин навоишинос дар он аст, ки кӯшидааст бо далел ҳарф занад ва 

андешаҳои навошиносони пешини тоҷикро тақвият бахшад. 

 Дар ҷодаи навоишиносии тоҷик заҳматҳои А. Худойдодов [174], М.Р. 

Суюнов [163; 164; 165; 166], Б. Мақсудов [113; 114] низ назаррас ва омӯзанда 

буда, дар навиштани диссертатсияи мо аҳаммияти вижа доранд. Агар А. 

Худойдодов таъсири Хоҷа Ҳофизро дар адабиёти асрҳои XIV-XIX ӯзбек ба 

риштаи таҳқиқ кашида бошад, М.Р. Суюнов доир ба татаббуоти Навоӣ – Фонӣ 

ба ғазалиёти Ҳофизи Шерозӣ истодаву дар муқобилаву муқоисаи матни 

ғазалиёти форсӣ-тоҷикии Навоӣ – Фонӣ бо Хоҷа Ҳофиз хулосаҳои ҷолиби илмӣ 

баровардааст. Дар ин ишора хидмати Бадриддин Мақсудов дар он зоҳир 

мегардад, ки ӯ як нусхаи дастнависи қадими «Наводир-ул-ноҳия»-и Алишери 

Навоиро кашф ва тавсиф намудааст. Нусха дорои 598 ғазали ӯзбекӣ ва дигар 

анвои шеърист. 

 Корҳои дигаре, ки дар навоишиносии тоҷик ба диссертатсияи мо камтар 

иртибот доранд, метавон аз тарҷумаҳои осори ӯзбекии Алишери Навоӣ ба 

забони тоҷикӣ, монанди тарҷумаи достони «Фарҳод ва Ширин», ки онро ба 

таври мухтасар дар 2950 байт шоир Муҳиддин Аминзода тарҷума намуда буд 

[15], тарҷумаи асари дигари Алишери Навоӣ «Хамсат-ул-мутаҳайирин» ба 

қалами Абдулқодир Маниёзов интихобан анҷом ёфтааст, ёдовар гардид [16]. 

Тарҷумаи асари дигари поягузори адабиёти ӯзбекро, ки «Маҳбуб-ул-қулуб» 

ном дорад, донишманди тоҷик К. Олимов ба субут расонидааст [27]. Зиёда аз 

он чӣ гуфта шуд, доир ба рӯзгори сипаришуда ва мероси адабию илмии ба 

ёдгор мондаи Алишери Навоӣ дар навоишиносии тоҷик мақолаҳои ҷудогонаи 

дигаре, ки асосан муҳтавояшон фарогири рисолаву мақолаҳои дар боло 

зикршудаанд ва тарҷумаи анвои зиёди шеърии ӯзбекии мавсуф ба забони 

тоҷикӣ баргардон шудаанд, ишора намуд. 

 Ҳамин тавр, навоишиносии тоҷик ба муносибати таҷдиди ҳамоишҳои 

500, 525 ва 550-солагии бузургдошти ин адиби зуллисонайн зина ба зина 

доманаи васеътар паҳн намуд, ки шарҳаш то андозае дар боло гузашт. 

 Хулоса, шуруъ аз заҳматҳои таъсиргузори устод Садриддин Айнӣ то 

имрӯз дар Тоҷикистон навоишиносӣ пайваста дар амал буда, на танҳо 

саҳифаҳои адабиётшиносӣ ва тарҷума, зиёда аз ин бахши робитаҳои адабии 

тоҷикро бо мероси адабию фарҳангии ҳамсояҳои дерошнои худ ғанитару 

боровартар гардонидааст. Акнун ба шарофати сарварони ду кишвар: 

Тоҷикистону Ӯзбекистон муҳтарам Эмомалӣ Раҳмон ва муҳтарам Шавкат 

Мирзиёв оқилона барқарор гардидани дӯстии халқҳои тоҷику ӯзбек ва равнақи 

тоза пайдо кардани муносибатҳои ҳамаҷонибаи ин ду кишвар навоишиносӣ дар 

Тоҷикистон доманадортару густурдатар гардида истодааст.  

1.2. Мухтасари рӯзгору осори Алишери Навоӣ – Фонӣ 

 То ба имрӯз доир ба рӯзгори сипаришуда ва мероси адабию илмии Амир 

Низомиддин Алишери Навоӣ, ки ба забони форсии тоҷикӣ бо тахаллуси Фонӣ 

асарҳо эҷод намудааст, мақолаву рисолаву китобҳое навиштаву интишор ёфта 

бошанд ҳам, дар ин ҷо зурур дониста шуд, ки вобаста ба мавзуъ ва бо кадом роҳ 

ба навиштани осори бадеии форсии тоҷикӣ ворид гардидани ӯ варақе чанд 

бахшида шавад. 

 Шоир дар таърихи 17 рамазони соли 844 ҳиҷрӣ, ки баробар ба 9-феврали 

соли 1441 мелодӣ аст, дар шаҳри Ҳироти адабпарвар, ки дар он аҳд чун маркази 

сиёсию иҷтимоӣ ва адабию фарҳангии Хуросон шукӯҳу шони фавқулодда 

дошт, дар оилаи Муҳаммад Ғиёсиддини Кичкинабаҳодур, хидматгузори 

давлатии дарбори Темуриён, ба дунё омадааст. Падараш бо унвонҳои «Кичкина 

Баҳодур», «Кенҷа Баҳодур» ва «Кичик Бахшӣ» дар байни атрофиён маълум 

буда, аз туркони чиғатоисту муддате ҳокими шаҳри Сабзавор ҳам будааст. 

 Модари Алишери Навоӣ бошад, авлодан аз тоҷикони кобулӣ буда, дар 

дарбори Темуриён вазифаи бошарафтарини дарбори шоҳон доягиро иҷро 

мекардаву ба тифлакони навзоди онҳо шир медод. Минҷумла, модари Навоӣ ба 

Султон Ҳусайни Бойқаро аз шири ба фарзанд медодааш маконидааст, зеро онҳо 

тақрибан баробар ба дунё омада буданд. Аз ин рӯ, Султон Ҳусайн ва Алишер 

бародарони ширхӯраанд. Ду тағои Алишер; Мирсаиди Кобулӣ ва 

Муҳаммадалии Ғарибӣ низ аз аҳли адабу фарҳанги замон буда, дар бораашон 

устод С. Айнӣ менависад: «Алишер Мирсаиди Кобулӣ, ҳам Муҳаммадалии 

Ғарибӣ ном ду тағоӣ дошт, ки ҳар дуи онҳо ҳам шоир буданд. Муҳаммадалии 

Ғарибӣ аҳли музика ва аз назариёти музика ҳам хабар дошт» [1, 272]. 

 Алишери наврас дар чаҳорсолагӣ бо ҳамроҳии бародари ширхорааш 

вориди мактаби ибтидоии замон дар дарбор гардида, сабақ омӯхтааст. 

Аломатҳои хушзеҳнию рамузфаҳмӣ дар вай аз кӯдакӣ ҳувайдо мегардад ва дар 

баробари баровардани хатту саводи лозимаву фарогирии зарурати диния бо 

муҳаббати беандоза ба қироату азбар намудани «Гулистон»-у «Бӯстон»-и 

Саъдии Шерозӣ, «Мантиқ-ут-тайр»-и Фаридуддини Атор ва дигар осори бадеии 

адибони форсигӯй машғул мегардад, зеро бо он ки забони модарии вай ӯзбекии 

қадим буд, таҳсилро бо забонҳои форсии тоҷикӣ ва арабӣ фаро мегирифту 

минбаъд барои ду адабиёт, ду халқ хидмати шоиста карда омадааст [98].  

 Дар Ҳирот бо фавти Шоҳрух Мирзо (с. 1447) барои тахту ҷоҳу ҷалол дар 

байни авлоди Темуриён низоъҳои байниавлодӣ авҷ мегираду падари Алишер ба 

он кашмакашиҳо ҳамроҳ нагардида, бо хонаводааш соли 1447 ба сӯи Ироқ кӯч 

мебандад. Вай дар шаҳри Тафт ҳамроҳи падараш бо муаррихи маъруф 

Шарафуддин Алии Яздӣ (ваф. 1454) во мехӯранд, ки тафсилаш дар маҷлиси 

дувуми «Маҷолис-ун-нафоис»-и Навоӣ омадааст ва устод С. Айнӣ онро дар 

рисолаи «Алишери Навоӣ» бо тарҷумаи худ ин тавр овардааст: «... Падари 

фақир бо ҷамеаи бисёре аз фитнаи ҳаводиси рӯзгор, аз Ҳирот гурехта ба Ироқ 

мерафтанд. Дар роҳ, дар Тафт, ки ҷои таваллуди Мавлоно Шарафуддин Алии 

Яздӣ аст, шабона манзил карданд. Иттифоқо манзил дар пеши Мавлоно воқеъ 

шуда будааст. Баъд аз рӯз шудан бачагони гурезагон барои бозӣ ба хонақоҳ 

даромаданд... он вақт 6-сола будам. Мавлоно дар он ҷо бар болои суфае 

нишаста буданд. Онҳо барои киҳо будани мусофирон яке аз бачагонро ба пеши 

худ талабиданд, ки ман барои ба пешашон рафтан муваффақ шудам. Саволҳо 

доданду посухҳо гирифтанд ва ба ман дуои нек арзонӣ доштанд» [1, 273].  

 Фирориёни Ҳирот муддате дар Шероз мемонанд. Вақте Мирзо 

Абдулқосими Бобур (ҳокимият солҳои 1452-1457) ҳукумати Хуросонро зери 

фармони худ мегирад, соли 1452 Кичик Баҳодур ба Ҳирот бармегардад. Дар 

борабари дар тамоми давраи фирор бо омӯзишу андӯзиш фаро гирифтан, баъди 

бозгашт ба Ҳирот ӯ бо Ҳусайн Бойқаро ба таври ҷиддӣ ва пайваста таҳсилашро 

давом медиҳад. 

 Алишери Навоӣ баъди фавти падар бо сарпарастии Мирзо Абдулқосими 

Бобур дар мадрасаҳои Ҳироту Машҳад, албатта ҳамроҳи Ҳусайн Бойқаро, 

таҳсил карда, ба камол мерасад, рӯ ба олами пурасрори эҷод мениҳад, ки ин 

фаъолият аз соли 1457 оғоз мегардад. Вай дар баробари баҳра бардоштан аз 

улуми ақлию нақлӣ ба шеъргӯӣ машғул мегардад. Дар ин роҳ ба ӯ тағоҳояш 

Мирсаиди Кобулӣ ва Муҳаммадалии Ғарибӣ, шоирони шинохтаи Машҳад Саид 

Ҳасани Ардашер, Шайх Камоли Турбатӣ ва ғ. кӯмак менамоянд. Ҳанӯз дар 12-

13 солагиаш, агарчи ӯ шоир Шоҳии Сабзавориро надида буд, тариқи мактуб 

мукотиба дошта, аз ҷониби ӯ низ дастгирӣ ёфтааст. Ӯ соли 1464 аз Машҳад 

бармегардад ва маҳз дар ҳамин вақт муносибати шогирдию устодии Алишери 

Навоӣ ва Мавлоно Ҷомӣ сар мешавад [75, 93-94]. Вай илми қофияро аз рӯйи 

китоби Мавлоно Ҷомӣ «Рисолаи қофия» аз худи устодаш фаро гирифта 

будааст. Ин ҳама баёнгари онанд, ки ӯ бешубҳа аввалҳо ба забони форсии 

тоҷикӣ эҷод менамуд. 

 Мирзо Абдулқосими Бобур дармегузарад ва тахтро подшоҳи дигари 

темурӣ Абусаид (1459-1469) соҳиб гардида, Алишери ҷавонро аз мухолифони 

худ хонда, ӯро ба Самарқанд бадарға менамояду молу маноли падарашро ба 

ғорат мегирад. Дар Самарқанд Навоӣ танқисиҳои моддӣ дида бошад ҳам, вале 

дар иҳотаи донишмандону адибони он ҷо фарогири дониши хуб мегардад. 

 Уламову удабои Самарқанд, ба монанди Мирзо Ҳасани Суғдӣ, Мавлоно 

Улои Шошӣ, Мирзо Ҳоҷии Сафоӣ, Ҷавҳарӣ ва даҳҳои дигар, бахусус, ҳокими 

онвақтаи Самарқанд Амир Хоҷабек барояш дасти кӯмак дароз мекунанд. Дар 

ин муддат Мавлоно Ҷомӣ низ чанде ба Самарқанд ташриф меоварад ва эшон бо 

ҳам дар он ҷо хубтар шинос мешаванду байнашон робитаи ҳамаҷонибаи 

шогирдию устодӣ қавитар мегардад. 

 Соли 1469 шоҳ Абусаид дар муҳорибаи мутеъ намудани Ироқу 

Озорбойҷон ба қатл мерасад. Аз фурсати мувофиқ истифода намуда  Сулон 

Ҳусайни Бойқаро  ҳамон сол ба тахти Ҳирот менишинад ва бародари 

ширхорааш Алишерро ба дарбор даъват менамояд. Вай бо  радифи «Ҳилол» дар 

васфи Султон Ҳусайн Бойқаро қасидае навишта, ба дарбор ҳозир мешавад. 

Султони вақт нахуст ӯро муҳрдори давлатӣ таъйин намуда, соли 1472 ба 

мартабаи аморати вазорат мебардорад. Ҳаёти дарбор ба ӯ бисёр чизҳоро 

меомӯзонад. Дар аввал Алишери вазири дарбор ба Ҳусайн Бойқаро 

маслиҳатҳои оқилона ва ҷомеаписанд дода, адолатро то ҳадде ба чаҳорчӯба 

даровада, ба дахлу харҷи дарбор хиёнатро раво  намебинад, ба «дармондагону 

корафтодагон ёрӣ расонда, андозҳои миёншиканро аз байн бардошта, мардумро 

аз ҳукумат розӣ менамуд» [1, 198; 29, 10]. Ӯ чун ходими давлатӣ хираду 

донишашро ба адабиёту фарҳанги замон, ҳомии ҷомеаи дар паҳлӯяш буда ва 

осудагию ободӣ равона мекард. Мадрасаҳо месохту корвонсройҳо бино мекард 

ва ғ. Зиёда аз ин, ба ободонии шаҳри Ҳирот, гулгашту хиёбонҳои шаҳр ва 

майдонҳои он диққат равона намудани Алишери Навоии вазир аз фарҳанги 

волои ӯ башотар медиҳад. Вай ба онҳое, ки ба зебогии хиёбонҳои шаҳр 

вазифадор мешуданд, аз ҳисоби даромади дарбор моҳона таъйин карда буд.  

 Тавре медонем, вазифаи муҳрдорӣ,  пеш аз ҳама, дар дарбор он буд, ки 

тамоми ҳуҷҷатҳои дарбор, асноди воридотию  содиротӣ аз ҳамин роҳ анҷом 

дода  шуда, муҳр гузошта мешуду амалӣ мегардид. Алишери Навоӣ ба сиёсати 

давлат ворид гардида, ба таври оқилонаву аз рӯйи адолат ба умури давлатӣ 

муносибат мекард. Зарурияти пешомада ба масъулияти Алишери ҷавони ба 

майдони сиёсат воридшударо во медошт, ки  санадҳои бо имзову муҳри ӯ аз 

дафтари дарбор таъйидмегардида, ҳамчун ҳуҷҷатҳои расмӣ ва  итминонбахш 

бошанд ва дар онҳо чаҳорчӯбаи маъмулии ҳуҷҷатнигорӣ, ки пешиниёни 

давлатдор онро риоя мекарданд, нигоҳ дошта шавад. Ба ин ҳуҷҷатҳои гуногуни 

зиёде, ки  дар дарозои таърих ба мо мерос мондаанд, далолат мекунанд [104, 3-

5]. 

 Султон Хусайни Бойқаро, ки бо амри зарурат  ба Алишери Навоӣ 

наздикии хос дошт, беҳуда вайро вазири дарбор тайин накарда буд, зеро дар 

давлатдорӣ ва раванди он вазири доно бояд ҳамеша тимсоли сиёсат нақши 

боризи худро гузорад. Устод Саъид Нафисӣ доир ба хонадони Балъамиён сухан 

ронда, иқтибос аз «Сиёсатнома»-и  Низомулмулк овардааст: «Ҳар подшоҳе, ки 

бузург шуд ва дар ҷаҳониён фармон ёфт ва то қиёмат номи ӯ ба некӣ мебаранд, 

ҳама он буданд, ки вазирони нек доштандӣ… Ҳамчунин Сулаймон Алаҳи 

Салом чун Осафи Бархиё дошт ва хулафои  Банӣ-Аббосро чун олӣ Бармак ва 

Сомониёнро чун Балъамиён ва Султон Маҳмудро  чун Аҳмад Ҳасан ва 

Фахрудавларо Соҳиби Аббод» [7, 504]. Аз ин рӯ, Ҳусайн Бойқаро дар нимаи 

аввали давлатдориаш Амир Алишерро муҳрдору вазир тайин намуда, баъди 

чандин темурзодагон давлати муддате осудаи Хуросонро, ки пойтахташ Ҳирот 

буд,  ба по гузошт. Дар ин бора дар осори адабӣ ва  осори таърихии вобаста ба 

дарбори Ҳусайн Бойқаро навишташуда ҳуҷҷату санадҳои зиёде то ба имрӯз 

расидаанд, ки гӯёи  ҳол мебошанд.  

 Девони вазири   дар гузаштаи мамлакатдории мардуми Мовароуннаҳру 

Хуросон амалкунанда аз калонтарин девон ба шумор мерафт. «Тамоми 

девонҳои дигар тобеи он буда, ҳар сари вақт ба ӯ ҳисобот пешниҳод 

менамуданд. Сардори девон дар дарбор ба мавқеи хоса соҳиб буд. Вай баъди 

амир шахси дувум ба шумор мерафт», – навиштааст муъаррих Абдусаттор 

Мухторов [126, 99]. 

 Вақте мо ҳуҷчатҳои дар замони вазирии Алишери Навоиро дар заминаи 

таъйидҳои худи ӯ варақгардон менамоем, мебинем, ки вай барои мустаҳкам 

кардану пурқувват намудани ҳукумати Султон Ҳусайн Бойқаро пеш аз ҳама бо 

тадбиру силоҳ душманро мағлуб намудан ва бо роҳи адолат мардумро аз 

ҳукумат розӣ кунонидан медонисту инро ба гӯшу ҳуши Ҳусайн Бойқаро 

пайваста талқин мекард. 

         Бо маслиҳату машварати Алишери Навоӣ ба Ҳусайн Бойқаро яке аз 

ҷоҳхоҳон Ёдгор Мирзо, ки аз аберагони Шоҳрух Мирзо буд, аз байн бардошта 

шуд, чаро ки дар рикоби ӯ Алишер Навоӣ ҳамчун маслиҳатгару роҳнамо 

меистод. Вале Мирзо Ёдгор аз ҳокимони Озарбойҷону Ироқ ёрии калон 

гирифта, дубора ба Ҳирот ҳуҷум менамояду Ҳиротро баҳукмронии худ 

медарорад ва ба айшу нӯш дода мешаваду лашкариёнаш ба тороҷи мардум даст 

мебардоранд. Ин вазъияти ногуворро Султон Ҳусайн аз хабаррасонони худ 

шунида, дар Майлона Амир Алишерро ба хаймаи худ мехонад ва мегӯяд, ки: 

–  «Агар бар сари Мирзо Ёдгор ҳуҷум орем, умед аст, ки коре аз пеш 

барояд, шумо дар ин бора чӣ мегӯяд? 

Алишер ин фикрро тасдиқ карда гуфт: 

– Ин фикр, фикри бисёр хуб аст, лекин ин фикрро то вақти иҷро тамоман 

махфӣ нигоҳ доштан даркор аст. Агар ба ман ҳам намегуфтед, боз ҳам хубтар 

мешуд. 

Ҳусайн Бойқаро сабаби ин ҳама махфидории ин фикрро пурсид. Алишер 

гуфт: 

       – Шумо медонед, ки одамони мо ҳар рӯз гурехта ба пеши Мирзо Ёдгор 

рафта истодааанд, агар ин фикр тоеъ (паҳн) шавад, ҳеҷ чиз барои гурезагон 

мисли ин фикр дастовези хуб нест, ки ба ӯ баранд. Дар ин вақт ӯ кори худро 

эҳтиёт мекунад, ё ин ки аз мо пештар ӯ ба мо ҳуҷум мекунад» [1, 295-296]. 

Ниҳоят, ҳар ду – ҳам амиру ҳам муҳрдори амир пинҳонӣ нақшаи ҳуҷумро 

кашида бо лашкаре, ки 650 нафар буд [1, 296], ба Ҳирот шабехун мезаданду дар 

қаср Мирзо Ёдгорро пайдо намуда, назди Ҳусайн Бойқаро меоранду нобуд 

месозанд. Устод Садриддин Айнӣ менависад, ки «Агар дар ин маврид 

маслиҳати ҳакимона ва плани оқилона кашидаи Алишер намебуд, шоҳ гумон 

буд, ки муваффақ шавад» [1, 296]. 

 Амир Алишери Навоӣ дар баробари маслиҳатҳою роҳнамоиҳо ва аз рӯйи 

адолат кор гирифтан дар даврони ба мартабаи аморат ва вазорат расидан ба 

тамоми девонҳои амалкунандаи дарбори Ҳусайн Бойқаро; ҳам ба девони 

хазинадор, ки воридоту содироти давлат дар дасташ буд, ҳам ба девони расоил, 

ки нигаҳдорандаи кору сирри муҳимми давлатӣ буд, ҳам ба девони артиш, ки 

кишварро муҳофизат мекард, ҳам девони алоқа, ки аз девонҳои муҳимтарини 

давлатӣ ба шумор мерафт, ҳам ба девони муҳтасиб, ки аз болои бозорҳо, 

фурӯши маҳсулот, тарозудорӣ, ба сифати моли воридшуда ва ғ. назорат мекард, 

ҳуҷҷатҳои тартибдодаро шахсан аз назар мегузаронид, иштибоҳҳоро рафъ ва 

камбудиҳоро ба амир ҳисобот медод. 

 Дар замони вазирии Алишери Навоӣ ба сарварии адиб ва мутафаккири 

вақт Мавлоно Абдураҳмони Ҷомӣ (1414-1492) як гурӯҳи олификр дар Ҳирот 

пайдо шуданд, ки дастгиру ҳомии ӯ буданд. Мо инро дар ёддоштҳои ӯ, дар 

осори манзуму мансураш, бахусус, «Хамсат-ул-матаҳайирин»-и Навоии 

сиёсатмадор зиёд дучор меоем. Мавлоно Ҷомӣ дар дарбор ба мансабе мансуб ва 

ба корҳои дарборию сиёсӣ алоқае надошта бошад ҳам, барои ба вуҷуд омадани 

мақсадҳои олии Алишер кӯмак мерасонд. Боре Ҳусайн Бойқаро мехоҳад 

ҳокимони ё Ҳисор ва ё Қундузро аз миён бардорад ва он мулкҳоро ба тобеият 

дарорад. Ба ҳамин мақсад вай як сол ба Балх ҳуҷум кард, вале Султон Маҳмуд- 

писари Султон Абусаидро мағлуб карда натавонист. Пас ба Қундуз тайёрӣ дид.  

Алишери Навоӣ дар рикоби Султон Ҳусайн буду барои ба ин сафар баромадани 

шоҳ розӣ набуд, зеро дар он сафар хуну моли мардум беҳуда талаф мешуду он 

мулк ба дасти Ҳусайн Бойқаро намедаромад. 

 «Он кас (яъне, Ҷомӣ) ба фақир гуфта буданд, ки  «То тавонӣ, шоҳро аз ин 

сафар боздор ва агар ин матлуб сурат нагирифта  азмат  ҷазм шавад, ба ман 

навишта фиристон!» [5, 46]. 

 Сафари Ҳусайн Бойқароро ба Қундуз рафтан наметавонанд боздоранд. 

Алишер Навоӣ дар роҳи сафар ба Мавлоно мактубҳои пай дар пай менависаду 

ҷавобҳо мегирад. Устод Садриддин Айнӣ оид ба ин мактуботи устоду шогирд 

натиҷаи амиқе дарнаёфта, менависад: «Ҳайфо, ки Навоӣ дар ин масъала чӣ чора 

дидани Ҷомиро нанавиштааст ва аз ин мактуби ӯ ҳам, ғайр аз рубоие ҳарфи 

дигареро нақл накардааст. Аҷаб нест, ки ба сабаби сиёсӣ будани масъала, дар 

он замон махфӣ доштани он мактубро лозим дониста бошад» [1, 302]. 

 Ба нақша гирифтани тарҳи «Боғи Ҷаҳоноро» ва боғчаи шахсии «Фаноия» 

ва машваратҳои Ҷомӣ ва Навоӣ дар боби боғдорӣ аз ҳуҷҷатҳое мебошад, ки 

барои мо аз таваҷҷуҳи ҳокимон ба шаҳру шаҳрдорӣ ва ободкорӣ башорат 

медиҳанд.  

 Алишери Навоии вазири дарбор худ низ ба ободонии шаҳри Ҳирот 

диққати алоҳида дода, гулгашту майдонҳо ва ду тарафи роҳҳоро тозаву покиза 

ва сарсабз нигаҳ дошта, барои ин кор хизматгорон ҷудо намуда, аз хазинаи 

давлатӣ барояшон маош таъйин менамудааст. Ба ин маънӣ, ӯ дар як пора шеъри 

худ ба ниёзмандон муроҷиат намуда мегӯяд:  

Зи ҳавзи моҳиён дузданд моҳӣ, 

Ки аз халқ уфтода бар карона. 

Касе, к-ӯ ҳифз созад моҳиёнро, 

                   Муқаррар созам ӯро моҳиёна [621, 281]. 

 Дар баробари ҳамаи ин Алишери Навоии   вазир бештар ба девони хазина 

ва воридоту содироти давлат диққат медод, ки дар осори ӯ ва ишораҳои дигар 

дар ин боб ҳуҷҷатҳои боварибахш маҳфуз мондаанд. 

Алишери Навоӣ ҳуҷҷатҳои дарборро дуруст ба роҳ монда, ба тавсияи 

Султон Ҳусайн Бойқаро идораи молияи мамлакатро ба Ҳоҷӣ Қутбиддини Товус 

бовар мекунад. Ӯ бо ишораҳои Алишери Навоӣ бо мардум то ҳадде аз рӯйи 

муомилаи хуб муносибат мекард. Вале душманонаш, аз ҷумла Хоҷа Абдуллои 

Хатиб дар пеши Султон Ҳусайни Бойқаро ӯро ба хиёнаткорӣ муттаҳам карда, 

вазифаашро мегирад. Чун худи Абдуллои Хатиб ва атрофиёнаш хиёнаткории 

хазинаи давлатро мекунанд, бо ҷазо аз вазифа дур карда мешаванд, ки дар 

бораи ин ҳама имрӯз ҳам бо шарофати Навоӣ ҳуҷҷатҳое мондаанд.   

Дар бораи қувваҳои мусаллаҳи давлатии Хусайн Бойқаро ҳуҷҷатҳое 

мавҷуданд, ки аз овардани мисолҳои мушаххас дар ин ҷо сарфи назар шуд. 

Хулоса бо овардани чанд намуна ба равиши давлатдории Султон Ҳусайни 

Бойқаро бармеояд, ки дар сохтани дафтари давлатӣ ва девони вазорат аз Мир 

Алишери Навоии сиёсатмадор бамавриду ҳадафмандона кор гирифта будааст. 

Шояд заминаи бовариноки гузаштаи Амир Алишер дар оғози давлатдории 

султон Ҳусайни Бойқаро буд, ки ӯ беш аз чил сол дар Хуросон ҳокимият ронда 

буд. 

  Вале рақибони дарборӣ пайваста ба Алишери Навоӣ фишор меоварданд. 

Аз ин рӯ,  вай роҳи аз дарбору аз вазифаҳои доштанаш рафтанро ба устодаш 

Мавлоно Ҷомӣ иброз медорад. Мавлоно бошад, дар навбати худ, дар дарбор 

мондани Алишерро пайваста таъкид мекард. Мавсуф соли 1479 ҳокими шаҳри 

Ҳирот ва соли 1487 ҳокими Астаробод таъйин шавад ҳам, нисбат ба мансабу 

ҳукуматдорӣ дилсард буд. Аз ин рӯ, соли 1488 тарки ҳукумати Астаробод 

менамояд ва ба Ҳирот баргашта, минбаъд, дар  коргоҳи эҷодӣ ба навиштани 

осори бадеию илмиаш машғул мегардад, муносибаташ бо Мавлоно Ҷомӣ аз 

устодию шогирдӣ ба падарию писарӣ табдил меёбад. Эшон дар якҷоягӣ бо аҳли 

адабу фарҳангу ҳунари шаҳри Ҳирот маҳфилҳои эҷодӣ мегузарониданд, бо 

маслиҳати якдигар асари нав эҷоду ба асарҳояшон номгузорӣ мекарданд ва 

зиёдтар аз ҳама ба аҳли илму адабу фарҳангу ҳунари Ҳирот сарпарастӣ 

менамуданд. Вале даргузашти Мавлоно Ҷомӣ (18-уми муҳаррами соли 898 / 9-

уми ноябри соли 1492 мелодӣ) барои Алишери Навоӣ шикасти калоне дар 

зиндагонияш буд. Минбаъд Алишери Навоӣ рӯҳан танҳоӣ мекашид.  

 «Дар ин муддат вазъи сиёсии Хуросон бад шуда, зиддияти дарборӣ авҷ 

гирифта, мамлакат рӯ ба таназзул мениҳод. Султон Ҳусайни Бойқаро барои аз 

даст надодани тахту тоҷ тамоми имкониятро истифода намуда, ба вилоятҳо 

лашкар мекашад, то шӯришҳои ба муқобилаш хезондашударо пахшу ором 

намояд. Охирҳои моҳи декабри соли 1500, вақте ки Ҳусайн Бойқаро аз 

Астаробод ба Ҳирот бармегардад, Алишери Навоӣ бо калоншавандагони шаҳр 

ба пешвози ӯ мебарояд... ва сардии зимистон ба ӯ таъсир мекунад» [29, 13]-у 

маризи ҷогаҳӣ мешавад ва 12-уми моҳи ҷимодуссонии соли 906 ҳиҷрӣ (баробар 

ба 13-уми январи соли 1501) аз дунё дамегузарад. Ин мусибати сахти ба сари 

Ҳиротиён омадаро Ғиёсиддини Хондамир дар асари худ «Макорим-ул-ахлоқ» 

ин тавр забту сабт намудааст, ки хеле риққатовар ва таъсирбахш садо медиҳад: 

«Алассабоҳ, ки хуршеди ховарӣ аз сақфи нилуфарӣ монанди шуълаи андуҳ аз 

даруни мотамзадагон зоҳир шуд, ин хабари кулфатасар дар доруссалтанати 

Ҳирот иштиҳор ёфта, нолаи конуни даруни хавосу авом дар гунбази сипеҳри 

мудаввар ғулғула андохт, чархи ахзар ба мувофиқати асҳоби он таъзия кисвати 

нилгуни санҷобу саҳоб дар бар фиканда, ба ҷои ашк қатароти борон резон сохт. 

Уламои аъломро аммомаи иззат аз сар афтода, мутаҳаййир шуданд, ки дигар 

тарбият аз кӣ ёбанд ва фузалои лозимулэҳтиромро ридои шикебоӣ чок гашта, 

натавонистанд, ки минбаъд ба маҷлиси кӣ шитобанд... Дар ин таъзияи Алишери 

Навоӣ қариб ҳамаи шаҳрвандони Ҳирот иштирок карданд ва тобути ӯро бо як 

шӯру ғавғои шаҳрошӯб даст ба даст бардошта, ба идгоҳи Ҳирот бурданд ва 

баъд адои маросими ҷаноза ба ҷомеи худи ӯ, ки дар он ҷо барои мақбараи худ 

гунбазе бино карда буд, бурда дафн карданд...» [ 29, 13]. 

 Яке аз дӯстон ва ҳамсуҳбатони Амир Алишер  Мавлоно Соҳиб, ки бо ҳам 

зарофатгӯиҳое доштаанд, марсияе бар марги Амир Алишери Навоӣ дар 5 банди 

таркиббанди  8-байтӣ дорад, ки абёти аввалаш ин асту бо сӯзу гудоз ва 

муҳаббати дӯстона гуфта шудааст: 

   Эй фалак, бедоду бераҳмӣ бад-ин сон кардаӣ 

   В-эй аҷал, мулки ҷаҳонро боз вайрон кардаӣ. 

   Карда бар ҷонҳо камин, бинҳодаӣ доми ано, 

   Ҳар замон аз кинаҷӯӣ қасди сад ҷон кардаӣ... [24, 244]. 

 Алишери Навоӣ умри кам дида бошад ҳам, тамоми фаъолияти давлатӣ, 

адабӣ ва илмиашро барои беҳбудию осудагии мардум бахшидааст. Дар бораи 

сохтани мадрасаҳову хонақоҳу масоҷид, роҳҳои корвонгарду работҳои 

бешумор, ҳавзҳои сангину ҳаммомҳо ва кӯпрукҳое, ки бо сарварии вай дар 

Ҳироту атрофу акнофи он бунёд гардидаанд, чӣ дар маъхазҳо ва чӣ дар асарҳои 

илмии ба ӯ бахшидашуда хеле зиёд гуфта шудааст, ки ҳоҷат ба такрор нест.  

 Хулоса, некию некӯкории вай на камтар аз шуҳрати адабию илмиаш 

баршумурда шуда, чун умри бардавоми ӯ то ҳол ёдоварӣ мегардад. 

 Имрӯз ба Амир Алишери Навоӣ дар заминаи осори адабӣ ва илмии 

бамеросмондаи ӯ баҳо дода мешавад. Аз ин рӯ, зарур дониста шуд, то шаммае 

аз раванди эҷодиёти ӯро аз оғоз то охир, баршуморем, то равшантар гардад, ки 

чаро мавсуфро суханвари зуллисонайн хондаанд. Ба ин ишораи худ мо пеш аз 

ҳама ба аввалин муҳаққиқи ҳаёту эҷодиёти Алишери Навоӣ ба ишораҳои 

Мавлоно Ҷомӣ муроҷиат менамоем, ки дар «Баҳористон» гуфтааст: «Ва агарчи 

вайро (Алишери Навоӣ дар назар аст – Д.Т.) ба ҳасби табиат ва вусъати 

қобилият ҳар ду навъи шеър: туркӣ ва форсӣ муяссар аст, аммо майли табъи 

вай ба туркӣ аз форсӣ бештар аст ва ғазалиёти вай ба он забон аз даҳ ҳазор 

(байт – Д.Т.) зиёдат хоҳад буд. Маснавиёте, ки дар муқобалаи «Хамса»-и 

Низомӣ вуқуъ ёфта, ба сӣ ҳазор (байт – Д.Т.) наздик ва ҳамоно, ки ба он забон 

беш аз вай ва беҳ аз вай касе шеър нагуфтааст ва гавҳари назм насуфта. Ва аз 

ҷумлаи ашъори форсии вай аст қасидае, ки дар ҷавоби қасидаи Хусрави 

Деҳлавӣ, ки мусаммост ба «Дарёи Аброр», воқеъ шуда ва муштамил аст дар 

бисёре аз маонии дақиқа ва хаёлоти ғарибаи латифа ва матлааш ин аст. Байт: 

Оташин лаъле, ки тоҷи хусравонро зевар аст, 

Ахгаре баҳри хаёли хом пухтан дар сар аст...» [48, 160].  

 Пештар ишора гардида буд, ки Алишери Навоӣ тарбия ва таҳсили худро 

ба забони форсии тоҷикӣ ва арабӣ гирифтааст. Оғози шеъргӯии ӯ бошад ба 

забонҳои форсии тоҷикӣ ва ӯзбекии қадим буда, дар форсии тоҷикӣ «Фонӣ» ва 

дар туркии ӯзбекӣ «Навоӣ» тахаллус интихоб намуда буд. Мо дар ин назарем, 

ки ӯ шеъри аввалинашро ба забони форсии тоҷикӣ гуфтааст, зеро соҳибзавқи ба 

забони форсии тоҷикӣ таҳсилнамуда ва «... аз мактаби адабии Абуабдуллоҳи 

Рӯдакию Абулқосими Фирдавсӣ, Саъдию Ҳофизи Шерозӣ, Низомии Ганҷавию 

Амир Хусрави Деҳлавӣ, Фаридудини Аттору Камоли Хуҷандӣ, Абдуррамони 

Ҷомӣ ва дигарон сабақгирифта бояд нахустабёти таронаи дили худро бо ин 

забон гуфта бошад» [29, 15].  

 Алишери Навоӣ эҷодиёти худро бо гуфтани ашъори форсии тоҷикӣ ҳусни 

оғоз бахшида, баъдан бо забони модарӣ ба эҷоди асарҳои калонҳаҷми назмию 

насрӣ, осори таърихӣ, рисолаҳои илмӣ ва таҷумаи бадеӣ иштиғол меварзад. 

Тибқи асноди мавҷуда ва хабари маъхазу сарчашмаҳо ӯ беш аз чиҳил асар 

навишта будааст. «Бадеъ-ул-бодия» девони нахустини адабии зуллисонайн ба 

забони модарияш буда, он соли 1470м. ҷамъ ва таҳияву тадвин мегардад. Шоир 

дар баробари фаъолияти пайвастаи  давлатӣ солҳои 1480-1487 девони дигари 

худ «Наводир-ул-ноҳия»-ро мураттаб месозад. Вай баъдтар бо маслиҳати 

устодаш Мавлоно Ҷомӣ ҳамаи ашъори ғиноии ба забони модарӣ 

эҷоднамудаашро ҷамъ намуда, дар чаҳор девон бо номҳои «Ғароиб-ус-сағир», 

«Наводир-уш-шубоб», «Бадо-еъ-ул-васат» ва «Фавоид-ул-кабир» тақсим 

менамояд. Ин заҳмат бо номи «Чаҳор девон» низ маъруфу машҳур ва аз 

навъҳои ғазал, мустазод, мухаммас, мусамман, тарҷеъбанд, таркиббанд, 

маснавиҳои хурд, соқинома, қитъа, рубоӣ, муаммо, чистон, туюғ ва фард 

иборат буда, беш аз 22450 байтро фаро гирифтааст. Аълохон Афсаҳзод 

менависад, ки «Ҳамид Сулаймон дар рисолаи доктории худ, ки дастнависи онро 

мутолиа карда будам, ҷамъулҷамъ ашъори «Чор девон»-ро 31320 адад муайян 

карда, анвоъ ва ҳаҷми онҳоро ба тарзи зайл меорад: 

 Ғазал:           650   650   650   650  = 2600  адад,  20003  байт 

 Мустазод:     1        1        1       1     =  4 адад,          28 байт 

 Мухаммас:    3       3         2       2     = 10 адад,        177 байт 

 Мусаддас:     1       1         2       1     = 5 адад,          117 байт 

 Мусамман:    –       –         –       1     = 1 адад,          28 байт 

 Тарҷеъбанд:  1       1        1       1      = 4 адад,          369 байт 

    Таркиббанд:  –      –         1       –      = 1 адад,           56 байт 

 Маснавӣ:        1      –         –       –     =  1 адад,        148 байт 

 Қасида:        –        –      –        1      = 1 адад,            91 байт 

 Соқинома:   –        –      –        1      = 1 адад,           458 байт 

 Қитъа:         50      50    60      50    =  210 адад,        503 байт 

 Рубоӣ:        133      –        –      –     = 133 адад,         266 байт 

 Муаммо:     52       –        –      –     =  52 адад,            54 байт 

 Чисто:          –        –       10     –     =  10 адад,            40 байт 

 Туюғ:   –        –       13     –      =  30 адад,             26 байт 

 Фард:           –        –       86     –     =  86  адад,             86 байт 

  

 Аз рӯйи ҷадвали боло бо вуҷуди маҷудияти 16 навъи шеър, дар лирикаи 

ӯзбекии Навоӣ ҷои асосиро ғазал мегирад» [76, 96-97].  

 Бояд гуфт, ки ин иқтибос барои он оварда шуд, ки ғазалҳои ӯзбекии 

Алишери Навоӣ аз рӯйи теъдод бо ғазалҳои форсӣ-тоҷикии ӯ маълум шуда 

истад. Дар бораи ғазалҳои форсӣ-тоҷикии шоир бошад дар фаслу бобҳои 

баъдии диссертатсия муфассалтар сухан хоҳад рафт.  

 Тибқи маълумоти умумии навоишиносон ғазалҳои ӯзбекӣ аз ашъори 

ғиноияш ҷои аввалро доро буда, мавзуву муҳтавои ин ғазалҳо, аз як тараф, агар 

таъсири беш аз 500-солаи адабиёти форсии тоҷикии гузаштаи ӯ бошад, аз 

тарафи дигар, фарогирандаи рӯҳияи замони эҷодкор мебошанд, ки ин мавзуи 

дигари доманадор аст. Дар ин бора бештар аз ҳама навоишиносони ӯзбек ҳадс 

задаанд. Дар ин ғазалҳо аксар ба тасвири ҳолати зоҳирию ботинии ошиқ, бурду 

бохти ошиқ дар роҳи ишқ, ҳусну ҷамоли баркамол ва бевафоию нозу истиғнои 

маъшуқа, бо ҷамолу камол худбинии маъшуқа, шаҳди висолу дарди ҳиҷрони 

ошиқон, сифати фаслҳои сол, бахусус, баҳори сарсабз бо домани пур аз гулу 

лола, ғанимат доштани ҳар лаҳзаи умр, зиндагии шодмон бо маю майгусорӣ, 

соқии ҷонпарвар ва ғ. метавон дучор омад:  

  Субҳ откурдӣ сабо гулбарги хандон муждасин, 

 

  Ё кӯнгул тонти Масиҳ анфосидин жон муҳдасин. 

 

  Ё фалак берди йиғи, кӯр айлаган Яъқубнинг, 

Кӯзлари очиқмоқ учун моҳи Канъон муждасин. 

Не гули хандон, не Юсуфдур, не Исо муждасин, 

Топти бир маҳжур ӯлар ҳолатда жонон муждасин... 

Эй Навоий, шоми ҳижрон ийғларим дафъ ӯлдиким, 

Субҳ эткурди сабо гулбарги хандон муждасин! [22, 575 ].  

 Ин чанд байти як ғазали  Алишери Навоӣ аз байни 3130 ғазали ӯзбекии 

шоир ҳоҷат ба тарҷумаи таҳтуллафз надорад. Субҳу сабо, гули хандон, дами 

Масеҳо доштани боди саҳаргоҳӣ, ба кӯрии Яъқуб биноӣ додани моҳи Канъон, 

ба ошиқи маҳҷур расидани муждаи ҷонона, шоми ҳиҷронро паси сар кардани 

симои ғиноии ғазалу дафъу нобудии ҳиҷронро дархостан ва ғ. худ ба худ 

мазмуну муҳтавои ғазали нишотовар будани онро нишон медиҳад. 

 Аз асарҳои калонтарини манзуми Алишери Навоӣ «Хамса»-и ӯ ба шумор 

меравад, ки байни солҳои 1483-1486 навишта шуда, достонҳои «Ҳайрат-ул-

аброр», «Фарҳод ва Ширин», «Лайлӣ ва Маҷнун», «Саъбаи сайёра» ва «Садди 

Искандарӣ»-ро фарогир мебошад. «Хамса»-и адиб аз 27 ҳазор байти иборат 

буда, дар пайравии «Хамса»-ҳои Ҳаким Низомии Ганҷавӣ, Амир Хусрави 

Деҳлавӣ ва илҳом аз «Ҳафт авранг»-и Мавлоно Абдурраҳмони Ҷомӣ иншо 

гардидааст. Дар бораи «Хамса»-и Алишери Навоӣ устод С. Айнӣ навишта буд: 

«Навоӣ ... асарҳои муҳимми худро ба забони ӯзбекӣ навишт. Чунончи худи ӯ 

дар ин хусус дар муқаддимаи «Ҳайрат-ул-аброр», ки китоби якум аз 5 китоби 

«Хамса» аст, баъд аз мадҳ кардани Низомӣ, Хусрав ва Ҷомӣ, ки онҳо ҳам 

«Хамса» навиштаанд, мегӯяд (тарҷума айнан): 

  Форсӣ чун гашт дар эшон адо, 

  Туркӣ кунам, нест аҷаб, ибтидо. 

Форс чу хурсанд шуд аз он гуҳар, 

  Турк ҳам ар шод шавад, хубтар. 

  Ман, ки дар ин роҳ ниҳодам қадам, 

  Ҳаст умедам, ки бигирам қалам. 

  Роҳбарӣ карда Низомӣ маро, 

  Ёр шавад Хусраву Ҷомӣ маро... [12, 337].  

 Ин андешаро ҳамоно Мавлоно Ҷомӣ тақвият бахшида буд, ки гуфтаҳои 

Мавлоноро болотар овардаем. 

 Асари дигаре, ки Алишери Навоӣ ба забони туркии ӯзбекӣ навиштааст, 

«Маҷолис-ун-нафоис» мебошаду дар ҳукми тазкира аст. Вижагии ин асари 

адибро дар он мебинем, ки матни тазкира ба забони туркии ӯзбекӣ бошад ҳам, 

муаллиф намунаи ашъори шоиронро ба ҳамон забоне, ки навиштаанд, бо ҳамон 

забон иқтибос менамояд. Дар ин ҷо пеш аз ҳама ашъори шоирони форсизабон 

ва туркизабон дар назар аст. Вай дар ин асари худ аз суханвароне ёд кардааст, 

ки ба аҳди худаш наздик даргузаштаанд. Муаллиф аз  ҳамзамонони суханвараш 

ёд намуда, ба лаҳзаҳои алоҳидаи ҳаёташон таваҷҷуҳ карда, барои таъйиди 

фикраш намунае аз ашъори эшонро меорад. Дар ин асари Алишери Навоӣ дар 

бораи 459 адиби шинохтаву ношинохта сухан меравад, ки 95 фоизи онҳо ба 

забони форсии тоҷикӣ асар эҷод кардаанд. Боқимондагон адибони дузабонаанд, 

ки ба забонҳои форсии тоҷикӣ ва туркии ӯзбекӣ шеър гуфтаанд. Тазкираи 

«Маҷолис-ун-нафоис» байни солҳои 1497-1498 навишта шуда, ба забони 

форсии тоҷикӣ низ тарҷума шудааст [24]. 

 Асарҳои дигари ин суханвари зуллисонайн «Муҳокимат-ул-луғатайн» 

(соли таълиф 1500 буда, оид ба забонҳои форсии тоҷикӣ ва ӯзбекии қадим ба 

таври қиёсӣ мулоҳизаронӣ шудааст), «Таъхири анбиё ва ҳукамо» (асари 

таърихӣ буда, доир ба асотири зардуштию юнонӣ ва исломӣ баҳсҳои илмӣ 

дорад), рисолаи «Мизон-ул-авзон» (дар омӯзиши назарияи адабиёт, хоса вазни 

аруз дар назми ӯзбекии қадим), «Маҳбуб-ул-қулуб» (дар пайравӣ аз 

«Гулистон»-и Саъдӣ ва «Баҳористон»-и Ҷомӣ), «Хамсат-ул-мутаҳайирин» 

(ёддоштҳо дар бораи дӯсту устодаш Мавлоно Ҷомӣ), «Ҳолоти Саид Ҳасани 

Ардашер», «Ҳолоти Паҳлавон Муҳаммад» (хотираҳои дӯстон) ва «Таърихи 

мулки Аҷам» (асари таърихӣ) баршуморида шудаанд.  

 Ҳамчунон ӯ асарҳои «Вақфия», «Муншаот», «Чиҳил ҳадис» дорад, ки 

ҳамашон ба наср навишта шуда, дар таърихи адабиёти ӯзбек мақоми арзанда 

доранд. 

 Заҳмати Алишери Навоӣ дар тарҷумаи бадеӣ аз забони форсии тоҷикӣ ба 

забони модариаш назаррас мебошад. Ҳамин аст, ки вай соли 1499 маснавии 

Шайх Фаридуддини Аттор «Мантиқ-ут-тайр»-ро бо номи «Лисон-ут-тайр» 

тарҷумаи озод намудааст [3]. 

 Дар тарҷума вазну қофияву радифҳо, муҳтавои асари Шайх Аттор, шакли 

пурраи бисёр байтҳо, рӯҳия ва ғояи асар нигоҳ дошта шуда, дар баёни нукоти 

ваҳдати вуҷуд ва масъалаҳои ирфону сӯфигарӣ афкори Аттори Нишопурӣ  

устодона ба забони ӯзбекии замонаш баргардонида шудааст. Масалан, вақте 

Ҳудҳуд ҷавоби ҳамаи парандагонро мешунаваду аз бештари онҳо ҷавоби инкор 

мегирад, ба эшон муроҷиат намуда мегӯяд: 

   Ҳудҳуд он гаҳ рафт, ай беҳосилон, 

   Ишқ кай некӯ бувад аз бедилон? 

   Ай гадоён, чанд аз ин беҳосилӣ, 

   Рост н-ояд ошиқию баддилӣ? 

   Ҳар киро дар ишқ чашме боз шуд, 

   Пойкӯбон омаду ҷонбоз шуд [3, 86] . 

 Ҳамин абёт дар «Лисон-ут-тайр»-и Алишери Навоӣ ба таври зайл тарҷума 

шудааст: 

   Деди Ҳудҳуд: «К-эй наҳифи мустаманд, 

Ҳимматинг пасту ӯзунг дуну нажанд. 

Тан нечаким бор эса пасту дижан, 

Ҳиммат ар бӯлса бийик-ондин неғам. 

Чунки бу иш келди бешак ишқ иши, 

Кимки ошиқ эрмас, ул эрмас киши [23, 190] .  

 Алишери Навоӣ ҳатто қисматҳои зиёди «Маниқ-ут-тайр»-ро азбар 

медониставу навиштааст, ки «Дар танҳоиям «Забони мурғон» маро дамсоз ва 

марҳами роз буд ва ба дигар чизҳо камтар майл мекардам» [19,  15]. Муҳаббати 

Алишери Навоӣ ба осори Аттори Нишопурӣ аз оғози фаъолияти ҳаматарафааш 

зиёд ва дар замони вазириаш рӯйи марқади Аттор дар Нишопур мақбарае 

созонида будааст. Баъд мавсуф тарҷумаи озоди «Нафоҳат-ал-унс»-и 

Абдураҳмони Ҷомиро бо номи «Насоим-ул-муҳаббат» ба сомон мерасонаду ба 

ҳамзабононаш пешкаш медорад. 

Паҳлуи дигари фаъолияти эҷодии Алишери Навоиро навиштани асарҳо ба 

забони форсии тоҷикӣ ташкил медиҳанд. Тавре гуфта шуд, таълими асосии вай 

бо забонҳои форсии тоҷикӣ ва арабӣ будааст. Ин ба мавсуф имконият медиҳад, 

ки  дар баробари ба забони модариаш хастанопазирона ба эҷод машғул будан 

асарҳои мондагори форсии тоҷикӣ нависад. Гуфта шуд, ки тахаллуси Алишер 

дар осори форсии тоҷикии ӯ «Фонӣ»-ст. Вай ин забонро баробари забони 

модариаш азиз медошт, бо ин забон рисолаҳо менавишт, асарҳои манзуми 

ғиноӣ меофарид, бо дӯстонаш, аз ҷумла Мавлоно Абдуррамони Ҷомӣ, 

муросилаи доимӣ дошт. Имрӯз аз мероси адабии форсии тоҷикии Алишери 

Навоӣ – Фонӣ метавон «Муфрадот», «Рисолаи тирандозӣ» ва «Девони форсӣ»-и 

ӯро, ки бештар машҳур мебошанд, ном бурд. 

Рисолаи «Муфрадот» дар илми муаммо буда, ҳанӯз дар замони 

нигорандаи он маъруфияти беандоза дошт ва ҳамчун китоби таълимию дарсии 

толибилмони мадрасаӣ  ва завқмандони худомӯз истифода мегардид. Рисолаи 

мазкур баробари навишта шудан аз назари Мавлоно Абдурраҳмони Ҷомӣ 

гузаронида мешавад. Мавлоно Ҷомӣ «Муфрадот»-ро хонда, писандида,  баъди 

мутолиа дар хотима ин тавр мегӯяд: 

 Ин нусха, ки шуд ба номи саъйи ту тамом, 

 Маҳбуби табоеи хавос асту авом. 

 Дар фанни муаммо зи машоҳири киром, 

 Кас чун ту надидам, ки бурун орад ном! 

Устод Садриддин Айнӣ дар алоқамандӣ ба рисолаи «Муфрадот»-и 

Алишери Навоӣ – Фонӣ дуруст арз намуда буд, ки «Ҳарчанд дар замони мо 

муаммо аҳаммияте надорад, аммо аз он ҷо, ки ин жанр дар вақташ дар таърихи 

адабиёт роли калонеро бозӣ кардааст ва Шарафуддин Алии Яздӣ, Мавлоно 

Алои Шошӣ, Ҷомӣ ва Навоӣ барин устодон дар ин жанр машғулӣ карда, бисёр 

вақти худро сарф намудаанд...» [1, 367] . 

Барои он ки ба умқи маънии муаммо ва маҳорати Алишери Навоӣ – Фонӣ 

дар гуфтани муаммо эътимод дошта бошем, муаммое аз эҷодкардаҳои ӯро 

иқтибос менамоем. Масалан,  вай дар эҷоди қасидаи форсии тоҷикӣ дасти 

тавоно дошта, қасидаи «Туҳфат-ул-афкор»-и худро дар пайравӣ аз қасидаҳои 

«Дарёи аброр»-и Амир Хусрави Деҳлавӣ ва «Луҷат-ул-асрор»-и 

Абудурраҳмони Ҷомӣ гуфтааст. Бояд гуфт, ки бештари абёти ин қасида ба 

усули муаммо гуфта шудааст: 

Шаҳ, ки ёд аз марг н-орад, з-ӯст вайронии мулк,   

  Хусрави беоқибат хусри билоду кишвар аст! [29, 50].  

Ин ҷо маънии зоҳирии матн равшану фаҳмост. Лекин муаллиф зиёну 

зарари шаҳру мамлакат будани подшоҳи беоқибатро бо истифода аз санъати 

муаммо боз ҳам ҷолибтар намудааст. Дар мисраи дувум агар «хусрав» (подшоҳ) 

беоқибат шавад, яъне  ҳарфи охири он «вов» афтаду аз миён бардошта шавад, 

«хуср» мемонад, ки ба маънии «зиён» ва «зарар» бошад. 

Дар шеър истифода бурдани муаммо аз фазилатҳои хосаи Алишери 

Навоӣ, бахусус, дар ашъори форсии тоҷикиаш, будааст. Дар як қитъа шеъри ӯ, 

ки таърихи дар Мозандарон кушта шудани амир Муҳаммад Амин ном золим 

дар соли 900 ҳиҷрӣ (1495 мелодӣ), ки аз амалдорони Султон Ҳусайни Бойқаро 

буд ва ба Ҳирот овардани сари ӯ эҷодкор тарзи гуфтори муамморо ба кор 

бурда, мегӯяд: 

 Нуҳсад аз ҳиҷрат гузашта аз суйи Мозандарон, 

 З-иқтизои чарх бас амри ғарибе рӯ намуд. 

 Золимеро кушта сӯйи шаҳр «оварданд сар», 

Он чи оварданд, қатлашро ҳамон таърих буд [29, 411].  

 Дар ин ҷо «он чи оварданд» сари «золим» аст. Дар ин мисол сари «золим» 

бо қоидаи муаммо ҳарф «изғи»-ист, ки ба ҳисоби абҷад 900 мебошад ва ғайра. 

 Бо овардани гуфтаҳои болоӣ фаъолияти адабию илмӣ ва фарҳангии 

Алишери Навоӣ хотима намеёбад. Вай, ки яке аз хизматгорони бонуфузи 

дарбори Султон Ҳусайни Бойқаро буд, дар муддати заҳамоташ дар дарбор 

адибонро ҳамаҷиҳата дастгирӣ менамуд, бар манфиатиҷомеа биноҳову 

корвонсаройҳо бино мекард, ба санъати нафиса диққати махсус равона 

менамуд, бо олимон ва адибони болаёқат фармоиши навиштани асарҳои 

алоҳидаро мефармуд ва ғ. Дар «Маҷолис-ун-нафоис»-и Алишери Навоӣ номи 

суханваронеро, монанди Мавлоно Алии Зардӯз, Ҳавоии Наққош, Хитоии 

Саҳҳоф, Мирҳайдар, Муҳаммад Араб, Мир Муфсилӣ, Хоҷа Муайяд ва чанде аз 

дигарон, ки дар муфлисию нодорӣ рӯзгори худро ба сар мебурданд, пайваста 

дасти кӯмак дароз мекард. Устод Садриддин Айнӣ дар рисолаи «Алишери 

Навоӣ» дар ин бора аз диди илмӣ менависад: «Вақте ки Алишери Навоӣ ба сари 

кор омад, ӯ ба тарбия кардани кадрҳои кӯҳна, фоида бурдан аз онҳо ва ба 

расонидани кадрҳои нав даромад ва дар ин кори худро бо мувафақият пеш 

бурд» [ 1, 376]. 

 Зиёда аз ин бо ташаббусу маслиҳатҳои Алишери Навоӣ «Шарҳи фароиз»-

и Аҳмади Тафтазолӣ, «Тафсири форсӣ»-и Ҳусайни Кошифӣ, «Шарҳи арбаин», 

«Шарҳи устурлоб», «Ҳошияи шарҳи «Ҳикоят-ул-ҳикмат»-и Мавлоно 

Фасеҳиддин, «Шарҳи мушкот»-и Хоҷа Имодуддини Абҳарӣ, «Рисолаи 

фаросат»-и Ғиёсиддин Муҳаммад, асарҳои манзуму мансури Мавлоно 

Абудурраҳмони Ҷомӣ, «Рисолаи қофия»-и Мир Бурҳониддин Атоулло, 

«Рисолаи муаммо»-и Камолиддин Мирҳусайн, «Юсуф ва Зулайхо»-и Хоҷа 

Масъуди Гулистонӣ, «Маосир-ул-мулук» ва «Хулосат-ул-ахбор»-и Ғиёсиддини 

Хондамир ва даҳҳо асари дигар навишта шуда буданд, ки бештари онҳо имрӯз 

ҳам дар хидмати илму адабу фарҳанги мардуми Осиёи Марказӣ қарор доранд. 

 Дастгирӣ ва парастории Алишери Навоӣ аз рассомони маъруфи замонаш 

Маҳмуди Музаҳҳиб, ки аз нодиракориҳои ӯ кашидани расми худи Амир 

Алишер аст, Беҳзод, ки имрӯз шуҳрати оламгир дорад, дар саҳфаҳои осори 

таърих нақш бастаанд, кам нест. 

 Дар фароварди ин фасл гуфтанием, ки Амир Алишери Навоӣ дар нимаи 

дувуми қарни XV дар шаҳри Ҳирот зиндагӣ ва фаъолият намуда, бо ақлу 

хиради солим, табъи модарзоду азалӣ ва аз ҳақиқати замон кор гирифта, дар 

баробари масруфиятҳои зиёд дар умури давлатию ҷамъиятӣ ба забонҳои 

модарияш ва форсии тоҷикӣ осори адабию илмии гаронмоя ба мерос 

гузоштааст, ки яке аз онҳо «Девони форсӣ»-и ӯ ба шумор меравад. 

1.3. Мавқеи «Девони форсӣ»-и Алишери Навоӣ – Фонӣ дар эҷодиёти  

шоир ва  чопҳои анҷомёфтаи он 

 

 Тавре дар фаслҳои гузашта ишора гардид, таълиму тарбияи Алишери 

Навоӣ ба забони форсии тоҷикӣ гузашта, бо ин забон низ асарҳои мондагор 

навиштаасту ба ҳамин сабаб ҳанӯз дар замони дар қайди ҳаёт буданаш 

ҳамзамононаш ба ӯ лақаби ифтихории «Зуллисонайн»-ро дода буданд. Ҳамин 

тавр, яке аз асарҳои адабие, ки Алишери Навоӣ бо тахаллуси «Фонӣ» таълиф 

намуда, бо ҳамин асар дар адабиёти калассикии форсии тоҷикӣ ҷойгоҳи вижа 

дорад, «Девони форсӣ»-и ӯ мебошад. Дар бораи «Девони форсӣ»-и Алишери 

Навоӣ – Фонӣ аз ҳамзамонони донишмандаш то ба имрӯз ишораву мулоҳизаву 

гуфтаниҳое рӯйи қоғаз омада, ин асари дар адабиёти форсии тоҷикӣ ва 

адабиёти ӯзбек вижа дар ҳадди гузориш, мақола, рисола ва китобҳо ба ин ё он 

муносибате ба риштаи таҳқиқу пажуҳиш кашида шудаву дар ҳамон рӯзгор 

ҳаҷми абёти онро гӯшзад намуда буданд. Аввалин навоишинос, ки то андозае, 

дар заминаи таҳқиқи рӯзгору осори Алишери Навоӣ ба «Девони форсӣ»-и ӯ 

ҷиддан мутаваҷҷеҳ гардидааст, устод Садриддин Айнӣ аст. Вай пеш аз ҳама дар 

бораи ҳаҷми ин девон, бо дарёфт аз ишораи ҳамзамонони донишманди 

Алишери Навоӣ, чунин менависад: «Ҳамзамони ҷавон ва дастпарварди ӯ 

Хондамир, ки баъд аз фавти ӯ «Макорим-ул-ахлоқ» ном китоби худро ба 

тарҷимаи ҳоли ӯ бахшида навиштааст, шеърҳои форсӣ-тоҷикии ӯро 6 ҳазор 

байт (12 ҳазор мисраъ) қайд мекунад. Заҳириддин Бобур Мирзо ҳам, ки 

ҳамзамони ҷавони Алишер буда, дар бисёр корҳо аз ӯ илҳом гирифтааст, 6 

ҳазор байт будани девони форсӣ-тоҷикии ӯро таъкид мекунад» [1, 413].  

 Ҳамин гуфтаҳост, ки С. Айнӣ ба суроғи ашъори форсии тоҷикии Навоӣ – 

Фонӣ мебарояд ва таъкид менамояд, ки девони пурраи Фонӣ ба пуррагӣ имрӯз 

дастрас нест. Илова бар ин мавсуф таъкид месозад, ки дар Тошканд, дар 

Кутубхонаи Давлатии Марказии Ӯзбкистон се нусха аз дастнависи Фонӣ 

маҳфуз аст, ки аз они Муҳсини Фонии Кашмирӣ буда, дар онҳо ба ашъори 

Навоӣ – Фонӣ кам ҷой дода шудаанд. С. Айнӣ дуруст қайд менамояд, ки дар 

«Радоиф-ул-ашъор»-ҳо бо ғазалиёти форсӣ-тоҷикии ин суханвари зуллисонайн 

низ дучор омадан мумкин аст. Ва ниҳоят ин муҳаққиқи навоишинос бо дарёфту 

бардоштҳои худ аз ашъори форсӣ-тоҷикии Алишери Навоӣ – Фонӣ чунин 

натиҷагирӣ менамояд:  «Дар ин девонҳо шеърҳое, ки ба Алишер нисбат додани 

онҳо мумкин бошад, аз ҳазор зиёд нестанд ва ҳол он ки мебоист девони форсии 

ӯ шаш ҳазор байт мешуд» [1, 415].  

 Устод С. Айнӣ баъди чунин ишораҳо аз қасидаи «Туҳфат-ул-афкор»-и 

шоир 23 байт (аз 71 байт), 97 ғазал, мусаддас бар ғазали Абдурраҳмон Ҷомӣ дар 

5 банд, соқинома дар 5 банд, таркиббанд (марсия дар вафоти Абдурраҳмони 

Ҷомӣ) мунтахабан 39 байт (аз 70 байт), ду қитъа, 14 рубоӣ, абёти парешон, 

қитъаҳои таърихӣ ва чанд муамморо дарёфта, ба рисолаи «Алишери Навоӣ» 

замима намудааст, ки дар маҷмуъ 705 байтро ташкил медиҳанд [1, 417-464]. 

Дар ин интихоби  С. Айнӣ аз нигоҳи имрӯз камбудию норасоиҳои зиёд ба чашм 

мерасанд. Ин, пеш аз ҳама, ба он маъност, ки бештари ғазалиёти дар ин замима 

ҷойдодашуда на ба Навоӣ – Фонӣ, балки ба Муҳсини Фонии Кашмирӣ 

мутааллиқанд. Барои ин дар муқобилаву муқоиса бо «Мунтахаби ашъор»-и 

Фонии Кашмирӣ дида шуд, ки ишораи мо беасос нест ва ҳатто ин ғазали аввали 

дарёфтаи устод С. Айнӣ аз Фонии Кашмирист, ки иқтибос менамоем: 

  Ба мизони камон санҷанд мардум зӯри бозуро,  

  Ба даст овардаам ман ҳам зи абрӯяш тарозуро. 

  Занад Лайлӣ дар абрӯ чин зи истиғнову з-ин ғофил, 

  Ки чашм аз шавқи Маҷнун мепарад ҳар лаҳза оҳуро. 

  Зи ашкам рози ҳуснат як сари мӯ кай ниҳон монад? 

  Ки аз мижгон забонҳо ҳаст ин чашми сухангӯро. 

  Агар хоҳӣ, ки бар дилҳо чу моҳи нав занӣ нохун, 

  Ба оби дида мебояд навиштан байти абрӯро. 

  Зи сар то по агар дилхун нишинӣ ҳар дам, эй Фонӣ, 

  Макун аз ҷавҳари зотӣ тиҳӣ чун теғ паҳлуро [1, 418-419].  

 Ҳамин ғазал дар ҳафт байт ғазали аввали девони Фонии Кашмирӣ 

мебошад, ки нусхаи дастхати он дар Ганҷинаи ба номи академик Абдулғанӣ 

Мирзоеви Маркази мероси хаттии назди Раёсати Академияи миллии 

Тоҷикистон маҳфуз аст [ 9]. 

 Ба ин монанд чандин ғазали Фонии Кашмириро овардан мумкин аст, ки 

аз ҷониби С. Айнӣ ба Алишери Навоӣ – Фонӣ нисбат дода шудаанд. 

 «Соқинома» (33 байт) ҳам, ки устод С. Айнӣ ба Навоӣ – Фонӣ нисбат 

додааст, моли суханвари зуллисонайн набуда, минбаъд мешавад, ки муаллифи 

онро дар байни «Соқинома»-нависон ҷустуҷӯ кардаву пайдо намуд, зеро аз 

«Соқинома» навиштани Алишери Навоӣ ба забони форсии тоҷикӣ иттилое нест 

ва дар девонҳои дастнависи баъдҳо пайдошуда ин матн вуҷуд надорад ва ғ. 

 Аз дарёфтаву овардаҳое, ки С. Айнӣ аз девони форсии тоҷикии Алишери 

Навоӣ – Фонӣ дар рисолаи «Алишери Навоӣ» ҷой додааст, метавон қазоват 

намуд, ки вақте устод он рисоларо менавишт, девони ҳақиқии форсӣ-тоҷикии 

шоирро дар даст надошт ва танҳо онҳоро аз баёзҳо, радоиф-ул-ашъорҳо, 

тазкираҳо ва асарҳои худаш барчида будааст. Ҳамин аст, ки дар кори ӯ ба баъзе 

иштибоҳо роҳ ёфтаанд. 

 Минбаъд, бо домана паҳн намудани адабиётшиносиву шарқшиносӣ, 

хосатан навоишиносӣ, хушбахтона чанд нусха аз «Девони форсӣ»-и Алишери 

Навоӣ – Фонӣ дарёфт ва мавриди истифода қарор гирифт. Дар ин бора 

навоишинос А.М. Хуросонӣ менависад: «Девони форсӣ-тоҷикии Навоӣ – Фонӣ 

дар олами илм ба таври бояду шояд чанд сол пештар дастрас шуд ва маълум 

гардид, ки ду нусхаи қаламии он дар Китобхона Миллии Порис (Фаронса) 

таҳти рақамҳои 285 ва 1345, ду нусха дар музеи мардумии Ҳирот, нусхае зери 

рақами 1101 дар Китобхонаи Маҷлиси Шурои миллӣ дар Эрон ва нусхае дар 

Туркия маҳфуз аст. Ахиран дар китобхонаҳои Эрон боз чанд нусхаи ин девон 

пайдо шуд ва ин ҳама метавонанд дар таҳияи матни илмӣ-интиқодии он пояи 

мустаҳкам шаванд» [29, 20].  

 Дар бораи нусхаҳои ахиран дар Эрон пайдошуда, бо маъхаз аз китоб А. 

Мунзавӣ «Феҳристи нусхаҳои хаттии форсӣ (ҷилди 3, саҳ. 2459), 

адабиётшиноси тоҷик Абдулманнони Насриддин навиштааст: «... дар 

китобхонаи Маҷлиси Шурои исломии Эрон зери шумораи 1035 нусхаи нафиси 

«Девони Фонӣ» маҳфуз аст, ки дар байни солҳои 901-906 ҳиҷрии қамарӣ, яъне 

замони зиндагии Амир Алишери Навоӣ китобат шудааст. Ҳамчунон дар 

китобхонаи Малик (зери шумораи 5300), Донишкадаи илоҳиёт (зери 

шумораҳои 190, 202), китобхонаи Донишгоҳи Теҳрон (зери шумораи 11240) 

нусхаҳои нафиси «Девони Фонӣ нигаҳдорӣ мешаванд» [137, 672].  

 Баробари маълум ва дастрас шудани ин нусхаҳо соли 1343 ҳ.қ. (баробар 

ба соли 1963 мелодӣ) бо кӯшиш ва эҳтимоми адабиётшиноси эронӣ 

Рукниддини Ҳумоюнфаррух дар асоси дастхатҳои нусхаи теҳронӣ ва ду нусхаи 

ҳиротӣ «Девони форсӣ»-и Алишери Навоӣ – Фонӣ ба чоп расид [14]. 

  «Девони форсӣ»-и Алишери Навоӣ – Фонӣ  дар заҳмати ин навоишинос 

қасидаи «Туҳфат-ул-афкор», ғазалиёт, муқаттаот, муаммо, рубоиёт, луғаз ва 

дигар анвоъи ашъори ғиноии шоиро фаро гирифта бошад ҳам, он ҳанӯз 

фарогири тамоми «Девони форсӣ» нест. Бо вуҷуди он ин заҳмат то андозае 

матни комилтари «Девони форсӣ» буда, барои корҳои матншиносии ин асари 

шоир роҳ ҳамвор намуда буд. 

 Ҳамзамон бо Рукниддин Ҳумоюнфаррух дар таҳияву тадвини матни 

«Девони форсӣ»-и Алишери Навоӣ – Фонӣ навоишиноси ӯзбек Ҳамид 

Сулаймон камари ҳиммат мебандад ва дар асоси нусхаҳои дастхати ин девон, 

ки ду нусхаи он дар Китобхонаи Миллии Порис маҳфуз аст, кори хуберо анҷом 

медиҳад ва дар ду китоби ҷилди 5-уми понздаҳҷилдаи «Асарлар»-и Алишер 

Навоӣ ба нашр мерасонад [ 19; 20]. Ин ду китоб ба ду забон – забони форсии 

тоҷикӣ бо ҳуруфи кириллӣ ва тарҷумаи матн ба забони ӯзбекӣ дар таҳтуллафз 

мебошад, ки ҳар ду аз заҳматҳои Ҳамид Сулаймонанд. Дар ду китоби ҷилди 5 

аз навъҳои адабии маъмули он замон ғазал, қасида, мусаддас, марсия, 

муқаттаот, рубоиёт, таърихҳо, луғаз ва муаммоҳои Алишери Навоӣ – Фонӣ ҷой 

дода шудааст. Бояд гуфт, ки дар ин ду китоб матни асли «Девони форсӣ» ба 

ҳуруфи кириллӣ дар тарафи чап, яъне рақамҳои ҷуфт (саҳ. 6, 8, 10, 12, 14 ва ғ.) 

ҷой дода шуда, дар тарафи рост (саҳ. 7, 9, 11, 13, 15 ва ғ.) тарҷумаи таҳтуллафз 

ба забони ӯзбекӣ омадаанд. Ба таври умумӣ дар ин китоб 403 ғазал, қасидаи 

«Туҳфат-ул-афкор», ғазали Махдумӣ (яъне, Ҷомӣ), ки ба ҳукми олӣ (яъне, 

Ҳусайн Бойқаро) мусаддас карда шудааст, марсияи ҳазрати Махдумӣ  48 қитъа, 

51 рубоӣ, 16 таърих, 9 луғаз ва 17 муаммо ҷой дода шудааст. Дар ин миён луғаз 

ва муаммоҳои шоир бидуни тарҷумаи таҳтуллафзи ӯзбекӣ оварда шудаанд. Дар 

бораи сифату сиҳҳатии ин матн ба ҳуруфи кириллии тоҷикӣ ҳамин қадар 

метавон гуфт, ки он бо норасоиҳои назаррас таҳия ва интишор ёфта буд ва 

ниёзмандон метавонанд, дар зарурат ба ин матни Ҳамид Сулаймон муроҷиат 

намоянд. 

 Фаъолияти илмии Ҳамид Сулаймон дар дастрас намудан, тадқиқу таҳқиқ 

ва ба чоп ҳозир кардани ашъори форсӣ-тоҷикии Алишери Навоӣ – Фонӣ идома 

ёфта, вай баъди заҳмати болоиро анҷом додан ҷустуҷӯи худро доир ба ашъори 

форсӣ-тоҷикии суханвари зуллисонайн давом медиҳад ва соли 1968 дар 

шумораи нахустини маҷаллаи «Адибий мерос» силсилаи қасоиди адибро бо 

номи «Фусули арбаа» [161, 8-33] ба чоп мерасонад. «Фусули арбаа» аз чаҳор 

қасида, бо номҳои «Саратон», «Хазон», «Баҳор» ва «Дай» иборат буда, дар 

умум шомили 231 байт аст. 

 Ҳамид Сулаймон соли 1968 дар маҷмуаи мақолаҳои «Навойий армуғон» 

силсисаи дигари қасоиди шоир «Ситтаи зарурия»-ро аз нусхаҳои дастхати 

«Девони форсӣ», ки дар Фаронса ва Туркия маҳфузанд, дарёта, бо сарсухани 

мухтасар ба забони ӯзбекӣ ва матни онро ба ҳуруфи форсӣ ба табъ мерасонад 

[162, 192-282]. Ин қасидаҳо аз 6-то иборат буда, инҳоянд: 

1.Рӯҳ-ул-қудс  –  132 байт; 

2.Айн-ул-ҳаёт    –   106 байт; 

3.Тӯҳфат-ул-афкор –   99 байт; 

4.Қут-ул-қулуб  – 120 байт;  

5.Минҳоҷ-ун-наҷот – 138 байт; 

6.Насим-ул-хулд –   129 байт.  

 Ин шаш қасида аз 724 байт иборат буда, то ин заҳмати захими  Ҳамид 

Сулаймон аз ин қасоид танҳо қасидаи «Туҳфат-ул-афкор» дастраси 

навоишиносон қарор дошту халос. 

 Андешаҳои Ҳамид Сулаймон дар атрофи ашъори форсӣ-тоҷикии 

Алишери Навоӣ ҳамчунон дар мақолаҳои ӯ мунъакис ёфтаанд, ки дар 

навоишиносии ӯзбек сухани наванд. Аз ҷумла, мақолаи ӯ «Омӯзиши поэтикаи 

мероси адабии форсии Алишери Навоӣ»-ро метавон ном бурд, ки дар он дар 

бораи ҳунари шоирии Алишери Навоӣ дар шеъри форсии тоҷикӣ баҳс меравад 

[63, 18-21].  

 Дар баробари он чӣ гуфта шуд, доир ба матни ашъори форсии Алишери 

Навоӣ навоишиноси тоҷик А.М. Хуросонӣ бештар аз ҳама машғул гардидааст, 

ки шаҳодати ин корҳои анҷомдодаи ӯ мебошанд. Мавсуф ба муносибати 550-

солагии бузургдошти Алишери Навоӣ дар баробари дар расонаҳои хабарии 

Тоҷикистон чоп намудани чанд мақола аввалин бор рубоиёти «Девони форсӣ»-

ро дар маҷаллаи «Садои Шарқ», № 1, соли 1991 бо муқаддимаи кутоҳе ба чоп 

мерасонад. Ҳамон сол ӯ дар маҷаллаи «Фарҳанг»,  дар шумораи дувуми соли 

1991 (с. 19-23) ду қасидаро аз қасоиди «Ситтаи зарурия» нашр менамояд ва 

таъкид мекунад, ки ин силсила аз шаш қасида иборат аст.  Кори дигаре, ки А.М. 

Хуросонӣ дар матншиносии «Девони форсӣ»-и анҷом додааст, ин таҳияи  

китоби «Девони форсӣ»-и Амир Алишери Фонӣ мебошаду соли 1993 дар 

нашриёти «Ирфон» мунтахабан ба ҳуруфи ниёгон аз чоп баромад [21]. Дар ин 

мунтахаб 284 ғазал, ду силсила қасоиди шоир бо номҳои «Фусули арбаа» ва 

«Ситтаи зарурия», ки ҷамъан фарогири даҳ қасидаанд, мусаддаси Алишери 

Навоӣ – Фонӣ бар ғазали Мавлоно Ҷомӣ, марсияи ӯ бар марги Мавлоно Ҷомӣ, 

як идда қитъа ва рубоиёти суханвари зуллисонайн ҷой дода шудаанд. Чопи ин 

китоб имконият дод, ки аҳли таҳқиқи тоҷик ва форситаборони бурунмарзӣ дар 

радифи заҳмати Рукниддини Ҳумоюнфаррух бо осори форсӣ-тоҷикии Алишери 

Навоӣ аз наздиктар ошноӣ пайдо намоянд. 

 Заҳамоти болоӣ дар чопи матни «Девони форсӣ»-и Алишери Навоӣ – 

Фонӣ, ки то имрӯз он чи анҷом дода шудааст, нуқтаи ниҳоӣ нест. Соли 2002 

интишороти «Фан»-и Академияи улуми Ҷумҳурии Ӯзбекистон «Девони Фонӣ»-

и Мир Алишери Навоиро аз чоп баровард [26]. Тавре адабиёшиноси тоҷик А. 

Насриддин дар мақолаи худ «Боз як нашри пурғалати девони Фонӣ» маълумот 

медиҳад:  «Дар ин китоб 267 ғазали Фонӣ мундариҷ аст, ки ҷилди 18-уми 

куллиёти бистҷилдаи Навоиро бар худ ихтисос додааст. Девони Фониро Ҳамид 

Сулаймон, Муродӣ (Тоҷибоев Ҳоҷимурод) ва Сайфиддин Рафиддиннов ба 

нашр омода кардаанд. Бино ба навиштаи эшон ҷилди 19 ва 20-уми куллиёти 

Алишери Навоӣ низ осори форсии ӯро дар бар хоҳад гирифт» [137, 671].  

 Баъди мутолиаи ин китоб муқарризи он А. Насриддин бо таассуф 

менависад, ки : «... дар нашри девони Фонӣ ғазале душвор аст пайдо кард, ки 

ғалатҳои луғавию имловӣ надошта бошад. Ҳар ғазале дар ин китоб аз 2-3 то 8-

10 ғалат дорад, ки боис шуда маъниҳо хароб, матлабҳо норавшан, мисраъҳо 

номавзун пеши назар оянд» [137, 671-672]. Ин иқтибос ва идомаи ин тақриз 

моро во дошт, ки дар навиштани диссертатсияи мазкур ба ин чопи интишороти 

«Фан» муроҷиат нанамоем. 

 Шинохт ва нашри  «Девони форсӣ»-и Алишери Навоӣ – Фонӣ дар берун 

аз Ҷумҳурии Ӯзбекистон вусъати тоза пайдо намуд. Дар ин миён пеш аз ҳама 

метавон «Девони Фонӣ»-и Амир Алишери Навоиро ба тасҳеҳи Сайид Аббос 

Растохези Сончоракӣ ном бурд [28]. Бояд гуфт, ки ин заҳмати Растохези 

Сончоракӣ дар шинохти матни «Девони форсӣ»-и Алишери Навоӣ – Фонӣ аз 

чопҳои пешинаи он, ки гуфта гузаштем, аз ҳар ҷиҳат мумтоз аст. Китоб бо 

«Пешгуфтор»-и таҳиягар, мақолаи устод Наҷиб Моили Ҳиравӣ ва муқаддимаи 

Сайид Ризо Боқириёни Мавҳад ҳусни оғоз ёфтааст. Тасҳеҳе, ки ин навоишинос 

дар таҳияи девони форсии Алишери Навоӣ анҷом додааст, дар асоси 4 нусхаи 

хаттӣ, ки дар Фаронса ва Эрон маҳфузанд, чопи эронии Рукниддини 

Ҳумоюнфаррух ва чопи тоҷикистонии Алии Муҳаммадӣ анҷом ёфтааст. Дар 

чопи кобулӣ 10 қасида, 552 ғазал, як марсияи ба Ҷомӣ бахшидашуда, як ғазали 

мусаддас бар ғазали Мавлоно Ҷомӣ, як мусаддас, 64 қитъа, 16 моддаи таърих, 

74 рубоӣ, 9 луғз, 291 муаммо, 61 пайвастҳо ва як маснавии хурд дар 37 байт ҷой 

дода шудааст. Дар ин ҷо матни таҳиянамудаи  як мухаммас ва як маснавӣ 

ишора гардидааст. Аввал ин ки дар дигар чопҳои девони Фонӣ он мухаммас 

пайдо нашуд. Ва ин ҳамоно мусаддасест, ки шоир ба ғазали Малоно Ҷомӣ 

бастааст. Сониян, дар охири ин чоп маснавие ҷой дорад [28, 316-319]. Тибқи 

маълумоти мураттиб дар поварақ «Ин маснавӣ бо андак тафовут лафзе дар 

китоби «Латоиф-ут-тавоиф» забт шудааст», ки муаллифи он Мавлоно 

Фахриддини Алии Сафӣ мебошад. Вақте аз нигоҳи сохту муҳтаво ин маснавӣ 

бо тамоми ашъори «Девони форсӣ» дар муқоиса дида шуд, маълум гарид, ки он 

маҳсули эҷоди Алишери Навоӣ набуда, шояд мансуб ба ӯ бошад, зеро он ба 

қиссае ё ҳикояте аз маснавиҳои сӯфиёнаро мемонад. Ба байтҳои аввалини он 

мутаваҷҷеҳ мешавем: 

  Арабе дар миёни Маккаву Шом,  

  Касби асбоб менамуд тамом. 

  Баҳри таҳсил молу ҷоҳу ҳунар, 

  Аз қазо рахт баст сӯи сафар. 

Муддате гашт карду ҳеч наёфт, 

  То ба сӯи мақоми худ биштофт... [28, 383-384]  

 Забон ва ҳусни баёни ин маснавии иборат аз 37 байт ба забон ва сабки 

ашъори девони форсии Алишери Навоӣ – Фонӣ ҳамоҳангӣ надорад. Аз ин рӯ, 

зарур набуд, ки ин маснавӣ ба матни «Девони форсӣ» ҷой  дода шавад. Дар 

умум бояд гуфт, ки матни таҳиянамудаи Растохези Сончоракӣ аз матнҳои хубу 

мукаммалтари ин асари пурмуҳтавои суханвари зуллисонайн ба шумор 

меравад, ки минбаъд ба таҳияи матни илмӣ-интиқоди «Девони форсӣ» дастёри 

беминнат хоҳад шуд. 

 Чопи охирини «Девони форсӣ»-и Алишери Навоӣ – Фонӣ дар кишвари мо 

– Тоҷикистон аз ҷониби матншиноси шинохта А.М. Хуросонӣ анҷом пазируфт, 

ки он дар нашриёти «Дониш»-и АМИТ ба чоп расидааст [29]. Ин матн аз 

пешгуфтор бо номи «Адиби номвар ва покизагавҳари ду адабиёт», ки ба қалами 

мураттиб дар 28 саҳифа навишта шудааст, қасоид, ғазалиёт, мусаддаси Навоӣ – 

Фонӣ бар ғазали Мавлоно Ҷомӣ, марсияи шоир дар сӯги Мавлоно Ҷомӣ, 

муқаттаот, рубоиёт, таърихҳо, луғаз, муаммо ва дар фароварди китоб овардани 

шарҳи луғоту тавзеҳот иборат мебошад. Дар ин китоб чаҳор қасидаи силсилаи 

«Фусули арбаа», шаш қасидаи силсилаи «Ситтаи зарурия», ҷамъан 10 қасида, 

555 ғазал, 1 мусаддас, 1 марсия, 68 қитъа, 16 модаи таърих, 78 рубоӣ, 9 луғаз, 

252 муаммо оварда шудааст. Дар матни душанбегӣ 61 пайвастҳо ва маснавие, 

ки Растохези Сончоракӣ овардааст, дида нашуд. Вале он пайвастҳо ҳамоно 

мусаддаси Алишери Навоӣ – Фонӣ бар ғазали Мавлоно Ҷомӣ ва муттабоқӣ 

муқаттаоти шоир мебошанд. А.М. Хуросонӣ дар бораи матни таҳиянамудааш 

дар муқобалаву муқояса чунин ибрози назар дорад: « Дар мавриди матни 

таҳияшуда ҷойи таъкид аст, ки он чи дар «Девони форсӣ» омадаву аз нашрҳои 

Рукниддини Хумоюнфаррух, Ҳомид Сулаймон ва баътар дар муқоиса бо матни 

таҳиянамудаи Сайид Аббос Растохези Сончоракӣ таҳияву тадвин шудааст, 

ҳанӯз комил гуфтан нашояд ва аз пуррагии он ҳадс задан набояд. Ҳамон маврид 

аз мукаммалии ин девон метавон сухан ба миён овард, ки нусхаҳои хаттии 

мавҷуда аз ганҷинаҳои хаттии дунё дар як ҷо гирд оварда шуда, матни илмӣ-

интиқодии он барқарор гардад» [29, 32].  

 Ҳамин тавр, мо кӯшиш намудем, ки матнҳои барои мисол меовардамонро 

дар асоси ду нашри охирини девони форсии Амир Алишери Навоӣ – Фонӣ: 

«Девони Фонӣ»-и таҳиянамудаи Сайид Аббос Растохези Сончаракӣ ва «Девони 

форсӣ»-и ба нашр расонидаи Алии Муҳаммадии Хуросонӣ анҷом диҳем, зеро, 

дар айни замон, ин ду матни чопшуда, бо вуҷуди баъзе фарқҳои ҷузъӣ доштан, 

аз матнҳои боэътимодтари ашъори форсӣ-тоҷикии суханвари зуллисонайн ба 

шумор мераванд.  

 Дар байни офаридаҳои бадеии форсӣ-тоҷикии  Амир Низомиддин 

Алишери Навоӣ «Девони форсӣ»-и мавсуф аз шоҳкориҳои назарраси бадеии 

замони эҷодкор ба ҳисоб меравад, ки аслан баъд аз солҳои 50-уми асри гузашта 

маълум ва ба риштаи омӯзишу пажуҳиш кашида шуда буд. Ин ба он маъност, 

ки баъд аз Инқилоби Октябр бо ташаббуси як идда фарҳангдӯстони Осиёи 

Миёна, аз ҷумла устод С. Айнӣ ба рӯзгору осори Алишери Навоӣ таваҷҷуҳ 

рафта, устод дар рисолааш «Алишери Навоӣ», ки зикраш дар боби аввали 

диссертатсия рафааст, аз «Девони форсӣ»-и ӯ ёд мекунад ва бо вуҷуди дастрас 

набудани маводи лозима, дар асоси маъхазу сарчашмаҳо аз 6000 байт будани он 

хабар медиҳад. Хушбахтона, имрӯз баъди чопи боэътимоди «Девони Фонӣ» дар 

Кобул ва «Девони форсӣ» дар Душанбе маълум гардид, ки ишораи маъхазу 

сарчашмаҳо дурустанд. Аз ин рӯ, дар заминаи ин ду чопи девони форсии 

Алишери Навоӣ – Фонӣ сохти ба асл наздики онро ба тариқи зайл баррасӣ 

менамоем: 

1) Қасида. Дар девони шоир пеш аз ҳама қасидаҳои ӯ ҷой дода шудаанд, 

ки иборат аз 10-то мебошад. Инҳо шаш қасидаи силсилаи «Ситтаи зарурия « 

(Шаш ҷиҳат); «Рӯҳ-ул-қудс» – 132 байт, «Айн-ул-ҳаёт»  – 106 байт, «Туҳфат-

ул-афкор» дар татаббуи «Дарёи аброр» дар ҳикмат ва ситоиши Мавлоно 

Абдуррамони Ҷомӣ – 104 байт, «Қут-ул-қулуб» дар татаббуи Ҳаким Анварӣ – 

120 байт, «Минҳоҷ-ун-наҷот» дар татаббуи Хоқонӣ ва Анварӣ –  138 байт ва 

«Насим-ул-хулд» дар татаббуи Хоқонӣ  – 129 байт ва чаҳор қасидаи силсилаи 

«Фусули арбаа»; «Саратон» –  71 байт, «Хазон» – 34 байт, «Баҳор» дар матни 

Султон Ҳусайн Мирзои Бойқаро – 57 байт ва «Дай» дар мадҳи Султон Ҳусайн 

Мирзои Бойқаро  – 70 байт мебошанд, ки ҷамъ 955 байтро ташкил менамоянд. 

Вале аз чӣ бошад, ки дар «Девони Фонӣ» теъдоди абёти ин қасоид дар 

пешгуфтори Растохези Сончоракӣ 966 байт нишон дода шуда, дар худи матн 

955 байт омадааст [28]. Ва дар заҳмати А.М. Хуросонӣ низ 955 байт аст. 

Ин 10 қасида набояд ҳадди охирин қасидаҳои форсӣ-тоҷикии Алишери 

Навоӣ бошад. Муҳаққиқи афғонӣ Воҳиди Ҷузҷонӣ дар рисолаи худ «Амир 

Алишери Навоӣ» ба ҷуз ин қасидаи дигареро ба ӯ нисбат медиҳад, ки тибқи 

маълумоти вай ин қасида дар пайравии қасидаи маснуи Салмони Соваҷӣ эҷод 

гардидаву ин пажуҳишгар байти матлаи онро иқтибос намудааст. Он байт ин 

аст: 

Чунон вазид ба бустон насими фасли баҳор, 

К-аз он расид ба ёрон шамими васли нигор [28, 25].  

Воҳиди Ҷузҷонӣ дар бораи маъхази ин қасида чизе намегӯяд. Аз ин 

маълум мегардад, ки Алишери Навоӣ – Фонӣ бештар қасидаи форсии тоҷикӣ 

доштааст. Ё қасидаи «Ҳилолия», ки Алишери Навоӣ соли 1469 ба муносибати 

ба тахт нишастани Султон Ҳусайн Бойқаро дар мадҳи ӯ гуфта буд, низ ба 

забони форсии тоҷикӣ навишта шуда, то ҳол  матни он дастрас нест ва ғ. 

Алишери Навоӣ – Фонӣ сабаби навиштани қасидаҳои форсӣ-тоҷикияш, 

бахусус, силсилаи «Ситтаи зарурия»-ро аз ташвиқу талқини устодонаш 

Мавлоно Абдурраҳмони Ҷомӣ дониста менависад: «Аммо баъд, маърузи ройи 

соиб ва марфуи фитрат, ки шукуфаи риёзи олам, балки самараи шаҷараи баннӣ-

Одаманд, ба он ки чун риштаи хулуси иродат ва каманди рухуси иродати ин 

каминаи бебизоат ба ҳаблу матни тасарруф ва иқтидори ҳазрати 

ҳидоятманзалат ва вилоятманқамат, байт: 

Дури яктои баҳри некномӣ, 

Имоми зумраи анқоб Ҷомӣ. 

... Ҳамвора лозимулишоа ва амри воҷибулитоаи он ҳазрат ин камтаринро 

бад-он маъмур медошт, ки гоҳе инони суханро аз водии туркӣ ба савби форсӣ 

мунсариф гардонад ва зимоми назмро аз адои туркона ба ҷониби луғати форс 

мунъатиф созад... » [29, 34-35] . 

Ҳамин тавр, мо имрӯз дар дасти худ даҳ қасидаи пурраи форсӣ-тоҷикии 

Навоӣ – Фониро дорем ва тасмим гирифтем, ки то ҷое бо сохту муҳтавои онҳо, 

ки як паҳлуи маҳорати шоирии ӯ дар эҷоди шеъри форсии тоҷикиаш аст, 

маълумот диҳем. 

Пеш аз ҳама сохти қасидаҳои Навоӣ – Фониро вазн ва қофияву радиф дар 

онҳо ташкил медиҳанд. Аз силсилаи қасоиди «Ситтаи зарурия» (Шаш ҷиҳат) 

қасидаи «Рӯҳ-ул-қудс» дар баҳри муҷтасси мусаммани махбуни аслам эҷод 

гардида, бо ин байт оғоз мешавад: 

  Зиҳӣ ба хомаи қудрат мусаввири ашё, 

  Ҳазор нақши аҷаб ҳар замон аз ӯ пайдо [29, 36].  

Мисраъҳои байт 14-ҳиҷоӣ мебошанд, ки афоилу аркони арузашон чунин 

аст: 

  Ма-фо-и-лун Фа-и-ло-тун Ма-фо-и-лун Фа-ъӯ-лун 

  Ма-фо-и-лун Фа-и-ло-тун Ма-фо-и-лун Фаъ-у-лун 

        V – V – /      V V – –  /        V V –  /   V   –  –  

        V – V – /     V V – –  /        V V –  /  V    –  – 



60 
 

Қофияи қасида бидуни радиф қофиябандии маъмулӣ дошта, ба тариқи 

зайл аст: ашё, пайдо, дарё, байзо, обо, ақво, Азро, ӯро ва ғ.  

Аз ин силсила қасидаи дувум «Айн-ул-ҳаёт» дар баҳри рамали 

мусаммани солими маҳфуз (мусаммани садру ибтидову ҳавошиҳо солим ва 

арузу зарб-маҳфуз) навишта шудааст,  бо ин матлаъ: 

  Ҳоҷибони шаб чу шодурвони савдо афкананд, 

  Ҷилва дар хайли бутони моҳсимо афкананд [29, 44]. 

Мисраъҳои байт 15-ҳиҷоӣ буда, афоил ва аркони арузашон ин аст: 

  Фо-и-ло-тун Фо-и-ло-тун Фо-и-ло-тун Фо-и-лун 

  Фо-и-ло-тун Фо-и-ло-тун Фо-и-ло-тун Фо-и-лун 

      – V – – /      – V – –  /      – V – –  /       – V –  

      – V – – /       – V – –  /      – V – –  /      – V – 

Дар ин қасида калимаҳои қофия савдо, симо, ғабро, хазро, осо ва ғ. буда, 

афкананд радиф шуда омадааст. 

Қасидаи севуми силсилаи «Ситтаи зарурия», «Туҳфат-ул-афкор» чун 

қасидаи дувуми он дар баҳри рамали мусаммани солими маҳфуз (мусаммани 

садру ибтидову ҳавошиҳо-солим ва арузу зарб-маҳфуз) аст, бо матаи зер: 

  Оташин лаъле, ки тоҷи хусравонро зевар аст, 

  Ахтаре баҳри хаёли хом пухтан дар сар аст [29, 50].  

Мисраъҳои байт 15-ҳиҷоӣ буда, афоил ва аркони арузиаш чунин аст: 

  Фо-и-ло-тун Фо-и-ло-тун Фо-и-ло-тун Фо-и-лун 

  Фо-и-ло-тун Фо-и-ло-тун Фо-и-ло-тун Фо-и-лун 

     – V – – /      – V – –  /      – V – –  /       – V –  

     – V – – /       – V – –  /      – V – –  /      – V – 

Дар қасидаи мазкур қофия зевар, дар, кишвар, тар, сар, бар ва ғ. ва аст 

радифи он мебошад. 

Қасидаи чаҳорум «Қут-ул-қулуб» дар баҳри муҷтасси мусаммани 

маҳбуни маҳзуф ё мақсуд бо ин матлаъ навишта шудааст: 

  Ҷаҳон, ки марҳалаи танги шоҳроҳи фаност, 

  Дар он маҷӯй иқомат, ки роҳи шоҳу гадост [29, 55] .  

Мисраҳои байт 15-ҳиҷоӣ буда, афоил ва аркони арузашон ин аст: 

Ма-фо-и-лун Фа-и-ло-тун Ма-фо-и-лун Фа-и-лун 

  Ма-фо-и-лун Фа-и-ло-тун Ма-фо-и-лун Фа-и-лун 

      V – V – /     V V – –  /    V – V –  /       V  V –  

      V – V – /     V V – –  /    V – V –  /       V  V –  

Дар охири ин қасида агар зиҳоф «мақул» бошад  зиҳофи он Фа-и-лон  (V 

V -) хонда мешавад ва қофияҳояш фаност, гадост, яғмост, ғавғост, пайдост, 

ҳаввост ва ғайраанд. 

Қоидаи панҷуми силсилаи «Ситтаи зурурия « «Минҳоҷ-ун-наҷот» дар 

баҳри ҳазаҷи мусаммани солим (дар  як байт 8 бор Мафоӣлун) гуфта шуда, бо 

матлаъи зер сар мешавад: 

  Зиҳӣ, аз шамъи рӯят чашми мардум гашта рӯҳонӣ, 

  Ҷаҳонро мардуми чашм омадӣ аз айни инсонӣ [29, 62]. 

Мисраъҳои байт 16-ҳиҷоӣ буда, афоилу тафоили арузиаш чунин аст: 

Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

  Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

                      V – – – /      V – – –  /          V – – – /       V – – – 

      V – – – /     V – – –  /           V – – – /       V – – – 

 Қофияҳои ин қасида нуронӣ, инсонӣ, медонӣ, пинҳонӣ, пурдонӣ ва ғ. 

буда, бидуни радиф эҷод шудааст. 

 Қасидаи шашуми ин силсила «Насим-ул-хулд»  буда, низ дар баҳри 

ҳазаҷи мусаммани солим (дар як байт 8 бор Мафоилун) бо ин матлаъ эҷод 

гардидааст: 

  Муаллим ишқу пири ақл шуд тифли дабистонаш,  

  Фалак дон баҳри таъдиби вай инак чархи гардонаш [29, 70] .  

 Дар он мисраъҳои байт 16-ҳиҷо буда афоилу тафоилаш ин аст: 

Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

  Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

                      V – – – /      V – – –  /          V – – – /       V – – – 

      V – – – /     V – – –  /           V – – – /       V – – – 

 Шоир дар ин ҷо аз қофияҳои машҳур ва серистеъмоли забони форсии 

тоҷикӣ, монанди дабистон, гардон, айвон, осон, исён, нодон... ва ғ. истифода 

карда, дар он бандакҷонишини – ашро ба сифати радиф кор фармудааст.  

 Акнун чаҳор қасидаи силсилаи «Фусули арбаа» (Чаҳор фасл)-ро аз 

нигоҳи сохт дида мебароем.  

 Қасидаи аввали силсилақасидаҳои «Фусули арбаа» «Саратон» аст. Ин 

қасида дар баҳри ҳазаҷи мусаммани ахраби макфуфи маҳфуз эҷод шудааст, ки 

матлааш ин аст: 

  Боз оташи ҳур сохт Самандар саратонро, 

  Афрӯхт чу оташкада гулзори ҷаҳонро [29, 77] .  

 Мисраъҳои байт 14-ҳиҷоӣ буда, афоилу тафоили он чунин бошад: 

  Маф-ъӯ-лу Ма-фо-ӣ-лу Ма-фо-ӣ-лу Фа-ӯ-лун 

  Маф-ъӯ-лу Ма-фо-ӣ-лу Ма-фо-ӣ-лу Фа-ӯ-лун 

             – – – V /     V – – V /     V – – V /    V – –  

     – – – V /     V – – V /     V – – V /    V – –    

 Дар ин қасида низ қофияҳои суннати шеъри форсии тоҷикӣ монанди 

саратон, ҷаҳон, ниҳон, қирон, дукон, сон ва ғ. мавриди истифода қарор 

гирифта, пасоянди –ро вазифаи радифро иҷро намудааст. 

 Қасидаи сонӣ «Хазон» бо баҳри ҳазаҷи мусаммани солим (дар як байт 8-

бор Мафоӣлун) бо ин матлаъ рӯйи коғаз омада: 

  Дигар шуд баҳри санҷидан баробар адл давронро, 

  Зи кофуру зи мушки рӯзу шаб ду палла мизонро [29, 81] .  

 Мисраъҳои байти ин қасида 16-ҳиҷоӣ буда, афоил ва аркони арузашон бо 

таври зайл аст: 

Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

  Ма-фо-ӣ-лун Ма-фо-ӣ-лун Ма-фо-ӣ-лун Ма-фо-ӣ-лун 

              V – – – /      V – – –  /          V – – – /       V – – – 

      V – – – /     V – – –  /           V – – – /       V – – – 

Қофияҳои ин қасида даврон, мизон, биёбон, урён, афғон, бустон ва ғ. бо 

истифодаи пасоянди –ро ба сифати радиф мебошанд. 

Қасидаи севуми силсилаи «Фусули арбаа» низ чун қасидаи «Хазон» дар 

баҳри ҳаҷази мусаммани солим (дар як байт 8 бор Мафоӣлун) эҷод гардида, дар 

қофияву радиф низ якхела мебошанд, ки хоҷат ба нишон додани афоилу аркони 

арузаш нест. 

Қасидаи охирини силсилаи «Фусули арбаа» «Дай» дар баҳри муҷтасси 

мусаммани махбуни мақсур ва маҳфуз бо матлаи зайл гуфта шудааст: 

  Зи хиргаҳи фалак оташ нуҳуфт дуди саҳоб, 

  Даро ба хиргаҳу оташ фурӯз аз майи ноб [29, 86].  

Мисраъҳои байт 15-ҳиҷоянд ва афоилу аркони арузиашон чунин бошад: 

Ма-фо-ӣ-лун Фа-ӣ-ло-тун Ма-фо-ӣ-лун Фа-ӣ-лон 

  Ма-фо-ӣ-лун Фа-ӣ-ло-тун Ма-фо-ӣ-лун Фа-ӣ-лон 

                                V – – – /       V V – –  /    V – – – /          V – – 

                                V – – – /        V V – –  /     V – – – /         V – – 

Баъзан дар мисраъҳои аввалини ин қасида рукни мақсур (V V –) низ 

омадааст. 

Ҳамин тавр аз 10 қасидаи форсии тоҷикии Навоӣ – Фонӣ, ки дар даст 

дорем, 3-тоашон бо баҳри ҳазаҷ, 5-тоашон бо баҳри муҷтасс ва 2-тоашон бо 

баҳри рамал навишта шудааст. Аз инҳо 6-қасида бо радиф ва 4 қасида танҳо бо 

қофиябандӣ, бидуни истифода аз радиф, эҷод гардидаанд. 

Муҳтавои қасидаҳои форсии тоҷикии Навоӣ – Фонӣ мувофиқи рӯҳияи 

замони шоир ва талаботи вақт буда, соли эҷод ва шарҳи мухтасару мушаххаси 

силсилаи «Ситтаи зарурия»-ро эҷодкор дар муқаддимаи мансури он ба таври 

зайл баён кардааст: «Ва баъд аз имдоди тавфиқ ва саодати таъйид дар таърихи 

санаи иснайн ва тисъу-л-миа (902/1497) тасвиди қасидае чанд, ки тасдири 

инчунин назм бад-он лоиқ буд ва тастири он дар мубодии ин услуб муносиб 

менамуд, бар вақфи адад ҷиҳати ситта иттифоқ афтод. Қасидаи аввал, ки 

сухангузории он мубтанӣ бар адои мақомиди Ҳазрати Борӣ буд, тасмияшро 

«Рӯҳу-л-қудс» нозил гашт ва сонӣ, ки аз рамҳи зулоли наъти набавӣ ва файзи 

сарчашмаи мадҳи муставфӣ мутарашшеҳ буд, ба «Айну-л-хайём» иттисом ёфт. 

Ва солис, ки бар тариқи  «Баҳру-л-арбоб»-и Амир Хусрави Деҳлавӣ  бар 

«Туҳфа»...-и нисори Ҳазрати Махдумӣ (Ҷомӣ) қутбу-л-аномӣ муҳтавӣ буд, аз 

лисони фикрат ба «Туҳфату-л-афкор» мавсум шуд. Ва роҷеъ, ки мавоизи 

судманд ва насоеҳи дилписандаш аҳли дилро сармояи футӯҳ ва арбоби 

риёзатро ба масобаи ғизои рӯҳ буд, ба «Қутбу-л-қулуб» номзад гашт ва хомис, 

ки ба шарафи мадҳгузории шаҳриёрӣ, ки шукри неъматаш мусталзими саодати 

абадӣ ва дуои давлаташ мустатбеъи наҷоти сармадӣ аст, музайян ба «Минҳоҷу-

н-наҷот» тасмим пазируфт. Ва содис, ки ба имдоди насоими риёзи фазл ва ато 

шарафи татаббуи қасидаи «Миръоту-с-сафо» ёфта буд, ба «Насиму-л-хулд» 

мухотаб гашт ва маҷмуаи онҳо ба «Ситтаи зарурия» номвар омад» [29, 35-36]. 

Қасидаҳои «Фусули арбаа» бошад дар навбати аввал ба тавсифи 

хусусиятҳои чаҳор фасли сол тобистон, тирамоҳ ва баҳору зимистон бахшида 

шудаанду онҳо бе муқаддимаи мансур эҷод шудаанд. 

Тавре дида шуд, дар қасидаи «Рӯҳ-ул-қудс» асосан сухан аз сипосгузории 

офаридгори дунё буда, шоир огоҳона бар он аст, ки оламро «аз зарра то байзо» 

Офаридгор сохтаасту ҳам инсу ҳам ҷинс дар мутеи ваянд: 

  Чӣ қудратест, ки дар боргоҳи чархи баланд, 

  Нагашта бо сабаби ӯ зи зарра то байзо. 

  Мутеи амри ту, гар сифлияст, агар улвӣ, 

Иёти ҷуди ту, гар уммаҳот, агар обо... [29, 36]. 

 Шоир некиҳои Офаридгорро барои сохту бунёди олам дар қасида якояк 

барчида, билохира умед бар он дорад, ки Худо ба ӯ забони гӯё баҳри ҳамду 

сано мебахшад: 

   Умед он ки ба анфоси қудсиям бахшӣ, 

   Такаллуме, ки сароям паи ту ҳамду сано [29, 43].  

 Дар қасидаи «Айн-ул-ҳаёт» бошад асосан ташвиқу талқин бар он аст, ки 

бедорон дар роҳи шинохти Офаридгор аз дунболи пешравону пайравӣ аз 

пайғамбари Худо Муҳаммади Мустафо (с) гармтару боҷуръат қадам гузоранд, 

худро шиносанд ва на танҳо ин,  балки хуфтагонро тавониста бошанд бедор 

намоянду ба роҳ дароранд. 

 Аз қасидаҳои форсии тоҷикии Навоӣ – Фонӣ, ки баробари эҷод шуданаш 

шуҳрати вижа пайдо намуда буд, касидаи «Туҳфат-ул-афкор» мебошад. Ин 

қасида дар пайравии «Дарёи аброр»-и Амир Хусрави Деҳлавӣ ва «Луҷҷату-л-

асрор»-и Абдураҳмони Ҷомӣ дар 99 байт навишта шудааст ва бо арзиши 

бадеию шеваи нигорандагӣ имрӯз ҳам аҳаммиятнок дониста мешавад. Дар ин 

қасида масъалаҳои зиёди ҳикмату ахлоқ, дину ирфон ва иҷтимоиёту сиёсати 

замони эҷодкор, баҳри беҳдошти тамоми паҳлуҳои зиндагӣ, ошкор гардонида 

шудааст. Сухани шоир, шиддати сухани шоир, ки ба аҳли ҷамъият, чӣ шоҳу чӣ 

гадо равона шудааст, аз байтҳои аввал то ба охири қасида якоҳанг ва бозарб 

баён ёфтааст: 

  Оташин лаъле, ки тоҷи хусравонро зевар аст, 

  Ахтаре баҳри хаёли хом пухтан дар сар аст. 

  Шаҳ, ки ёд аз марг н-орад, з-ӯст вайронии мулк, 

  Хусрави беоқибат хусри билоду кишвар аст... [29, 50]. 

 Вобаста ба рӯҳи замон шиддати сухани ӯ бад-он ҷост, ки дар ғуломи нафс 

будан воизону тамаъкоронро дар як поя медонад ва бо ҷасорати ба худаш хос 

овоз баланд менамояду мегӯяд: 

  Воизу томеъ гадои нон бувад, фарқаш ҳамӣ-ст, 

  К-ин ба зери минбар омад, он фарози минбар аст [29, 50].  

 Навоӣ – Фонӣ дар ин қасидаҳои худ ба бештари аҳли исломи замони худ 

шак бар он дорад, ки гуфторашон ба рафторашон рост намеояд. Ин ҷо бо 

овардани як мисоли равшан иктифо меварзем. Дар маросими ба ҷой овардани 

«Ҳаҷ ва ҳаҷгузорӣ» ашхосу тоифаҳои гуногун бо ахлоқи гуногун ширкат 

менамоянд. Ҳама бо умеди судҷӯӣ, аммо судҳои мухталиф. Яке бо амали ҳаҷ 

умед бар он дорад, ки фардо – рӯзи растохез Худованд дастгираш мешавад, 

дигаре дурро дида натавониста, пойбанди ҳавову ҳаваси чандрӯза дар ин дунё 

будан аст, севумӣ барои суди иқтисодӣ рахти Ҳаҷ мебандад. Ва онҳое, ки дар 

хонаи ҳақ даст ба савдо мезананду авомфиребӣ мекунанд, дар адабиёти мо зери 

тозиёнаи танқид гирифта шудаанд [183, 251-252]. Ҳамин ҳолат, ки 

адабиётшинос А.М. Хуросонӣ аз ашъори шоирони форс-тоҷик ба мушоҳида 

гирифтааст, дар қасидаҳои Навоӣ – Фонӣ низ дида мешавад. Ин шоири аз ҳаёти 

сиёсӣ ва иҷтимоии замонаш ҳамаҷониба бохабар ҳоҷиёни худнамову 

«савдогар»-ро хеле сахт ба зери тозиёнаи танқид мегирад ва дар қасидаи «Қут-

ул-қулуб» мегӯяд: 

  В-агар зи махзани Қоруният ба ним дирам 

  Халал расад, ҳама рӯзат гизофу лофи сахост. 

  В-арат ба хотири савм аст рӯзӣ аз ин рӯз 

Ғизои шоми ту аз хони бевазан яғмост. 

В-арат азимати ҳаҷ шуд мурод, аз он сафарат 

Умеди даҳ сию чил суд кардани савдост... [29, 60] .  

 Ҳамин андешаро дар қасидаи «Минҳоҷ-ун-наҷот»-и шоир қавитар 

дармеёбем: 

  В-агар аз ғояти ислом майли ҳаҷ кунӣ ногаҳ, 

  Матои Макка пурсӣ аз гаронӣ ё худ арзонӣ. 

  Агар суди накӯ уммед бошад, бор бардандӣ, 

  Дар ин ҳаҷ фарқ кай бошад дар исломию насронӣ? 

  В-агар суди умеди нафъ некӯ набвадат, сад узр, 

  Зи хавфи роҳу камсармоягиву заъфи ҷисмонӣ. 

  Бувад имонат он, исломат ин, ай мунъими муслим, 

  Ҷуз ин ҳам кофириҳо бошадат дар парда пинҳонӣ... [29, 65] . 

 Ин фошофош гуфтанҳои Навоӣ – Фонӣ ҳоҷат ба шарҳ надоранд. Дар 

ҳамин замина оҳангҳои ахлоқӣ ва ҷомеаро ба роҳи рости зиндагӣ ҳидоят 

намудан мағзи қасидаҳои форсии тоҷикии шоирро ташкил менамоянд, 

монанди: 

  Аҳли ҳимматро зи ноҳамвории гардун чӣ бок 

  Сайри анҷумро чӣ ғам, к-андар Замин ҷӯю ҷар аст! [29, 53].  

 Ва ё: 

  Агар марди раҳӣ, аз нафси нопокат гузар в-он гаҳ 

  Даро дар шореи даште, ки паймуданд поконаш [29, 72].   

 Боз: 

  Бо даҳони хушку чашми тар қаноат кун, аз он-к 

  Ҳар кӣ қонеъ шуд ба хушку тар, шаҳи баҳру бар аст [29, 50].  

 Тавре ишорат рафт, силсилаи «Фусули арбаа» дар навбати аввал сифати 

чаҳор фасли солро дар худ фаро гирифтааст. Эҷодкор зебоиҳои хоси ҳар фаслро 

муъҷизакорона ба тасвир кашида, зимни он аз неку бади ҷаҳон ба масоили 

иҷтимоӣ ва ҳаёти халқ дахл мекунад. Вай дар абёти фароварди қасидаи 

«Саратон» арзи эҳтироми худро нисбат ба шоҳи вақт Султон Ҳусайн Бойқаро, 

ба хотири дастгириҳояш нисбат ба шоир, баён доштааст. Дар қасидаи «Хазон» 

бошад, дар баробари файзи тирамоҳ ин абётро мехонем:     

 Ба боғ аз булбули достонсаро гарчи асар набвад, 

 Муғаннӣ, гӯ бад-ин матлаъ музайян соз дастонро. 

 Хазон з-авроқ беҳ з-акнун, ки зинат дод бустонро, 

Хуш ояд сурхрӯйӣ аз шароби зард мастонро. 

Бидеҳ, соқӣ, майи асфар ба ранги шуълаи озар, 

Ки бошад рӯшноиҳо майи рангини деҳқонро [ 29, 82-83]. 

 Қасидаҳои «Баҳор»-у «Дай» низ дар баробари тавсифи ин фаслҳои сол 

дар худ оҳангҳои нозук ва эҳсосшавандаи мадеҳавиро доранду аз муҳтавои 

умумии онҳо пайдост, ки бар мадҳи султони вақт Ҳусайн Бойқаро  эҷод 

шудаанд. 

Ҷиҳати аз ҳама бештар диққатҷалбкунанда будани ин ду силсила 

қасидаҳои шоир дар он аст, ки онҳо бо забони равон, ифодаҳои ширину шинам 

ва бо истифода аз санъатҳои маънавию лафзӣ ороста шудаанд. 

Ниҳоят, аз сохту муҳтавои қасидаҳои форсии тоҷикии Алишер Навоӣ – 

Фонӣ бармеояд, ки ин суханвари зуллисонайн дар гуфтани шеъри форсии 

тоҷикӣ дасти тавоно ва ҳунари беҳамто доштааст. Бахусус, андешаҳои ӯ дар 

бораи оламу одам, ҳаёти иҷтимоии ҷомеа ва паҳлуҳои он, давлату давлатдорӣ, 

ахлоқи ҳамидаи инсонҳо имрӯз низ беаҳаммият нестанду дархурди замони мо 

низ мебошанд. 

2) Ғазал. Дар байни эҷодиёти манзуми Алишери Навоӣ навъи шеърии 

ғазал ҷойгоҳи вижа дорад. Ӯ бо эҷоди чаҳор девони ғазал ба забони модариаш, 

ки шумораашон аз 2600 то 3130 адад буда, беш аз 20500 байтро дар бар 

мегиранд ва бо ин  вай дар байни туркизабонони ғазалсаро мавқеи вижа дорад 

Дар таърихи адабиёти халқҳои туркизабон шоири дигараре наметавон суроғ 

кард, ки теъдоди даҳяки офаридаҳои вайро барои халқаш дода тавониста 

бошад. Чаҳор девони Алишери Навоӣ бо номҳои «Ғаррут-ус-сиғор», «Наводир-

уш-шубоб», «Бадоеъ-ул-васат» ва «Фавоид-ул-қасир», ки ҳар кадоме фарогири 

650 ғазал мебошанд, дар тамоми ҳаёти шоир эҷод гардида, дар охирҳои умраш 

дастабандӣ шудаанд. 

Навоишиноси тоҷик А. Афсаҳзод ба ғазалҳои ӯзбекии шоир баҳои 

арзишманд дода, навишта буд: «Ғазалҳои ӯзбекии Навоӣ бо санъати баланд 

навишта шуда, дар онҳо таҷрибаи ғазалсароёни форс-тоҷик ва эҷодиёти лафзии 

халқҳои туркзабон истифода гардидааст» [76, 97]. Дар ин миён ғазалиёти 

«Девони форсӣ»-и ӯ истисно нестанд. Тавре ишора рафт, ғазалҳои «Девони 

форсӣ» бо тахаллуси «Фонӣ»  эҷод шудаанд. Дар ин девони ба забони форсии 

тоҷикӣ эҷодгардида низ ғазал мақоми вижа дошта, дар он 555 ғазал, ки иборат 

аз 4375 байт мебошад, ҷой дорад. Ин ишораҳо собит месозад, ки бо ҳар ду 

забон дар эҷодиёти Алишери Навоӣ навъи бадеии ғазал ҷои асосиро ташкил 

менамояд.  

Бояд гуфт, ки ғазалиёти Алишери Навоӣ – Фонӣ ба забони форсии тоҷикӣ 

бо махсусияти хоси худ аз девонҳои шоирони аз ӯ пешгузашта ва ҳамзамонони 

суханвараш ба таври назаррас фарқкунанда мебошад. Фарқкунандагии ин девон 

пеш аз ҳама дар он маълум мегардад, ки ҳар ғазали он унвоне дорад. Ин тартиб 

нишон медиҳад, ки кадоме аз ин ғазалҳо маҳсули табъи равони ӯянду кадоме аз 

ғазалҳояш дар пайравию татаббуи ғазалҳои шоирони гузашта гуфта шудаанд. 

Алишери Навоӣ – Фонӣ дар ғазал аз ғазалиёти ғазалсароёни муқтадиру 

маъруфи форс-тоҷик ҳаматарафа, ҳам сохту ҳам муҳтаво, суд бардоштааст, ки 

дар бо-раи ин ва пеш аз ҳама сохти онҳо, дар фаслҳову боби ояндаи диссер-

татсия муфассал сухан хоҳад рафт. 

3) Мусаддас. Алишери Навоӣ дар бораи ин мусаддас дар асари худ 

«Хамсат-ул-мутаҳайирин» чунин ёдовар мешавад. Боре ин матлаи туркии 

фақир: 

Очмагай эрдинг жалоли оламоро, кошкӣ, 

Солмагай эрдинг бари оламга ғавғо, кошкӣ, 

дар миёни мардум шуҳрат ёфта ва дар суҳбатҳои ҳазрати подшоҳ низ бисёр 

мазкур мегардад. Паҳн шудан ва шуҳрати он ба ҷое расид, ки Махдум ҳам 

шунида... дар он баҳру қофияву радиф шеър гуфтанд... Чун ба алфози туркӣ 

назм илтифот намекарданд, ин ғазали форсӣ навиштанд, ки матлааш ин аст: 

Дидаме дидори он дилдори раъно, кошкӣ, 

Дида равшан кардаме аз хоки он по, кошкӣ. 

Вақте ин навишта ба ҳазрати подшоҳ фиристоданд, мақбул ва матбуъ 

(мувофиқи табъ) афтода, ҳазрати подшоҳ ҳукм карданд, ки ба ин ғазали он кас 

мусаддас бандам. Чун маъмур ва маҳкун будам, аҷаб нест, ки маоф ва маъзур 

бошам. Пас аз гуфтани мусаддас подшоҳ эҳсон ва таҳсинҳо карда мусаввадаро 

ба хизмати он кас (яъне, Ҷомӣ – Д.Т.) фиристод ва он кас низ аз рӯйи 

банданавозӣ илтифотҳо намуданд...» [16, 72-73]. 

Матни комили ин мусаддас аз 9 банди се байтӣ иборат буда, ҷамъ 27 

байтро ташкил менамоянд. Мусаддас дорои радифи «кошкӣ», ва қофияҳои 

«маъво», «он по», «боло», «оламоро», «раъно», «зебо», «боло»  ва ғ. иборат 

буда, дар ин мусаддас дар як байт ду бор вазни 15-ҳиҷоии баҳри рамал, 

мусаммани садру ҳашвҳо солим, арузу зарб маҳфуз истифода шудаасту рукни 

солимаш дар шакли фоилотун (– V – – ) омада [ 156, 123] , ки афоил ва аркони 

арузиаш чунин аст: 

Фоилотун Фоилотун Фоилотун Фоилун  

 Фоилотун Фоилотун Фоилотун Фоилун 

  – V – –        – V – –       – V – –    –V –  

  – V – –        – V – –       – V – –     – V –  

 Муҳтавои ин мусаддас маншаъ аз ғазали Мавлоно Ҷомӣ гирифта шуда, 

асосан ҷанба ва дарунмояи ишқӣ дорад. 

 4) Марсия. Тавре дар фасли шарҳи ҳоли Алишери Навоӣ гуфта гузаштем, 

муносибати дӯстона ва бо сипарӣ шудани солҳо он ба муҳаббати бародарона 

табдил ёфта, боровартар мегардад. Онҳо аз коргоҳи эҷодӣ ва нақшаҳои адабию 

фарҳангии худ огоҳ буданду маслиҳатҳои ҳамдигарро қабул ва истифода 

менамуданд. Вале 18-уми муҳаррами соли 898 ҳиҷрӣ, мутобиқ ба 9-ноябри 

1492, Абдурраҳмони Ҷомӣ аз дунё дармегузарад ва «... Алишери Навоӣ аз дӯсти 

ҷонӣ ва устоди маънавии худ барои ҳамешагӣ ҷудо мегардад. Вай, ки дар рӯзи 

фавти Мавлоно Ҷомӣ соҳибазо буд, бар марги устодаш ашки ҳасрату надомат 

мерезад ва то як сол азодорӣ мекунад» [131, 14].  

 Алишери Навоӣ дар муддати азодорӣ  марсияи ҷонсӯзеро дар шакли 

таркиббанд бар марги Мавлоно Ҷомӣ гуфта, ки дар адабиёти форсии тоҷикӣ ба 

ин пояи баланд сӯгномаро дарёфтан душвор аст. Ин таркиббанд аз 7 банди 

даҳбайтӣ иборат буда, дар маҷмуъ 70 байтро ташкил менамояд. Бандҳои марсия 

бо қофия ва радифҳои ҷудогона ороста шудаанд. 

Вазни ин марсия рамали мусаммани садр ва ибтидо – солим, ҳашвайн – 

махбун, аруз ва зарб – махбуни маҳзуф [156, 126] ба таври зайл аст: 

  Ҳар дам аз анҷумани даҳр ҷафое дигар аст, 

  Ҳар як аз анҷумани ӯ доғи балое дигар аст [29, 375].  

  Фоилотун  Фоилотун  Фоилотун   Фоилун 

  Фоилотун  Фоилотун  Фоилотун   Фоилун 

          – V – –        V V – –       V V – –     V V –  

          – V – –        V V – –       V V – –     V V –  

 Бояд гуфт, ки забон, ҳусни баён, сабки нигориши ин таркиббанди 

Алишери Навоӣ Фонӣ ба тамоми талаботи марсиясароӣ ҷавобгӯй мебошад. 

Матни он ба ҳар оин хонандаро ба риққат меоварад, асабҳоро ба дунёи андеше 

во медорад ва муҳаббати беохири эҷодкорро нисбат ба наздиктарин шахси 

дилаш, дӯсташ ва устодаш бозгӯй менамояд ва, дар умум, рӯзи мотам ва ба 

хоку хоби абадӣ супоридани ҷасади Мавлоно Ҷомиро инъикос намудааст. Дар 

банди шашуми ин таркиббанд ин абёти пуршӯру ҷигарсӯзро мехонем, ки 

омадааст: 

   Дӯстон, дар ҳама фан нодираи олам ку? 

   Афзали аълами авлоди банӣ –  Одам ку? 

   Дар биёбони таманно-ш халоиқ мурданд, 

   Ба давои ҳама он Хизри масеҳодам ку? 

Дили асҳоб шуд аз теғи фироқаш сад захм, 

   Он ки будӣ ба ҳама хулқи хушаш марҳам, ку?... [29, 378]  

5) Муқаттаот. Қитъа низ дар «Девони форсӣ»-и Алишери Навоӣ – Фонӣ 

ҳам аз нигоҳи сохт ва ҳам аз нигоҳи фарогирии мавзуъ ҷои алоҳидаро ташкил 

менамояд. Ва 69 қитъае, ки дар ин девон ҷой дорад, баёнгари ҳол мебошад. 

Қитъа аз намудҳои назми классикӣ буда, аз ҷиҳати шакл ё сохт ба ғазал ва 

қасида наздик, аммо бидуни матлаъ аст ва қофиябандии зайл дорад: аб, бб, вб, 

гб, ғб... ва ғ. [59, 144]. Зиёда аз ин вазни қитъа низ монанди навъҳои шеърии 

ғазал ва қасида гуногун мебошад ва фарогири бештарин вазнҳои арузи форс-

тоҷик, ба монанди ҳазаҷ, раҷаз, рамал, мутақориб, мутадорик ва ғ. аст. Масалан, 

қитъаи зерро аз нигоҳи сохт дида мебароем: 

  Аз авоми тираи пурҳирси дунё дур бош, 

   Гар ҳамехоҳӣ, ки гардад сад машаққат аз ту рафъ. 

  Дур будан беҳ зи ғавғои магас, з-он рӯ, ки ҳаст 

  Беҳадат ранҷ аз ҳуҷумаш, лек не имкони нафъ! [29, 382].  

Дар ин як қитъа дар ҳар байт ду бор вазни 15-ҳиҷоии баҳри рамал, 

мусаммани садру ҳашвҳо солим, арузу зарб маҳфуз истифода шудаасту рукни 

солимаш ба шакли фоилотун (– V – – ) омада, аз он чунин нақш ё формулаи 

байт ҳосил мешавад: 

  Фоилотун Фоилотун Фоилотун Фоилун 

           Фоилотун Фоилотун Фоилотун Фоилун 

 – V – –        – V – –       – V – –     – V –  

          – V – –        – V – –       – V – –     – V –  

 Бояд гуфт, ки бештари қитъаҳои форсӣ-тоҷикии Алишери Навоӣ – Фонӣ 

бо баҳрҳои солими арузи форсии тоҷикӣ суруда шудаанд. 

 Дар баробари фарогирии баҳрҳои зиёди аруз мавзуву муҳтавои қитъаҳои 

шоир низ бештар фарогири андешаҳои иҷтимоӣ ва гуногуноҳангу гуногунранг 

мебошанд. Мо дар ин навъи шеърии Алишери Навоӣ – Фонӣ ҳам шикоят аз 

нуқсонҳои замон, ҳам танқиди норасоиҳои ҷамъият, ҳам ҳаҷв, ҳам лаҳзаҳои 

ҷудогонаи ҳаёту фаъолияти эҷодкор, ақоиди мухталифи иҷтимоӣ, фалсафӣ ва 

ғайраро дармеёбем. Қитъаҳои Алишери Навоӣ – Фонӣ рӯҳияи замони ӯро фаро 

гирифтаанд, зеро сароянда ҳам дар ҳаёти дарбории вақт ширкати бевосита 

дошту ҳамзамон ҳам бо ҷомеа буд. Ҳамин аст, ки ҳаёти дарборию берун аз 

дарборро ба ҷузъиётҳояшон хуб дарк мекарду рӯйи қоғаз меовард. 

 Алишери Навоӣ – Фонӣ дар давраи вазири дарбор будан, аз ҷумла, барои 

ободонию зебоиҳои шаҳри Ҳирот ва майдонҳои он кормандони масъулро 

равона намуда, аз ҳисоби сандуқи дарбор маош мепардохт, то бетартибиҳо 

пешгирӣ карда шаванд.  

 Амир Алишер дар «Хамсат-ул-мутаҳайирин» менависад: «Дар як маврид 

фақир китобати девони қадими он кас (Мавлоно)-ро ба Мавлоно Абдусамад, ки 

аз хушнависони замон ҳисоб ёфта ва хуштабъ ҳам буд, фармудам ва пас аз 

анҷом ёфтани девон ба хидмати он кас бурда, хоҳиши муқобила намудам. Он 

кас гуфтанд, ки як-ду рӯз дар ин ҷо бошад, як миқдор мулоҳиза кунам, котибро 

шахси хуштабъ мегӯянд, шояд эҳтиёт карда бошад, он гоҳ ба муқобила эҳтиёҷ 

намемонад. 

Фардо фақир ба хидмати он кас расидам. Гуфтанд, ки ин китобро ба 

навъи ғарибе навиштааст, гӯё ки ба зиммааш гирифта бошад, мисрае беғалат 

надорад. Дар баъзе ҷойҳо ду, балки зиёдтар абётро ҳам тарк намудааст... 

Гуфту  шунуфт  бисёр давом кард. Охир гуфтам, ки агар бо қалами 

мубораки Шумо ислоҳ ёбад, муҷиби муҳобот ва зеб хоҳад гардид... Ғалатҳо, ки 

берун аз  хадду ниҳоят буд, ислоҳ ёфт...» [16, 24-25]. 

Ин қитъаи Амир Алишер аз «Девони форсӣ» бешубҳа маншаъ аз ҳикояти 

болоии худи эҷодкор гирифтааст: 

  Котиберо, ки бад нависад, ҳаст 

  Рӯсиёҳӣ ҳам аз саводи хаташ. 

  З-ин батар, ки зи хатташ афтад саҳв 

  Ҳам ду сӯйи калому ҳам васаташ. 

  Он саводаш бувад чу ҳиндуи зишт, 

  Ки ба ҳар лафз ҳам фитад ғалаташ [ 29, 388].  

Ҳамин тариқ, дар  қитъаҳои Алишери Навоӣ – Фонӣ дониш, 

саховатмандӣ, одамият, халқдӯстӣ, накӯкорӣ, ёри мувофиқ ва ғ. ситоишу 

тавсифи хуб ёфта, душманӣ, беадолатӣ, тамаъкорӣ, норостӣ, бухлу кина ва ғ. 

мазаммат карда шудаанд. 

6) Рубоиёт. Алишери Навоӣ – Фонӣ дар гуфтани навъи шеърии рубоӣ низ 

маҳорати арзанда ва ҳавсалаи том доштааст, ки 78 рубоии ба форсии тоҷикӣ 

гуфтааш дастгири андешаи моанд. Рубоиҳои сурудаи шоир рубоиҳои тарона 

буда, ҳар чаҳор мисраъ ҳамқофия мебошанд; а а а а, б б б б, в в в в ва ғ. 

Масалан:  

  Омад ба чаман қофилаи боди баҳор, 

Аз сунбули тар нофаи Чин баста ба тор. 

  Аз ғунча, ки карда байза наргис изҳор, 

  Гӯё, ки ба чашмаш аз рамад ҳаст ғубор [29, 400].  

 Дар рубоиёти Навоӣ – Фонӣ 33 рубоӣ бо қофия омада, 45-тои онҳо дар 

баробари қофия радиф ҳам доранд. Зиёда аз ин вазни рубоиёти шоир дар вазни 

анъанавии рубоӣ шаҷараҳои ахрам ва ахраби баҳри ҳазаҷ аст, ки рубоисароёни 

пешини адабиёти форсии тоҷикӣ ин чаҳорчӯбаи рубоисароиро то ӯ нигоҳ дошта 

омадаанд. 

 Рубоиёти Алишери Навоӣ – Фонӣ аз нигоҳи мавзуву муҳтаво низ 

гуногунанд. Дар ин рубоиҳо мазмунҳои ишқӣ, иҷтимоӣ, фалсафӣ, тараннуми 

баҳор, ҳикмати зиндагӣ, андешаҳои сӯфиёнаву ирфонӣ, маю майгусорӣ, 

муроҷиат ба соқӣ, пораҳои пандомез ва ғ. яке дигареро пурра намудаанду 

андешаҳои гӯяндаашонро рӯйи коғаз рехтаанд. Ӯ ошиқона мегӯяд: 

  Ҷоно, дастат як дамам аз дӯш мабар, 

  Дар нукта даҳони худам аз гӯш мабар. 

  Рух аз руху гарданам зи оғӯш мабар, 

  Аз ҷисмам рӯҳу аз танам ҳуш мабар! [29, 400].  

 Фалсафаи кӣ будани одамиро дар таври Умари Хайём ин рубоисаро 

кушоданӣ мешавад: 

  Огоҳ нагаштам, ки дар ин дайр киям?! 

  Ё худ чияму аз чияму баҳри чиям?! 

  Маълумам не, ки одамӣ ё замиям, 

  Ё хоки замин зи ман, чӣ сон одамиям?! [29, 404]. 

 Тафаккури Алишери Навоӣ – Фонӣ дар рубоиёти форсии тоҷикиаш 

тафаккури умумии асримиёнагии мардуми Шарқ буда, дар ниҳоди онҳо 

таҷрибаи ифодаи эҳсосоти нафис, оҳангҳои сӯфиёна ва ақоиди фалсафӣ чун 

тору пуд хидмат намудаанд. Омӯзишу пажуҳиши рубоиёти шоир нишон 

медиҳанд, ки ӯ на фақат донишманди хуби таълимоти динию фалсафӣ, ахлоқию 

илмии арабу исломӣ буда, балки аз тамаддуни Ҳинду Эрону Юнони тоисломӣ 

огоҳии том доштааст. Аз рубоии дар боло иқтибосшуда ва муҳтавои он 

бармеояд, ки шоир Инсонро даъват менамояд, ки рӯҳияи худро дар амал татбиқ 

намояд ва бо ҷаҳони иҳотакардааш вориди баҳсу мунозира нашавад. 

 Бояд гуфт, ки дар матни таҳиякарда Растохези Сончоракӣ баъд аз рубоии 

рақами 61 боз ду рубоии дигар ҳаст, ки онҳоро ӯ наёвардаасту [28, 342] ин ду 

рубоиро дар матни таҳиянамудаи адабиётшинос А.М. Хуросонӣ дарёфтем, он 

ду рубоӣ инҳоянд: 

  Аз фикри муҳол, ай дили девона, 

  Хоҳӣ ба ту ҳамхона шавад ҷонона. 

  Он рашки парӣ чун шавадаш ҳамхона? 

  Чун хона туро нест ба ҷуз вайрона! 

*** 

  Ай бе ту маро ба сабр ҷуз нуқсон на, 

  Дилро зи ғамат ҷуз алами ҳиҷрон на. 

  Ҷонро ҳам ғайри меҳнати ҳирмон на, 

  Не, не, ки сабр неву дил не, ҷон на! [28, 406].  

 Ниҳоят, рубоиёти Алишери Навоӣ – Фонӣ як бахши алоҳидаи «Девони 

форсӣ»-и ӯро ташкил медиҳанд, ки дар байни осори ғиноии ӯ бо гуногунрангию 

пурмаъноӣ мавқеи вижа доранд. 

7) Таърихҳо. Қисмате аз «Девони форсӣ»-и Алишери Навоӣ – Фониро 

таърихҳои манзуми ӯ ташкил медиҳанд, ки дар заҳмати Растохези Сончоракӣ 

бо номи «Моддаи таърихҳо» забту сабт шудаанд [28, 331-333]. Ин таърихҳо 16 

– адад буда, аз ду байт то панҷ байт ва  дар маҷмуъ 39 байтро ташкил медиҳанд. 

Вазни ин таърихҳо гуногун буда, ҳамаашон бидуни радиф, танҳо бо қофия 

сохта шудаанд. Таърихҳои мазкур бар вафоти Мавлоно Ҷомӣ, вафоти Хоҷа 

Убайдуллоҳ, вафоти наздикон, вафоти Муҳаммад Паҳлавони Ҳиротӣ, Султон 

Муҳаммади Дӯст, Фазилхон, ҳавзи «Боғи сафед», Мир Султон Ҳасан ва ғ. эҷод 

гардидаанд. Масалан, шоир бар марги устод ва дӯсташ Мавлоно Ҷомӣ, ки бо 

номи «Таърихи вафоти ҳазрати Махдумӣ» ишора намудааст, ин қитъаро 

гуфтааст: 

 Гавҳари кони ҳақиқат, дурри баҳри маърифат, 

 К-ӯ ба Ҳақ восил шуда, дар дил набудаш мосиво. 

 Кошифи сирри илоҳӣ буд, бешак, з-он сабаб 

 Гашт таърихи вафоташ: - «Кашфи асрори ило(ҳ)» [29, 410].  

Дар ин ҷо моддаи таърих «Кашфи асрори илоҳ» буда, ба ҳисоби абҷад он 

соли 898 ҳиҷрӣ, баробар ба соли 1492 мелодиро нишон медиҳад. 

Алишери Навоӣ – Фонӣ дар моддаи таърихи «Хулди барин» таърихи 

вафоти Хоҷа Убайдуллоҳро, ки ба ҳисоби абҷад соли 896 ҳиҷрӣ, баробар ба 

соли 1490 мелодӣ аст, нишон дода, ин қитъа шеърро бахшидааст: 

 Хоҷаи хоҷагон Убайдуллоҳ, 

 Муршиди соликони аҳли яқин. 

 Шуд ба хулди барин, ки аз фавташ 

 Соли таърих гашт: –  «Хулди барин» [29, 410].  

Дар Ҳирот баъди ҳавзи «Боғи зоғон», ки хеле барвақт сохта шудаасту 

куҳна гардида, ҳавзи нави «Боғи сафед» сохта мешавад, ки ба ин муносибат 

шоир ин қитъашеърро гуфтааст: 

 Гар ҳавзи «Боғи зоғон» куҳна-ст, бок набвад, 

 Дар ҷӯйи ӯ зи Кавсар ҳар сӯ чу обдав шуд. 

 «Боғи сафед»-ро ҳам карданд турфа ҳавзе, 

 Ин турфатар, ки онро таърих «Ҳавзи нав» шуд [29, 411]. 

Дар ин қитъа моддаи таърих «Ҳавзи нав» мебошад ва бо ҳисоби абҷад 

соли 870 ҳиҷрӣ, баробар ба соли 1467 мелодӣ аст. 

Бояд гуфт, ки қитъаҳои таърихии Алишери Навоӣ – Фонӣ моддаи таърих 

дошта, гӯянда шоҳиди воқеӣ будаасту таърихҳои фавқуззикрро бо ҳисоби абҷад 

аниқ рӯйи қоғаз овардааст. Ин таърихҳо имконият медиҳанд, ки дар онҳо баъзе 

ҳодисаву воқеа ва созандагиҳои замони эҷодкор баён ёфта бошанду имрӯз дар 

ин асосҳои боварибахш ҳолати он даврро равшантар эҳсос намоем. 

8) Луғаз. Дар «Фарҳанги забони тоҷикӣ» калимаи «луғаз»-ро чунин 

маънидод кардаанд: «Луғаз / луғз калимаи арабӣ 1. Сухани пӯшида, гапи 

пӯшидамаъно; 2 адш. чистон» [57, 609]. Ҳамин  мафҳум бо номи «Луғз» дар 

китоби «Луғати истилоҳоти адабиётшиносӣ» чунин шарҳ ёфтааст: «Луғз (ар. –  

хонаи муши даштӣ, ки хеле печ дар печ аст) – як навъи чистон аст, ки асосан 

дар назми классикӣ дида мешуд. Луғз нисбат ба чистон дарозтар ва 

мукаммалтар аст. Шоир хусусиятҳои ягон чизро дар шеър хеле муфассал ва бо 

обу рангҳои шеърӣ тасвир мекунад, аммо худи он чизро номбар намекунад. 

Санъатҳои нозуку душвори шеърӣ баъзан фаҳмидан ва ёфтани луғзро хеле 

душвор мегардонад» [ 59, 46].  

Луғазҳои «Девони форсӣ» ба номҳои «Бобо Шайхӣ» (5 байт), «Шамъ» (3 

байт), «Миқроз» (4 байт), «Парвона» (4 байт), «Тиргаз» (4 байт), «Тахти равон» 

(5 байт), «Кема» (9 байт), «Шутур» (2 байт) ва «Уштур» (2 байт) омадаанд. 

Барои мисол луғаз ё чистони «Шутур»-ро иқтибос менамоем: 

  Он чист, ки хокро ба каф мола кашад, 

  Чун хеш се-чорро зи дунбола кашад. 

  Гарчи бошад чу пири садсола ба ҳилм, 

Лекин ҳар сӯ-ш тифли даҳсола кашад [29, 416]. 

 Луғатҳои Алишери Навоӣ бо забони содаву равон навишта шуда, дар 

онҳо асосан предметҳои луғази мадди назари гӯянда оварда шудаанду 

кушояндаи луғаз бояд ба ҳар ҳарфи он диққат диҳад, то рамзи онро кушода 

тавонад. Шоир луғази «Шамъ»-ро хеле зебо ва табиӣ офаридааст: 

 Чист он нахле, ки баргаш нест, аммо ҳаст гул,  

 Лек он гулро бувад андар назар андому барг. 

 Гарчи набвад абр, лекин абрсон шуд қатрарез, 

 Қатра аз вай чун ҷудо афтод, бандад чун тагарг. 

   Ҳам кушанду ҳам бимирад, турфа бошад, лек он-к 

 Куштанаш набвад зи қатлу мурданаш набвад зи марг [29, 414]. 

 

 9) Муаммо. Муаммо низ аз намудҳои луғз ё чистон ба шумор рафта, дар 

назми классикӣ шуруъ аз асри XIII маълум аст ва дар асри XV ба шарофати 

Мавлоно Ҷомӣ ва Амир Алишер хеле авҷ гирифт. Дар китоби «Луғати 

истилоҳоти адабиётшиносӣ» омада, ки «Шоир дар чанд байт номи касеро бо 

рамз ва ишораҳои ниҳоят сарбаста зикр мекунад ва хонанда бо диққати том ва 

фаросати нозук пас аз муҳокимаҳои дақиқ он номро пайдо карда метавонад» 

[59, 53].  

 Агар дар асри XV Шарафиддин Алии Яздӣ, Мавлоно Алоии Шошӣ, 

Мавлоно Ҷомӣ, Алишери Навоӣ, Мавлоно Муҳаммади Муаммоӣ ва баъдтар 

Зайниддин Маҳмуди Восифӣ дар гуфтани муаммо табъи равон доштанд, он 

минбаъд дар асрҳои XVI-XVII ривоҷи худро нигоҳ доштааст. Ҳатто  ғазалсарои 

бомаҳорату хушзеҳни охири асри XV ва аввали асри XVI Бадриддин Ҳилолӣ 

дар ҷавонӣ дар маҳфилҳои муаммокушоии  Амир Алишер ширкат дошта, борҳо 

бо кушодани муаммоҳои гуфтамешуда, пешдастӣ карда, аз ҷониби ин устод 

сазовори сипосномаҳо гардида будааст. Зайниддин Маҳмуди Восифӣ низ ин 

ҳунарро дошт. 

 Устод С. Айнӣ доир ба гуногунии кушодани муаммо сухан ронда, 

машҳуртарини онҳоро таъкид мекунад ва менависад:  «... ҳаммаъно будани 

сухане аз он шеър ё ҷумла бо номе, ки ёфтанаш матлуб аст; ҳамчунин ҳамшакл 

будани он сухан бо он ном дар дидани аввалӣ, қатъи назар аз нуқта ва зерузабар 

(ба асоси алифбои арабӣ), ба ҳисоби абҷад баробар будани ҳар ду; бо ишорати 

маънии зоҳирӣ кам ё зиёд кардани он сухан, то ки он ном барояд; боло – поин 

карда шудани ҳарфҳои он сухан бо ишорати маънии зоҳирӣ ва дигарҳо» [1, 367-

368].  

 Баъзе адабиётшиносон муаммо ва чистонро бо ҳам бар ба бар мемонанд, 

вале боз ҳам бо боварӣ ва муқобилаву муқоисаи онҳо метавон гуфт, ки муаммо 

чистон нест. Дар чистон хусусияти предмет нишон дода мешавад, аммо дар 

муаммо ёбанда шеър ё ҷумлаи муаммошударо таҳлил намуда, баъд номро 

мебарорад. 

 Агар аз таърихи ба муаммогӯӣ рӯй овардани Алишери Навоӣ мухтасаран 

гуфта гузарем, ӯ ин дарсро низ аз устодаш Мавлоно Ҷомӣ, дар асоси  «Рисолаи 

дувуми муаммо»-и мавсуф омӯхтаву азбар намуда будааст. Ин сабақ боис 

шуда, ки вай ҳунари худро дар гуфтани муаммо санҷад ва дар ин ҷода то ба 

ҳадди устодӣ бирасад, ки дар сайқали зеҳн ва маъникушоӣ беаҳаммият набуд. 

 Муаммоҳои дар «Девони форсӣ» ҷамъомада тақрибан 300 адад буда, ин 

ҳанӯз шумори охирин нест, зеро баъзе муаммоҳои адиб дар баёзҳои муаммо низ 

ҷой доранд, ки аз онҳо устод С. Айнӣ истифода намудаасту онҳо дар девони 

мазкур ҷой нагирифтаанд. Масалан, шоир ба номҳои Сафӣ ва Бадр ин 

муамморо гуфтаст, ки онро устод С. Айнӣ дар рисолаи худ овардаасту мо онро 

дар чопҳои девони форсии тоҷикии адиби зуллисонайн пайдо накардем. Матни 

он муаммо ин аст: 

   Ҷонфазо чун нафаси Исо шуд,   

   Аз сабо ҳар чӣ бар он дар бигузашт [1, 369]. 

Дар ин муаммо номи Сафӣ ба ин тариқ мебарояд. Ҳаммаъноии «дар» дар 

арабӣ «фӣ» мебошад ва агар аз «сабо» ҳарфе, масалан ҳарфи «сод» ба «фӣ» 

гузарад, «Сафӣ ҳосил мегардад. Дигар ин  ки дар ниҳоди ин муаммо номи 

«Бадр» нуҳуфтааст. Яъне, боз аз калимаи «сабо» ягон ҳарф, масалан ҳарфи «б», 

ба «дар» гузарад, номи «Бадр» мебарояд. Кушодани чунин муаммоҳо албатта 

дар асоси алифбои арабӣ амалӣ мегардад, ки ин ба кас бо донистани 

ҳаматарафаи забонҳои арабӣ ва форсии тоҷикӣ даст медиҳад.  

Мисоли дигар аз муаммоҳои форсӣ-тоҷикии Алишери Навоӣ – Фонӣ. 

Муаммои «Одам»: 

Хубе, ки ба маҷмаи бутон ҳозир гашт, 

Дар сар ҳаваси дилбарияш зоҳир гашт. 

Чун даъвии маҳвашикунон ҷониби ту 

Омад, ба сараш ҳар он чӣ буд, охир шуд [29, 419] .  

Ин ҷо ба калимаи «Одам» мутаваҷҷеҳ мешавем ва аз он ҳарфи «мим»-ро 

ба охири ҳамин калима гузаронем, номи «Одам» пайдо мешавад. 

Муаммои «Санам»: 

  То об шуда дил аз ғами симбарест, 

  Дар гӯшаи чашмам зи ташарруҳ асарест [29, 425] . 

ва монанди инҳо.  

 Бояд гуфт, ки чунин муаммоҳо дар баробари он ки муҳтавои ҷолибе 

надоранд, ҳамзамон холӣ аз аҳаммияти иҷтимоӣ мебошанду танҳо барои 

сайқали тезандешӣ истифода мешаванд. Ҳатто дар асри XV дар имтиҳони 

роҳҳат ба шоирӣ гарифтан яке аз шартҳо кушодани муаммо будааст. 

 10) Ҳамчунон ашъори форсӣ-тоҷикии  шоир гоҳе дар сарчашмаву маъхаз 

ва тазкираву дигар осори адабию фарҳангӣ ҷой доранд, ки ҳанӯз онҳо ба таври 

лозимӣ ҷамъ овардаву ба «Девони форсӣ» ворид нагардидаанд. Ба ин метавон 

мухаммасеро аз тазкираи Абдулатифи Бирҷандӣ ном бурд, ки он бар ғазали 

Мавлоно Абдурраҳмони Ҷомӣ гуфта, дар матни таҳия намудаи Растохези 

Сончоракӣ иқтибос шудааст. 

 Ғайр аз ин, дар кори Растохези Сончоракӣ чанд рубоӣ, қитъа ва такбайтҳо 

аз «Хамсат-ул-мутаҳайирин»-и адиб нақл шудааст, ки ба Мавлоно бахшида 

шудаанд [28, 377-391]. 

 Дар матни ин муҳаққиқ ва таҳиягари «Девони Фонӣ» ҳамчунон маснавие 

иборат аз 37 байт ҷой дорад, ки болотар ишора намудаему мавсуф маъхази онро 

«Латоиф-ут-тавоиф»-и Мавлоно Фахриддин Алии Сафӣ донистааст [28, 383-

384]. Маснавӣ аз ба сафар баромадани араберо бо саргардониҳои ӯ ва во 

хӯрданаш бо бадавии бечораву гурусна ҳикоят мекунад. Араб дар сафар хаста 

шуда, аз ғизоҳои дар банди фӯтааш дошта мекушояду ба хӯрдан медарояд. 

Бадавии бечора барои он ки араб ба ӯ луқмае диҳад, худро бандаи ӯ мехонад. 

Араб мегӯяд, ки агар бандаю ғуломи манӣ, бигӯ, ки ҳоли аҳли байти ман чун 

аст? Бадавии гурусна ба ҳамаи суолҳои ӯ посухи мусбат медиҳад. Араб шиками 

худро сер карда боқии таомашро мебандад ва ба бадавӣ чизе намедиҳад. Бадавӣ 

умедашро канда ба он саволҳои додаи марди араб ҷавобҳо манфӣ медиҳад, яъне 

сагат мурд, боғат ба тороҷ рафт, занат мурд ва боми қасрат афтоду фарзандат 

Аҳмад низ мурд. Араб бо шунидани ин сар ба замин мезанаду рӯ ба сӯи диёраш 

мениҳад. Дар фароварди маснавӣ омадааст: 

   Эй Навоӣ, ту низ чун бадавӣ, 

   Баҳри нон мадҳгӯи кас нашавӣ. 

   Ки агар муддаот барнояд, 

   Аз забони бадат наёсояд [28, 384]. 

 Дар бораи ин маснавӣ ҳаминро метавон гуфт, ки он аз маҳсули эҷоди 

Алишери Навоӣ дида, бештар ба мансубияташ ба Навоӣ – Фонӣ далолат 

мекунад. Чаро? Барои он ки, пеш аз ҳама,  Алишери Навоӣ дар осори манзуми 

форсии тоҷикияш тахаллуси «Фонӣ»-ро дорад. Вале дар ин маснавӣ тахаллуси 

«Навоӣ» омадааст. Сониян сабку услуби нигориши мавнавӣ сабку услуби 

маснавиҳои ирфониро ба хотир меорад. Аз ин рӯ, айни ҳол то таҳқиқи пурра 

метавон ин 37 байтро мансуб ба Алишери Навоӣ донисту халос. 

Ноҳият, аз маълумоти умумӣ доир ба сохту муҳтавои «Девони форсӣ»-и 

Алишери Навоӣ – Фонӣ бармеояд, ки вай дар баробари ба забони модарӣ осори 

зиқимат боқӣ мондан, ба забони форсии тоҷикӣ «Девони форсӣ»-ро барои 

форситаборон ба мерос гузоштааст. Ин девон ҳам аз ҷиҳати сохт ва ҳам аз 

ҷиҳати муҳтаво ба як девони мукаммал ҷавобгӯй асту дар он чун девону 

куллиётҳои зиёди суханварони форсигӯй навъи шеърии ғазал мавқеи вижа 

дорад. 

БОБИ II 

 

СУННАТ ВА НАВОВАРӢ ДАР «ДЕВОНИ ФОРСӢ»-И  

АЛИШЕРИ НАВОӢ – ФОНӢ 

 

2.1. СУННАТИ ҒАЗАЛСАРОӢ ДАР АДАБИЁТИ ФОРСИИ ТОҶИКӢ ТО 

АСРИ XV 

«Девони форсӣ»-и Алишери Навоӣ – Фонӣ маҳсули бобаракати тамоми 

давраи эҷодии адиб ба забони форсии тоҷикӣ мебошад Ин девон як девони дар 

ҳастии худ мукаммал буда, дар байни анвоъи шеърии дар он ҷойдошта ғазал 

мавқеи аввалин дорад, ки он аз ҷиҳати теъдод камобеш 555 адад буда, беш аз 

4375 байтро ташкил медиҳад. 

Алоқамандона ба ин навъи шеъри дорозумри адабиёти форсии тоҷикӣ 

ҳаминро метавон гуфт, ки дар эҷодиёти Алишери Навоӣ ҳам ба забони 

модарияш – ӯзбекии қадим, ҳам ба забони форсии тоҷикӣ ғазал ҷойгоҳи вижаро 

ташкил. Ба ҳамин маънӣ, навоишиноси тоҷик А. Афсаҳзод ба ғазалҳои ӯзбекии 

шоир, ки дар «Чаҳор девони»-и ӯ беш аз 3130-то баршуморида шудааст, баҳо 

дода, аз ҷумла навишта буд: «Ғазалҳои ӯзбекии Навоӣ бо санъати баланд 

навишта шуда, дар онҳо таҷрибаи ғазалсароёни форс-тоҷик ва эҷодиёти лафзии 

халқҳои туркзабон истифода гардидааст» [80, 97]. Худи ҳамин андешаи 

мухтасару мушаххас баёнгари он аст, ки дар навбати аввал, навъи шеърии ғазал 

дар тамоми эҷодиёти Алишери Навоӣ ҷойгоҳи намоён дошта, дар навбати сонӣ 

ғазалиёти форсӣ-тоҷикии ӯ бо вижагиҳои худ дар ин адабиёт мавқеи  алоҳида 

доранд, ки вобаста ба сохту муҳтавояшон дар зерфаслҳои ин фасл ва боби 

ояндаи диссертатсия мулоҳизаҳо ва мушоҳидаҳояшонро дар партави 

андешаҳои навоишиносони пешин ва дарёфтҳои тозаи худ шогирдона иброз 

медорем. 

Дар адабиёти нави форсии тоҷикӣ, ки дар аҳди Сомониён ташаккул ёфта, 

ба меъёр даромада, минбаъд зина ба зина таҳаввул ёфтааст, ғазал як рукни қавӣ 

ва бобарору бобаракати он мебошад. Як гурӯҳ адабиётшиносону 

шарқшиносони ба омӯзиши адабиёти форсии тоҷикӣ машғулгардида, монанди 

Ҳ. Эте, Э. Браун, С. Айнӣ, Р. Шафақ, А. Зарринӯб, З. Сафо, Ш. Ҳусейнзода, Р. 

Ҳодизода, А. Афсаҳзод, А.М. Хуросонӣ, А. Насриддин бар он ақидаанд, ки 

жанри ғазал дар асрҳои IX-X шакл гирифтаву мавҷуд буд. Ин ақидаи ом 

мебошад. Вале гурӯҳи дигари муҳаққиқони ин адабиёт, аз ҷумла Ш. Нуъмонӣ, 

Е.Э. Бертелс, П.Н. Хонларӣ, А. Мирзоев, М.Л. Рейснер ва пайравони эшон 

ғазали истилоҳиро на дар асри IX-X, балки андаке баъдтар донистаанд [ 79; 121; 

139; 145; 152; 158 ва диг].  

Аз ҷумла, А. Афсаҳзод таъкид карда буд, ки «... ҳамаи гуфтаҳои 

тарафайни мутақобил (дар асари А. Мирзоев «Рӯдакӣ ва инкишофи ғазал дар 

асрҳои  X-XV») инчунин мақолаи И.С. Брагинский «Роҷеъ ба пайдоиши ғазал 

дар адабиёти форс-тоҷик» ба исбот расонидаанд, ки ғазал чун шакли мустақили 

шеър дар асрҳои IX-X махсус ба зоти худ мавҷуд буд, балки аксар чун суруд 

хонда мешуд ва барои чунин ном гирифтанаш он ба ғазали пешин, ки аз асрҳои 

VI-XII боз арзи вуҷуд мекард, низ иртиботе дорад» [79, 23]. 

Шоири асри XI Унсурӣ ба устод Абуабдуллоҳи Рӯдакии ғазалсаро ишора 

намуда гуфта буд: 

 Ғазал Рӯдакивор некӯ бувад,  

 Ғазалҳои ман Рӯдакивор нест [125, 183].  

Ҳамин байти иқтибосшуда шоҳиди он аст, ки ғазал ҳамчун навъи шеърӣ 

дар асрҳои IX-X худро маълум намуда, вале ҳанӯз пухтаву мукаммал нагардида 

будааст. Дар алоқамандӣ ба гуфтаҳои фавқ А. Афсаҳзод, аз як тараф, 

мавҷудияти навъи шеърии ғазалро дар асрҳои IX-X эътироф намояд, аз ҷониби 

дигар, тақсимбандии сунъии ғазали истилоҳиро аз ҷониби Шиблии Нуъмонӣ, 

Парвиз Нотили Хонларӣ, Абдулғанӣ Мирзоев ва ба ғазали ғайриистилоҳӣ 

рӯпӯш карданро ҳам рад кардааст. Ба ин ишораи ӯ таваҷҷуҳ менамоем: «Ғазал 

ҳам мисли тамоми жанрҳои дигари адабӣ дар вақти инкишофи худ ҳам аз рӯйи 

хусусиятҳои зоҳирӣ (теъдоди абёт, вазн, мавҷудияти тахаллус ва ҷои он, радиф 

ба истиснои қофиябандӣ), ҳам аз ҷиҳати мавзуъ, мундариҷа ва муҳтавиёт, 

ҳамеша дар таҳаввул ва тағйиру такмил будааст, ҳарчанд таърифи ғазал дар 

тӯли асрҳо қариб тағйир наёфта меояд» [79, 41].  

Хулосабарориҳои Р. Мусулмонқулов ҳам дар бораи ғазал пазируфтанист. 

Вай дар бораи навъи шеърии ғазал ин хулосаҳоро пеш гузоштааст: «Якум, дар 

асри XI Родуёнӣ ғазалро тарзе ба қалам додааст, ки жанри конкретиро ифода 

кардани он равшан намебошад; 

Дуюм, мавзуи асосии ғазал ишку муҳаббат буда, боз мавзуъҳои дигар, 

чунончи караму шуҷоат, майгусорӣ ва амсоли онҳо инъикос ёфта 

метавонистаанд; 

Сеюм, мурассаъ будани матлаб; 

Чаҳорум, ғазал аз 5 то 20 байт мешудааст, вале маъмулан аз 7 то 12 байт 

будааст; 

Панҷум, ғазал аз ҷиҳати забон, вазн, қофия ва дигар масъалаҳои шаклӣ 

бояд салис, фарох, равшан, гӯшнавоз ва ибратангез бошад; 

Шашум, дар зоҳир намудани хусусиятҳои жанрии ғазал хизмати Шамс 

Кайси Розӣ, Шамси Фахрӣ, хусусан Ҳусайн Воизи Кошифӣ ва Атоуллоҳ 

Маҳмуди Ҳусайнӣ калон мебошад» [129, 66].  

Аз ашъори боқимондаи шоирони асрҳои IX-X бармеояд, ки ғазал ҳамчун 

шакли шеърӣ дар адабиёти он замон бо зоти худ, ки дар шаклу мазмун аз 

навъҳои дигари манзуми адабӣ фарқ мекард ва ба дараҷаи пешрафти қасидаву 

маснавӣ нарасида бошад ҳам, дар инкишоф буд. Минбаъд, аз таърихи адабиёти 

форсии тоҷикӣ бармеояд, ки навъи шеърии ғазал зина ба зина таҳаввул ёфт, 

сохт ва доманаи мавзуи ғазал фарохтар гардид ва аз асри Х ба минбаъд то ба 

имрӯз дар ғазалсароӣ тарзу равияҳои гуногун падид омад. Дар рушту таҳаввулу 

такомули ғазал Саноии Ғазнавӣ, Анварии Абевардӣ, Фаридудини Аттор, 

Саъдии Шерозӣ, Мавлоно Ҷалолуддини Балхӣ, Амир Хусрави Деҳлавӣ, Хоҷа 

Ҳофиз, Камоли Хуҷандӣ, Абдурраҳмони Ҷомӣ, Саййидои Насафӣ, Мирзо 

Абдулқодири Бедил ва дигарон хеле назаррас аст, ки яке аз онҳо Амир 

Алишери Навоӣ мебошад. Агар Саъдӣ мактаби хоси ғазалсароиро поя гузошта, 

ба вуҷуд оварда бошад, Мавлонои Балхӣ ва Хоҷа Ҳофиз минбаъд ғизои 

маънавию иҷтимоии ғазалро фарохтар намуданд. Шоирон «то ба имрӯз ғазал 

мегӯянд» гуфтан маънӣ дорад. Зеро шоирони форситабор дар Эрону 

Тоҷикистону Афғонистон ва берун аз он ҳанӯзам ғазал мегӯянд. Дар ин ғазалҳо 

мо гоҳе сарлавҳагузориро мебинем, ки ба қавли адабиётшинос А.М. Хуросонӣ 

«... дар ғазал сарлавҳа гузоштан норавост вагарна дар тӯли ҳазор сол 

ғазалсароёни пешин низ ба он даст мезаданд» [181, 177]. Дар ин маврид 

ғазалҳои «Девони форсӣ»-и Навоӣ – Фонӣ истисност, зеро дар онҳо сарлавҳа 

гузоштан ба он маъност, ки вай ба кӣ найравӣ намудаву татаббуъ бастанаш 

равшан шуда меистад. 

Вобаста ба мавзуи мавриди таҳқиқ бояд гуфт, ки ғазал дар асри XV дар 

ҳаёти маънавии ҷамъият дар ҳамаи кишварҳои форсизабон мавқеи худро нигоҳ 

дошта омадааст. То асри XV шоиронеро метавон ном бурд, ки навъи шеърии 

дӯстдоштаашон ғазал набошад.. Мавлоно Ҷомӣ ба ғазалсароёни пешини худ, аз 

ҷумла Амир Хусрав, Ҳасани Деҳлавӣ, Хоҷа Ҳофиз ва Камоли Хуҷандӣ баҳо 

дода, доир ба ғазалиёти Амир Хусрави Деҳлавӣ гуфта буд: «Ғазалҳои вай ба 

воситаи маонии ошно, ки арбоби ишқу муҳаббат ба ҳабси завқу ҳаваси ҳама кас 

афтодааст» [48, 87] . Зиёда аз ин худи Мавлоно Ҷомӣ низ аз ғазалсароёни 

маъруфи адабиёти форсии тоҷикӣ ба шумор меравад. Ба ёд овардани китоби А. 

Афсаҳзод «Ҷомӣ – шоири ғазалсаро» кифоят аст, ки доир ба ғазали асри XV 

маълумоти умумӣ дошта бошем ва дар радифи Мавлоно Ҷомӣ шогирдаш 

Алишери Навоиро дар гуфтани ғазал ба ду забон сифат намоем. 

Зарурати ин гузориши мухтасар дар он аст, ки ғазал дар асри XV бешубҳа 

давому анъанаи ғазалсароёни асри пешин буда, дар сохти композитсионӣ, 

мавзую мундариҷа, тарзу тариқи симоофарӣ дар ин навъи шеъри ғиноӣ 

тағйироти хеле кам ба назар мерасад. Тағйиротҳои мавҷуда албатта ба ҳаёти 

иҷтимоию сиёсии давру замони гӯянда марбут буд. Аз ин рӯ, Алишери Навоӣ 

ҳамчун фарзанди замони худ рӯҳияи замонашро дар ғазалиёташ таҷассум 

намудааст. 

Пеш аз он ки доир ба сохтори ғазалиёти форсӣ-тоҷикии Алишери Навоӣ – 

Фонӣ ибрози ақида намоем, бояд гуфт, ки навъи шеърии ғазал дар асри XV, ки 

Алишери Навоӣ дар ин аср зодаву парвариш ёфтаву бо ду забон ба арсаи эҷод 

ворид гардида буд, дар ҳаёти маънавии ҷамъият дар тамоми кишварҳои 

форситабору форсигӯй мавқеи алоҳидаи худро нигоҳ доштааст. Дар ин аср ва 

баъдтар шоиронеро метавон ном бурд, ки дар баробари ба дигар намодҳои 

бадеӣ таваҷҷуҳ доштан, асосан ба гуфтани ғазал машғул буданд. Ба ин гурӯҳ 

суханварони ғазалсарои аср XV метавон Мавоно Ҷомӣ, Шоҳии Сабзаворӣ, 

Бадриддин Ҳилолӣ, Камолиддин Биноӣ, худи Алишери Навоӣ ва дигаронро 

ном бурд. Мурод аз ин ишораи мухтасар он аст, ки ғазал дар XV ҳамоно идомаи 

анъанаи ғазалсароёни асрҳои пешинаи Хуросону Мовароуннаҳр буда, дар сохти 

композитсионӣ, мавзую мундариҷа, тарзу тариқи симоофарӣ хеле кам тағйирот 

мувоҷеҳ гардидааст. Ин ҷо аввалан сохторҳои зоҳирии ғазалро дар «Девони 

форсӣ»-и Амир Алишери Навоӣ – Фонӣ дида меба-роем. 

2.2. Татаббуъ ва назирасароӣ дар «Девони форсӣ»-и 

                   Алишери Навоӣ – Фонӣ 

 Сохту муҳтаво ва мазмуну мундариҷаи ғазалиёти форсӣ-тоҷикии 

Алишери Навоӣ – Фонӣ баёнгари онанд, ки адиби зуллисонайн дар эҷоди ин 

навъи шеъри ғиноӣ маҳорати устодона нишон дода, барои ҳар чи бештар ғанию 

рангин гардонидани ғазали адабиёти доманадори форсии тоҷикӣ бо сабку 

услуби хосаи худ бо ин забон хидмати шоистае намуда, саҳми назаррас 

гузоштааст. Ҷои таъкидаст, ки шоир пеш аз ҳама дар эҷоди ғазал, ҳанӯз аз 

давраҳои бачагию ҷавонӣ бо ғазалиёти суханварони баландмартабаи форсигӯи 

пешини адабиётамон ошноии наздик дошт, дар ин навъи шеърӣ ҳам аз ҷиҳати 

сохт ва ҳам аз ҷиҳати муҳтаво, дарсҳои судманд гирифта буд. Ҳамин аст, ки ӯ 

бо шарикдарси ҳамешанияш Ҳусайн Бойқаро дар дарбор ва мадориси Ҳироту 

Машҳад аз осори гаронмояи Одамушшуаро Рӯдакӣ, «Шоҳнома»-и Ҳаким 

Фирдавсӣ, «Хамса»-ҳои Ҳаким Низомии Ганҷавӣ ва Амир Хусрави Деҳлавӣ, 

қасидаву ғазалҳои ғаррои Носири Хусрави Қубодиёнӣ, Салмони Соваҷӣ, 

Анварии Абевардӣ, Фаридуддини Аттор ва маснавиҳои ӯ, Ҳасани Деҳлавӣ, 

Хоқонии Шарвонӣ, Шайх Саъдӣ, Хоҷа Ҳофизи Шерозӣ, Камоли Хуҷандӣ, 

баъдтар Мавлоно Абдурраҳмони Ҷомӣ ва дигарон ҳамаҷиҳата бархурдор 

гардида буд. Таълими эҷоди бадеӣ аз суханварони қодирсухани болоӣ боиси он 

гардиданд, ки вай камари ҳиммат дар ин ҷода баста, ба қавли навоишиноси 

тоҷик А. Муҳаммадӣ нахустабёти таронаи дили худро ба забони форсии тоҷикӣ 

баён доштааст. Ӯ менависад: «Девони номбурда натиҷа ва самараи омӯзишу 

ҷустуҷӯ ва такопӯи ҳазрати Амир Алишери Фонист дар уқёнуси бекарони адаби 

баландовоза ва гетигустари форсизабонон тавъам бо дониши жарф таҳқиқ ва 

такмили мукаммалу афкори амиқи шоиронаи ӯ» [21, 16]. Дигарбора ёдовар 

шудан, ки Алишери Навоӣ – Фонӣ дар пайравии «Хамса»-нависони пешини 

адабиёти форсии тоҷикӣ эҷод кардани «Хамса»-е ба забони модарӣ, қасидаҳое 

дар пайравии Анварию Хоқонию Амир Хусраву Салмони Соваҷӣ, Мавлоно 

Ҷомӣ ва ҳамзамон дар иртибот ба ғазалҳои форсии тоҷикӣ ғазал гуфтан 

(албатта, ҳам ба забони ӯзбекӣ ва ҳам ба забони форсии тоҷикӣ – Д.Т.)-и ӯ аз 

раванди ин адабиёт огоҳӣ доштани мавсуфро нишон медиҳад. Ғайр аз ин 

Алишери Навоӣ – Фонӣ ҳамчун вазир ва соҳибмансаби давлати Темуриён дар 

маркази ҷараёни адабии форситаборон қарор дошта, на танҳо аз падидаҳои 

адабии замон бохабар буд, балки аз вазъи зиндагӣ, касбу кор, хислату 

хусусиятҳои шахсӣ ва завқи эҷодкорону ҳавасмандони адабиёти Ҳироту атрофу 

акнофи он, то ба Самарқанду Машҳаду Нишопур ва ғ. огоҳии тамом дошт. Ин 

ҳама ба ӯ имконият медоданд, ки дар баробари забони модарӣ, ҷасуронаву бо 

боварии қатъӣ бо забони форсии тоҷикӣ табъозмоӣ кунад ва тавре аз «Девори 

форсӣ» бармеояд, дар ин ҷода муваффақ ҳам шудааст. 

 Вақте мо ғазалҳои форсӣ-тоҷикии Алишери Навоӣ мегӯем, пеш аз ҳама 

ғазалиёти «Девони форсӣ»-и шоирро дар назар дорем. Ва чун ба ғазариёти ин 

девон мутаваҷҷеҳ мешавему онро аз назр мегузаронем, «дар тартиби он як 

равияро мебинем, ки дар девони пешинагон ё шоирони баъди асри XV 

мушоҳида намешавад. Ин тартиби нав иборат аз он аст, ки дар нусхаҳои хаттии 

мавҷуда болои ҳар шеър ишора шудааст, ки шоир кадом ғазалро дар татаббуи 

кадом шоир гуфтааст ва кадом шеър зодаи табъи худи ӯст. Дар бораи ғазалҳои 

ғайритатаббуъ унвони «мухтареъ» гузошта шудааст, ки ба маънии 

«ихтироъкардашуда» мебошад [191, 46]. Пас, дар «Девони форсӣ»-и Алишери 

Навоӣ – Фонӣ аз нигоҳи сохт ду навъи ғазал дида мешавад: аввалан ғазалҳое, 

ки дар татаббуву пайравии шоирони мозию муосири шоир ба забони форсии 

тоҷикӣ эҷод гардидаанд ва сонӣ ғазалҳое, ки худи Алишери Навоӣ – Фонӣ 

бевосита иншо намуда будааст. Ва бояд гуфт, ки дар ин девон ғазалҳои 

татаббуӣ мавқеи алоҳида ва назаррас доранд. 

 Пас. Татаббуъ чист? Дар «Луғатнома»-и Алиакбарои Деҳхудо «татаббуъ – 

пайравӣ кардан, дар пай талаб кардан, дар паи чизе рафтан дар талаби он ... ва ғ.  

Татаббуот – маъхуз аз тозӣ; тафаҳҳус (тафтиш кардан, ҷустуҷӯ кардан, 

кофтуков кардан) ва таҷассус (ҷустуҷӯ кардан, хабар пурсидан) « [54, 365-366] 

мебошад. Зиёда аз ин дар «Луғатнома»-и Деҳхудо шарҳе нест. 

 Татаббуъ дар «Фарҳанги забони тоҷикӣ ба таври зайл шарҳ ёфтааст: «1. аз 

паи чизе рафтан, бо талошу кӯшиш ба талаби чизе рафтан, ҷустуҷӯ кардан; 2. 

тадқиқ, тадқиқ кардан; 3. тобеӣ, тобеъ шудан, пайравӣ» [58, 338].  

 Аз ин ду шарҳе, ки оварда шуд,  ниёзи мо чандон бароварда намегардад, 

зеро  дар ин ҷо сухан аз боби адабу фарҳанг намеравад. Танҳо шарҳи 

«пайравӣ», ки дар «Фарҳанги забони тоҷикӣ» омадааст, чароғаке ба ҳадафи мо 

ва татаббуоти Навоӣ – Фонӣ дар гуфтани ғазал, умуман шеър, башорат 

медиҳаду халос. 

 Муҳаққиқи адабиёти турк Э. Гибб дар асари худ «Таърихи назми туркӣ» 

(ба забони англисӣ, Лондон, 1900. – С. 99-100) ба назираву пайравӣ дар шеър 

истода гузашта, онро на чун тақлид, балки чун мусобиқа адабӣ баҳо дода буд 

[29, 23]. Баъдтар, адабиётшиносону шарқшиносон, ба монанди Е.Э. Бертелс, 

А.А. Стариков, А. Мирзоев, А. Ҳумоӣ, Р. Ҳодизода, А. Афсаҳзод, А. 

Шомухаммедов, С. Ғаниева, А. Сатторов, А. Муҳаммадӣ ва дигарон доир ба 

назираю татаббуъ, пайдоиш, мундариҷаи ғоявӣ, моҳият, мавқеи дар таҳаввули 

адабиёт бозидаи ин услуби шеърӣ андешаҳои ҷолиби илмӣ доранд, ки гуфтаҳои 

Э. Гиббро инкишофу тақвият бахшидаанд. А. Сатторов дар бораи татаббуъу 

назира фикри мушаххаси худро дошта, ҷиддан таъкид менамояд, ки « ... ба 

шоирони номии гузашта ҷавоб гуфтан дар асри XV «камоли назм» ҳисоб меёфт 

ва маънои мусобиқа карданро дошт. Шоире, ки ба гуфтани ҷавоб қодир буд, 

сазовори шуҳрат мегардид» [148, 83-84].  

 Вобаста ба татаббуот ва назирасароӣ ҳаминро ҳам бояд илова намуд, ки 

ин анъана дар адабиёти форсии тоҷикӣ ҳанӯз хеле барвақттар аз 

татаббуъсароии Алишери Навоӣ – Фонӣ роиҷ буд. Аҳли илм ва муҳаққиқони ин 

адабиёт медонанд, ки «Тазмину татаббуот ҳамчун робитаи эҷодӣ ва таъсири 

адабӣ дар адабиёти тоҷик аз замонҳои қадим вуҷуд дошт ва дар шаклу тарзҳои 

гуногун зоҳир мегашт» [191, 48]. Вобаста ба ин ишораи комилан дуруст ва 

илмии адабиётшинос Р. Ҳодизода метавон аз асри Х то XV мисолҳои 

мутааддид овард, ки дар гунҷоиши кори мо нест. Танҳо ёдовар мешавем, ки 

татаббуоту тазминот дар қасидаҳои Унсурии Балхию Фаррухии Систонию 

Манучеҳрии Домғонӣ дар асри XI, робитаҳои эҷодии Анварии Абевардию 

Заҳири Форёбӣ ва Сайфи Исфарангию Хоқонии Шарвонӣ дар асри XII ва баъди 

асри XIII мақом ёфтани навъи шеърии ғазал ба ғазали шоирон татаббуъ бастани 

шоирон ва ҳатто назирагӯиҳо ба вуҷуд омаданд. Бахусус, татаббуот ва пайравии 

шоирон ба ғазалиёти Саъдии Шерозӣ дар замони вай ва  минбаъд равнақ ёфта 

буд. Хоҷа Ҳофиз, Салмони Соваҷӣ, Имоди Кирмонӣ, Шайх Камоли Хуҷандӣ, 

Убайди Зоконӣ ва дигарон ба ғазалҳои якдигар татаббуъ ва тазмин мекарданд, 

ки Алишери Навоӣ аз ин ҳама ва раванди ғазалсароии то замони худ огоҳии 

тамом дошт. Яъне, татаббуъу тазмин бастани ӯ ба ғазали шоирони барҷаста 

пайравӣ кардани ин суханвари зуллисонайн аз услубу сабки тоза дар ин адабиёт 

нест. Танҳо хулосатан метавон гуфт, ки вай бо ном мондан ба ғазали худ 

равшан баён доштааст, ки ба кадом ғазали шоире пайравӣ кардааст. Ӯ 

хоксоронаву шикастанафсона дар ин бора гуфтааст: 

  Татаббуъ кардани Фонӣ дар ашъор, 

  На аз даъвию не аз худнамоист. 

  Чу арбоби сухан соҳибдилонанд, 

  Муродаш аз дари дилҳо гадоист [29, 286].  

 Бояд гуфт, ки Алишери Навоӣ – Фонӣ дар «Девони форсӣ»-и худ дониста 

ва тавониста ғазали татаббуъ гуфтаасту бо ҷозибаи каломаш сарбаландона ба 

ҳадаф расида тавонистаасту ва мо инро дар зерфаслҳои минбаъдаи 

диссертатсия дида мебароем. 

 Дар ғазалиёти «Девони форсӣ» адиби зуллисонайн ба  шоироне, монанди 

Саъдии Шерозӣ, Хоҷа Ҳофиз, Амир Хусрави Деҳлавӣ, Хоҷа Ҳасани Деҳлавӣ, 

Салмони Соваҷӣ, Шайх Камоли Хуҷандӣ, Мавлоно Соҳиби Балхӣ, Мир 

Суҳайлӣ, Мавлоно Шаҳобӣ, Мир Вафоӣ, Мавлоно Шоҳии Сабзаворӣ, Ҳусайни 

Ғӯрӣ, Қосими Анвор, Сайфии Турк, Султон Ҳусайни Бойқаро ва дӯсти ҷонию 

устоду пираш Мавлоно Абдурраҳмони Ҷомӣ ва диг. пайравӣ кардаву назира 

баста будааст. Пас, ҷадвали татаббую пайравӣ ва назираҳои шоир ба ғазалиёти 

шоирони интихобкардааш таври зайл, аз рӯйи теъдоди ҷавобияҳост: 

1. Татаббуъ ва ҷавобияҳо ба ғазалҳои Хоҷа Ҳофизи Шерозӣ – 255 адад; 

2. Татаббуъ ва ҷавобия ба ғазалҳои Мавлоно Абдурраҳмонӣ Ҷомӣ – 48 адад; 

3. Татаббуъ ва ҷавобия ба ғазалҳои Амир Хусрави Деҳлавӣ – 36 адад; 

4. Татаббуъ ва ҷавобия ба ғазалҳои Шайх Саъдӣ – 24 адад; 

5. Татаббуъ ва пайравӣ ба ғазалҳои Шайх Камоли Хуҷандӣ – 12 адад; 

6. Татаббуъ ва пайравӣ ба ғазалҳои Ёри азаз – 7 адад; 

7. Татаббуъ ва пайравӣ ба Мавлоно Шоҳии Сабзаворӣ – 5 адад; 

8.  Татаббуъ ва пайравӣ ба Ҳасани Деҳлавӣ – 3 адад; 

9. Татаббуъ ва пайравӣ ба Хоҷа Салмони Соваҷӣ – 3 адад; 

10. Татаббуъ ва пайравӣ ба Амир Вафоӣ – 3 адад; 

11.  Татаббуи Мир Суҳайлӣ – 2 адад; 

12.  Татаббуъ ва пайравӣ ба Сайфии Турк – 1 адад; 

13.  Татаббуъ ва пайравӣ ба Мавлоно Соҳиби Балхӣ – 1 адад; 

14.  Татаббуъ ва пайравӣ ба Қосимуланвор – 1 адад; 

15.  Татаббуъ ва пайравӣ ба Ҳусайнии Ғӯрӣ – 1 адад; 

16.  Татаббуи Султону-л-фусаҳо Ҳусайнӣ – 1 адад; 

17.  Татаббуъ ва пайравӣ ба Мавлоно Коҳӣ – 1 адад; 

18.  Татаббуи Мавлоно Котибӣ – 1 адад 

 Ғайр аз ин ҷадвали оварда дар «Девони форсӣ» боз бо сарлавҳаҳое во 

мехӯрем, ки номи шоири ба он пайравикардаи Алишери Навоӣ – Фонӣ маълум 

набуда, чунин сарлавҳагузориҳо шудаанд, монанди «Татаббуи ёри азиз», «Дар 

ҷавоби шеъри мозӣ», «Мавъиза», «Татаббуи баъзе ёрон», «Татаббуи баъзе 

азизон», «Татаббуи баъзе аизза». Ғазалҳои боқимондае, ки дар ин девон ҷой 

доранд, аз табъи саршори эҷодкунандаи онҳо бурун ҷаста, аз ихтироот ва моли 

ҳаққу ҳалоли худи Алишери Навоӣ – Фонианд, ки бо забони форсии тоҷикӣ 

эҷод гардидаанд. 

 Ҳамин тавр, дар ин фасл тавонистем ба татаббуъ ва мавқеи он дар 

«Девони форсӣ» мулоҳизаҳои мухтасари худро баён намоем. Акнун дар 

зефаслҳои ин фасли диссертатсия ҳатталимкон ба татаббуву пайравиҳои 

Алишери Навоӣ – Фонӣ ба шоирони мозӣ, ҳамзамонони форсигӯи ӯ ва 

мухтареоти шоир ба забони форсии тоҷикӣ дар андешаҳои шогирдонаи худро 

мухтасару мушаххас гуфта гузарем. 

 

2.2.1. Татаббуоти Алишери Навоӣ – Фонӣ бар ғазалҳои 

шоирони мозӣ 

 

Амир Алишери Навоӣ – Фонӣ дар гуфтани ғазали форсии тоҷикӣ аз 

шоироне пайравӣ кардаву баҳра бардоштааст, ки бо гузашти вақти тӯлонӣ ҳам 

бошад, ашъорашон дар байни ҷомеа, бахусус, аҳли фарҳангу адаб, маъруфият 

дошт ва девонҳои ғазалиёташон дасти ба даст мегаштанд. Зиёда аз ин, худи 

суханвари зуллисонайн тавассути алоқаи бавоситаю бевосита доштан бо ҳаёти 

дарбори замон ва, пеш аз ҳама, таълиму тадрис ба забони форсии тоҷикӣ, 

иртиботи пайваста бо фарҳанги форситаборон ӯро во медошт, ки андешаҳои 

бикри ошиқонаву орифона ва иҷтимоии худро тавассути ашъори ғаноӣ баён 

намояд. Вақте «Девони форсӣ»-и мавсуфро варақгардон менамоему ба бахши 

ғазалиёти ӯ паҳлу мезанем, тавре пештар ишора шуда буд, дар он ғазалҳои 

зиёдеро мебинем, ки дар оҳангу наво ва зарбу садо на танҳо ба гузаштагони 

ғазалсарои мозии форситаборон монанд аст, балки худи шоир ба онҳо сарлавҳа 

гузошта, ба кӣ пайравӣ кардаву татаббуъ бастанашро равшан нишон додааст. 

Аз шоирони мозии ғазалсарои форс-тоҷик Алишери Навоӣ – Фонӣ асосан 

ба ғазалиёти Амир Хусрави Деҳлавӣ, Ҳасани Деҳлавӣ, Салмони Соваҷӣ, Хоҷа 

Ҳофизи Шерозӣ, Саъдии Шерозӣ, Шайх Камоли Хуҷандӣ, ки гӯяндагони 

забардасти ғазал то асри XV будаанд, татаббуъу пайравӣ намуда будааст. Дар 

ин миён шоир бештар ба ғазалиёти Хоҷа Ҳофиз мутаваҷҷеҳ шуда, ғазалҳои 

равону хубе гуфтааст. Адабиётшинос Р. Ҳодизода дуруст қайд менамояд, ки 

«Навоӣ – Фонӣ дар ғазалиёт ба симоҳои барҷастаи ин жанр, ҳам дар шакл ва 

ҳам дар мазмун пайравӣ намудааст. Ҷолиби диққат он аст, ки Фонӣ ба он 

шоироне, ки дар ин жанр чӣ андоза забардаст бошад, ҳамон қадар бештар 

пайравӣ намудааст, анъанаҳои ғазалсароии ӯро бо роҳи татаббуъ дар асри XV 

инкишоф додааст. Бесабаб нест, ки аксар ғазалиёти Фонӣ дар пайравии 

ғазалҳои Ҳофиз иншо шудааст» [191, 52]. Ва ҳамин адабиётшинос таъкид 

менамояд, ки қариб нисфи девони Фониро ҷавоб ба ғазалиёти Хоҷа Ҳофиз 

ташкил мекунад. Ҳанӯз академик А. Мирзоев дар китоби худ «Фонӣ ва Ҳофиз» 

доир ба татаббуоти Навоӣ – Фонӣ ба ғазалиёти Хоҷа Ҳофиз изҳори ақида 

намуда, навишта буд, ки дар чопи Теҳронии «Девони форсӣ», ки иборат аз 485 

ғазал мебошад, 232-тои он татаббуъу пайравӣ ба ғазалҳои лисонулғайбанд. Ин 

муҳаққиқ заҳмати Рукниддини Ҳумоюнфаррухро қадр карда бошад ҳам, 

поёнтар таъкид менамояд, ки нусхаи хаттии девони Навоӣ – Фонӣ пурратар 

асту дар он 554 ғазал ҷой дошта, 237 ғазали он дар тавру пайравию татаббуи 

Хоҷа Ҳофиз гуфта шудаанд [122, 211-222]. Вале вақте мо матни таҳиянамудаи 

А.М. Хуросониро амиқтар омӯхта, ғазалиёти дар он ба таври Хоҷа Ҳофизро 

баршуморидем, теъдоди чунин ғазалҳо ба 255 адад расид [ 29]. Пас, маълум 

мешавад, ки матни охирин мукаммалтар будаву Навоӣ – Фонӣ дар ҳақиқат аз 

нисф зиёди ғазалиёти «Девони Фонӣ»-и дар татаббуъу пайравии Хоҷа Ҳофиз 

гуфта будааст. Навоишинос М.Р. Суюнов дар ин бора таъйид намуда 

менависад, ки Навоӣ – Фонӣ ба беш аз 200 ғазали Хоҷа Ҳофиз ҷавоб гуфта 

будааст [165; 166, 15]. Шумораи нишондодаи М.Р. Суюнов тахмине беш нест. 

Дар бораи муносибати эҷодии Навоӣ – Фонӣ ва Хоҷа Ҳофиз Р. Ҳодизода, 

А. Мирзоев, С. Ғаниева, А. Шомухаммедов, А. Ҳайитметов, А. Афсаҳзод, А.М. 

Хуросонӣ, М.Р. Суюнов, Р. Воҳидов, А. Худойдодов хеле зиёд гуфтаву 

андешаҳои худро бо мисолҳои мушаххас таъйид намудаанд. Ба андешаҳои 

борикбини эшон ҳаминро илова намуданием, ки Алишери Навоӣ – Фонӣ дар 

ғазалиёти Хоҷа Ҳофиз, ҳам аз ҷиҳати сохт ва ҳам аз нигоҳи мавзую мундариҷа, 

зубдаи хусусиятҳои беҳтарини навъи шеърии ғазалро медид. Зеро дар ғазалиёти 

Хоҷа Ҳофиз симоофарӣ бо истифодаи бадеияти лафзию маънавие, ки аз тарафи 

ғазалсароёни гузаштаи вай дар ҷомаи шеъри писандида вазъ шуда, дар сабки 

ғазалсароёни асри XIV ба авҷи худ расида, ҷамъбасти худро ёфта буданд. 

Аз ҳамин ҷиҳат татаббуъу пайравӣ ба ғазалиёти танҳо Хоҷа Ҳофиз 

набуда, дар онҳо ба таври эҷодӣ қабул намудани анъанаҳои беҳтарини сабки 

ғазалсароии классикӣ ҳисобида мешуд ва сабаби асосиро дар ин маврид мо дар 



93 
 

ҳамин мебинем. Барои мисол ҳамон ғазали машҳури Камоли Хуҷандӣ «Ёр 

гуфт: Аз ғайри мо пӯшон назар! Гуфтам: Ба чашм»-ро [44, 394] ёдовар 

мешавем, ки Камоли Хуҷандӣ онро суруда ба Хоҷа Ҳофиз фиристоду Хоҷа 

Ҳофиз ҳомоно онро писандид ва ба ҳамин ғазал Алишери Навоӣ – Фонӣ» аз 

аввалинҳост, ки бо номи «Татаббуи Шайх Камол» ҷавоб гуфтааст» [29, 300].  

Дар девони форсии Алишери Навоӣ – Фонӣ аввалин татаббуе, ки баъд аз 

се ғазали мухтареи ӯ дармеёбем, ҳамоно татаббуъ ба аввалин ғазали «Девон»-и 

Хоҷа аст. Ғазали Ҳоҷа Ҳофиз ин аст: 

 Ало, ё айюҳассоқӣ, адир каъсан ва новилҳо, 

 Ки ишқ осон нашуд аввал, вале афтод мушкилҳо. 

 Ба бӯйи нофае, к-охир сабо з-он турра бикшояд, 

 Зи тоби ҷаъди мушкинаш чӣ хун афтод дар дилҳо. 

 Маро дар манзили ҷонон чӣ амни айш, чун ҳар дам, 

 Ҷарас фарёд медорад, ки барбандед маҳмилҳо. 

 Ба май саҷҷода рангин кун, гарат пири муғон гӯяд, 

 Ки солик бехабар набвад зи роҳу расми манзилҳо. 

 Шаби торику бими мавҷу гирдобе чунин ҳоил, 

 Куҷо донанд ҳоли мо сабукборони соҳилҳо?!  

 Ҳама корам зи худкомӣ ба бадномӣ кашид охир, 

 Ниҳон кай монад он розе, к-аз ӯ созанд маҳфилҳо? 

 Ҳузуре гар ҳамехоҳӣ, аз ӯ ғоиб машав, Ҳофиз, 

 Мато мо талқа ман таҳвӣ даъиддунё ва аҳмилҳо! [52, 41]. 

Ба ғазали ҷавобияи Алишери Навоӣ – Фонӣ ба ин ғазали Хоҷа Ҳофиз 

таваҷҷуҳ намоед: 

 Татаббуи ғазали Хоҷа Ҳофиз 

Рамузилишқ конат мушкилан билкаъса ҳаллилҳо, 

Ки он ёқути маҳлулат намояд ҳалли мушкилҳо. 

Суйи дайри муғон бихром, то бинӣ дусад маҳфил, 

Саросар з-офтоби май фурӯзон шамъи маҳфилҳо. 

Дилу май ҳар ду равшан шуд, намедонам, ки тоби вай, 

Зад оташҳо ба дил ё тоби май шуд з-оташи дилҳо. 

Ба мақсад гарчи раҳ дур аст, агар оташ расад аз ишқ, 

Чу барқ осон тавон кардан ба гоме қатъи манзилҳо. 

Ману беҳосилӣ, к-аз илму зуҳдам он чи шуд ҳосил, 

Якояк дар сари маъшуқу май шуд ҷумла ҳосилҳо. 

Бувад чун абр сайри ноқаи Лайлӣ, ки дар водӣ, 

Фиғон аз чоки дил Маҷнун кашад, не занги маҳмилҳо. 

Чу дар дашти фано манзил кунӣ як рӯз, ай Фонӣ, 

Зи ман он ҷонфазо атлолро фосаҷду қаттилҳо [29, 93]. 

 Тавре мебинем, ҳар ду ғазал аз ҷиҳати сохт ҳафтбайтӣ буда, дар баҳри 

ҳазаҷи мусаммани солим (8 бор мафоӣлун V – – – дар як байт) навишта 

шудааст. Ҳар ду ғазал қофиябандии якхела доранд. Қофияҳои ғазали Ҳоҷа 

Ҳофиз новилҳо, мушкилҳо, дилҳо, маҳмилҳо, манзилҳо, соҳилҳо, маҳфилҳо, 

аҳмилҳо ва аз Навоӣ ҳаллилҳо, мушкилҳо, маҳфилҳо, дилҳо, манзилҳо, 

ҳосилҳо, маҳмилҳо ва қаттилҳо мебошанд. Аз нигоҳи истифодаи қофия дар 

ғазали Алишери Навоӣ – Фонӣ қофияҳои новилҳо, соҳилҳо, аҳмилҳо, ки Хоҷа 

Ҳофиз истифода кардааст, наомадаанд. Ба ҷои инҳо Навоӣ – Фонӣ қофияҳои 

ҳаллилҳо, ҳосилҳо ва қаттилҳо истифода намудааст. Аз нигоҳи маънӣ ҳар ду 

ғазал оҳанги риндӣ доранд ва дар ҷомаи   «фалсафаи риндӣ» гуфта шудаанд. 

«Дар ин фалсафа зимни таваҷҷуҳ ба масоили гуногуни худошиносӣ ва 

ҷаҳоншиносӣ инсон ва масоили инсонӣ марказият дорад, аз он рӯ, ки лозимаи 

риндӣ инсонгароӣ ва тааммул дар аҳвол ва сарнавишти инсон аст ... Мунтаҳо 

инсонгароии ринд бар хилофи инсонгароии ғарбӣ ё гуманистӣ дорои 

пуштвонаи маънавӣ ва илоҳӣ низ ҳаст» [52, 18], ки дар ин ду ғазал таҷасум 

ёфтааст. Вале бояд гуфт, ки дар ишқ  мо дар ғазали Хоҷа Ҳофиз ду паҳлуро 

мебинем, ки яке маҷозию дигаре ҳақиқист. Новобаста ба ин ду паҳлу Хоҷа 

Ҳофиз шоир аст ва Амир Алишери Навоӣ – Фонӣ ҳам. Онҳо фарзандони 

заминиянд ва албата дар баробари ишқи илоҳӣ, вобаста ба талаботи давру 

замон ва дину ойини ягона, шеъри ошиқона низ гуфтаанд. Хоҷа Ҳофиз, ба ин 

маънӣ, мегӯяд: 

  Сабо ба лутф бигӯ он ғизоли раъноро, 

 Ки сар ба кӯҳу биёбон ту додаӣ моро... [52, 44].  

Ҷавоби Алишери Навоӣ – Фонӣ ба ин ғазал, ки матлааш иқтибос 

мешавад, ин аст: 

 Насими субҳ, бигӯ он ниҳоли раъноро, 

 Ки боғи умр хазондида аз ту шуд моро... [29, 105-106].  

 Хоҷа Ҳофиз мегӯяд: 

 Эй насими саҳар, оромгаҳи ёр куҷост? 

 Манзили он маҳи ошиқкуши айёр куҷост? [52, 55].  

Татаббуи Алишери Навоӣ – Фонӣ: 

 Зери нуҳ тоқи фалак ғайри каҷӣ кор куҷост? 

 Ростӣ дар хами ин гунбади даввор куҷост? [29, 144].  

Дар ин ду мисол агар дар ҳар дуи аввалӣ мо мавзуи ишқ, ишқи заминиро 

дарёбем, дар ғазали сонӣ ва ҷавоби он, агарчи сохту вазну қофия ҳамоҳанганд, 

вале дар ғазали Хоҷа Ҳофиз ғазал оҳанги ошиқона дошта, дар ғазали ба он 

татаббуъшуда то ҳадде оҳанги орифона бо оҳанги шикоят дида мешавад. Аз ин 

гуфтаҳои мухтасар бармеояд, ки Алишери Навоӣ – Фонӣ дар ҳамаи ғазалҳои 

ҷавобияаш агар ба сохти ғазалҳои Хоҷа Ҳофиз побанд шуда бошад ҳам, аммо 

дар мазмуну муҳтаво ва маъниофарӣ бар сари худ бештар озод асту бо фикр ва 

андешаҳои худ баромад намуда, гоҳе аз худ ибтикороти тозаи сифр шоирона 

нишон медиҳад. 

Аз шоирони дигари пешин, ки Алишери Навоӣ – Фонӣ ба онҳо пайравӣ 

кардааст, Шайх Саъдии Шерозӣ мебошад. Ғазалҳое, ки дар ин девон шоири 

зуллисонайн ба Шайх Саъдӣ пайравӣ намудааст, бо номи «Татаббуъи Шайх» ё 

«Дар таври Шайх» ҷой доранд, ки шумораашон 24 адад мебошад. Вале Баҳром 

Раҳматов «Дар девони Фонӣ ҳудуди чил ғазал зери унвони «Татаббуи Шайх» 

(мурод Шайх Саъдӣ – Т. Д.) омада ба аксари ин ғазалҳо Камол ҳам назира 

сурудааст», – мегӯяд, ба муқоисаи мо дар матни комил дуруст намеояд. Ин 

муҳаққиқ ин шумораро аз куҷо гирифта бошад, маълум нест [143, 17]. Ғазали 

аввале, ки Алишери Навоӣ – Фонӣ ба Шайх Саъдӣ татаббуъ бастааст, бо ин 

байт ҳусни оғоз мегирад: 

  Зи рӯйи бистари шоҳӣ бибин гаҳе моро, 

  Ба зери паҳлу хору ба зери сар хоро... [ 29, 109].  

 Ғазали сармашқ ба ин ғазал ғазали Шайх Саъдӣ буда, матлаъи он ин аст: 

  Шаби фироқ нахоҳам давоҷи деборо, 

  Ки шаб дароз бувад хобгоҳи танҳоро... [50, 12-13].  

Ин ду ғазал, пеш аз ҳама, вазну қофияи якхела доранд. Ғазали Саъдии 

Шерозӣ аз 11 байт иборат буда, ғазали Алишери Навоӣ – Фонӣ ҳамагӣ 7 байт 

аст. Шоири асри XV аз ғазали сармашқ танҳо қофияҳои «ношикеборо» ва 

«моро» вом гирифта, боқӣ шаш калимаи қофияшаванда; хоро, таманноро, 

тамошоро, мусаллоро, ороро ва доноро худ ба ғазалаш бастааст. Аз нигоҳи 

ягонагии мавзуъ бошад Алишери Навоӣ – Фонӣ ба ҷуз байти аввал, ки то ҷое 

дар онҳо ягонагии маъно дида мешавад, тақрибан ягон воситаи тасвири 

бакорбурдаи Шайх Саъдиро напазируфтааст. Аз ин рӯ, барои Алишери Навоӣ – 

Фонӣ ғазали Шайх Саъдӣ сармашқ бошад ҳам, вале суханвари зуллисонайн дар 

гуфтани ин ғазали ҳамвазну ҳамқофия дар муҳтаво озод аст ва дар ҳафт байти 

худ тавонистааст як ғазали комилро бо ҳусни матлаъу мақтаъ сарояд ва бо 

ғазалсарои муқтадири адабиёти форсии тоҷикӣ озодона мусобиқа намояд. 

Ғазали дигари сармашқи Алишери Навоӣ – Фонӣ бар ғазали Шайх Саъдӣ 

бо ин матлаъ мебошад, ки иборат аз 16 байт аст: 

 Ваҳ, ки ман гар боз бинам рӯйи ёри хешро, 

 То қиёмат шукр гӯям кирдигори хешро... [ 50, 18-19].  

Ба ин ғазал ҷавоби Алишери Навоӣ – Фонӣ аз 7 байт иборат буда, бо ин 

матлаъ сар мешавад:  

 Ҳар гаҳ аз таб зард ёбам гулузори хешро, 

 Дар хазон рӯкарда бинам навбаҳори хешро... [29, 114].  

Дар ин ду ғазал, ки абёти гуногун доранд, пеш аз ҳама вазну қофияву 

радифҳо ҳамсонанд. Вазни ҳар ду ғазал дар баҳри рамали мусаммани маҳфуз 

(Фоилотун, фоилотун, фоилотун, фоилун//  – V – – / – V – – / – V – – / – V – ) 

аст. Радифи ғазалҳо калимаи «хешро» мебошад. Калимаҳои қофияшавандаи 

ғазали Шайх Саъдӣ 17-то ва аз Алишери Навоӣ – Фонӣ 8-тост. Калимаҳои 

қофияшавандаи ғазали сармашқ ёр, кирдгор, бор, ёр, уммедвор, ихтиёр, диёр, 

қарор, зебонигор, ғубор, зор, ғамгусор, ифтихор, виқор ва кор мебошанд. 

Қофияҳои ғазали пайравишуда аз гулузор, навбаҳор, низор, ашкбор, ёр, 

нигор, рӯзгор ва нисор иборат аст. Дар 7 байти ғазали Алишери Навоӣ – Фонӣ 

як қофия (ёр)-и Шайх Саъдӣ аз 16 байти ӯ гирифта шудаасту халос. Ин ду ғазал 

ғазали сирф ишқӣ буда, дар аввалӣ қаҳрамони ғиноӣ аз ёри дурафтодаю 

бепарвои худ лаб ба шиква мекушояд, вале дар ғазали ҷавобия қаҳрамони ғиноӣ 

дар ғами ёри бемори худ лаб мекушояду тайёр аст, ки барои дилдодаи нозуки 

худ ҷонфишонӣ намояд. Аз ин рӯ, ин ду ғазал шаклан ба ҳам монанд бошанд 

ҳам, аммо дар худ дарунмоя – муҳтавоҳои гуногун доранд. Ба ҳам наздик 

будани ин ғазалро метавон дар ягонагии муҳтавои ишқ дид, ки ҳазору як паҳлу 

дорад. 

Ғазалҳои дигари татаббуънамудаи Алишери Навоӣ – Фонӣ аз ғазалҳои 

Шайх Саъдӣ тақрибан ба ҳамин минволанду ҳамаи онҳоро дар диссертатсия 

иқтибос намуда, ба таҳлили умумӣ кашидан саҳифаҳои зиёдеро мегирад. Ин ҷо 

бо овардани ду-се мақтаи ғазалҳои сармашқ ва ҷавобияҳо ба он иктифо 

меварзем. 

Ғазали сармашқ аз Шайх Саъдӣ, ибрат аз 11 байт: 

 Моҳрӯё, рӯйи хуб аз ман матоб, 

 Бехато куштан чӣ мебинӣ савоб... [50, 27].  

Ғазали ҷавобия аз Навоӣ – Фонӣ, иборат аз 7 байт: 

 Ай зи рӯят моҳро сад гуна тоб, 

 Маҳ магӯ, бошад сухан дар офтоб... [29, 117]. 

Ғазали сармашқ аз Шайх Саъдӣ, иборат аз 13 байт: 

 Эй, ки гуфтӣ, ҳеч мушкил чун фироқи ёр нест, 

 Гар умеди васл бошад, ҳамчунон душвор нест... [50, 87].  

Татаббуи Навоӣ – Фонӣ, иборат аз 7 байт: 

 Нест як дил, к-аз ҷафои чашми ӯ бемор нест, 

 Ё ки чашме, к-аз ғами дил то саҳар бедор нест... [29, 163-164]. 

Ғазали сармашқ аз Шайх Саъдӣ, иборат аз 10 байт: 

 Ба Худо, агар бимирам, ки дил аз ту барнагирам, 

 Бирав, эй табиб, аз сар, ки даво намепазирам... [50, 267].  

Татаббуи Навоӣ – Фонӣ, иборат аз 7 байт: 

 Ба ду чашми ёр асирам, ки ҳамезананд тирам,  

Ба мани ғариб раҳме, ки ба кофирон асирам... [29, 296].  

ва монанди инҳо. 

 Амир Алишери Навоӣ – Фонӣ дар гуфтани ғазал ва дигар анвои бадеии 

худ аз осору афкори Амир Хусрави Деҳлавӣ (1253-1325) низ хеле зиёд 

истифода намуда будааст. Ва илова ба ин, на танҳо ӯ, балки бештар 

суханварони асри ХV-и мелодӣ, ба монанди Абдурраҳмони Ҷомӣ (1414-1492), 

Мавлоно Биноӣ (1453-1512), Мавлоно Ҳотифӣ (1453-1520) чӣ дар гуфтани 

ғазал ва чӣ дар қасидасароӣ ва чӣ дар гуфтани маснавиҳои калонҳаҷм аз осори 

бадеии Амир Хусрав баҳраҳои судманд бардоштаанд. 

 «На танҳо Навоӣ ва адибони ҳамсафаш, балки султони вақт Ҳусайн 

Бойқаро низ ба осори  Амир Хусрав диққати махсус карда, мефармудааст, то 

осори адабии ӯро барояш китобат намоянд» [180, 145].  

 Шоири зуллисонайн ашъори худро таҳти таъсири Амир Хусрав дугуна 

сурудааст; ба таври мустақим ва ғайримустақим. Нахуст ӯ дар эҷоди ғазалу 

қасоид ва дигар анвои шеърии «Девони форсӣ»-и худ дар алоқамандӣ бо осори 

Амир Хусрав дар мавқеи мустақим қарор дорад; Дувум, дар осори туркӣ-

ӯзбекии Алишери Навоӣ таъсири ғайримустақим суханвари ҳиндустонӣ дида 

мешавад, ки ин баҳси алоҳида мебошад. 

 Аз 555 ғазал ва қасидае, ки дар «Девони форсӣ» ҷой доранд, Алишери 

Навоӣ – Фонӣ ба 36 ғазал ва ду қасидаи Амир Хусрави Деҳлавӣ пайравию 

истиқбол намуда, татаббуъ бастааст. Дар ҷавобияҳои Амир Алишери Навоӣ – 

Фонӣ дар ғазалҳои ҷавобияи худ ба Амир Хусрав равонию ширинии гуфтор, 

риояи вазну қофия, мазмуну муҳтаво, воситаҳои тасвири бадеӣ ва ғояи гуфтори 

«булбули Ҳиндустон»-ро устокорона риоя намудааст. Ин ба он маъност, ки ӯ аз 

масолеҳи ғазали мавҷуда истифода намуда, ғазали нав месозад ва бад-ин васила 

ибтикороти худро нишон медиҳад. Аз ҷумлаи 36 ғазали пайравинамудаи 

Алишери Навоӣ – Фонӣ чанд байте аз Амир Хусвар меорем: 

  Абр мебораду ман мешавам аз ёр ҷудо, 

  Чун кунам дил ба чунин рӯз зи дилдор ҷудо? 

  Абру борону ману ёр ситода ба видоъ, 

  Ман ҷудо гирякунон, абр ҷудо, ёр ҷудо... 

  Ҳусни ту дер намонад, ки зи Ҳусрав рафтӣ, 

  Гул басе дер напояд, чу шуд аз хор ҷудо! [6, 18].  

 Алишери Навоӣ – Фонӣ ин ғазалро бо унвони «Татаббуи Мир» ин тавр 

пайравӣ кардаву назира бастааст: 

  Ваҳ, ки дар вақти гулам з-он гули рухсор ҷудо, 

  Гул ҷудо, оташи ман низ кунад хор ҷудо. 

  Аз ҷудоӣ ману ёр, абр зи таъсири баҳор, 

  «Ман ҷудо гирякунон, абр ҷудо, ёр ҷудо»1... 

  Фониё, ҷоми фано нӯш дар ин дайр, агар 

  Бехудӣ хоҳӣ аз он дилбари хаммор ҷудо [29, 113].  

 Дар ин ду ғазал ба ягонагии вазн, қофия ва радиф пурра риоя шудааст. 

Ғазали аввалӣ 8 байт ва ғазали дувум 7 байт мебошад. 

 Тавре дида мешавад, дар ин ғазалҳо саҳнаи ҷудоию ҳиҷрони ошиқу 

маъшуқа тасвир гардида, Хусрави Деҳлавӣ саҳнаи ҷудоии ёронро орому 

ботамкин, бо ҳасрат баён мекунад. Вай ин шеваи гуфторро аз оғози ғазал то 

ҳусни мақтаъи  он нигоҳ доштааст. Алишери Навоӣ – Фонӣ бошад дар ду байти 

аввалӣ шеваи баёни ғазали сармашқро нигоҳ дошта, ҳатто мисраи чаҳоруми 

ғазалро тазмин намудааст. Вале, минбаъд дар ғазали Алишери Навоӣ – Фонӣ то 

охир байтҳо базарбтар мешаванд, ошиқи офаридаи шоир аз дасти ҷудоӣ сар ба 

дару девор мезанад, барои фаромӯш кардани ҷудоӣ аз соқӣ мадад металабад ва 

бо ҳамин дар ғазали нав саҳнаи навро мебинем. 

 Ин матлаъи ғазали Амир Хусравро: 

                                                           
1 Мисраъ аз Амир Хусрав аст. 

  Як ханда бизан з-он лаби лаъли шакаролуд, 

  Бар ошиқи расво, ки рух аз хуни тар олуд... [6, 203]. 

Амир Алишер сармашқ намуда, дар «Татаббуи Мир» гуфтааст: 

 Аз шаҳд нагӯям лаби он симбар олуд, 

 Аз шираи ҷон аст, ки гулбарги тар олуд... [29, 220-221].  

Ин гуна мисолҳое, ки Алишери Навоӣ – Фонӣ, тавре гуфтем, 36 – тоанд 

ва он чӣ оварда шуд чошние аз хирвор аст. Аз ин ишораи мухтасар метавон 

натиҷа гирифт, ки қудрати сухану фарогирии забони форсии тоҷикӣ ба 

суханвари зуллисонайн имконият доданд, ки ӯ бо адиби маъруфе чун Амир 

Хусрави Деҳлавӣ қувваозмоӣ намояд ва ба муроди дил бирасад. 

Дар ҳамин маврид аз шоири форсизабони ҳиндустонӣ Ҳасани Деҳлавӣ 

(1253-1337) бояд ёдовар гардид, ки Алишери Навоӣ – Фонӣ ба се ғазали ӯ 

назира бастааст, яъне соҳиби «Девони форсӣ» ба ашъори ин шоир низ 

дилбастагӣ ва таваҷҷуҳ доштааст. 

Матлаъи байтҳои Хоҷа Ҳасани Деҳлавӣ, ки Алишери Навоӣ – Фонӣ ба 

онҳо татаббуъ бастааст: 

1. Ғазали аввалӣ дар «Девон»-и Ҳасани Деҳлавӣ, ки Навоӣ – Фонӣ 

татаббуъ намудааст, пайдо нагардид [7].  

2. Нӯшлабе даррасид, хуш бирафт аз суман, 

Шукр Худовандро аз бути аннӣ-л-ҳазан... [7, 398-399].  

3. Эй мунаввар гашта шамъи офтоб аз рӯйи ту, 

Як диле дорам дар он сад гуна тоб аз рӯйи ту... [7, 411-412].  

Акнун дар зер матлаъҳои се татаббуъро, ки дар «Девони форсӣ»-и 

Алишери Навоӣ – Фонӣ бар ғазалҳои Ҳасани Деҳлавӣ бо номи «Татаббуи Хоҷа 

Ҳасан» омадаанд, иқтибос менамоем: 

1. Мунаввар аст ба рӯйи ту дидаи ҷонам, 

Муаттар аст ба бӯйи ту кунҷи эҳзонам... [29, 281].             

2. Гарчи балои хумор кард фузун ҳузни ман, 

Муғбачаву май вале-к «аз ҳаби иннӣ-л-ҳазан»... [29, 318].         

3. Чун шуда шарманда рӯйи офтоб аз рӯйи ту, 

Бошад аз пӯшиданаш рӯ дар саҳоб аз рӯйи ту... [29, 338].          

Аз муқоисаи умумии ғазалҳои сармашқ ва татаббуъ ба онҳо бармеояд, ки 

Алишери Навоӣ – Фонӣ аз масолеҳи дар ғазалҳои Ҳасани Деҳлавӣ буда 

моҳирона истифода намуда, дар заминаи вазну қофияву радиф ва муҳтавои 

умумии ғазалҳои сармашқ ғазалҳои тоза ва ба табъу завқи дили худ наздикро 

эҷод намояд.  Вай дар мақтаъи ғазали дувум бо ифтихор мегӯяд: 

 Хусраву Ҳофиз туро, Фонӣ, агар ҳодиянд, 

 Пайравии Ҷомият ҳаст ба ваҷҳи Ҳасан. [29, 319]  

Аз шоирони ғазалсарои гузаштаи адабиёти форсии тоҷикӣ, ки Алишери 

Навоӣ – Фонӣ ба эҷодиёти ӯ бештар таваҷҷуҳ доштаасту ба ғазалҳои ғаррояш 

татаббую назира бастааст, Шайх Муслиҳиддин Камоли Хуҷандӣ (тав. 

номаълум – ваф. 1400-1401 мелодӣ) мебошад. Бояд гуфт, ки мавсуф ба 15 

ғазали Шайх Камол назира бастааст. Аз ҷумлаи онҳо ғазалҳои «Дар таври Шайх 

Камол» (с. 180), «Татаббуи Шайх Камол» (с. 204), «Татаббуи Шайх Камол» (с. 

287), «Татаббуи Шайх Камол» (с. 300) ва «Татаббуи Шайх Камол» (с. 357) 

мебошанд.1 Вале адабиётшинос Атахон Сайфуллоев ишорае дорад, ки ҳудуди 

бист ғазали Навоӣ – Фонӣ дар пайравии Камоли Хуҷандӣ навишта шудааст [34, 

283]. Ба ҳамин гуфта Б. Раҳматов таваҷҷуҳ намуда навиштааст, ки «... вале 

мутобиқи муқобалаи инҷониб адади ин навъ ғазалҳо аз сӣ таҷовуз мекунад» 

[143, 14].  

Дар ин маврид худи «Девони форсӣ» равшан нишон медиҳад, ки Навоӣ – 

Фонӣ ҳамагӣ ба панҷ ғазали Шайх Камол татаббуъ баставу пайравӣ кардааст. 

Ва ин ҷо ба баъзе сарлавҳаҳо диққат медиҳем, ки дар «Девони форсӣ» 

татаббуву пайравиҳое ба Шайх аст ва ин Шайх ҳамоно Шайх Саъдии 

Шерозист. Аз ин рӯ, гуфтаи муҳаққиқони зикршуда оид ба теъдоди татаббуоти 

Навоӣ – Фонӣ ба ҳақиқат рост намеояд. Татаббуи Навоӣ – Фонӣ «Дар таври 

Шайх Камол» бо ин байт ҳусни оғоз гирифтааст: 

 Муламмаъ хирқаам аз васлаҳои бодаполо шуд, 

 Бад-он ҳайъат, ки гӯйӣ, доғҳои бода ҳар ҷо шуд [29, 180].  

                                                           
1 Саҳифаҳои дар қавсайн нишондодашуда аз «Девони форсӣ»-и Навоӣ-Фонӣ. – Душанбе: Дониш, 2021. 

Дар «Девон»и Камоли Хуҷандӣ, ки солҳои 2015 [43; 44] ва 2020 [45;  46] 

дар Тоҷикистон интишор ёфтаанду дувумӣ матни илмӣ-интиқодист, ба ин вазн 

ғазале пайдо нашуд. Мо инро гӯё иштибоҳи қалами котибон дониста, ба 

«Куллиёт»-и Шайх Саъдӣ муроҷиат намудем. Дар ин ҷо низ бо ин вазну 

қофияю радиф ғазале ба назар нарасид. Танҳо дар «Девон»-и Шайх Камол ба 

истиснои вазн бо он қофияю радиф ғазале пайдо гардид, ки матлаъаш ин аст: 

 Ҳалқае пеши рух аз турраи он маҳ во шуд, 

 Офтобе дигар аз ҷониби Чин пайдо шуд [45, 491] .  

 Ғазали Шайх Камол, ки гуфтааст: 

  Чӣ кам шавад зи ту, эй маҳ, ки бар манат гузар афтад, 

  Ки то ба равзанам аз рӯяш офтоб дарафтад?! [45, 489].  

 Ҷавоби Алишери Навоӣ – Фонӣ: 

  Гаҳи хумор чу бар ҷоми бодаам назар афтад, 

  Дилам ба ларза дарояд, танам зи пой дарафтад [29, 204].  

 Ғазали дигари Камол, ки мегӯяд: 

  Ёр гуфт: – Аз ғайри мо пӯшон назар? Гуфтам: – Ба чашм, 

  В-он гаҳе дуздида бар мо менигар. Гуфтам:– Ба чашм [43, 394].   

   Ҷавоби Алишери Навоӣ – Фонӣ: 

 Гуфт: – «Роҳамро бирӯб», он симбар. Гуфтам:– «Ба гашм». 

 Гуфт: – «Дигар раҳ бизан обаш», Дигар гуфтам: – «Ба чашм» [44, 394].  

ва монанди инҳо. 

Дар ин маврид як чизи дигарро бояд ёдрас шуд, ки Шайх Камоли 

Хуҷандӣ ба ғазалиёти Шайх Саъдии Шерозӣ дилбастагии зиёде дошта, дар 

пайравии ӯ чандин ғазали худро иншо кардаасту Алишери Навоӣ – Фонӣ низ ба 

он ғазалҳои Шайх Саъдӣ пайравӣ намуда будааст. Аз ҳамин лиҳоз А. 

Сайфуллоев ва Б. Раҳматов ин ҷавобияҳоро камтар ба эътибор гирифтаанд. 

Зиёда аз ин Алишери Навоӣ – Фонӣ ба татаббуоти Саъдии Шерозӣ танҳо ишора  

«Шайх»-ро гузошта, ба ғазалҳои ба Камоли Хуҷандӣ пайрави кардааш ишораи 

«Шайх Камол»-ро дорад. Мисол:  

Саъдии Шерозӣ мегӯяд: 

 Дида аз дидори хубон баргирифтан мушкил аст, 

 Ҳар кӣ моро ин насиҳат мекунад, беҳосил аст... [50, 58].  

Аз Камоли Хуҷандӣ мешунавем: 

 Гарчи аз борони дида хоки кӯйи ӯ гил аст, 

 Пои ошиқ дар гил аз дасти дил, аз дасти дил аст... [45, 323] . 

Ба ин ду ғазал Алишери Навоӣ – Фонӣ ин ҷавобро дорад, ки сармашқи 

ғазали худро ғазали Шайх Саъдӣ медонад: 

 Меравад ёру ҷудо з-ӯ кор бар ман мушкил аст, 

 Доғи ҳаҷрам бар тану неши фироқам бар дил аст... [29, 135].  

 Ҳамин тавр, аз ғазалҳои ҷавобияи Навоӣ – Фонӣ бар ғазалҳои Шайх 

Камол бармеояд, ки дар баробари вазну қавофию радифҳоро нигоҳ доштани 

шоири пайрав ба сабку муҳтавои онҳо низ диққати вижа додааст ва 

таъсирпазирӣ бештари дар сабк ва тарзи баёни матлаб ба мушоҳида мерасад. 

Ду шоири дигари то замони Алишери Навоӣ – Фонӣ, ки ӯ ғазалҳои 

онҳоро сармашқи ғазали худ қарор додааст, Салмони Соваҷӣ (1300-1376) ва 

Сайид Қосими Анвор (1355-1433)  мебошанд. Мо айни ҳол ғазалҳои сармашқро 

аз ин ду шоир пайдо нанамуда бошем ҳам, дар «Девони форсӣ» аз пайравии 

Алишери Навоӣ – Фонӣ ишораҳое ҳастанд.  

Дар «Девони форсӣ» ду ғазал дар татаббуи Хоҷа Салмон ҷой дорад, ки 

ҳар ду ғазал 7-байтӣ буда, дорои вазни ягона (рамали мусаммани маҳфуф-

фоилотун / фоилотун / фоилотун / фоилун ду бор дар як байт //  – V – – / – V – – 

/ – V – – / – V –) ва дорои қофияву радиф мебошанд. Матлаи ғазалҳои ҷавобияи 

Алишери Навоӣ – Фонӣ чунинанд: 

1. Дар чаман гулро назора кардам аз рӯйи ҳабиб, 

Тоза шуд ҷонам, к-аз ӯ омад ба ман бӯйи ҳабиб [29, 118].  

2. Ҳар киро дил мубталои чун ту ҷононе бувад, 

Ҳам фидо созад сараш, ҳар мӯ ба тан ҷоне бувад [29, 181].  

 Ин ҳар ду ғазал ҳам аз оғоз то анҷом ошиқона буда, ишқи ошиқи 

дилдодаро дар худ таҷассум намудааст. Дар онҳо ҷони қаҳрамони ғиноӣ аз 

дидани ёр тоза мешавад, маъшуқаро мебинад, ки бо чеҳраи гулгун худнамоӣ 

мекунад, қаҳрамони ғиноӣ бандаи зулфи сунбул, қомати нозук, мубталои 

ҷонону фироқи ӯро таҳаммул надорад, маҷнуни парист, ақлаш шайдои дилбар 

аст ва ғ. Қаҳрамони ғиноӣ ба ҳамнавъон муроҷиат намуда мегӯяд: 

  Ай мусулмонон, ки хонедам ба масҷид, чун ба дайр 

  Рахна бар динам фиканда номусулмоне бувад! [29, 119].  

Амир Алишери Навоӣ – Фонӣ дар «Девони форсӣ» ғазали хубе дорад, ки 

он дар «Татаббуи Қосими Анвор»  буда, Қосими Анвор каме пештар аз ба дунё 

омадани Алишери Навоӣ даргузаштааст. Чанд байти ғазали Навоӣ – Фонӣ ин 

аст: 

 Нигори турку тоҷикам кунад сад хона вайрона, 

 Бад-он мижгони тоҷиконаву чашмони туркона. 

 Муродам ин бувад то чашми худ бар зулфи ӯ молам, 

Агар хоҳӣ, ки ӯро созам аз мижгони худ шона... 

Насиҳатгӯй, Фонӣ, ҳам зи ойини хирад дур аст, 

Касе, к-аш ақл бошад, кай даромезад ба девона! [29, 345].  

 Ғазали сармашқи Алишери Навоӣ – Фонӣ ин ғазали Қосими Анвор 

мебошад: 

  Биё, эй моҳи канъонӣ, биё, эй шоҳи фарзона, 

  Намедонам чӣ мегӯям, ки ақлам гашт девона. 

  Аҷаб ҳайрону сармастам, бигир, эй ҷону дил, дастам, 

  Ки аз мастию ҳайронӣ намедонам раҳи хона... 

  Умеди Қосими мискин ба ҷонҳо ҳаст пайваста, 

  Ки он дилдор мӯреро сари мӯе наранҷона. [2, вар. 159 б].  

 Ҳар ду ғазал бар вазни ҳазаҷи мусаммани солим (дар як байт 8 бор 

мафоӣлун –V– –) эҷод гардида, ҳамқофияанд ва дар ҷомаи ошиқонаву риндона 

суруда шудаанд. Дар ин маврид татаббуи Алишери Навоӣ – Фонӣ нисбат ба 

ғазали Қосими Анвор  шӯридатару оҳангноктар ва ба фаҳми умум наздиктар 

гуфта шудааст. 

 Ниҳоят, ба ин шоирони гузаштаи адабиёти форсии тоҷикӣ пайравӣ 

намудани Алишери Навоӣ – Фонӣ маънои онро надорад, ки ӯ танҳо 

мутаваҷҷеҳи ашъори онҳо буду ба ашъори эшон, монанди Амир Хусрав, 

Ҳасани Деҳлавӣ, Салмони Соваҷӣ, Саъдии Шерозӣ, Хоҷа Ҳофиз, Шайх Камол 

ва Қосими Анвор пайравӣ намудаву татаббуъ бастааст. Вақте ғазалҳои  

«Девони Фонӣ»-ро мехонем, дармеёбем, ки эҷодкор бо завқу салиқаи худ аз 

осори манзуми шоирони мозӣ, аз ҷумла Саноии Ғазнавӣ, Анварии Абевардӣ, 

Хоқонии Шервонӣ, Шайх Аттор, Низомии Ганҷавӣ, Ҷалолуддини Балхӣ ва 

даҳҳои дигар устокорона ғизои маънавӣ гирифта, дар осори манзуму ғазалиёти 

худаш бо обуранги тозаи бадеӣ истифода намудааст. Ин суханвари хушсалиқа 

на танҳо аз адабиёти гузаштаи форсии тоҷикӣ баҳраҳои судманд бардоштааст, 

балки эҷодиёти ҳамзамононаш, бахусус, дар гуфтани ғазал, баҳраманд гардда 

буд.  

 

2.2.2. Татаббуоти Алишери Навоӣ – Фонӣ бар ғазалиёти  

шоирони муосираш 

 

Амир Алишери Навоӣ – Фонӣ дар гуфтани ғазали форсии тоҷикӣ ба 

суханварони ҳамзамонаш низ такя ва пайравии мудом дошт. Ин дар навбати 

аввал эҳтироми ҳамқаламони ҳамзамонаш бошад, дар навбати сонӣ, дар 

баробари устоду дӯсташ Мавлоно Абдурраҳмони Ҷомӣ, ташкилу гузаронидани 

базмҳои хосаи адабӣ-фарҳангӣ дар дарбор, ки ӯ он ҷо муддате масъулият дошту 

имконияти дастрас. Бахусус, маҳфилҳои фарҳангии меоростаи Мавлоно Ҷомӣ 

дар меҳмонхонааш бе ширкати ӯ намегузашт, ки дар ин бора садҳо ишора ва 

навиштаҳо то ба имрӯз расидаанду рисолаи мазкур бардоштани бори таҳлили 

он ҳамаро надорад. Ин ҷо вобаста ба «Девони форсӣ» мехоҳем иттилоъ диҳем, 

ки Алишери Навоӣ – Фонӣ то кадом андоза ба шеъри форсӣ-тоҷикии 

ҳамзамононаш  таваҷҷуҳ доштаасту татаббуоти вай дар заминаи ашъори кадоме 

аз шоирон ва онҳо киҳоянд? Инҳо, пеш аз ҳама, Мавлоно Абдурраҳмони Ҷомӣ, 

Мир Вафоӣ, Шоҳии Сабзаворӣ, Султон Ҳусайни Бойқаро, Мавлоно Котибӣ, 

Ҳусайнии Ғӯрӣ, Мавлоно Соҳиби Балхӣ, Сайфии Турк, ки бо номи Сайфии 

Ҳиравӣ низ маъруф аст, Мавлоно Коҳӣ ва баъзе азизон мебошанд, ки иддае дар 

аввали асри ХУ зиндагю эҷод намудаанд ва ӯ бо коргоҳи эҷодии онҳо аз наздик 

ошноӣ дошт. 

Алишери Навоӣ – Фонӣ пеш аз ҳама ва беш аз ҳама ба устод ва пири 

маънавии худ Мавлоно Ҷомӣ пайравӣ намудаву дар гуфтани ғазали форсии 

тоҷикӣ баъд аз Хоҷа Ҳофиз зиёдтар ба ғазалиёти ӯ татаббуъ намудааст. Д ар 

«Девони форсӣ» бо 57 ғазал во мехӯрем, ки дар татаббуи Махдумӣ суруда 

шудаанд. Ин шумора маънои онро надорад, ки Навоӣ – Фонӣ зиёда аз ин ба 

ашъори устодаш муроҷиат нанамуда бошад. Бояд гуфт, ки на танҳо ғазалиёт, 

балки тамоми осори Мавлоно сармашқ ва илҳомбахши эҷодиёти ӯ ба ҳар ду 

забон; ҳам туркии ӯзбекӣ ва ҳам форсии тоҷикӣ гардида буданд. Суханвари 

зуллисонайн бо офаридаҳои форсӣ-тоҷикии худ, бахусус, дар пайравии Ҳофизу 

Ҷомӣ фахр намуда мегӯяд: 

 Фонӣ андар нуктадонӣ масту бебок омада-ст, 

 Бодаи Ҳофиз магар аз ҷоми Ҷомӣ карда нӯш [29, 248]. 

«Вай (Навоӣ – Фонӣ – Д.Т.) дар осори ин ду суханвари бузург зубдаи 

хусусиятҳои беҳтарини жанри ғазалсароиро медид. Ва агар аввалӣ сабку услуби 

ғазалсароиро дар асри XIV ба авҷи камолот расонида бошад, дувумӣ анъанаи 

ғазалсароиро дар аввалҳои асри XV дар байни шоирони форсигӯй муддате 

хомӯшгардидаро то андозае зинда сохта, ин равияро бо ашъори лирикиаш 

илқову тарғиб намудааст» [29, 26].  

Ғазалҳои ҷавобия ва истиқболияи Алишери Навоӣ – Фонӣ ба ғазалҳои 

Мавлоно Ҷомӣ дар шаклу мазмун аслро фаро гирифта, дар ҷузъиёт ва ҳусни 

баёну услубу нигориш ба таври нав ба гӯши ҳуш мерасанд. Ғазалҳои сармашқе, 

ки мусаннифи «Девони форсӣ» аз Мавлоно интихоб намудааст, бештар 

оҳангҳои гӯшнавоз дошта, мусиқияташон баланд асту аксар бо вазни баҳрҳои 

солими арузи форсии тоҷикӣ эҷод шудаанд. 

Мавлоно Ҷомӣ мегӯяд: 

  Бандам ба сина дам ба дам аз сими мижгон торҳо 

В-аз дил бар ин қонун зи ғам берун диҳам озорҳо. 

То лаъли шаккархоҳи ту шуд қимати колои ту, 

Дар ҳар сар аз савдои ту шӯрест дар бозорҳо. 

Бошад, ки як гулбарги тар ояд чу рӯяш дар назар, 

Чун бод гардам ҳар саҳар гирди ҳама гулзорҳо... 

Ҷомӣ, чӣ ғам, гар худ хурад, то шеъри рангин оварад, 

Бар хотират гар бигзарад рӯзе бад-ин гуфторҳо. [49, 246].  

Ғазали ҷавобияи Навоӣ – Фонӣ: 

  Ай аз баҳори ҳусни ту бар чеҳраам гулзорҳо, 

  Дар сина з-он гулзорҳо дорам халида хорҳо. 

  Аз неши ҳаҷраш муттасил, гӯ, риштаи ҷонам гусил, 

  Чун дӯхт натвон чоки дил з-он сӯзану з-ин торҳо. 

  Дар кулбаи ғам гар барам ойӣ, наёбӣ пайкарам, 

  Бас хоку хоре бар сарам, к-афтода аз деворҳо... 

  З-ин назми нав чархи куҳун якбора, гӯ, ҳайрат макун, 

  Фонӣ чу таълими сухун дорад зи Ҷомӣ борҳо [29, 102-103]. 

 Ҳар ду ғазал дар рукни солими баҳри разаҷ, яъне разаҷи мусаммани 

солим, дар як байт ҳашт бор мустафъилун (– – V –)такрор мешавад, эҷод 

гардидааст. Ҳар ду ғазал 7 байтианд. Калимаҳое, ки дар ғазали Мавлоно Ҷомӣ 

ба сифати қофия истифода шуданд, инҳоянд: торҳо, озорҳо, бозорҳо, хорҳо, 

деворҳо, пиндорҳо ва гуфторҳо. Калимаҳои қофияшудаи Алишери Навоӣ – 

Фонӣ дар ғазали ҷавобия иборатанд аз гулзорҳо, хорҳо, торҳо, деворҳо, 

рухсорҳо, зуннорҳо, бозорҳо ва борҳо. Дар ин ҷо қофияҳои нави ғазали 

ҷавобия рухсорҳо ва зуннорҳо мебошанд. Шаш қофияи дигарро Навоӣ – Фонӣ 

аз Мавлоно Ҷомӣ вом гирифтааст. Ҳар ду ғазал ошиқона буда, вале талабҳои 

симоҳои ғиноӣ аз маъшуқа дар ин ғазалҳо ба таври худашон асту хондани ҳар 

ду ғазал ду таври муносибати ошиқро ба маъшуқа ба тасвир кашидаанд. Ҳатто 

дар байти охири ғазали ҷавобия хеле равшан омадааст, ки тарзи гуфтори Навоӣ 

– Фонӣ дар баробари ғазали сармашқ наву тоза мебошад. 

Чун Амир Алишер дарси ғазалсароиро аз устодаш – Мавлоно Ҷомӣ 

омӯхта буд, кӯшида, ки ғазалҳои ҷавобияашро дар «Девони форсӣ» дар сатҳи 

ҳунари устод гӯяду ба ҳар байти Мавлоно ҷавоб нависад. Зиёда аз ин теъдоди 

абёти ғазали сармашқро дар татаббуи худ нигоҳ дорад. Барои он ки ин гуфта 

беасос набошад, боз як мисоли дигар меорем. Мавлоно Ҷомӣ мегӯяд: 

  Мани дилхаста ҳар дам  баҳри он нозукбадан мирам, 

Гаҳ аз ранги қабо, гоҳе зи бӯйи пераҳан мирам. 

Чу соя аз сарам бардошт он сарви равон боре, 

Равам бар ёди ӯ дар сояи сарви чаман мирам. 

Шаҳиди ишқро ҷуз ман касе мотам намедорад, 

Кӣ хоҳад мотами ман доштан, рӯзе, ки ман мирам? 

Гар аз пероҳанаш як ришта пайванди кафан бинам, 

Занам пероҳани ҷон чоку аз завқи кафан мирам. 

Чунин, к-аз тешаи ғам синаам садпора шуд охир, 

Аз он шириндаҳан бо доғи дарди Кӯҳкан мирам. 

Рав, эй ҳамдам, ту дар базми тараб бо дӯстон хуш зӣ, 

Маро бигзор, то танҳо дар ин байтулҳазан мирам. 

Яке дам нагсалад, Ҷомӣ, дилам з-он шӯхи ошиқкуш, 

Аҷаб, гар бо чунин дил ман ба марги хештан мирам! [47, 187].  

 Татаббуи Навоӣ – Фонӣ бар ин ғазали сармашқ: 

  Мани бедил, ки баҳри қомати он симтан мирам, 

  Гаҳ аз рафтори раъно, гаҳ зи андоми бадан мирам. 

  Магар чину шикасти сафҳаи умри ҳаётам шуд, 

  Ки дар ранги қабои ӯ ба ҳар чину шикан мирам. 

  Ба ҳар тири ҷафокаш синаи худро сипар созам 

  В-агар не, пеши теғаш ман ба ишқи хештан мирам. 

  Азои Вомиқу Фарҳоду Маҷнун доштам, акнун 

  Намонад чун мани соҳибазо, рӯзе, ки ман мирам. 

  Зи сӯзи ҳаҷр шоми бекасӣ чун шамъ хоҳам мурд, 

  Аҷаб не, чун фитода оташам дар пераҳан мирам. 

  Ба истиғнои зуҳд аз софи Кавсар чун ҳаме ҷустам, 

  Фанои ишқ бин ,Фонӣ, ки баҳри дурди дан мирам [29, 306].  

 Ҳар ду ғазал бар вазни ҳазаҷи мусаммани солим (дар як байт 8 бор 

мафоӣлун  V– – –) буда, дар он ба ғайр аз вазну қовофӣ дар хидмати 

маъниофарӣ радифи «мирам» истифода гардидааст. Қофияҳои ғазали сармашқ 

инҳоянд: нозукбадан, пераҳан, чаман, ман, кафан, Кӯҳкан, байтулҳазан ва 

хештан. Ғазали татаббуъ ин қофияҳоро дорад: симтан, бадан, шикан, хештан, 

ман, пероҳан ва дан. Алишери Навоӣ – Фонӣ аз сармашқ қофияҳои хештан, 

ман ва пераҳанро гирифта, дар ғазали худ қофияҳои нав, монанди симтан, 

бадан, шикан ва данро тоза истифода менамояд, ки ин ба маънии ғазалҳо, 

агарчи ҳар ду ошиқиянд, тозагӯиро ворид сохтаанд. Дар ин ду ғазал калимаҳои 

«дилхаста» ва «бедил», «ранги қабо» ва «ранги қабо», «сарви равон» ва 

«рафтори раъно», «Кӯҳкан»-у «Фарҳод», «Мотами ман» ва «соҳибазо» ва ғ. 

ягонагии муҳтавои ғазалро, ки аз забони симои ғиноӣ гуфта шудаанд, 

маҳзунонаанд. Худи радифи ғазал ин оҳанги маҳзунонаро ба хубӣ таъмин карда 

тавонистааст. 

Ғазалҳои дигари Мавлоно Абдурраҳмони Ҷомӣ чун сармашқ барои 

ғазалҳои татаббуии Амир Алишер хидмат намуда, ба суханвари зуллисонайн 

илҳоми нав ба нав бахшидаанд. Ба гуфти адабиёшинос А. Афсаҳзод «Ғазалҳои 

ҷавобия ва истиқболияи Фонӣ дар шаклу мазмун ғазалҳои аслро акс намуда, 

дар ҷузъиёт ва тарзи баён ба тарзи тоза ҷилвагар мешаванд» [80, 102].  

Шоири дигари ҳамасри ӯ, ки ба ғазалҳояш ҷавобияҳо дораду татаббуъ 

бастааст, Амиршоҳии Сабзаворӣ (1385-1453 м.) мебошад [33]. Амир Алишери 

Навоӣ бо Амиршоҳӣ рӯ ба рӯ во хӯрдаву суҳбат накарда бошад ҳам, 

хушбахтона ба шарофати падараш, ки муддате ҳокими Астаробод буд, 

тавассути номаҳо ошноӣ дошт ва ҳатто дар синни хурдсолӣ ғазалҳои хуби ин 

шоирро азбар менамуду ҳаловат мебурд. 

Устод С. Айнӣ муносибати мактубии Алишери Навоӣ ва Шоҳии 

Сабзавориро ёдовар гардида менависад: «Мо дар ин бора як ёддошти Алишерро 

аз «Маҷолис-ун-нафоис» ном асари ӯ, ки дар зикри шоирони ҳамаср ва 

қарибуласри худ бахшида шудааст, дар ин ҷо нақл мекунем. Ӯ дар охирҳои 

маҷлиси якӯми «Маҷолис-ун-нафоис» дар зикри Шоҳии Сабзаворӣ баъд аз 

тавсифи ӯ ва таърифи шеъри ӯ мегӯяд (мазмунан): «... Ҳарчанд фақир ӯро 

надидаам, аммо дар миёнаи ман ва ӯ мукотаба ва муросала воқеъ шудааст. 

Подшоҳи мамлакат падарамро ба расми ҳукумат ба Астаробод фиристода буд 

ва Миршоҳиро бошад, ҳокими Астаробод чеғ зада аз Сабзавор ба пеши худ – ба 

Ҷурҷон бурда буд. Ӯ дар Астаробод вафот кард, ҷасади ӯро ба Сабзавор оварда 

дар гӯрхонаи падар ва бобоҳояш гӯрониданд...» [1, 276-277].  «... ҳанӯз аз нимаи 

дуюми асри XV сар карда шоирон» [72, 169]  ба ғазалҳои Амир Суҳайлӣ 

ҷавобияҳо менавиштанд, зеро дар баробари салосату равани ғазалҳои Суҳайлӣ 

аз тахайюлоти баланди шоиронаи ӯ гувоҳӣ медиҳанду Навоӣ – Фонӣ ба 

гуфтаҳои мавсуф муҳаббати вижа дошт. 

Алишери Навоӣ – Фонӣ дар «Девони форсӣ»-и худ ба ду ғазали Шоҳии 

Сабзаворӣ бо номҳои «Татаббуи Мавлоно Шоҳӣ» ва «Татаббуи Мир Шоҳӣ» 

ҷавоб дорад. Байти матлаъ ва мақтаи ғазали нахустини сармашқ ин аст: 

 Ид асту халқе ҳар тараф доманкашон бо ёри худ, 

 Маскин мани бесабру дил ҳайрон шуда дар кори худ... 

Шоҳӣ зи хубон зад нафас, афтод дар доми ҳавас, 

Чун андалебони қафас дар монда аз гуфтори худ [33, 50].   

 Татаббуи Алишери Навоӣ – Фонӣ ба ин ғазали Амиршоҳии Сабзаворӣ: 

  Фасли баҳору ҳар касе бо сарви гулрухсори худ, 

  Ман бо дили чун ғунча хун дар фурқати дилдори худ... 

Гирён ба пешаш ҷон диҳад в-аз меҳнати ҷон вораҳад, 

  Рӯзе, ки Фонӣ сар ниҳад бар хоки пойи ёри худ [29, 208-209].  

 Ҳар ду ғазали иқтибосшуда дар баҳри раҷази мусаммами солим, дар ҳар 

байт ҳашт бор рукни солими ин баҳр мустафъилун (– – V–) такрор омада, эҷод 

шудааст. Ғазали сармашқ 8 байт ва ғазали ҷавобия 7 байтро ташкил медиҳанд. 

 Дар ҳар ду ғазал баъди байти аввал ҳар байт ба шарофати баҳри раҷаз ба 

чаҳор қисмат тақсим шуда, се қисмати онҳо ба ҳам ҳамқоҷия шуда омадаанду 

қисмати чаҳоруми ҳар байт ба қофияи умумии ғазал баста шудаанд, ки зарбу 

оҳангнокии ғазалро гӯшнавозу дарки маъниро осонтар намудаанд. Шояд ғазали 

сармашқ дар маҳфилҳои адабие, ки Мавлоно Ҷомӣ ва Алишери Навоӣ ташкил 

мекарданд, бо оҳанге аз «Шашмақом» сароида мешуду шунидани он Навоӣ –

Фониро ба гуфтани ҷавобия талқин намуда бошад. Аммо дар ғазалҳои ҷавобияи 

Алишери Навоӣ – Фонӣ мо тақлиди маҳз ва мақсади танҳо ҷавоб гуфтанро 

намебинем. Вай дар ғазалиёти ба таври татаббуъ эҷоднамудааш аз образҳои 

бадеии ғиноӣ, саноеи бадеӣ, вазну қавофӣ ва радиф истифода намуда, афкору 

эҳсосоти худро баён намудааст.  

 Калимаҳое, ки Амиршоҳии Сабзаворӣ ба сифати қофия истифода 

кардааст, инҳоянд: ёр, хор, афгор, даъводор, бемор, дидор, гулзор ва гуфтор. 

Калимаҳои қофияшаванда дар ғазали ҷавобияи Алишери Навоӣ – Фонӣ ибрат 

аз гулрухсор, дилдор, зор, бисёр, кору бор, афгор ва ёр мебошанд. Дар ин 

мисол дар ғазали ҷавобия қофияҳои гулрухсор, дилдор, зор, бисёр, кору бор 

зодаи табъи мусанифи ғазали дувум буда, ӯ аз ғазали сармашқ танҳо қофияҳои 

афкор ва ёрро вом гирифтаасту халос. Сужети умумии ҳар ду ғазалро дар 

алоҳидагӣ калимаи радифи «худ» таъмин намудааст. Ҳамоҳангии маънавии дар 

байти аввали ғазалҳоро «ид» ва «фасли баҳор»-у «ёр» ва «гулрухсор» таъмин 

карда, симоҳои ғиноии ҳар ду ғазал алайҳи хушию хуррамии рӯзгор дар айёми 

фараҳмандӣ аз набудани ёру ғами ҳиҷрон лаб ба шиква мекушоянд, чун 

булбулу қумрӣ аз ҳолати танҳои худ аз дил нолаву фиғон сар медиҳанд. 

Хусола, ин ду ғазал ишқӣ буда,  дар онҳо симои ғиноӣ ошиқи нокому дур аз 

ҷонони ғоиб аст.  

 Матлаи ғазали дигари Амиршҳии Сабзаворӣ ин аст, ки Алишери Навоӣ – 

Фонӣ ба он ҷавоб гуфтааст. 

  Эй ҳар дам аз ҷафои ту дилро ғаме дигар, 

  Олам зи ту харобу ту дар оламе дигар [ 33, 56].  

 Татаббуи Навоӣ – Фонӣ: 

  Ҳар дам расад ба дил чу зи олам ғаме дигар, 

  Ғам нест, чун зи май бувадат оламе дигар [29, 234]. 

Ин ду ғазал низ ҳамвазну ҳамқофияву дорои радиф буда, ғазали аввали 5 

байт ва ғазали дувумӣ 7 байтро таашкил медиҳанд. Симои ғиноии ғазали 

сармашқ аз ҷафову ҳаҷри ёр анчунон ғамгин аст, ки ҳатто ин ғамро олам 

надорад. Тири ҷафои ёр барои симои ғиноии шоир марҳалаи дил аст. Булбул 

нола мекунаду гул дар маҷлиси номаҳрамон аст ва ғ. 

Аммо дар ғазали дувум симои ғиноӣ кӯшиш менамояд, ки ғами ҳиҷрон ва 

дурии ҷононро бо майе, ки аз ҷоми Ҷам менӯшад, рафъ намояд. Ғанимат он 

дамест, ки ҳарифи мушфиқ бошаду косаи май, зеро селобаи ашк бо номи худ 

хонаи ишқро пасту валангор мекунад. Истифодаи санъатҳои бадеие, монанди 

ташбеҳ, истиора, маҷоз, тавсиф, ташхис, талмеҳ ва ғ. ғазалҳоро мазмунан 

барҷаста ва шуниданию хотирмон кардаанд. 

 Амир Алишери Навоӣ – Фонӣ боз ба ғазалҳои суханварони хамзамонаш 

Ҳусайни Ғӯрӣ як ғазал, Султон Ҳусайни Бойқаро як ғазал, Мавлоно Котибӣ як 

ғазал, Мавлоно Коҳӣ як ғазал, Амир Суҳайлӣ ду ғазал, Сайфии Турк як ғазал, 

Мавлоно Соҳиби Балхӣ ва Мир Вафоӣ ду ғазали ҷавобӣ дорад. Ин ба он 

маъност, ки ғазалҳои шоирони номбаршуда, ки баъзе бе девонанду баъзе 

соҳибдевон, ба табъу завқи шоири зуллисонайн писанд омада будаанд. 

Масалан, вай ба як ғазали Султон Ҳусайни Бойқаро, ки аз девон доштанаш 

иттилоъе нест, ин ҷавобияро дорад, ки байти аввалашро иқтибос менамоем. 

Татаббуи Султону-л-Фусаҳо Ҳусайнӣ: 

  Дил ба кӯят рафта, ҷисм аз вай нишоне монда, 

  Мурғ чун карда ҳаво, з-ӯ ошёне монда [29, 344].  

Ин ғазал аз қофияву радиф шакл ёфта, дар вазни раҷази мусаммани 

маҳфуз (дар як байт 8 бор: фоилотун, фоилотун, фоилоту, фоилун –V– – / –V– – 

/–V– – / –V– ) эҷод шудаву 7 байт дорад. Дар ин ҷо радифи «монда» иборат аз 

як ҳиҷои дароз, як ҳиҷои кутоҳ ва як ҳиҷои дароз (–V–) кор фармуда шудааст. 

пас ғазали Султон Ҳусайни Бойқаро низ бо ин ҳаҷму вазну қофияву радиф 

гуфта шуда будааст. Зиёда аз ин дар ҳамин вазну қофияву радиф татаббуи 

дигаре ҷой дорад, ки «Татаббуи Ҳусайнии Ғӯрӣ» аст ва аз 6 байт иборат 

мебошад. Чун ғазали сармашқ дастрасамон нашуд, ин ҷо овардани ҷузъе аз 

ҷавобия бар онро муносиб дониста шуд: 

 Аз мани овора дар кӯят фиғоне монда, 

 Бенишоне рафтаву аз вай нишоне монда... 

 Соқиё, ҳар май, ки бинмудӣ ба Фонӣ, дарнаёфт, 

 Лутф фармо, к-ин замон ратли гароне монда [29, 344].  

Ин ғазал ҳам ба монанди ғазали болоӣ оҳанги ишқӣ дошта, симои ғиноӣ, 

ки ошиқ аст, аз дасти ёри бевафову ғоиб лаб ба шиква мекушояд ва мурдаашро 

фидои сагони ӯ месозаду дар айни замон бечора ошиқ сагест, ки аз «заъфи тан» 

аз корвон мондааст. Дар ин ғазалҳо ҳолати рӯҳии симои ғиноӣ, вобаста ба 

шароити замон, ба тасвир кашида шудаасту ҳадаф ошиқи заминист. Яъне, 

бештар авқот ошиқон ба мурод намерасиданд (Носиҳи афсонаи Фарҳоду 

Маҷнун шуд дилам, – З-он ки дар ҳар кӯй аз вай достоне монда). 

 Дар ғазали «Татаббуи Мавлоно Котибӣ», гуфтаи Навоӣ – Фонӣ, ки аз 7 

байт иборат аст, оҳанги ғанимат донистани дунё, дарёфтаро сарфи умри 

гузарон кардан, барои рафъи ғами дунё бо маю соқӣ пайвастан, камии 

дигаронро дидаву карам намудан ва ғ. ба риштаи тасвири бадеӣ кашида 

шудааст, ки матлааш ин аст: 

  То хирқаву саҷҷодаам арзад дираме чанд, 

  Хоҳам тарафи майкада рафтан қадаме чанд... [29, 218-219]. 

 Ҳамин тавр, аз пайравию татаббуи Амир Алишери Навоӣ – Фонӣ 

ғазалиёти ҳамзамононаш бармеояд, ки ӯ дар ашъори форсии тоҷикии худ 

анъанаи ғазалсароии адабиёти форсии тоҷикиро ривоҷу равнақ бахшид ва 

равияи татаббуоти назмро ҳамчун навъе аз робитаи адабӣ қабул намуду агарчи 

он то асри XV дар фаъолият буд, дар асри XV бо ҷиҳатҳои беҳтар равнақ ёфт. Ӯ 

дар татаббуоти худ танҳо ҳадафи «ҷавоб» гуфтанро пеш нагузошта, дар 

ғазалҳои ҷавобияаш ба истиснои вазну қавофию радиф тавонистааст афкору 

эҳсосоти фардии худро, аз нигоҳи ҷаҳонбинию худшиносӣ ва талаботи давру 

замон, созгор намояду сухани худро гӯяд.   

2.3.  Ғазалҳои мухтареи Алишери Навоӣ – Фонӣ дар 

«Девони форсӣ» ва сохту муҳтавои онҳо 

  

 Дар бораи навъи бадеии ғазал ва ташаккулу таҳаввули он академик А. 

Мирзоев ба таври ҷиддӣ ибрози назар намуда, дар асри Х бо ташаббуси устод 

Абуабдуллоҳи Рӯдакӣ (858-941) ба адабиёт ворид шудани онро таъйид карда, 

дар асрҳои XIII-XIV ба пояи баланди такомул расиданашро таъкид намудааст, 

ки дар ин боб ҳоҷати дар ин ҷо такрор намуданро намебинем [121]. Ин навъи 

бадеӣ, бахусус, дар нимаи дувуми асри XV ба ниҳоят паҳн гардидааст, ки инро 

дар як муддате дар Ҳирот ҳукмфармо гардидани осудагӣ ва равнақи тоза пайдо 

кардани адабиёти он замон талаққӣ менамоем. Дар ин давра суханварону 

эҷодкорон аз анвои дигари осори манзум дида, бештар ба ғазал рағбат доштанд. 

Ҳатто шоироне пайдо шуда буданд, ки бештар ғазал мегуфтанд. Сабаби дигари 

эҷоди зиёди ғазал дар асри XV дар он буд, ки вай бо бисёр хусусиятҳои худ, 

монанди матлаъи зебо доштан, суфтаву пухта баён гардидан, мазмуну муҳтавои 

ҷолиб, ки ҳатто байте муҳтавои як ҳолату манзараи калонро дар худ ҷой дода 

метавонист ва ғ. мебошаду ниёзи табақаҳои гунонуни ҷомеаро баробар карда  

метавонист. Ба андешаи дурусти адабиётшиноси тоҷик Аълохон Афсаҳзод, ки 

доир ба адабиёти асри XV форсии тоҷикӣ, бахусус, нимаи дувуми он заҳамоти 

арзишманд ва мондагорро (дар мисоли рӯзгору осори Мавлоно Ҷомӣ – Д.Т.) 

анҷом додааст: «.. ғазал навъи адабие буд, ки на дароз (мисли қасидаю маснавӣ) 

ва на он қадар кутоҳ (мисли рубоию фард), на аз ҷиҳати мавзуъ маҳдуд, на ба 

ҳодисаҳои якдафъинаи гузаранда марбут ва на барои баёни нуктаҳои илм, 

фалсафа ва мазҳаб хос буд» [73, 157]. Мавзуи ишқ ва фарозу фурудҳои он бо 

тамоми паҳлуҳояш дар зиндагӣ меҳвари асосии ғазал буд, ки шоиронро такон 

медоду ба гуфтани ғазал талкин менамуд. Хосатан, дар нимаи дувуми асри XV 

Ҳирот, ки ба гуфтаи Давлатшоҳи Самарқандӣ дар Ҳирот аз ҳар дару девор 

садои шеъру мусиқӣ мерехт, ки онро ба шарофати Мавлоно Ҷомӣ ва ҳамин 

Алишери Навоӣ – Фонӣ медонад [37, 44]. Зиёда аз ин «шакли зебо, оҳангҳои 

дилпазир, салосати сухан ва ширини  маънӣ, ки дар ғазали устодон бо соддагии 

баён тавъам аст, эътибори ғазалро дар чашми мардум баланд мебардошт. 

Баъзеҳо маҳз барои содда будани тарзи эҷоди он ғазал мегуфтанд» [73, 157]. 

Навъи шеърии ғазали асри XV-и адабиёти форсии тоҷикӣ чун давраҳои пешини 

ин адабиёт бо оҳангу мусиқӣ ва рақс алоқаи хосса дошта, он дар ҳамаи нишасту 

базм ва ҷамъомадҳои аҳли адаб, ҳунармандон, самоъи сӯфиён, маҳфилҳои 

хоссаи шоҳона, дар саҳни гулистону хилвати майхона ва ғ. суруда мешуд. Бо 

адибон ва хунёгарон базми ғазал меоростанду он барои шунидани ҳамаи 

табақаҳои ҷамъият мувофиқ афтода буд. Ғазалро дар он давр ҳам эҷодкорон ва 

ҳам сомеъон аз дигар навъҳои шеърии ин адабиёт болотар мегузоштанд. 

Мавлоно Ҷомӣ, Сайфии Бухороӣ, Мавлоно Котибӣ, Соҳиби Балхӣ, Амир 

Вафоӣ, Бадриддин Ҳилолӣ ва дигарон девонҳои ғазал доштанд, ки дар ин байн 

Амир Алишери Навоӣ баъд аз устодаш Мавлоно Ҷомӣ истисно нест. Ва ҳатто 

дар нимаи дувуми асри XV-и Ҳирот Алишери Навоӣ гардонандаи нишастҳои 

адабӣ ва базмҳои тараб буд. Агар аз ғазалҳои ӯзбекии қадими ин суханвари 

зуллисонайн даргузарему беш аз 555 ғазали танҳо ба «Девони форсӣ»-и ин 

шоир ва мутафаккир ҷойдошта нигоҳи амиқ афканем,  мебинем, ки ӯ ба 

гуфтани ғазал ба забони форсии тоҷикӣ чӣ майлеву рағбате ва чқудрате 

доштааст. 

        Ғазалҳои форсӣ-тоҷикии Амир Алишери Навоӣ – Фонӣ, чӣ ғазалҳои 

татаббуӣ ва чӣ ғазалҳои худ эҷодкардааш асосан дорои оҳангҳои ишқӣ 

мебошанд. Шоир дар гуфтани ғазал дар баробари ба устодони саршиноси 

адабиёти форсии тоҷикӣ, монанди Шайх Саъдӣ, Амир Хусрави Деҳлавӣ, 

Ҳасани Деҳлавӣ, Хоҷа Ҳофиз, Камоли Хуҷандӣ, Шоҳии Сабзаворӣ, Мавлоно 

Ҷомӣ ва дигарон дар «Девони форсӣ» як миқдор ғазал дорад, ки дар шаклу 

сабки гуфтор аз ибтикороти ӯ дониста шудаанд. Аз 555 ғазали дар ин девон 

ҷойдошта беш аз 150-тои онҳо маҳсули завқу тафаккури фардии мавсуф буда, 

аксари онҳо бо истилоҳи ««Мухтареъ» ё «Ихтироъ» номгузорӣ шудаанд. 

 Бояд гуфт, ки сохти ғазалҳои ибтикории Навоӣ – Фонӣ ҳамон тавранд, ки 

дар татаббуоти ӯ мушоҳида намудем ва ин ду навъи гуфтани ғазал дар «Девони 

форсӣ» бешубҳа алоқаи ногусастанӣ доранд. 

 Алишери Навоӣ – Фонӣ дар девони форсӣ-тоҷикии худ дар навбати аввал 

кӯшиш намудааст, ки онҳо кутоҳу ихчам бошанду дур аз дарозгӯӣ. Вақте ба 

ғазалҳои ибтикории шоир таваҷҷуҳи вижа равона менамоем, мебинем, ки онҳо 

аз 6 то 9 байтиянд, ки дар ин миён ғазалҳои 7-байтии ӯ имтиёз доранд. Яъне, 

вай дар гуфтани ғазалҳои мухтареъи худ асосан ба 7 байтӣ гуфтан қаноат 

кардааст, ки аз ин нигоҳ ба чаҳорчӯбаи асосии ғазали ғазалсароёни форс-тоҷик 

қаробат дорад, яъне боз сарчашма ҳамоно ғазали устодон аст. Ба ёд орем 

ғазалҳои Хоҷа Ҳофиз, Шайх Камол, Мавлоно Ҷомӣ ва дигаронро, ки аз нигоҳи 

ҳаҷм ҳамин ҷаҳорчӯбаро риоя карда буданд.  

 Барои мисол як ғазал 7-байтии шоирро иқтибос менамоем, ки чӣ шинаму 

рехта суруда шудааст: 

  Ба хубӣ шуд чунон он симбар шӯх, 

  Ки дар хубон чу ӯ набвад дигар шӯх. 

  Чӣ сон ҳушам ба ҷо монад, ки ҳастанд, 

  Ду чашми маст аз ҳам бештар шӯх?! 

  Туро шӯхӣ чунон бошад, ки бошад, 

  Батамкинтар касе пеши ту ҳар шӯх. 

  Нагирад дил ба он золим зи бедод, 

  Зи шӯхӣ монда, куштан нест бар шӯх. 

  Чӣ таскин ёбад аз панди падарвор, 

  Ки беҳад ҳаст он зебописар шӯх?! 

  Ба ҳар сурат маро девона доранд, 

  Парирӯён батамкинанд, агар шӯх. 

  Бувад Фонӣ ҳалоки ҷони пирон, 

  Агар афтод тифли симбар шӯх. [29, 337].  

 Таркиби ғазалҳои ибтикории Алишери Навоӣ – Фонӣ аз ҷиҳати миқдори 

абёт ба тариқи зайланд: 

           Ғазалҳое, ки  аз 5 байт иборатанд: 3 адад; 

           Ғазалҳое, ки аз 6 байт иборатанд: 9 адад; 

           Ғазалҳое, ки аз 7 байт иборатанд: 100 адад; 

           Ғазалҳое, ки аз 8 байт иборатанд: 3 адад; 

           Ғазалҳое, ки аз 9 байт иборатанд: 37 адад; 

          Ғазалҳое, ки аз 10 байт иборатанд: 2 адад; 

          Ғазалҳое, ки аз 11 байт иборатанд: 1 адад. 

          Тавре мебинем кутоҳтарини ғазалҳои шоир 5 – байтӣ (ҳамагӣ 3 адад) ва 

даротаринашон 10 ва 11 байтӣ (ҳамагӣ 3 адад) буда, бештари ғазалҳои 

ибтикории ӯ 7 ва 9 байтӣ будаанд. Дар ин маврид, «... ғазал маъмулан аз 7 то 20 

байт будааст», - гуфтаи адабиётшинос Р. Мусул-монқулов асоси илмӣ дорад 

[129, 66], ки назариётчиёни адабиётамон дар асрҳои XIII-XV Шамс Қайси Розӣ, 

Ҳусайн Воизи Кошифӣ, Атоуллоҳ Ҳусайнӣ ва дигарон муайян кардаанд, 

мебошад. 

         Хусусияти шаклии ғазале, ки Шамс Қайси Розӣ, Ҳусайн Воизи Кошифӣ, 

Кабул Муҳаммад ва дигарон таъйид намудаанд, метавон гуфт, ки дар ғазалҳои 

ибтикории Навоӣ – Фонӣ дар «Девони форсӣ» ба таври лозима риоя шудааст. 

Чи тавре, ки дидем, чунин ғазалҳои шоир асосан 100 ададанд. 

         Дар ғазалиёти мухтареи Алишери Навоӣ – Фонӣ матлаъу истифодаи 

тахаллус ва вазну қофия аз муҳиммотанд, ки узви таркибии композитсионии 

онҳоро ташкил дода, ҳамзамон ба мазмуну муҳтавои ғазал бетаъсир 

намондаанд. Матлаи ғазалҳои ибтикории форсӣ-тоҷикии Алишери Навоӣ – 

Фонӣ монанди «... матлаи ғазалҳои суханварони маъруфи ин жанри шеър на 

танҳо оғозу саршавии ҳар ғазал аст, балки бештар мазмуни асосӣ ва мавзуву 

ғояи онро ифода намуда, равиши минбаъдаи андешаронии суханвар, ҷараёни 

минбаъдаи саҳнаи тасвир ва услуби баёни онро дар вазну қавофӣ, чида 

гирифтану ба қолаби муайян рехтани таркибу ибораҳои зарурӣ тарҳрезӣ 

мекунад» [177, 127]. Матлаи ғазал, ки ду мисраи он бояд ҳамқофия бошанд, аз 

ҳар ҷиҳат, ҳам зоҳирану ҳам ботинан, яъне онро шаклану мазмунан мукаммал 

мегардонанд, ки ин байти аввалро мурассаъ низ номидаанд. Байти аввал унсури 

тамоми ғазал мебошад. Мувофиқи талаботи ин навъи шеърӣ дар он бояд «... 

байти пуркун набошад ва то охири ғазал ҳар байт аз байти дигар барҷастатару 

комилтар бошад» [145, 47]. 

        Ду-се мисол аз ғазалҳои ибтикории шоир дар «Девони форсӣ»: 

                    Гар аввал оташи ишқ осон намуд моро, 

                    Зад як шарар, баровард аз сина дуд маро [29, 94].  

 

                    Соқиё, май деҳ, ки аз ҳушёриам девонагист, 

                    Мекунад маҷнуну моро аз тиҳипаймонагист [29, 131].  

 

                    Ҳар чӣ ҳастанд аҳли олам, беҳ, ки н-орӣ ёдашон, 

                    То ба хотир н-оядат аз ёдашон бедодашон [29, 319].  

        Тамоми ғазалҳои ба истилоҳ мухтареъ ё ихтирои «Девони форсӣ» ба ин 

меъёр ҷавобгӯй мебошанду шоир, маъмулан, матлаъи ғазалҳояшро ширину 

мутантан гуфта, ки ин ба тамоми матни ғазал таъсири амиқ расонидааст. 

Мақтаи ин ғазалҳои мавсуф бошанд афкори матраҳшударо ба таври хулосавӣ 

ҷамъбаст намудаанд. Ба ғазалҳое, ки матлаашонро иқтибос намудем, 

мутаваҷҷеҳ мешавем, ки матлаашон чӣ тавр садо медиҳанд: 

                    Фонӣ, чӣ сон тавон бурд дар шаҳр банди ҳастӣ? 

                    Чун раҳ ба нестиҳо ҳиҷрон намуд моро [29, 94].  

 

                    Фонӣ, ононе, ки аз олам ба ҳечӣ қоиланд, 

                     Нест аз аҷзу забунӣ, балки аз фарзонагист [29, 132].  

 

                     Фониё, аз бандагӣ гар з-он ки озодат кунанд, 

                    Сарву савсанваш, ту ҳам беҳ, гар кунӣ озодашон [29, 320 ].  

        Дар ғазал мақтаъ байти тахаллус низ номида мешавад. Дар ҳамаи ғазалҳои 

мухтареъи Алишери Навоӣ – Фонӣ тахаллуси шоир омада, он дар байти охир 

ҷой дорад. Ин моро ба хулосае меорад, ки зикри тахаллус дар ғазал аз унсурҳои 

созандаи шаклии ғазали комил буда, дар шеър мавқеи ниҳоят мустаҳкам дораду 

Алишери Навоӣ – Фонӣ онро устокорона истифода карда тавонистааст. 

        Дар сохтори ин ғазалҳое, ки маҳсули бевоситаи тафаккури худи Алишери 

Навоӣ – Фониянд, вазни шеър низ аҳаммияти вижа дорад. Маълум аст, ки вазни 

ғазал дар тамоми анвои шеърӣ бо рангинию гуногунпаҳлу будани худ 

фарқкунанда аст. Инро дар тамоми давраи ташаккулу таҳаввули ғазали форсии 



119 
 

тоҷикӣ метавон мушоҳида кард. Алишери Навоӣ – Фонӣ дар эҷоди ин даста 

ғазалҳояш аз бештари баҳрҳои арузи форсии тоҷикӣ тавонмандона кор 

гирифтааст. Шиносоии наздик ба таркибу сохти ин ғазалҳои адиби зуллисонайн 

нишон дод, ки вай аз вазни аруз ва аркону зиҳофҳои он ҳаматафа бархурдор 

буда, барои ифодаи маъниҳои тозаву барҷаставу гӯшнавоз, бахусус, кушоду 

равшану муассир ифода кардани мавзуи ҳамешагии ишқ бо тамоми омаду 

ноомадҳояш, воқеию айёнӣ ифода кардани ҳолату рӯҳи ошиқ, симои ғиноӣ ва ғ. 

аз вазнҳои шӯху сабуки аруз васеъ истифода намудааст. Аз ин ҷост, ки 

тақрибан ҳамаи ғазалҳои ибтикорӣ ва мухтареи Алишери Навоӣ – Фонӣ дар 

вазнҳои доираи баҳрҳои ҳаҷаз, рамал, раҷаз, мутақориб, муҷтас ва ғ. эҷод 

гардидаанд. 

         Яке аз баҳрҳои равону гӯшнавозе, ки Алишери Навоӣ – Фонӣ дар гуфтани 

ғазалҳои ибтикории форсии тоҷикияш аз он устокорона кор гирифтааст, баҳри 

ҳазаҷ бо истифодаи аксари зиҳофҳояш мебошад. «Ҳазаҷ дар луғат ба маънои 

тараннуми хушоянд буда, рукни аслияш «Мафоӣлун» аст ва зиҳофҳояш 12-

тост» [11, 179] . Мисол: 

                      Зиҳӣ, бикшода оби абри раҳмат гарди роҳатро, 

                      Малоик руфта аз бори пари худ ҷилвагоҳашро [29, 93].  

        Ғазали мазкур дар вазни 16-ҳиҷоии баҳри ҳазаҷ гуфта шуда, номи он 

ҳазаҷи мусаммани солим мебошад, ки рукни аслиаш мафоӣлун дар як байт 8-

дафъа такрор мешаваду аркони арузиаш чунин аст: 

                      Мафо ӣ лун  мафо ӣ лун  мафо ӣ лун  мафо ӣ лун 

                      Мафо ӣ лун  мафо ӣ лун  мафо ӣ лун  мафо ӣ лун 

                          V – – –        V – – –         V – –  –         V – – – 

                           V – – –        V – – –         V – –  –         V – – – 

       Мисоли дигаре дар ҳамин баҳри ҳазаҷи солим, ки афоилу тафоилаш чун 

ғазали болоист: 

                      Ба сарват ҷӯйбори дидаи ман ҷилвагаҳ бодо, 

                      Ба чоҳи ҷилва ҷонам зери поят хоки раҳ бодо [29, 101]. 

                      Мафоӣлун  мафоӣлун  мафоӣлун  мафоӣлун 

                      Мафоӣлун  мафоӣлун  мафоӣлун  мафоӣлун 

                          V – – –        V – – –         V – –  –         V – – – 

                           V – – –        V – – –         V – –  –         V – – – 

        Дар баҳри рамал, ки рукни  солимаш дар шакли фоилотун аст, дар «Девони 

форсӣ», бахусус, ғазалҳои ибтикории шоир низ чандин бор метавон дучор омад. 

Мисол: 

                        Сӯйи гулшан рафтаму сарви хиромонам набуд, 

                        Гиря зӯр овард, к-он гулбарги хандонам набуд [29, 101].  

        Дар ин байт ду бор вазни 15 ҳиҷоии баҳри рамал, мусаммани садру ҳашвҳо 

солим, арузу зарб маҳфуз истифода гардидааст. Дар ин ҷо рукни солим ба 

шакли фоилотун (–V – –) омадаву аз он чунин схема ё формулаи байт ҳосил 

мешавад: 

  Фоилотун фоилотун фоилотун фоилун 

  Фоилотун фоилотун фоилотун фоилун 

     –V – –        –V – –     –V – – –V –  

     –V – –        –V – –     –V – – –V –  

 Дар ғазалҳои мухтареи дар девони форсӣ-тоҷикии Навоӣ – Фонӣ омада 

метавон бо ғазалҳои зиёди навишта бо баҳри рамал дучор шуд. Байти зер бар 

вазни рамали мусаммани мақсур суруда шудааст: 

  Доман аз тардоманони даҳр чидан хуштар аст, 

  Рӯяшон чун дидаи гирён надидан хуштар аст [29, 158].  

 Аркони арузии ин байт чунин аст: 

  Фоилотун фоилотун фоилотун фоилун 

  Фоилотун фоилотун фоилотун фоилун 

     –V – –        –V – –     –V – – –V –  

     –V – –        –V – –     –V – – –V –  

 Аз ғазалҳои Алишери Навоӣ – Фонӣ, ки ба завқи худи шоир созгор 

омадаанду эҷод гардидаанд, метавон ғазалҳои зиёдеро ҷудо намуд, ки дар ин 

баҳр навишта шудаанд. Мисолҳои дигар барои баҳри рамал: 

  Соқиё, нӯшам равон, ҳар гаҳ майи нобам диҳӣ, 

  Дар хумор обе агар з-он лаъли серобам диҳӣ [29, 366]  

  Ай шаби ғам, чанд дар ҳиҷрони ёрам мекушӣ, 

  Зинда медорам туро, баҳри чӣ зорам мекушӣ? [29, 364].  

 Ва ҳамин баҳри рамали мусаммани мақсур дар ғазалҳои мухтареи «Девони 

форсӣ» хеле ва хеле зиёд истифода шуда, аз баҳрҳои дӯстдоштаи Алишери 

Навоӣ – Фонӣ будааст.  

 Дигар баҳре, ки адиби зуллисонайн дар ғазалҳои ибтикориаш мавриди 

истифода қарор додааст, баҳри мурозеъ мебошад. Баҳри музореъ ба баҳри 

мунсареҳ шабеҳ буда, дар луғат ба маънои «монанд будан» омадааст. Рукнҳои 

солими ин баҳр мафоӣлун ва фоилотун буда, вазне аз аркони солими онҳо ба 

миён намеояд. Мисоле барои баҳри музореъ: 

  Шӯхи маро, ки бошад чун сархушон шамоил, 

  Гардад дилам зи дасташ ҳар дам ба бода моил. [29, 276].  

 Ин ғазал аз вазни 14-ҳиҷоии баҳри музореъ буда, мусаддаси ахраб аруз ва 

зарб-солим мебошаду афолу тафоилаш ба тариқи зайл аст: 

  Мафъӯлу фоилотун мафъӯлу фоилотун 

  Мафъӯлу фоилотун мафъӯлу фоилотун 

– – V    – V –  –     –  –V     –V –  – 

– – V    – V –  –     –  –V     –V –  – 

 Алишери Навоӣ – Фонӣ бар вазни ҳазаҷи мусаддас низ ғазалҳо 

навиштааст. Байти зер бар вазни 11-ҳиҷоии ҳазаҷи мусаддаси мақсур гуфта 

шудааст: 

  Ба махмурӣ паёпай метапад дил, 

  Магар аз муждаи май метапад дил?! [29, 273].  

 Афоилу схемаи ин мисоли оварда чунин аст: 

  Мафоӣлун мафоӣлун мафоӣл 

  Мафоӣлун мафоӣлун мафоӣл 

      V –  – –   V –  –  –    V –  – 

      V –  – –   V –  –  –    V –  – 

 Байти зер низ бо вазни ҳазаҷи мусаддаси мақсур эҷод гардидааст: 

  Зиҳӣ, қадду узорат сар ба сар хуб, 

  Ба хубӣ бандаи ҳусни ту ҳам хуб [29, 122].  

 Мисолҳои иқтибосшуда бар он шаҳодат медиҳанд, ки шоири зуллисонайн 

дар гуфтани ғазали мухтареъ ё ибтикории худ аз вазнҳои гуногуни арузи форс-

тоҷик озодона истифода намуда, дар ин маврид вай побанди ғазалҳои сармашқ 

несту анъанаи гузаштагони ғазалсарои адабиёти форсии тоҷикиро идома 

додааст. Шоир аз доираи вазнҳои маъмули назми форсии тоҷикӣ онҳоро 

интихоб карда, ки лаҳну оҳанг, забони баён ва мусиқияти ашъори ӯро афзуда, 

баҳри ифодаи рӯҳияву авзои симои ғиноӣ, барои ягонагии шаклу мазмун созгор 

афтодаанд. Дар ғазалҳои ибтикории Алишери Навоӣ – Фонӣ лафзу маънӣ 

ончунон ба ҳам омадаанд, ки аз ҳамдигар ҷудо кардан душвор аст. Ҳамин тавр, 

авзони хушоҳангу сабки арузи форсии тоҷикӣ боиси гӯшнавозию шевоӣ ва 

равонию зебоии ашъори ғиноии ошиқонаи ӯ гаштаанд. Дар ин маврид 

мусиқияти баланди ин ғазалҳои гӯянда шунавандаро зуд ба худ ҷалб намуда 

метавонанд. 

 Дар ғазалҳои ибтикории «Девони форсӣ» дар баробари гуногунрангии 

вазнҳои сабуку рӯҳнавоз, инчунин истифодаи қофияву радифи табъи дили 

гӯянда нисбат ба ғазалҳои дар пайравӣ гуфтааш бартариҳо дида мешавад, зеро 

дар ин ғазалҳо гӯянда ба пуррагӣ озод аст. Бояд гуфт, ки қофия низ аз унсурҳои 

муҳимми назм маҳсуб ёфта, Баҳром Сирус таъкид менамояд, ки ба андешаи 

Шамс Қайси Розӣ дар назми форсии тоҷикӣ 31 навъи қофия мавҷуд мебошад. 

 Мавлоно Ҷомӣ дар «Рисолаи қофия»-и худ қофияро ин тавр таъриф 

додааст: «Бидон, ки қофия дар урфи шуарои Аҷам иборат аст аз тамоми он чӣ 

такрори он дар охири ҷамеи абёт воҷиб бошад ё мустаҳсан, ба шарти он ки 

мустақбал набошад дар талаффуз, балки ҷузви калима бошад ё ба манзалаи 

ҷузв. Баъзе тамоми калимаи охирро қофия гуфтаанд ва баъзеҳо ҳарфи равиро» 

[48, 141- 142]. 

 Аз таърихи пеш аз ҳазорсолаи адабиётамон маълум аст, ки қофия шакли 

шеърро муайян мекунад, «...бо низоми хос ҳамоҳангии охири байтро ба вуҷуд 

меорад, мусиқияти онро меафзояд ва собит менамояд, ки ҳусни қофия ин ҳусни 

мутаносиби ҳиҷоҳои охири як байт ба байти дигар аст» [72, 171]. 

 Дар истифодаи қофия Алишери Навоӣ – Фонӣ ба қофиясозии классикии 

адабиёти форсии тоҷикӣ содиқ монда, дар ғазалҳои ибтикориаш чандон 

навигарие ба назар намерасад. Тибқи ишораи назарияшиносони осори манзум 

дар қофия ченаки асосӣ ҳарф-овоз, на ҳиҷову калима мебошад. Ҳадди ақали 

ҳарфҳои қофияшаванда дар «Девони форсӣ» садонокҳои о, у, ӯ, е ва ӣ 

мебошанд, монанди аз як ҳарф-овоз: шаҳло, тамошо, алоло, садо, Лайло, 

Зулайхо, шайдо, яғмо, ҳувайдо ва ӯро дар ғазале бо ин матлаъ: 

  Ай ба гулистон ҳазор наргиси шаҳло, 

  Дар гулу гулзори оразат ба тамошо [29, 92].  

 Бо ду ҳарф-овоз: тоб, офтоб, об, хоб, шитоб, ниқоб, иҷтиноб, шароб, 

хароб, матоб дар  ғазали ибтикории шоир ба ин матлаъ: 

  Дил чу ояд аз фурӯғи барқи он ораз ба тоб, 

  Сӯйи хуршед оварад рӯ чун ба соя з-офтоб [29, 119].  

 Баъзе бо се ҳарф-овоз : хишт, биҳишт, анбарсиришт, сарнавишт, зишт, 

накишт, куништ ва ниҳишт дар ғазале бо ин матлаъ: 

  Аз сари хум гар бигирад муғбача дар дайр хишт, 

  Равзане бояд, ки бинад ҳуру Кавсар аз биҳишт [29, 143].  

 Алишери Навоӣ – Фонӣ дар ғазалҳои ибтикорияш бо чаҳор ҳарф қофия 

сохтааст, монанди замон, намон, рамон, ал-амон, тавъамон, замон, 

номаҳрамон ва ҳамон бо ин матлаъ: 

  Нест чун кори замонро эътиборе як замон, 

  Соғари майро ту ҳам пас як замон аз каф намон [29, 334].  

 Ба ғазалҳои ғайритатаббуии шоир аз мавқеи ҷои қофия, ки назариётчиён 

ишора кардаанд, назар афканем, хоҳем дид, ки адиби зуллисонайн дар 

ғазалҳояш суннатҳои анъанавии қофияро риоя намуда, ба ғазалаш ҳусну 

тароват бахшидааст. 

 Дар ғазалҳои ибтикории шоир радиф низ ҷойгоҳи махсус дорад. Радиф дар 

хушоҳангӣ, алоқаи байтҳо, маъниофарӣ, маъникушоӣ ва мусиқияти ғазал ва ғ. 

зарур дониста шудааст. Ғановати қофияро дар ғазал, умуман назм, радиф 

метавон афзун намояд. Аз 150 ғазали мухтареъи Алишери Навоӣ – Фонӣ 100-

тоашон бо радиф суруда шудаанд. Яъне, дар диссертатсияи мазкур аз 100 мисол 

метавон чанд намунае овард: 

  Ғайри хуноб наёбанд ба ҷону дили мо, 

  Гӯйиё ишқ ба хун кард мухаммар гили мо [29, 95].  

  Холи соқӣ марҳами чашми ҷаҳонбини ман аст, 

  Бодаи талхе, ки дорад, ҷони ширини ман аст [29, 143].  

  Асири ишқи киёнанд нотавоне чанд, 

  Кашида пӯст ба болои устухоне чанд [29, 208].  

  Ай кофири бадмаст, ки бурдӣ дилу дин ҳам, 

  Ҷон низ фидоят, магузар ғофил аз ин ҳам [29, 299].  

 Дар мисолҳои болоӣ калимаҳои «мо», «ман аст», «чанд» ва «ҳам» радиф 

шуда омадаанд. 

 Шоир дар ин даста ғазалҳои худ ҳамчунон бо таркибҳои қофияшаванда 

ҳамроҳ дар шакли пасванди «- ро» (Соқии маҳваш ар диҳад ҷоми шароби 

нобро, – Беҳ, ки сипеҳр дорадам соғари офтобро), пасванди «-аш» (Агарчи дар 

камини қалбам омад чашми айёраш, - Валекин ҳаст дар ойини айёрӣ 

каминкораш), пасванди «-ам» (Чун саги девона ҳар парчола, к-аз тан барканам, 

– Қасдам ин бошад, ки дар пои саги ӯ афканам) ва ғайраро барои радиф ба кор 

гирифтааст, ки мисолҳояшонро дар қавсайн нишон додем. 

 Баҳром Сирус мулоҳизаҳояшро дар атрофи радиф ҷамъбаст намуда, ба 

чунин натиҷа омадааст: «Вазифаи асосии радиф он аст, ки бори ғоявӣ мекашад, 

яъне гӯянда матлаби марказии худро дар радиф мегузорад. Вазифаи дигари 

радиф дар ягонагиву яклухтии шеър мебошад, зеро радиф ҳамроҳи қофия 

тамоми мисраъ ва байту бандҳоро ба ҳам узван мепайвандад» [155, 55]. 

  Оядам баҳри заминбӯси сагонат сар фурӯ, 

  Лек он сар ҳаргизам н-ояд ба тоҷи зар фурӯ [29,334]. 

 Дар ғазалҳои ибтикории Алишери Навоӣ – Фонӣ чун дар ғазалҳои 

татаббуияш як калима ва гоҳе якчанд калимаву ибора чун радифи як ғазали 

комил такрор мешаванд, ба мисли ӯ, ту, ро, аст, маро, моро, куҷо, ӯро, бодо, 

хешро, ё Раб, ҳар шаб, ман аст, мекашад, набуд, бозояд, фароғ, метапад дил, 

бар дил, афканам ва ғ. Ду мисол: 

  З-он сабаб дайри муғон омада кошонаи мо, 

  Ки гаҳе сар занад он муғбача дар хонаи мо [29, 98]. 

  Ба махмурӣ паёпай метапад дил, 

  Магар аз муждаи май метапад дил? [29, 273]. 

 Аз таҳлили сохтории ғазалиёти ғайритатаббуӣ ё ихтирои Алишери Навоӣ – 

Фонӣ бармеояд, ки ӯ дар сохти ғазал навоварии назаррас ворид накарда бошад 

ҳам, боз вазн, қофия ва радифҳои дар ин ғазалҳо истифодакардааш дар доираи 

талаботи анъанавии шеърии адабиёти форсии тоҷикӣ буда, устувору шинам ва 

бар ҷои худанд. Ин ба он маъност, ки ғазали замони шоир дар Ҳирот 

ҳамоҳангии мусиқиро дошту дар базмҳо сароида мешуд. Ин ба эҷодкор, 

бахусус, шоири ғазалсаро бетаъсир набуд. Сохтори ғазалҳои ибтикории 

Алишери Навоӣ – Фонӣ дар «Девони форсӣ» боиси гуногунрангии мазмуну 

муҳтавои ғазалҳояш гардидаанду бори маънӣ кашидаанд. 

БОБИ III 

 

МАВЗУЪ, СОХТ ВА ХУСУСИЯТҲОИ САБКИЮ БАДЕИИ ҒАЗАЛИЁТИ 

«ДЕВОНИ ФОРСӢ»-И  АЛИШЕРИ НАВОӢ – ФОНӢ 

 

3.1. Мавзуъ ва мундариҷаи ғазалиёти «Девони форсӣ»-и  

Алишери Навоӣ – Фонӣ 

  

 Дар алоқамандӣ ба мазмуну муҳтаво ғазалҳои ибтикории «Девони форсӣ» 

аксар ошиқона буда, аз хамирмояи ишқ сиришта шудаанд. Ташхиси онҳо ба 

ишқи заминӣ ва осмонӣ дар ин ғазалҳо баъзан душвор буда, он ишқро хоҳ 

ҳақиқӣ таъбир кунем, хоҳ маҷозӣ барои инсони оддӣ дар мабдаъ моҳият ва 

ниҳоят як мебошад. Ин ишқ оғоз дораду анҷом надорад ва сарчашмаи 

лаззатҳоест, ки душвориҳои зиёд ва ранҷу азобу душвориҳое дорад, ки одамиро 

ба сабру таҳаммул дар кулфатҳо, барои расидан ба ҳадаф тадбирҷӯию 

чораандешӣ ва мубориза ҳидоят менамояд. Танҳо дар ин даста ғазалҳои адабии 

зуллисонайн меҳвари асосӣ ҳамин ишқ аст, бо ҳаҷру дуриҳо ва висоли 

шодиҳояш. Адабиёшинос А. Афсаҳзод аз ғазалҳои ба истилоҳ мухтареъ ё 

ихтироъ ёдрас гардида навишта буд, ки «Тараннуми хушиҳои зиндагӣ, тасвири 

маю мутриб ва баҳору ҷамоли хубрӯён, тавсифи инсон ва хислатҳои наҷиби он, 

ҳусни маъшуқа, хубиҳои маҳбуба, ташхиси хайру шар бо мизони ишқ, 

шикваҳои ҷонгудози ошиқ, лаззати иштиёқу заҳри фироқ, ки мазмунҳои 

анъанавии ғазаланд, ҷавҳари ғазалҳои Фониро ташкил мекунанд» [76, 101]. 

Шоир дар ғазалҳояш пеш аз ҳама аз баҳори омада ёд намуда, васфи баҳор 

карда, дар ниҳоят бо оҳанги ташхиси ашки ошиқ боиси сабзиши сабзаҳо 

гардидааст, онро ҳусни анҷом медиҳад. Ин ғазал дар «Девони форсӣ» бо номи 

«мухтареъ» омадааст: 

  Омад баҳори дилкашу гулҳои тар шукуфт, 

  Дилҳо аз он нишот зи гул бештар шукуфт. 

  Дил аз сабоҳати рухи хубат кушода шуд, 

  Монанди ғунчае, ки ба вақти саҳар шукуфт. 

  Меояд аз гули чамани ишқ бӯйи хун, 

  Гӯё, ки ғунчаҳо-ш зи хуни ҷигар шукуфт. 

  Гар ханда зад зи гиряи чашмам, аҷаб мадон, 

  Чун абр ашк рехт, гули тоза баршукуфт. 

  Соқӣ, баҳор шуд, қадаҳам рез лаб ба лаб, 

  Хоса, ки аз шукуфа чаман сар ба сар шукуфт. 

  З-он нахли ноз ханда ба ушшоқу васл не, 

  Ҳамчун гуле, ки аз шаҷари бесамар шукуфт. 

  Фонӣ, аҷаб мадон, агар он гул шукуфтааст, 

  Аз ашки абрсони ту бишкуфт, агар шукуфт [29, 162-163].  

 Ин ғазал бо омадани баҳору шукуфтани гулҳо оҳанги ҷавонӣ дошта, шавқу 

завқи ошиқона, бедории табиат дар баҳор, хуррамии боғу бӯстон бо нашъаи 

маю ҳусну ҷамоли маъшуқа, бардошти нахли ноз ва таъкид ба соқӣ аз омадани 

баҳор маънӣ медиҳад. Агар ба таркибу ибораҳои «нахли ноз», «ханда ба 

ушшоқ», «шаҷари бесамар», «он гули шукуфта» ва «ашки абрсон» таваҷҷуҳ 

равад, дармеёбем, ки ошиқи дур аз висолро ба ин чӣ. Ту – ошиқ ҳастӣ, ки аз 

ғами ҳаҷр ашкборию он чӣ аз замин шукуфта, бӯи баҳор мекунад, ҳосили ашки 

равони туст. 

 Дар ғазали дигари баҳоронаи шоир, ки бо радифи «баҳор» гуфта шудааст, 

насими ҳаловатбахши саҳар, ки боиси боданӯшӣ гардидааст, лола, ки дар чаман 

ливои баҳор доштааст, беҳ аз баҳор фасли ишрат несту кушодани ғунча 

ғанимат донистани ҷавонист ва ғ. ба риштаи тасвир кашида шуда, вазну 

қавофию радифи он дар ҳар байт шинаму барҷой бо мазмуни офаридаи 

шоиранд, ки матлааш ин аст: 

  Саҳар вазид насими тарабфазои баҳор, 

  Ки гашт боиси май хурданам ҳавои баҳор [29, 228].  

 Симои ғиноии шоир дар ғазалҳои ибтикориаш асосан ошиқ аст ва ишқро 

тараннум мекунад. Ошиқе, ки аз дидани маъшуқа ҳаловат мебарад, ҷамолаш 

писандидаи дил аст, нози маъшуқа дар ҳама ҳолат бардоштанист, чашми бад аз 

ӯ дур бодо (Ба чашми дилбари ман захме аз рамад марасод), хори дашти ишқро 

таҳаммул менамояд, аз ғами ишқ пӯсту устухонлоғару афтода аст (Асири ишқ 

киёнанд, нотавоне чанд, – Кашида пӯст ба болои устухоне чанд), ки достонҳои 

ишқи куҳан гум гаштанду достонҳои тозаи ишқ аз гӯшҳо ба гӯшҳо рафтаанд 

(Ҳадиси Вомиқу Фарҳод аз миён гум шуд, – Зи ҳоли ман чу шуниданд достоне 

чанд) ва ғ. 

 Симои ғиноӣ дар ҷодаи ишқ аст ва ин ҷунун барояш чӣ ҳосил медиҳад, 

ҳанӯз маълум нест, пешомадашро намедонаду мегӯяд: 

  Магӯ, ки дил ба парипайкаре диҳӣ шояд, 

  Чӣ ихтиёр маро, то ҷунун чӣ фармояд! 

  Ба роҳи ишқ, ки дар ҳар қадам ҳазор балост, 

  Қадам задам ба ҳавои ту, то чӣ пеш ояд?! [29, 205].  

 Ғазалҳои Алишери Навоӣ – Фонӣ, ки мухтареанду ба онҳо худи эҷодкор 

сарлавҳа гузоштаасту аз ғазалҳои татаббуияш ҷудо кардааст, аз лиҳози мазмуну 

маънӣ аз доираи ғазалҳои суннатии адабиёти форсии тоҷикӣ берун нестанд. 

Дар баъзеи онҳо дар услуби баён, истифодаи воситаҳои анъавии тасвир, оҳанги 

гуфтор, шеваи баён навигариҳое низ дида мешавад, ки бароямон сабки баёни 

шоирро дар тозабаёнӣ равшан нишон медиҳанд. Масалан, овардани ғазали зер 

баёнгари ин гуна аст:  

  Зи ман, ай дил, кафи он нозанин бӯс, 

  Агар худ даст надҳад, остин бӯс. 

  Гар ин ҳам нест, бӯсе бар замин зан, 

  Зи ман, яъне расон он ҷо заминбӯс. 

  Кафи пойи сагаш бӯсиданам бин, 

  Туро ҳам гар диҳад даст, инчунин бӯс. 

  Занам дар боғ бе он қомату рух 

  Ба пойи сарву рӯйи ёсамин бӯс. 

  Дарояд меҳр аз равзан, ки гирад 

  Зи пойи он маҳи хиргаҳнишин бӯс. 

  Ғуломи онам, ай Рӯҳуллаҳ, аз ҷон, 

  Ки дасташро диҳад Рӯҳуламин бӯс. 

  Агар он маҳ фитад дар дасти Фонӣ, 

  Ба пояш кори ӯ бошад ҳамин бӯс [29, 245-246].  

 Ин ғазал ҳоҷат ба таҳлили ҳамаҷониба ва байт бар байт надораду маънояш 

ба хонанда фаҳмост ва аз забони ошиқи заминӣ гуфта шудааст. Ин ҷо зарбу 

ҳавои побардории калимаҳо, ҳамоҳанг омадани вазни ғазалу қофияҳову радиф, 

байт бар байт ба ҳам пайваст шудани байтҳо ва ниҳоят, мақтаи ғазал бо 

истифодаи ҳусни тахаллус як асари ғиноии ишқиро фароҳам овардааст. 

 Дар бораи ғазалҳои ишқии Навоӣ – Фонӣ сухан ронда, набояд фаромӯш 

кард, ки ӯ аз мактаби бузурги ғазалсароёне чун Амир Хусраву Шайх 

Муслиҳиддин Саъдӣ, Хоҷа Ҳофизу Камоли Хуҷандӣ, Мавлоно Ҷомӣ ва дигарон 

гузаштааст. Аз ин рӯ, сабку услуби ғазалҳои эшон ба ғазалҳои мухтареи Навоӣ 

– Фонӣ низ, дар баробари татаббуот ба ғазали эшон, бетаъсир набуд. Мазмуну 

муҳтавои риндонаи ғазали поён «ба василаи саҷъи аркони арузӣ, калимаҳои 

чидаи сара, муқобилгузориҳои эҳсосоту таззодҳои машҳуд андешаҳои шоирро 

хотирписанд ва хушоҳанг ҷилва медиҳад» [76, 103].  Матлаи ғазал ин аст: 

  Паймонаи май ҷӯён рафтам суйи майхона, 

  Берун наравам з-он ҷо пур ношуда паймона [29, 349].  

 Чунин ғазалҳои Алишери Навоӣ – Фонӣ хеле ҷаззобу дилчасп ва аз 

зиндагонии осуда рӯйи авроқ кӯчидаанд. 

 Дар ғазалҳои риндонаи шоир, ки аз мухтареоти ӯстанд, чеҳраи тобону 

мукаммали зоҳирию ҳусни ботинии маъшуқа, ки нисбат ба ҷиҳатҳои реалӣ 

пиндор ва идеали гӯяндаро оид ба маъшуқа ифода менамояд, равшан ифода 

ёфта, бо дилчаспӣ ва мусиқивияти худ хонандаву шунавандаро бегумон ба сӯи 

худ мекашанд. Равшании баёни вай дар ғазали зери ибтикорияш  баръало 

мушоҳида мегардад. Бибинед, Алишери Навоӣ – Фонӣ чӣ ошиқона, бо сурату 

сирати зебо, дилгармона сухан мегӯяд: 

  Ту хубу хулқи ту хубу такаллумат ҳам хуб, 

  Набуда чун ту ба хубӣ касе ба олам хуб. 

  Ба ҳусни беҳ зи парӣ, одамигарӣ бартар, 

  Нагашта мисли ту пайдо зи насли Одам хуб. 

  Кушӣ ба хубию ҷон бахшӣ аз сухан, ки чу ту 

  Набуда, Аллаҳ-Аллаҳ, Масеҳу Марям хуб. 

  Ба дил муҳаббати ту бештар шавад ҳар дам, 

  Ки бештар бинамоӣ ба чашм ҳар дам хуб. 

  Анису ҳамдам агар ҳаст хуб, хубтар аст, 

  Ки дар ҷаҳон ба кас афтад анису ҳамдам хуб. 

  Ба олам омада хубон басе, вале-к чу ту 

  Набуда бар ҳама хубон касе мусаллам хуб. 

  Зи хайли маҷмаи хубон ба Фонии бедил, 

  Вафову меҳр бувад хубу зулму кин ҳам хуб [29, 116-117].  

 Ғазалҳои мухтареи адиб дар «Девони форсӣ» мавзуъҳои зиёдеро дар бар 

гирифтаанд. Дар онҳо мо тараннуми хушиҳои зиндагӣ, соқию ҷоми тарабафзо, 

маю мутриб, баҳору зебоиҳои баҳорона, ҷамоли чашмхиракунанда ва дилрабои 

хубрӯён, тавсифи инсони комил, хислатҳои наҷиби одамон, ҳусни маъшуқа, 

нозу истиғнои моҳрӯён, хубиҳои маҳбуба, ташхиси хайру шар дар тарозуи ишқ, 

беқарорӣ ва шикваҳои ошиқ, лаззати иштиёқ чашидану заҳри фироқ нӯшидани 

ошиқ, ки муҳтавои анъанавии навъи шеърии ғазаланд, зиёд дучор меоем. Ин 

маъниҳо ҷавҳари ғазалҳои ихтироии суханвари зуллисонайнро ташкил додаанд, 

ки дар атрофи маъонии онҳо бо печу тобҳои шоирона варақҳои зиёдеро 

метавон рангин намуд. Ин маънои онро надорад, ки ғазалҳои ибтикории шоир 

танҳо санохони мавзуъҳои ишқианд. Мувофиқи талаботи навъи шеърии ғазал 

шоир дар як ғазал метавонад чанд мавзуъро ҷой диҳад, ки чунин ғазалҳо дар 

«Девони форсӣ» зиёданд.  

 Дар бисёр маврид андешаҳои дидактикии ин даста ғазалҳои адиб ба 

маънии онҳо маънии тоза зам намудаанд. Симои ғиноии ин гуна ғазалҳо рӯй 

мегӯяду оташро мебинад, рӯй мегӯяду оби покизаву мусаффо чашмонашро 

хира мекунад, нуқл мегӯяду шароби нобро дар назар дорад, мастӣ мегӯяду 

хароботро пеши рӯ меорад, гул мегӯяду булбули бечора ба хаёлаш меояд, дард 

мегӯяду дармон меҷӯяд, ғам мегӯяду тарабу шодиро интизор аст, Каъба 

мебинаду аз дайр сухан мегӯяд, миллат мегӯяду аз номусулмонӣ мепарҳезад ва 

ғайра. 

 Дар ғазалҳои ибтикории Алишери Навоӣ – Фонӣ мавзуъҳои зиёди иҷтимоӣ 

низ зиёданд. Вай аз бевафоиии замон лаб ба шиква мекушояд (Ҳар чӣ ҳастанд 

аҳли олам, беҳ, ки н-орӣ ёдашон, –То ба хотир н-оядат аз ёдашон бедодашон), 

бевафоии аҳли замонро мазаммат мекунад (Ба бевафоияшон чарх низ ҳаст 

шарик, –Ки ин ҷафо расад аксар зи чархи ғаддорам), аз дасти аҳли замон 

шикоят дорад (Хуш он касе, ки ду чашми худ аз замон пӯшид, – Ки боре аҳли 

замонро бад-ин баҳона надид), гила аз шоми ҳиҷрон мекунад (Нест шоми ҳаҷ 

чун шамъам рафиқи дилфурӯз, – З-он ки дар ҳиҷрон ба ӯ овардаам шабҳо ба 

рӯз) ва ғ. 

 Барои он ки муҳтавои ғазалҳои мухтарею ибтикории эҷодкор бароямон 

равшантар гардад, матни ғазали «Дар бевафоии аҳли замон»-ро, ки аз нуҳ байт 

иборат аст, пурра иқтибос менамоем: 

  Зи бевафоии аҳли замон наёзорам, 

  Вафо кӣ дид аз эшон, ки ман тамаъ дорам? 

  Ба дасти ҳар кӣ гуле доштам зи гулшани меҳр, 

  Зи дашти ҷавр ба хотир нишони сад хорам. 

  Зи ҷаврашон шудаам ончунон, ки дида ба ҳур 

  Агар фитад, ба ҳаросам, ки дев пиндорам. 

  Касе, ки ҷон диҳамаш дар вафову ӯ ба ҷафо 

  Дилам бихастӣ, ба ҷону дилаш харидорам. 

  Ба бевафоияшон чарх низ ҳаст шарик, 

  Ки ин ҷафо расад аксар зи чархи ғаддорам. 

  Зи аҳли одату расмам мазаллат ояд беш, 

  Умед чист зи хубони моҳрухсорам? 

  Ба роҳи ҳар кӣ ниҳад сар, чаро ба Рахши ситам 

  Ба ним ҷилва бисозад ба хок ҳамворам? 

  Ба ҳоли ҳар кӣ кунам мардумони дида фидо, 

  Зи тири ғамза бидӯзад ба дида мисморам? 

  Аз ин балият агар во нарастам, ай Фонӣ, 

  Зи ҷаврашон ба чӣ анҷомад охири корам [29, 312].  

 Аз ин навъ мисолҳо метавон зиёд овард, вале каму зиёд овардани ин 

намунаҳо моҳияти масъаларо тағйир нахоҳад дод. Танҳо таъкид бояд кард, ки 

Алишери Навоӣ – Фонӣ дар ғазалҳои ибтикорияш чун дар ғазалҳои ба забони 

модарӣ навиштааш ба мавзуъҳои гуногуни зиндагонӣ мӯшикофона наздик 

шуда, аз онҳо шоирона истифода карда тавонистааст. 

 Ҳамин тавр, ғазалҳои мухтарею ибтикории шоири зуллисонайн нишон 

медиҳанд, ки ба ҳам созгор омадани вазну қофия ва дар зарурат радиф маънию 

муҳтавои асари бадеии манзумро ҷилою таровати нав бахшида, ба маънӣ маънӣ 

зам намудаанд. 

3.2. Сохти ғазалиёти «Девони форсӣ»-и Алишери Навоӣ – Фонӣ 

 

Шиносоии пурра нишон медиҳад, ки хусусиятҳои шаклии ғазал дар 

ғазалиёти форсӣ-тоҷикии Алишери Навоӣ – Фонӣ пурра риоя карда шудааст. 

Дар ғазалиёти шоир матлаъу мақтаъ, ҳусни тахаллус, авзон ва қофияву дар 

зарурат радиф аз муҳиммотеанд, ки узви таркибии композитсионии ҳар ғазалро 

ташкил дода, дар ин замина ба муҳтавои ғазал бетаъсир набудаанд. 

Алишери Навоӣ – Фонӣ дар гуфтани ғазал ба забони форсии тоҷикӣ аз 

тамоми талаботҳои сохтории он моҳирона истифода карда, лаҳну оҳанг ва 

мусиқияти ашъори худро афзудааст, ки барои ифодаи рӯҳия, авзои симои ғиноӣ 

ва ягонагии шаклу мазмун созгор омадаанд. Аз ҷумла вазн, қофия ва радифро 

аҳли таҳқиқ дар ғазал муҳим дониста, истифодаи ҳунармандона аз онҳоро мояи 

тавоноӣ дар суханварӣ ва ифтихори эҷодкор шуморидаанд. Устод ва дӯсти 

ҳамешагии Мир Алишер Мавлоно Ҷомӣ дар осори бадеӣ ва илмиаш борҳо 

қофия ва радифро аз унсурҳои муҳимми шеър баршумурда, таъкид кардаааст, 

ки агар вазн дар сохтори шеър «хилъати ноз» бошад, қофия нақшу нигори он 

буда, радиф «халхол»-и он аст [149, 113]. Ба ин маънӣ, вазн ва қофияву радиф 

ифодакунандаи диди забонишиносии эҷодкор буда, онҳо василаи хаёлангез ва 

бо муваҷҷеҳи ҳамнавоӣ, мавзунӣ ва таносуби савтӣ ифодагари ҷанбаи ҳунарӣ 

ва зебоишиносӣ дар шеър дониста шудаанд. 

Дар бораи қофия, ки аз унсурҳои муҳимми осори манзум – шеър аст, 

андешаҳои зиёд ва баъзан духӯра мавҷуд аст. Шамс Қайси Розӣ дар «Ал-

муъҷам» таъкиди онро дорад, ки дар шеъри форсии тоҷикӣ 31 навъи қофия ҳаст 

[32, 47]. Ҳамин назарияшиноси шеъри форсии тоҷикӣ ҷои дигар чунин ибрози 

ақида намудааст: «... сухани беқофияро шеър нашморанд, агарчи мавзун афтад» 

[32, 63]  ва таъкид месозад, ки : «... Бидон, ки қофия баъзе аз калимаҳои охири 

байт бошад, ба шарти он ки он калимаҳо биайниҳо ва навъҳо дар охири абёти 

дигар мутакаррар (яъне, такрор – Д.Т.) нашавад» [32, 162-164]. Ин ҷо дар бораи 

вазну қофияву радифи ғазалҳои «Девони форсӣ»-и Навоӣ – Фонӣ ба таври 

лозимӣ поёнтар ва пайдарпай сухан меравад. 

Пеш аз ҳама, ба таркиби ғазалҳои Алишери Навоӣ – Фонӣ ҷиҳати 

миқдори абёт назар меандозем. Аз 552-555 ғазали форсӣ-тоҷикии шоир, ки дар 

чопҳои кобулӣ ва душанбегии «Девони форсӣ» омадаанд, тартиби ғазалҳо аз 

рӯйи миқдори байт чунинанд:  

 Ғазалҳое, ки аз 5 байт иборатанд, 4 адад; 

 Ғазалҳое, ки аз 6 байт иборатанд, 34 адад; 

 Ғазалҳое, ки аз 7 байт иборатанд, 313 адад; 

 Ғазалҳое, ки 8 байт иборатанд, 20 адад; 

 Ғазалҳое, ки аз 9 байт иборатанд, 170 адад; 

 Ғазалҳое, ки аз 10 байт иборатанд, 5 адад; 

 Ғазалҳое, ки аз 11 байт иборатанд, 9 адад. 

Ин 555 адад ғазали форсӣ-тоҷикии Алишери Навоӣ – Фонӣ 4186 байт 

буда, тавре дида мешавад аз 5 байт то 11 байтро ташкил додаанд. Дар ин ҷамъ 

ғазалҳои 7 байтӣ ва 9 байтии шоир зиёдтар буда, тақрибан 90 фоизи онҳоро 

ташкил медиҳанд. 

Суханшиносони асрҳои миёна ва донандагони каломи бадеъ, аз ҷумла 

Ҳусайн Воизи Кошифӣ ин нуқтаи назарро дорад, ки ҳаҷми аз ҳама хурди ғазал 

бояд панҷ байт ва калонтари он понздаҳ байт бошад [8, вар. 4]. Ӯ аз ин кам ва аз 

ин зиёдашро напазируфтааст. 

Назарияшиноси шеъру сохти он Қабул Муҳаммад ҳаҷми миёнаи ғазалро 

11-12 байт баршумурда, баъзан то ба 21 байт расиданашро ишора менамояд. 

Вай адади 21-ро нишон дода таъкид месозад, ки ҳадди абёти ғазал асосан то 19 

байтро ташкил менамояд [56, 45]. Муаллифони «Фарҳанги истилоҳоти 

адабиётшиносӣ» бошанд ғазалро чунин таъриф додаанд: «Ғалал (ар. – дӯст 

доштан)-порчаи шеърие, ки вазн ва қофияи якхеле дорад. Ғазал ҳатман бояд 

матлаъ (оғоз) дошта бошад ва қофияҳои мисраи дуввуми байтҳои дигар бояд бо 

матлаъ мувофиқ ояд (аа, ба, ва, са ва ғ.). Ғазал дар аввал аз 7-11 байт зиёд 

намешуд ва аксар мазмуни лирикии ишқӣ дошт. Аммо баъдтар шумораи 

байтҳои ғазал зиёд шуд,  дар он мазмунҳои фалсафию ахлоқӣ низ дохил гашт» 

[59, 139].  

Он чӣ дар бораи ғазал иқтибос шуд ба ғазали истилоҳии шаклгирифтаи 

адабиёти форсии тоҷикӣ муталлиқ буда, ғазалҳои эҷодкардаи Алишери Навоӣ – 

Фонӣ ба забони форсии тоҷикӣ бешубҳа ба ин талабот ҷавобгӯянд. 

Агар ин гуфтаҳоро ба инобат гирем, то аҳди Алишери Навоӣ – Фонӣ 

шакли ғазал дар асрҳои Х-XV поягузорию устувор ва дар адабиёти 

форситаборон мавқеи вижаи худро ёфта буд. Аз 555 адад ғазали Алишери 

Навоӣ – Фонӣ, ки дар «Девони форсӣ»-и ӯ ҷамъ омадаанд, 315 адад ғазал 7 

байтӣ суруда шудаанд. Ҳамин тавр, ҳудуди ҳаҷми абёти ғазалҳои Алишери 

Навоӣ – Фонӣ дар ҳадди қолабест, ки назарияшиносони асрҳои XIII-XV Шамси 

Қайси Розӣ, Қабул Муҳаммад, Ҳусайн Воизи Кошифӣ, Атоуллоҳ Ҳусайнӣ ва 

дигарон муайян кардаанд, шуморида мешавад. Масалан, Шамс Қайси Розӣ 

таърифи ғазалро ин тавр овардааст: «Ва ғазал дар асли луғат ҳадиси занон ва 

сифати ишқбозӣ ба эшон ва таҳолик дар дӯстии эшон аст ва мутозала, ишқбозӣ 

ва мулоибат аст ба занон ва баъзе аҳли маънӣ фарқ ниҳодаанд миёни насиб ба 

ғазал ва гуфтаанд: – Маънии насиб зикри шоир аст, хулқи маъшуқаро ва 

тасарруфи аҳволи ишқи эшон дар вай ва ғазал дӯстии занон аст... Ва бештар 

шуарои муфлиқ зикри ҷамоли маъшуқ ва васфи аҳволи ошиқу тасобиро ғазал 

хондаанд... Бояд, ки бинои он бар вазни хуши матбуъ ва алфозе аҷиби салис ва 

маоние фоиқи мураввақ ниҳанд...» [32, 306]. Ҳамин гуфтаро дар андешаҳои 

Ҳусайн Воизи Кошифӣ метавон дучор омад. Ҳусайн Воизи Кошифӣ ҷиҳатҳои 

шаклии ғазалро ба инобат гирифта, чунин менависад: «...тарсеи матлаъ аз 

мавозими ӯ ва аз муморисату истиқрои каломи арбоби фасоҳат мафҳум 

мешаванд, ки камтарин адади абёти ғазал панҷ аст ва аксари он понздаҳ ва он 

чи миёни ину он бувад, ансаби он аст» [8, вар.23-24]. Қабул Муҳаммад бошад 

ишораи дигаре дорад, ки зиёда аз 19 байт будани ғазалро қасида мехонад [56, 

44-45]. Мо ба ин гуфта розӣ шуда наметавонем. Барои он ки дар осори 

ғазалсароёни бузурги адабиёти форсии тоҷикии мо, монанди Шайх Саъдӣ, 

Мавлоно Ҷалолуддини Балхӣ, Мавлоно Ҷомӣ, Саййидои Насафӣ ва дигарон бо 

ғазалҳое дучор меоем, ки то 20-25 байт ва зиёда аз инро доранд. Ҳатто 30 байт, 

40 байт, 50 байт. Шояд чунин ғазалҳо аз ғазалҳои истисноӣ ба шумор раванд, 

ки баҳсе дигар аст. 

Бояд гуфт, ки вақте ба хусусиятҳои шаклии ғазалҳои форсӣ-тоҷикии 

«Девони форсӣ» мутаваҷҷеҳ мешавем, мебинем, ки гуфтаҳои Шамс Қайси Розӣ, 

Ҳусайн Воиз ва Қабул Муҳаммад дар онҳо риоя шудаанд, яъне ин ғазалҳо аз 5 

то 9 байтӣ буда, дигар ғазалҳое, ки аз 9 байт зиёд, 10-11 байтанд, хеле кам ба 

мушоҳида мерасанд. Худи Алишери Навоӣ бо хусусиятҳои шаклии ғазал 

огоҳии тамом дошта, аз устодаш Мавлоно Ҷомӣ бисёр чизҳоро омӯхта буд. Аз 

ҷумла, матлаи ғазалҳои ин суханвари зуллисонайн ба монанди «... матлаи 

ғазалҳои суханварони маъруфи ин жанри шеърӣ на танҳо оғозу саршавии ҳар 

ғазал аст, балки бештар мазмуни асосӣ ва мавзую ғояи онро ифода намуда, 

равиши минбаъдаи саҳнаи тасвир ва услуби баёни онро дар вазну қавофӣ, чида 

гирифтану ба қолаби муайян рехтани таркибу ибораҳои зарурӣ тарҳрезӣ 

мекунад» [177, 127]. Шоирон бештар ба байти аввали ғазал, яъне матлаъ, 

диққати махсус медиҳанд. Матлаи ғазал, ки ду мисраи он бояд ҳамқофия 

бошад, ғазалро ҳамаҷониба, ҳам зоҳиран ва ҳам ботинан, яъне шаклану 

мазмунан пурраву мукаммал мегардонад ва инро дар илми назарияи адабиёт 

байти мурассаъ низ меноманд. Байти аввал унсури тамоми як ғазали мукаммал 

ба шумор меравад. Мувофиқи талаботи жанрии ғазал дар он боястӣ «... байти 

пуркун набошад ва то охири ғазал ҳар байт аз байти дигар барҷастатару 

комилтар бошад» [121, 45]. Бораи тақвияти фикр аз матлаи ғазалҳои форсӣ-

тоҷикии Алишери Навоӣ – Фонӣ ду-се мисол меорем: 

 Ай хоки сари кӯйи ту гаштан ҳаваси мо, 

 Бар пойи сагат бӯса задан мултамаси мо [29, 92].  

 

 Гарчи сад раҳ гашт вайрон рӯзгорам аз шароб,  

 Шодам, ар як раҳ бувад рафъи хуморам аз шароб [29, 115]. 

 

 Аз рафтани ёрам бувад ошӯби қиёмат, 

 Ё Раб, мабараш ҷоеву дораш ба саломат [29, 141]. 

 Нигори турку тоҷикам кунад сад хона вайрона, 

 Бад-он мижгони тоҷиконаву чашмони туркона [29, 345]. 

Ҳамин ғазалҳои иқтибосшудаи Алишери Навоӣ – Фонӣ ба меъёр пурра 

ҷавобгӯй мебошанд ва маъмулан шоир матлаъи ғазалҳои фавқро ширину 

дилнишин ва гӯшнавозу нозанин интихоб намуда будааст. Дар баробари ин 

мақтаъи ғазалҳои шоир афкори матраҳшудаи ӯро мантиқан хулоса намуда 

тавонистаанд. Ба ҳамон ғазалҳо, ки матлаашонро иқтибос намудем, таваҷҷуҳ 

намоед, ки дар мақтаъ бо чи оҳанге садо медиҳанд: 

 Фонисифатам рӯҳ кунад сӯйи ту парвоз, 

 Ай аз шакаристони ту қути магаси мо! [29, 92].  

 

  Фониё, дар хирқа пинҳон доштан акнун чӣ суд, 

  Гашт чун сад айби пинҳон ошкорам аз шароб! [29,115].  

 

  Фонӣ, чу шудӣ ҷуръакаши Ҳофизу Ҷомӣ, 

  Ҷамшед гадоӣ кунад аз ҷуръаи ҷомат [29, 141] .  

 

  Насиҳатгӯй, Фонӣ, ҳам зи ойини хирад дур аст, 

  Касе, к-аш ақл бошад, кай даромезад ба девона! [29, 345].  

Дар ин маврид, ҳамзамон бояд гуфт, ки мақтаъи ғазал дар бештар авқот 

байти тахаллус низ дониста мешавад. Аз 555 ғазали Алишери Навоӣ – Фонӣ 

553 ғазал бо тахаллус ва 2 ғазали адиб бидуни тахаллус омадаанд. 

 Доир ба зикри тахаллус дар фароварди ғазал шоири дузабона ҳунари 

худро хеле баланд нигоҳ доштааст ва аз ин метавон ба натиҷа омад, ки ҳусни 

тахаллус аз унсури асосию созандаи шаклии ғазали мукаммал ба ҳисоб рафта, 

мавқеи вижа дорад. Мо инро дар ғазалҳои форсӣ-тоҷикии адиби зуллисонайн 

равшан мебинем. 

 Вазни шеърӣ дар ғазал низ ҷои асосиро ташкил менамояд ва истифодаи 

вазн дар ғазалҳои Алишери Навоӣ – Фонӣ ҷавобгӯи ин жанри адабӣ мебошанд. 

Бояд ёдрас шуд, ки вазни ғазал аз тамоми навъҳои дигари шеър бо рангинию 

ғанӣ будани худ нуфузи бештар дорад. Рангинию гуногунии вазни ғазалро дар 

ашъори шоирони ғазалсарои асри XV ва баъд низ метавон мушоҳида намуд. 

Осори ба илми аруз бахшидашуда миқдори баҳрҳои арузро дар шеъри 

форсии тоҷикӣ 19-то баршумурдаанд, ки инҳо мутақориб, мутадорик, ҳаҷаз, 

раҷаз, рамал, вофир, комил, тавил, мадид, басит, мунсареҳ, музореъ, муҷтас, 

муқтазаб, сареъ, ҷадид, қариб, хафиф ва мушокил медошанд [107, 322-328].  

Тавре А. Афсаҳзод хабар медиҳад, донишманди ҳамзамони Алишери 

Навоӣ Заҳириддини Бобур менависад, ки арузиёни минбаъда ба доираи баҳри 

Тавил ду баҳри нав; Арил ва Амиқро, вобаста ба ашъори навишта ихтироъ 

намуда будаанд: «Бидон, ки дар ин бисту як баҳр 537 вазн меояд. Аз он ҷумла, 

вазнҳои мустаъмал 208-то, вазни матбуи мустаъмалу мухтареъ 162-то, 

мустаъмали матбуаш 104-то мухтареъи матбуаш 53-то мебошанд [79, 139].  

Ғазал дар асри XV дар зиёда аз 20 шохаи ҳафт баҳри аруз – ҳазаҷ, раҷаз, 

рамал, музореъ, сареъ, хафиф ва муҷтас навишта шудааст. Дар ҳамин зимина А. 

Афсаҳзод қайд кардааст, ки 1805 ғазали се девони Абдурраҳмони Ҷомӣ дар 54 

шохаи 12 баҳр эҷод гардидаанд [79, 200-201]. Бояд гуфт, ки ҳамин анъана дар 

ғазалиёт Алишери Навоӣ умуман ва, дар ғазалиёти форсӣ-тоҷикии ӯ, махсусан 

истифодаву идома ёфтааст. Ин ба он маъност, ки дар шеъри асри XV-и форсии 

тоҷикӣ вазнҳои хушоҳангу мувофиқ ва дилпазиру гӯшнавоз бештар истифода 

гардидаанд, зеро дар асри XV, тавре маъхазу сарчашмҳои зиёд иттилоъ 

медиҳанд, шоирон ба мусиқияти ғазал диққат медоданд. «Аз ҳар дару девори 

Ҳирот овози мусиқию суруд ба гӯш мерасад» [37, 371], – гуфтани Давлатшоҳи 

Самарқандӣ беасос нест. 

Вақте дар бораи ғазалиёти «Девони форсӣ» сухан меравад, як чизи 

муҳимро бояд ба назар гирифт, ки бештари онҳо дар пайравӣ, татаббуъ ва тарзи 

ғазалсароёни пешин ва ҳамзамонони форсигӯй  эҷод гардидаанд, ки дар ин бора 

дар фаслҳои минбаъдаи диссертатсия сухан хоҳад рафт. Ҳоло танҳо қайд 

намуданием, ки дар гуфтани ғазалҳои девони форсӣ-тоҷикӣ Алишери Навоӣ 

побанди вазну қофияву радифи он ғазалҳое буд, ки ба онҳо пайравӣ кардааст.  

Ғазали нахустини «Девони форсӣ»-и Алишери Навоӣ – Фонӣ аз 14 ҳиҷои 

дарозу кутоҳ иборат мебошад, ки дар баҳри ҳазаҷи мусаммани ахрабу макфуфу 

мақсур эҷод гардида, байти матлааш ин аст:  

 Ай хоки сари кӯйи ту гаштан ҳаваси мо 

Бар кӯйи сагат бӯса задан мултамаси мо [29, 92] .  

 Вақте санҷидани дарозию кутоҳии ҳиҷои ҳар мисраъ, мувофиқи афоили 

баҳри ҳазаҷ, ки рукни соликаш 8 бор ба шакли мафоӣлун (V– – –) аст, бо 

истифода аз зиҳофҳои ахраб (мафъӯлу/ – – V), макфуф (мафоилу/V– – V) ва 

мақсур (мафоӣл/ V– – ), чунин схема ё формулаи байт ҳисоб мегардад: 

  Мафъӯлу  мафоӣлу   мафоӣлу  мафоил 

  Мафъӯлу  мафоӣлу   мафоӣлу  мафоил 

     – – V      V– – V  V– – V      – – V          

    – – V      V– – V       V– – V      – – V          

Дар ҳамин баҳри ҳазаҷ, ки девони форсӣ-тоҷикии шоир бо он аз нигоҳи 

вазнӣ ҳусни оғоз дорад, дар шакли мусаммани солим (8 дафъа зиҳофи 

мафоӣлун (V– – – ) такрор мегардад, мисоли дигареро меоваем: 

 Зиҳӣ, бикшода оби абри раҳмат гарди роҳатро, 

 Малоик руфта аз боли пари худ ҷилвагоҳатро [29, 93].  

Дар байти фавқ 8 бор баҳри ҳазаҷи мусаммани солим дар 16 ҳиҷо омада, 

аркони арузиаш чунин аст: 

 Мафоӣлун  мафоӣлун  мафоӣлун  мафоӣлун 

 Мафоӣлун  мафоӣлун  мафоӣлун  мафоӣлун  

    V– – –    V– – –   V– – –        V– – – 

    V– – –    V– – –   V– – –        V– – – 

Шоир дар ҳамин вазни 16 ҳиҷоии баҳри ҳазаҷ дар татаббуъ бар ғазали 

аввали «Девон»-и Хоҷа Ҳофизи Шерозӣ мегӯяд: 

 Румузилишқ конат мушкилан билкаъса ҳаллилҳо, 

 Ки он ёқути маҳлулат намояд ҳалли мушкилҳо [29, 93].  

Ва ё боз дар ҳамин вазн ба Хоҷа Ҳофиз пайравӣ намудааст: 

    Набинам сӯйи ӯ, гарчи ба рӯяш орзумандам, 

    Чу дар маҷлис бувад он маҳ, бад-ин миқдор хурсандам [29, 295].   

Дар татаббуъи Саид Қосими Анвар гуфтааст: 

 Нигори турку тоҷикам кунад сад хона вайрона, 

 Бад-он мижгони тоҷиконаву чашмони туркона [29, 345].  

Намунае бар вазни 16 – ҳиҷоии ҳазаҷ, ки аз рӯйи вазн ҳазаҷи мусаммани 

мақбуз – 8 бор хонда мешавад: 

 Зи ғамза тиру аз мижа саф ошкор мекунӣ, 

 Магар ки оҳуи дили маро шикор мекунӣ [29, 368].  

Ин байтро афоилу аркону арузиаш чунин аст: 

 Мафоилун  мафоилун  мафоилун  мафоилун 

 Мафоилун  мафоилун  мафоилун  мафоилун 

    V– V – V– V – V– V – V– V – 

    V– V – V– V – V– V – V– V – 

Баҳри ҳазаҷ аз баҳрҳои хушояну гӯшнавози баҳрҳои арузи форсии тоҷикӣ 

ба шумор рафта, дар адабиёти беш аз 1100-солаи мо шоире нест, ки ба ин баҳр 

муроҷиат нанамуда бошад. ҳамин аст, ки дар баҳри ҳазаҷ ва аркони он дар 

«Девони форсӣ»-и Алишери Навоӣ – Фонӣ метавон зиёд дучор омад, ки ҳамаи 

онҳоро дар ин ҷо овардаву нишон додан ҳоҷат надорад. Аз ин рӯ, ниёзандон 

метавонанд ба девони шоир муроҷиат ва гуфтаи моро таъйид намоянд. 

Баҳри раҷаз низ аз баҳрҳои дӯстдоштаи Алишери Навоӣ – Фонӣ «Девони 

форсӣ»-аш будааст. Рукни солими ин баҳр (мустафъилун), мизол 

(мустафаълон), матвии музол (муфтаилон), махбуни музол (мафоилон), 

мураффал  (мустаъфилотун) ва мутаввас (мустафаъалотон) мебарояд [107, 339].  

Мисоле барои баҳри рамали мусаммани солим, ки аз 16 ҳиҷо иборат аст: 

Сармаст дар кӯйи муғон худро ба ҳар сӯ афканам, 

 Бо ҳар баҳона хешро хоҳам суйи ӯ афканам [29, 313].  

Дар ин байт ҳар мисраъ 16 ҳиҷоӣ буда, 8 маротиба рукни солими баҳри 

раҷаз такрор шудааст ва аркони арузиаш чунин мебошад: 

 Мустафъилун мустафъилун  мустафъилун мустафъилун 

Мустафъилун  мустафъилун  мустафъилун мустафъилун 

       – – V –           – –V –             – – V –           – – V – 

       – – V –           – –V –             – – V –           – – V – 

 Дар баҳри раҷаз вазни раҷази мусамман бо зиҳофҳои матвию махбун низ 

дар ғазалиёти Алишери Навоӣ – Фонӣ мавқеъ дорад, ки бо ҳар мисраи 16 ҳиҷоӣ 

намунааш ин аст:  

  Ахтари саъди ҷоми май гар шабе афтадам  ба каф, 

  Мастии ӯ зиҳӣ тараб, ламъаи ӯ зиҳӣ шараф [29, 267].  

 Аркони арузии ин вазни баҳри раҷаз зайлан сурат мегирад: 

  Муфтаилун  мафоилун муфтаилун мафоилун 

  Муфтаилун  мафоилун муфтаилун мафоилун 

   – V V –    V –  V –       – V V –         V –V – 

   – V V –    V –  V –       – V V –         V –V – 

Мисоли дигар барои баҳри раҷази мураббаъи мураффал, ки дар як байти 

он рукни «мустафъилотун»  (– –V – – –) чаҳор бор такрор мешавад: 

  Гар ҳукми қатлам фармуд дилхоҳ, 

  Дил мужда додам, алҳамдулиллоҳ [29, 350].  

 Афоилу тафоили ин байт: 

   Мустафъилотун   мустафъилотун 

   Мустафъилотун   мустафъилотун 

      – – V – –    – – V – – 

               – – V – –            – – V – – 

Дар девони форсии худ Алишери Навоӣ – Фонӣ дар гуфтани татаббуъ 

бештар ба ғазалҳое мутаваҷҷеҳ шудааст, ки дар баҳри рамал суруда шудаанд. 

Калимаи «рамал» аз калимаи «рамалон» гирифта шудаасту дорои чанд маъно 

буда, яке аз онҳо навъе аз давидани шутур аст», – маъно баровардааст 

адабиётшинос ва арузшиноси тоҷик Тӯрақул Зеҳнӣ [107, 342].  

Рукни солими баҳри рамал «фоилотун» буда, зиҳофҳояш хеле зиёд 

мебошаду Навоӣ – Фонӣ аз онҳо самаранок истифода намудааст. Мисоле барои 

баҳри рамали мусаммани садру ибтидову ҳашвҳо-солим, арузу зарб-маҳфуз, ки 

аз 15 ҳиҷо иборат мебошад: 

 Кай ба чашм орам либосу маснади шоҳонаро, 

 Ман ки хоҳам далқи фақру гӯшаи майхонаро [29, 100 ].  

Афоилу тафоили ин байти дар баҳри рамал чунин аст: 

       Фоилотун    фоилотун    фоилотун  фоилун 

          Фоилотун    фоилотун    фоилотун  фоилун 

   – V –  –           – V –  –        – V –  –      – V – 

   – V –  –           – V –  –        – V –  –      – V – 

Ин ҷо рукни солими байт фоилотун (– V –  –) аст. 

Байти зер низ дар баҳри рамал гуфта шудаанд: 

 Ай диламро бо гули рӯйи ту аз гулшан фароғ, 

 Бо ду лаъли оташинат аз майи равшан чароғ [29, 266].  

Афоилу тафоили ин байт: 

 Фоилотун фоилотун фоилотун фоилун 

 Фоилотун фоилотун фоилотун фоилун 

  – V –  –       – V –  –      – V –  –      – V – 

          – V –  –      – V –  –      – V –  –      – V – 

Боз як мисоли дигар барои баҳри рамали мусаммани садр ва ибтидо 

солим, ҳашвайн-махбун ва арузу зарб-махбуни маҳзуф, ки дар ғазалиёти Навоӣ 

– Фонӣ зиёд истеъмол шудааст: 

 З-он сабаб дайри муғон омада кошонаи мо, 

 Ки гаҳе сар занад он муғбача дар хонаи мо [29, 98].  

ки афоилу аркони арузиаш чунин мебошад: 

  Фоилотун фаилотун фаилотун фаилун 

  Фоилотун фаилотун фаилотун фаилун 

  – V –  –     V V –  –      V V –  –   V V – 

  – V –  –     V V –  –      V V –  –   V V – 

Ҷои ишора аст, ки чандин ғазали девони форсии Навоӣ – Фонӣ дар баҳри 

рамал бо истифода аз зиҳофҳои гуногуни он эҷод шудаанд, ки мисолҳои 

овардашуда муште аз хирвор мебошанд. 

Дар «Девони форсӣ» бо баҳри сареъ низ метавон дучор омад. «Ин баҳр аз 

он сабаб сареъ ном гирифтааст, ки дар хондани шеъри ин вазн овоз тез, 

шитобон ва сабук воқеъ мешавад» [107, 350]. Мисол барои баҳри сареъи 

мусаддаси матвии мақсур ё мавқуф: 

 Мо ба куҷо, зуҳду ибодат куҷо? 

 Маст куҷо, тақвию тоат куҷо? [29, 97]. 

Афоилу тафоили ин байт таври зайл аст: 

 Муфтаилун   муфтаилун   фоилун 

         Муфтаилун   муфтаилун   фоилун 

 – V V –           – V V –         – V – 

 – V V –           – V V –         – V – 

Алишери Навоӣ – Фонӣ дар гуфтани шеъри форсии тоҷикӣ аз баҳри 

мутақориб низ истифода намудааст, ки рукни солими он «фаӯлун» мебошад. 

Мисол:   

Ба ишқат мани хастаро сӯхтӣ, 

 Хасеро ба барқи бало сӯхтӣ [29, 357]. 

Ин байт дар вазни 11-ҳиҷоии мунақориби мусаммани мақсур гуфта шуда, 

афоилу тафоилаш чунин аст: 

 Фаӯлун фаӯлун фаӯлун фаал 

 Фаӯлун фаӯлун фаӯлун фаал 

 V –  –     V –  –   V –  –    V – 

 V –  –     V –  –   V –  –    V – 

Байти зер низ дар вазни мутақориб гуфта шудааст, ки ҳар мисраъ 12-

ҳиҷоӣ буда, баҳри мутақориби мусаммани солим хонда мешавад: 

 Чу даврон надорад ба ҷуз бевафоӣ, 

 Вафоҷӯӣ аз аҳли даврон чароӣ? [29, 364].  

ки дар байт ҳашт бор рукни солими баҳр «фаӯлун» такрор шуда, афоилу аркони 

арузиаш ин аст: 

 Фаӯлун фаӯлун фаӯлун фаӯлун 

 Фаӯлун фаӯлун фаӯлун фаӯлун 

          V –  –     V –  –   V –  –    V –  – 

         V –  –     V –  –   V –  –    V –  – 

Дар ин фасл суханро ба дарозо накашида гуфтанием, ки Алишери Навоӣ 

– Фонӣ дар «Девони форсӣ»-и худ дар гуфтани ғазал аз баҳрҳои мутадорик, 

мутақориб, муқтазаб ва ғайра низ устокорона кор гирифтааст. 

Намунаҳои оварда шаҳодат бар онанд, ки шоир дар гуфтани ғазал бештар 

ба баҳрҳои солими тоҷик истифода намуда, дар ин ҷода гузаштагони 

ғазалсаройро пайгирӣ ва идома додааст. Вай дар доираи вазнҳои маъмулии 

назми форсии тоҷикӣ он вазнҳоро интихоб намудааст, ки лаҳну оҳанг ва 

мусиқияти ғазалҳои ӯро афзуда, барои ифодаи рӯҳия ва авзои симои ғиноӣ, 

барои ягонагии шаклу мазмун созгоранд. Ҳамин аст, ки дар ин ғазалҳои Навоӣ 

– Фонӣ лафзу маънӣ ончунон ба ҳам омадаанд, ки аз ҳам наметавон ҷудо кард. 

Интихоби вазн дар ғазалсароӣ ва интихобҳои ӯ дар пайравӣ ба сабки каломи 

шоир мувофиқ омадаанд. 

Ғазалиёти форсӣ-тоҷикии Алишери Навоӣ – Фонӣ на танҳо бо гуногунии 

авзон, балки аз ҷиҳати истифодаи дилхоҳи қофияву радиф низ бартариҳо 

доранд. 

Қофия низ дар назарияи шеър аз унсурҳои муҳимми он ба шумор 

меравад. Арузшиноси тоҷик Баҳром Сирус қайд менамояд, ки ба андешаи 

Шамс Қайси Розӣ дар «Ал-муъҷам» дар назми форсии тоҷикӣ 31 навъи қофия 

мавриди истифода қарор гирифтааст [155, 47]. Шамсуддин Муҳаммад Қайси 

Розӣ дар таърифи қофия овардааст: «... сухани беҳқофияро шеър нашморанд, 

агарчи мавзун афтад» [32, 162]. Ӯ ҳамин андешаашро чанд сатр поёнтар ин тавр 

иброз медорад: «Бидон, ки қофия баъзе аз калимаҳои охири байт бошад, ба 

шарти он ки он калимаҳо биайниҳо ва навъҳо дар охири абёти дигар 

мутакаррар (такрор) нашавад» [32, 164].  

Устоди Алишери Навоӣ Мавлоно Абдурраҳмони Ҷомӣ дар «Рисолаи 

қофия»-и худ ба ин масъала диққати вижа дода, таърифи қофияро ин тавр рӯйи 

коғаз меорад: «Бидон, ки қофия дар урфи шуарои Аҷам иборат аст аз тамоми он 

чи такрори он дар охири ҷамеи абёт воҷиб бошад дар талаффуз, тамоми 

калимаи охирро қофия гуфтаанд ва баъзе ҳарфи равиро» [48, 141-142].  

 Бояд гуфт, ки қофия дар шеъри форсии тоҷикӣ шакли шеърро муайян 

мекунад, бо низоми хос ҳамоҳангии якнавохти охири байтҳоро ба вуҷуд  

меовараду ҳамзамон мусиқияти онҳоро меафзояд ва собит менамояд, ки ҳусни 

қофия ин ҳусни мутаносиби ҳиҷоҳои охири як байт бо байти дигар (албатта дар 

гуфтани ғазал) мебошад. Ба ин маънӣ, қофия воситаи муҳимми маъниофарӣ, 

тамомиятдиҳанда ва барангезандаи таъсири рӯҳӣ ва эҳтироми шеър дониста 

мешавад. 

           Алишери Навоӣ аз ҷиҳати истифодаи қофия ҳам дар ғазалҳои ӯзбекиаш 

ва ҳам дар ғалазҳои форсӣ-тоҷикиаш ба қофиясозии классикӣ содиқ монда, 

аслан тағйироту навҷӯию навгӯие надорад. 

 Чи тавре, ки назарияшиносони соҳа ишора намудаанд, дар қофия, пеш аз 

ҳама, ченаки асосӣ ҳарф-овоз аст, на ҳиҷову калимаи охири байту мисраъ. 

Ҳадди ақали ҳарфҳои қофияшаванда дар шеър умуман ва дар ғазал махсусан, 

садонокҳои о, а, у, ӯ, е, ӣ мебошанду баъзан аз як ҳарф-овоз, монанди қабо, 

фардо, саҳро, савдо, якто, раъно, дарё; гоҳо аз ду ҳарф-овоз, монанди дил, 

бисмил, манзил, ҳосил, мушкил; баъзан бо се ҳарф: монанди назора, овора, 

сайёра, садпора, хунхора, рухсора ва низ бо чаҳор ҳарф-овоз, монанди 

бодагусорон, ёрон, ҳазорон, борон, шикорон, орзумандӣ, хурояндӣ, 

фарзандӣ, хирадмандӣ, худовандӣ, мастон, гулистон, тангдастон, бустон, 

ҳавопарастон ва монанди инҳо таркиб меёбанд, ки дар бораи ҳар яки инҳо 

поёнтар мисолҳо хоҳем овард. 

 Дар бораи қофия дар шеър дар кутубу рисолаҳои назарии гузаштагон ва 

осори адабиётшиносии имрӯзи тоҷик, монанди «Ал-муъҷам»-и Шамс Қайси 

Розӣ, «Рисолаи қофия»-и Мавлоно Абдурраҳмони Ҷомӣ, «Луғати истилоҳити 

адабиётшиносӣ»-и Ҳодизода Р., Шукурров М., Абдуҷабборов Т., «Қофия дар 

назми тоҷик»-и Баҳром Сирус ва ғ. андешаҳои якрангу ҳамоҳанг дарҷ 

гардидаанд. Адабиёт-шинос Х. Мирзозода дар китоби худ «Луғати мухтасари 

истилоҳоти адабиётшиносӣ» навиштааст, ки «... як ё якчанд ҳиҷои ҳамоҳанг, ки 

дар охири мисраъҳо, пеш аз радиф, ҳатто дар миёнаву аввали мисраъҳо такрор 

мешаванд, қофия мебошанд» [55, 17-18]. Аз ин нигоҳ қофия пеш аз радиф, 

баъзан дар охир ва мобайни мисраъҳо ва байтҳои шеър меояд ва бо ҳамдигар 

дар ҳарфи равӣ ва овозҳои наздики вай мувофиқат менамояд. Ҳама вақт 

ҳамоҳангӣ нишонаи асосии калимаҳои қофияшанда мебошанд. Ин сон 

ҳамоҳангӣ дар калимаҳои хишт, биҳишт, анбарсиришт, сарнавишт, зишт, 

накишт, куништ, ниҳишт дар ғазали зери Навоӣ – Фонӣ дида мешавад, ки 

қофияи асосӣ аз се ҳарф таркиб ёфтааст: 

  Аз сари худ гар бигирад муғбача дар дайр хишт, 

  Равзане бояд, ки бинад ҳуру Кавсар аз биҳишт. 

  Васфи ҷаннат бас кун, ай зоҳид, суйи майхона ой, 

  Бод бин анбаршамиму хок бин анбарсиришт. 

  Гар сарам аз саҷдаи бут захм шуд, айбам макун, 

  Чунки аз килки қазо ин ҳарфам омад сарнавишт. 

  Хонаи қудрат чу тарҳи офариниш зад рақам, 

  Хуб дидан хуб бошад, зишт дидан ҳаст зишт! 

  Андар ин мазраъ чу деҳқон ҳар чӣ корад, бидравад, 

  Хуррам он к-ӯ ҳеҷ гаҳ ҷуз донаи некӣ накишт. 

  Бо дили ғофил кунишат , ар ҳарам бошад мақом, 

  Дил чу бо ёр аст, хуштар аз ҳарам бошад куништ. 

  Дар ҳавоят аз бало ғам нест Фониро, чу ӯ,  

Тарки сар нокарда по дар дашти савдоят ниҳишт [29, 143].   

 Мисоли дигар, ин калимаҳои чок, оташнок, топок, бок, фитрок, афлок, 

хошок ва пок дар ғазали зери Алишери Навоӣ – Фонӣ, ки аз ҳафт байт иборат 

мебошанд, қофия шуда омадаанд, ки матлаъаш ин аст: 

  Намоядам зи гиребони чок синаи чок, 

  Зи чоки сина намоён даруни оташнок [29, 271].  

 Нишонаҳои муҳимми қофия, ки ба туфайли он ҳамоҳангии калимаҳо 

ҳосил мегардад, мавҷуд будани ҳарфи равӣ мебошад. Дар мисолҳои 

овардашуда ҳарфҳои равӣ -шт ва -к дониста мешаванд. Дар ҳамаи 555 ғазали 

Алишери Навоӣ – Фонӣ аз мавқеи ҷои қофия нигоҳ кунем, мебинем, ки 

суханвари зуллисонайни ғазалсаро ҳамаи суннатҳои анъанавии назми форсии 

тоҷикиро дар истифодаи қофия устокорона риоя намуда, ғазалҳои хушоҳангу 

дилнишин ва ҷолиб эҷод намудааст.  

 Дар ғазалиёти «Девони форсӣ» бо қофия бастани як ҳарф-овоз, яъне 

танҳо ҳарфи равӣ дучор наомадем. Ин ғазалҳо ағлаб ба ду ҳарф-овоз ва се ҳарф-

овоз қофия шуда омадаанд, ки барои таъййди фикр чанд мисол меорем. Бо ду 

ҳарф-овоз қофия шудан: 

  Моҳам аз базми сабӯҳ омад бурун масти хароб, 

  Ҷилвагар афтоду ҳайрон, чун зи машриқ офтоб [29, 127]. 

 Мисоли дигар: 

  Чӣ насим аст, ки аз дӯст расонид паём, 

  Ки аз он рӯҳ шудам тозаву осуда машом [29, 299].  

 Боз:  

  Ба ғайри дайр дилам чун ҳаво кунад ҷое, 

  Маро кӣ баст ба занҷири зулфи тарсое? [29, 369].  

 Бо се ҳарф-овоз қофия шуда омадан: 

  Мову майи муғонаву гулбонги паҳлавӣ, 

  Пири муғон дар он чӣ кунад, кор пайравӣ. [29, 368]. 

 Мисоли дигар: 

  Магӯ, ки дил ба парипайкаре диҳӣ шояд, 

  Чӣ ихтиёр маро, то ҷунун чӣ фармояд [29, 205].  

 Боз: 

  Ай моҳ, майли соғари чун офтоб кун, 

  Бар офтоб таънаву бар моҳ итоб кун [29, 331].  

 Алишери Навоӣ – Фонӣ дар ғазалҳои форсӣ-тоҷикии худ  аз чаҳор ҳарф-

овоз низ хеле хуб ва бамаврид истифода намудааст, ки мисолҳояшро дар зер 

меорем: 

  Ай сад чу мани зор туро даст ба домон, 

  Бас булаҷаб аст ин ки кунӣ ҷилва хиромон [29, 323].  

 Мисоли дигар: 

  Зи бевафоии аҳли замон наёзорам, 

  Вафо кӣ дид аз эшон, ки ман тамаъ дорам? [29, 312].  

 Дар ғазалҳои форсӣ-тоҷикии Алишери Навоӣ – Фонӣ панҷашумор бошад 

ҳам, бо ду қофия навишта шудани онҳо ба назар мерасад, ки мисолаш ин аст: 

  Ту гаштӣ каҷкулоҳи ҷумла шоҳон, 

  Ғалат гуфтам, ки шоҳи каҷкулоҳон [29, 324].  

 Дар мисоли мазкур дар байни якум дар мисраи аввал ва дувум аввалан 

каҷкулоҳ ва шоҳ дар нимаи аввали байт ва шоҳон ва каҷкулоҳон дар нимаи 

дувуми байт қофия шуда омадаанд. Ин башорати он аст, ки шоир дар дуқофия 

гуфтани ғазал низ даст доштааст. Алишери Навоӣ – Фонӣ дар истифода аз 

қофия бештар побанди он ғазалсароёне будааст, ки ба ғазалҳояшон пайравӣ 

кардаву татаббуъ гуфтааст. 

 Радиф низ дар ғазалиёти «Девони форсӣ» ҳамон аст, ки Алишери Навоӣ – 

Фонӣ ба кадоме аз ғазали шоирони форсигӯй пайравӣ намуда, ҳамон вазну 

қовофию радифро бо истифода аз маъонии тозаву нав нигоҳ доштааст. Радиф 

низ дар шеъри форсии тоҷикӣ мавқеи алоҳида дорад. Радиф дар шеър, бахусус, 

ғазал дар хушоҳангӣ, алоқаи маънавию мантиқии байни байтҳо, маъниофарию 

маъникушоӣ, гӯшнавоз намудан мусиқияти ғазал ва ғ. хидмати назаррас дорад. 

Ғановати қофияро радиф метавонад бештар гардонад. Аз 555 ғазали «Девони 

форсӣ» 401 ғазал бо радиф навишта шудаанд, ки ин тақрибан аз ҷаҳор се ҳиссаи 

онро ташкил медиҳад. Чанд мисол: 

  Май ойинагун софу қадаҳ ойинафом аст, 

  Ҷуз акси рухи ёр дар ӯ дон, ки ҳаром аст [29, 132].  

 

  Нест гул дар гулшани даврон, ки хоре набвадаш, 

  Бода дар базмаш, ки осеби хуморе набвадаш [29, 251]. 

 Дар мисолҳои оварда дар байти аввал «аст», дар байти дувум «мавҷ» ва 

байти севум «набвадаш» дар ғазалҳо вазифаи радифро иҷро намудаанд. Дар ин 

замина метавон қоидаи радифро чунин баён кард, ки калима ва гурӯҳи 

калимаҳое, ки баъд аз қофия меоянд, радиф номида мешаванд. 

 Бештари шеършиносони адабиёти форсии тоҷикӣ радифро «... аз 

вижагиҳои шеъри порсӣ дониста, вусъат ва густариши шигифтовар»-и онро ба 

имконияти хоси забони форсии тоҷикӣ, вобаста ба ҷои калима дар ҷумла, 

донистаанд. Дар шеъри  арабӣ бошад радиф истифода намудааст [110, 224]. 

Рашидуддини Ватвот дар «Ҳадоиқу-с-сеҳр»-и худ бар ин назар аст, ки «... 

арабро радиф нест, магар муҳаддисон, ки бархе ба такаллуф бигӯянд» [12, 79].  

Шамс Қайси Розӣ ва Абдурраҳоми Ҷомӣ, ки болотар назаршон оид ба қофия, 

иброз гардид, низ радифро «... Хоссаи шуарои Аҷам» [48, 142] 

баршуморидаанд. Радиф дар шеъри форсии тоҷикӣ қофияро мукаммал месозад, 

дар сохтори шеър таносуби комилро ба вуҷуд меоварад. Истифодаи огоҳонаи 

он дар ғазал майдони фарохтарро барои ҳунарнамоии шоир муҳайё менамоянд. 

Ба як маънӣ, шоирон ба кор бурдани радифро мояи ифтихор донистаанд. 

Хоқонии Шарвонӣ нақши радифро устуворию таносуби сохтории шеър таъкид 

намуда, мегӯяд, ки: «... радиф шеъри маро омадӣ ба кор» [110 ,121].  

 Забони сохтори радиф дар назми «Девони форсӣ»-и Навоӣ – Фонӣ 

рангоранг буда, аз исм, феъл, сифат ва дигар ҳиссаҳои нуқт ба ҳам омадаанд. 

Бояд гуфт, ки дар ин ғазалҳои адиби зуллисонайн феъл ва намудҳои гуногуни 

он имтиёз дошта, иборатанд аз нест, гирифт, баст, рехт, куҷост, надошт, 

бисӯхт, рафт, андохт, донист, сохт, кашид, бимонд, овард, шуд, кард, 

мекашад, оварад, кунад, донад, ман расид, афтод, набуд, бозояд, ту буд, 

кушуд ва ғ. Масалан: 

  Дил чу парвона зи шамъи рухи ҷонона бисӯхт, 

  Ваҳ, чӣ парвона, ки аз шуълаи ӯ хона бисӯхт. 

  Мӯю холи ту бар он шуълаи ораз чӣ аҷаб, 

  Нашавад сабз, чу ҳар гаҳ ба замин дона бисӯхт... [29, 151].  

 Ҳамчунон: 

  Бӯи шароби ишқи ту беҳушӣ оварад, 

  Рангаш зи ранги ақл фаромӯшӣ оварад. 

  Бошад таккалуми ту забонбанди аҳли ишқ, 

  К-аш истимоъ мояи хомӯшӣ оварад... [29,177].  

 Навоӣ – Фонӣ дар ғазалиёти форсии тоҷикиаш аз радифҳои исмӣ, 

масдарӣ, сифатӣ ва ҷонишинӣ низ кор гирифтааст. 

 Мисол: 

  Кашадам боз суйи ҷоми майи гулгун дил, 

  Ин зи гулрангқабое шудаам маҳзундил. 

  Аз лаби даъли лабат шуд зи дилам чандон хун, 

  Ки ба ҷустан натавон ёфт даруни хун дил... [29, 275]. 

Муҳаққиқи шинохтаи тоҷик Баҳром Сирус доир ба радиф андешаҳои 

худро ҷамъбаст намуда, навиштааст: «Вазифаи асосии радиф он аст, ки бори 

ғоявӣ мекашад, яъне гӯянда матлаби марказии худро дар радиф мегузорад. 

Вазифаи дигари радиф дар ягонагию яклухтии шеър мебошад, зеро радиф 

ҳамроҳи қофия тамоми мисраъ ва байту бандҳоро ба ҳам узван мепайвандад» 

[155, 55]. Намуна: 

  Зи чашми равшанам н-ояд хаёли он санам берун, 

  Ки акс аз оийна ҳаргиз наёрад зад қадам берун. [29, 324]. 

 Дар ғазалиётии «Девони форсӣ»-и Навоӣ – Фонӣ ҷое як калима ва ҷое 

чандин калимаву ибора чун радифи як ғазал такрор мешаванд, монанди о, ӯ, ту, 

мо, ро, туӣ, омада, оташ, наёмада, дорад, ояд, сағал, дил, марав, ҳар шаб, 

ман аст, хуш аст, шуд боис, нахоҳад шуд, аст имрӯз, ӯ ҳаргиз, бар дил, ба 

чашм,  аст ин на ғайра: 

  Ба ишқат мани хастаро сӯхтӣ, 

  Хасеро ба барқи бало сӯхтӣ... [29, 357].  

 Боз:  

  Ғами суҳбат зи маю ҷом чӣ хоҳад будан?! 

  Чун на пайдост, ки то шом чӣ хоҳад будан?! 

  Гӯ, бидонанд ҳама кас, қадаҳ оғоз кунем, 

  Кас надонист, ки анҷом чӣ хоҳад будан?! [29, 326].  

 Навоӣ – Фонӣ дар ғазалҳои форсӣ-тоҷикии худ бо таркибҳои 

қофияшанада ҳамроҳ дар шакли пасванди ро – саҳборо, яғморо, раъноро, 

таманноро, тамошоро, Масеҳоро, тақворо, моро, дунёро, ҷаҳонро, обро, нобро, 

хобро, аҳбобро, наёбро, шобро, меҳробро..., дар шакли пасвандаи аш – 

гарданаш, доманаш, пероҳанаш, сӯзанаш, тавсанаш, равзанаш, мардафканаш, 

фанаш, рухсораш, мапиндораш, озораш..., ам – гулпероҳанам, занам, хештанам, 

манам, танам, симинбаданам, анҷуманам, чаманам..., тасванди ҷамъи он – 

хирқапӯшон, бинӯшон, майфурӯшон, хамӯшон, сабзпӯшон, навбаҳорон, 

кӯҳсорон, комгорон, ёрон, ҳушёрон, майгусорон, рӯзгорон, дӯстдорон ва ғ.-ро 

барои радиф истифода намудааст. Мисолҳо: 

  Сӯзиям, то барфурӯзӣ рӯйи оташнокро, 

  Соз оташгираи он шуъла ин хошокро [ 29, 102].  

      

  Кошки имрӯз монад хуни ман дар гарданаш, 

  То тавонам дасти худ фардо занад бар доманаш [29, 251].  

      

  Соқӣ ҳаёт бахшад чун боди навбаҳорон, 

  Чун абр рахти ҳастӣ каш сӯи кӯҳсорон [29, 318].  

 Мисолҳои боло нишон медиҳанд, ки Навоӣ – Фонӣ дар ғазалҳои форсии 

тоҷикии худ аз радифҳои гуногун кор гирифта, забонит ашъорашро рангину 

намакин намуда будааст. Баъзан шоир мазмуни байт ё тамоми ғазалро ба 

воситаи савол, тааҷҷуб, таъкид, инкор ва ғ. пурқувваттар менамояд, ки ин 

имкониятҳоро ба ӯ радиф омода сохтааст: 

  Чӣ лаб ба ишва газӣ, даст агар ниҳам бар дил, 

  Бигӯ, чӣ чора кунам ҷони ношикеборо?! 

  Ҳадиси васли туро бар забон агар н-орам, 

  Зи сар чӣ гуна бурун орам ин таманноро?! [29, 109]. 

 Мисолҳои оварда нишон медиҳанд, ки навъҳои радиф дар ғазалиёти 

Навоӣ – Фонӣ фаровон буда, онҳо бо соддагию бепироягӣ ба шеъри шоир ҳусн 

бахшида, бо унсурҳои дигари байтҳои ғазал омехта шуда, таносуби сохтории 

ғазалро қавитар гардонидаанд. Дар ин маврид такрори калимаҳои радифшуда, 

ҳамовоӣ ва таносуби онҳо гӯшнавозу соҳиби завқ гардидаанд. Навоӣ – Фонӣ 

дар ғазалҳои «Девони форсӣ» радифро огоҳона ва бамаврид истифода карда 

тавонистааст. 

 Зиёда аз ин дар «Девони форсӣ»-и Алишери Навоӣ – Фонӣ бо ду навъи 

ғазал, яке ибтикороти худи шоир ва дигаре татаббуъу пайравиҳои ӯ ба шоирони 

тавонои мозӣ ва ҳамзамононаш аз адабиёти форсии тоҷикӣ дучор меоем. Ин 

адиби зуллисонайнро во дошта, ки дар ғазалҳои озоди худаш эҷодкарда 

қавофию радифро мувофиқи завқаш интихоб намояд ва дар ғазалҳое, ки дар 

ҷавобия, пайравию татаббуъи суханварони форсигӯй аст, побанди он қофияву 

радиф бошад. Барои ин метавон даҳҳо мисол овард. Масалан, Хоҷа Ҳофизи 

Шерозӣ мегӯяд: 

  Агар он турки шерозӣ ба даст орад дили моро,  

  Ба холи ҳиндуяш бахшам Самарқанду Бухороро... [53, 3].  

 Ғазали ҷавобияи Навоӣ – Фонӣ: 

  Гар он турки хитоӣ нӯш созад ҷоми саҳборо, 

  Нахуст орад суйи мо турктози қатлу яғморо... [29, 100].  

 Мисоли дигар. Хоҷа Ҳофиз мегӯяд: 

  Саҳни бустон завқбахшу суҳбати ёрон хуш аст, 

  Вақти гул хуш бод, к-аз вай вақти майхорон хуш аст [52, 89].  

 Навоӣ – Фонӣ ин ғазали Ҳофизро ин тавр татаббуъ карда, дар он қофияву 

радифи Хоҷаро нигоҳ доштааст: 

  Гӯшаи майхона амну мастии ёрон хуш аст, 

  Чун суроҳӣ гиряҳои талхи майхорон хуш аст... [29, 133].  

 Мисолҳои овардаи боло ниёз ба шарҳ надоранд ва ба таъбири халқ «он чӣ 

аён аст, ҳоҷат ба баён нест». Ҳамин тавр, Навоӣ – Фонӣ дар «Девони форсӣ»-и 

худ аз ғазалҳои Анварӣ,  Саъдӣ,  Амир Хусрави Деҳлавӣ, Хоҷа Ҳофиз, Камоли 

Хуҷандӣ,  Соиби Балхӣ, Шоҳӣ, Суҳайлӣ, султони вақт Ҳусайн Бойкаро ва аз 

ҳама зиёд аз Хоҷа Ҳофиз ва Мавлоно Абдурраҳмони Ҷомӣ пайравию истиқбол 

намуда, табиист, ки қофияву радифи онҳо истифоданамударо вом гирифтааст.  

3.3. Хусусиятҳои сабкию бадеии ғазалиёти «Девони форсӣ»-и 

Алишери Навоӣ – Фонӣ 

 

3.3.1. Забон ва сабки баёни шоир 

 

Таҳқиқи маҳорати суханофарӣ ва сабку ҳунари шоирии Алишери Навоӣ – 

Фонӣ дар «Девони форсӣ» бе ба ҳисоб гирифтани мактаби ғазалсароёни 

гузаштаи адабиёти форсии тоҷикӣ амри муҳол мебошад. Дар ин бора дар боби 

дувуми диссертатсия ва фаслу зерфаслҳои он баъзе андешаҳои худро баён 

кардаем. Осори бузургони ғазали ин адабиёт ба камоли шоирӣ ва завқу салиқаи 

ҳунари эҷодии ин адиби зуллисонайн таъсири амиқи худро доранд.  Мо инро 

дар татаббуоти ӯ равшан мебинему мухтареоташ низ дастгири андешаамон аст. 

«Девони форсӣ»-и Алишери Навоӣ – Фонӣ баёнгари он аст, ки вай ба сифати як 

шоири ҷӯянда ва дорои завқи баланди эҷодӣ аз ашъори шоирони гузаштаи 

адабиёти форсии тоҷикӣ, монанди устод Рӯдакӣ, Ҳаким Фирдавсӣ, Масъуди 

Саъди Салмон, Низомии Ганҷавӣ, Амир Хусрав, Ҳасани Деҳлавӣ, Саъдии 

Шерозӣ, Хоҷа Ҳофиз, Камоли Хуҷандӣ, Қосими Анвар, Мавлоно Котибӣ, 

Мавлоно Абдурраҳмони Ҷомӣ, Амир Суҳайлӣ, Мир Вафоӣ, Соҳиби Балхӣ ва 

дигарон на танҳо  бархурдор буд, балки бо онҳо ба мусобиқа баромада, дар 

пайравӣ аз эҷодиёти онҳо, бахусус, ғазалиёташон, ғазалҳо эҷод намудааст. 

Яъне, Алишери Навоӣ – Фонӣ «... бо он ҳама бузургию тавоноӣ дар олами адаб, 

бо чунин мазмуну татаббуот оё дар осори форсии тоҷикиаш чӣ сабку услуби 

хоссе дошт? Барои дарки ҳақиқати масъала ба «Девони форсӣ» муроҷиат 

менамоем, зеро суханвар ва эҷодкорро бояд дар калому офаридаҳои ӯ ҷустуҷӯ 

намуд» [29, 24-25].  Дар ин маврид гуфтаҳои худи ӯ дар «Девони форсӣ», ки бо 

камоли шикастанафсию хоксорӣ баён ёфтаанд, дастгири беҳтарини мо шуда 

метавонанд. Ӯ дар як қитъааш мегӯяд: 

  Татаббуъ кардани Фонӣ дар ашъор 

  На аз даъвию не аз худнамоист. 

  Чу арбоби сухан соҳибдилонанд, 

  Муродаш аз дари дилҳо гадоист [29, 386]. 

Ин қитъа, ки бисёр навоишиносон вобаста ба «Девони форсӣ»-и ӯ истинод 

оварда, андешаҳои илмии худро дар атрофи осори форсӣ-тоҷикии мавсуф 

қувват бахшидаанд, ки аз фурӯтании ӯ дар назди адабиёти форсии тоҷикӣ 

шаҳодат медиҳад. Ба татаббуъу назираҳои шоир дар «Девони форсӣ» гирифтор 

гардида, баъзе адабиётшиносон нигоштаҳои дар ин девон ба забон форсии 

тоҷикӣ ҷамъомадаро як тақлиди холие беш надонистаанд. Вале вай чӣ дар 

осори манзуми туркии ӯзбекияш, чӣ дар сурудаҳои манзуми форсии тоҷикияш 

кӯшиш намудааст, ки агар сохти офаридаҳои эҷодкорони пешинро ҳам ба орият 

гирифта бошад, дар офаридани маънӣ андешаҳои бикр ва симоҳои бадеии 

зебову дилнишинро, вобаста ба талаботи давру замон, бо санъатҳои бадеии 

маънавию лафзӣ оро диҳаду ба хонандаи худ ишора менамояд, ки: 

  Маънии ширину рангинам ба туркӣ беҳад аст, 

  Форсӣ ҳам лаълу дурҳои самин, гар бингарӣ. 

  Гӯиё дар раста бозори сухан бикшудаам, 

  Як тараф дуккони қаннодию як сӯ заргарӣ [29, 386]. 

 Барои он ки ба ин гуфтаи Алишери Навоӣ қаноатмандӣ ва боварӣ ҳосил 

намоем, бори дигар авроқи боби аввали диссертатсияро варақгардон менамоему 

ба силсилаи қасоиди «Ситтаи зарурия»-и ӯ, ки аз шаш қасида иборат аст ва 

достони «Фарҳод ва Ширин»-и ӯ ба забони модариаш мутаваҷҷеҳ мегардем. 

Аз ду мисоли овардашуда бармеояд, ки худи эҷодкори асил ҳанӯз ба 

сеҳри каломи худ аз нигоҳи нақди адабӣ баҳои амиқ дода, эҳсос намуда буд, ки 

дар офаридани ғазал маҳорату истеъдоди худодод дорад ва аз офаридаҳои худ 

қаноатманд аст. Бо ин, новобаста ба назирасароӣ дар бештари ғазалиёти 

«Девони форсӣ», метавон гуфт, ки ӯ пеш аз дигарон ба сабку услуби эҷодии худ 

баҳо дода, боварӣ бар он дошт, ки офаридаҳои қаламаш писанди хонанда низ 

мегардад. 

Амир Алишери Навоӣ – Фонӣ дар ғазалиёти форсӣ-тоҷикиаш ба ҳар 

ғазали шоире, ки пеш ояд, пайравӣ накардаву назира набастааст. Вай, ба қавли 

гуфтаи халқӣ, дар ин ҷода «аз боми баланд» об хӯдаву ташнагӣ мешиканад ва 

гуфтани сухани манзум аз эҷодиёти ғазалсароёни муқтадири адабиёти форсии 

тоҷикӣ баҳраҳо мебардораду ашъори маъруфу машҳури беҳтарин суханваронро 

мавриди татаббуву пайравӣ қарор медиҳад ва ба ин татаббуву пайравии ӯ 

албатта забону сабки баён ва санъатҳои бадеии эшон истифодакарда бетаъсир 

набудааст. Адиби зуллисонайнро ҳамин паҳлуи таъсирпазириаш во дошта, ки 

худ онро ба хонандааш равону шунаво бигӯяд: 

Шаҳию рафъат агар орзу кунӣ, Фонӣ, 

 Ғуломи Ҳофизу хошоки роҳи Ҷомӣ бош [29, 259].   

Ва ё: 

 Хусраву Ҳофиз туро, Фонӣ, агар ҳодиянд, 

 Пайравии Ҷомият ҳаст ба ваҷҳи Ҳасан [29, 319]. 

 

 Фонӣ, гарчи Ҷомию Шерозият хуш аст, 

 Натвон зи даст дод ҳам ойини Деҳлавӣ [29, 368]. 

Ба ин маънӣ бояд гуфт, ки Алишери Навоӣ – Фонӣ дар қасидаҳои 

тӯлонии форсӣ-тоҷикиаш, бо он ки дар пайравию татаббуъ навишта шудаанд, 

тавоноии хешро дар ин навъи шеър зоҳир кардааст, аммо ҳақ он аст, ки дар 

онҳо ҳарорати дили гарм ва ҷаҳиши хос ҳамроҳ бо андешаву лафзи тозаю 

гуфтори куҳан ва таркибҳои ташбеҳию истиороти нав ва тавоноӣ дар васф дида 

мешавад. Муқобилаву муқоисаи татаббуот ва ҷавобияҳои Алишери Навоӣ – 

Фонӣ нишон медиҳанд, ки дар гуфтори ӯ шеваи баён ҳамон аст, ки дар ғазали 

гӯяндагони пешин вуҷуд дошт. 

Ба байти аввали ғазали сармашқ, ки Навоӣ – Фонӣ ба он татаббуъ 

бастааст, таваҷҷуҳ менамоем: 

 Воизон ин ҷилва бар болои минбар мекунанд, 

 Чун ба хилват мераванд, он кори дигар мекунанд....[255]. 

Татаббуи Алишери Навоӣ – Фонӣ ба ин ғазал: 

 Воизон то чанд манъи ҷому соғар мекунанд, 

 Чун димоғи хешро ҳам гаҳ-гаҳе тар мекунанд... [213-214]. 

Алишери Навоӣ – Фонӣ дар ин татаббуи худ ба ғазали Хоҷа Ҳофизи 

Шерозӣ аз ҳар ҷиҳат; ҳам ба шакл, ҳам ба мазмун, ҳам ба сабки шеър ва ҳам ба 

забону ҳусни баёни он пайравӣ намуда, ғазали худро сохтааст. Ба андешаи 

навоишинос А.М. Хуросонӣ: «Ин ҷо фарқи ин ду ғазалро дар он мебинем, ки 

Алишери Навоӣ пӯшидагӯйиҳои матни Хоҷа Ҳофизро равшанӣ андохта, 

моҳияти масъаларо то ҳадде ба зеҳни хонанда наздик месозад ва аз фошгӯйие, 

ки зимни ҳамин мазмун ҳақиқат аст, ҳарос надорад» [178, 201-202].  

Алишери Навоӣ – Фонӣ замоне ки аз устодаш Мавлоно Ҷомӣ сабақи 

ҳамаҷонибаи шеър гирифту вақте ба майдони адабиёт омада бо ду забон ғазал 

гуфтан  гирифт, навъи шеърии ғазал «... кайҳо формулаҳои собити услубӣ, 

системаи образҳо, рамзҳои бадеӣ, воситаҳои тасвиру баён, аз ҷумла тавсиф, 

ташбеҳ, истиора, муболиға, киноя, талмеҳ, маҷоз ва ғайра дар шакли анъана 

идома дошт» [123, 114]. Ҷои баҳс нест, ки Алишери Навоии суханвар аз ин 

анъанаи ҳамаҷониба камолёфта дар канор набуд, аз чаҳор унсури шеър; мазмун, 

сухан, санъат ва тахайюл устокорона истифода менамуд ва каломи худро 

мавзун мегардонид [32, 35-47]. Ҳамин аст, ки сухавари зуллисонайн дар 

ғазалиёти «Девони форсӣ»-яш чӣ дар ғазалҳои дар пайравию татаббуъ гуфтааш, 

чӣ дар ғазалҳои ибтикорию мухтареи худ, ҳамчун пайрав ва давомдиҳандаи 

анъаноти беҳтарини шоирони мозӣ баромад карда, дар бештар мавридҳо аз 

печидагӯӣ дар сухан, ороишҳои сунъӣ, муғлақбаёнӣ ва пӯшидагӯиҳои бемаънӣ 

худдорӣ намудааст. Суханвари зуллисонайн дар  ашъори форсӣ-тоҷикиаш бар 

он аст, ки сухани манзуми ӯ дар ин навъи шеърӣ соддаву равон бо оҳангҳои 

мутантану мусиқияти баланд бошанд. Тасвиру симоҳои ғиноии офари-дааш ба 

ҳаёт ва ба фаҳму дарки ниёзмандони ашъораш наздиктар бошанд. Ин андеша 

дар мақолоти Р. Ҳодизода [191, 45-59],  Ҳ. Сулаймонов [160, 13-21], А. 

Афсаҳзод [75, 101-102]  доманадор баррасӣ гардидаанд ва ниёзмандон 

метавонанд ба онҳо муроҷиат намоянд. 

 

 

 



157 
 

3.3.2. Корбурди санъатҳои бадеӣ 

 

Алишери Навоӣ – Фонӣ ҳам дар ғазалҳои ба онҳо пайравӣ намудаву 

татаббуияш ва ҳам дар ғазалҳои ибтикорию мухтареаш кӯшиш намудааст, ки 

дар баробари забон, ҳусни баён аз санъатҳои бадеии маънавию лафзӣ, ки хоси 

асосии осори манзум аст, бамаврид истифода намояд, монанди тавсиф, ташбеҳ, 

истиора, киноя, талмеҳ, ки бештар ба номвожаҳои нуҷумӣ истинод мешавад, 

такрор, суханчинӣ ва ғ. 

Тавсиф. Тавре дар бобу фаслҳои гузаштаи диссертатсия дида шуд, 

новобаста ба он ки забони асосии Алишери Навоӣ – Фонӣ забони туркии 

чиғатоӣ, забони ӯзбекии қадим буд, таҳсилоти ӯ боис шуд, ки забони форсии 

тоҷикиро чун забони модарӣ фаро гирад ва бо ин забон низ табъозмоӣ кунад. 

Барои тақвияти фикри худ кӯшиш менамоем ба таври мухтасар воситаҳои 

тасвирро дар ғазалиёти «Девони форсӣ» баррасӣ намоем. Аввалан ба мавқеи 

санъати тавсиф дар ғазалҳои шоир муроҷиат намоем, зеро ин санъати 

соддатарин ва анъанавитарин дар шеъри форсии тоҷикӣ ба шумор меравад. 

Тавсиф дар луғати «Фарҳанги забони тоҷикӣ» хеле кутоҳ ин тавр шарҳ ёфтааст: 

«Тавсиф  а. –баён кардан, баён, тасвир кардан; баён, васф, таъриф» [58, 302]. 

Дар адабиёти китобию шифоҳии мардумони Машриқзамин, бахусус, 

форсигӯён, ин воситаи баён аз давраҳои пеш дар шеър мақоми вижа дошта, ба 

сифати яке аз усулҳои суннатии тавсиф арзи ҳастӣ менамояд. Аслан ашъори 

ғиноӣ бе тавсиф рангу бӯ надорад. Дар ин росто ғазал ҳам аз шаклҳои 

маъмултарини навъи шеърии ғиноӣ буда, дар он нозуктарин эҳсосоти 

ошиқонаи эҷодкор алоқамандона ба масоили дигари дар ғазал омада ифода 

мегардад, ки инро бе тавсиф ифода намудан ғайриимкон аст. Ба ҳамин маънӣ, 

«Калимае, ки предмет ва рӯйдодро муайян менамояд ва дараҷаи хусусият, 

сифату аломати ашёро ифода мекунад» [159, 135], тавсиф шуморида мешавад. 

Адабиётшиноси рус Б.В. Томашевский ҳам ҳамин ақидаро дастгирӣ намудааст 

[170, 196].  

Дар санъати тавсиф эҷодкор кӯшиш менамояд аломату сифати ашёро 

намоён карда, ба ин ё он сифат ҷалб созад, ки чунин мисолҳо дар девони 

форсии Навоӣ – Фонӣ хеле зиёд мебошанд. Дар ин гуфта ҳам ғазалҳои 

татаббуӣ, ҳам ғазалҳои мухтареи ӯ ба забони форсии тоҷикӣ дар назар аст. 

Шоир мегӯяд: 

 Бо ҳар кас, ай симинбадан, манмой рӯйи хештан, 

 Бояд чу чашми поки ман, з-он сон ҷамоли покро [29, 94]. 

Дар мисраи аввали ин байт ба сифати андоми дилбар эътибор дода 

шудааст. Ин ҷо баданро бо сифаташ оварда, шоир диққатро ба «бадан», ки ба 

«симинбадан» ташбеҳ шуда омадааст, равона месозаду таркиби образнок 

месозад. 

Дар мисоли зер аввал диққат ба рӯй ва сипас ба андоми маҳбуба равона 

карда шудааст, ки ҳар ду ҳам дар ғазали классикии форсии тоҷикӣ зиёд дучор 

мешавад: 

 Моҳрӯйи моҳандоме чу дар даст оварам, 

 Шавкати ишқам тавон гуфтан зи маҳ то моҳӣ аст [29, 144]. 

 Бояд гуфт, ки Алишери Навоӣ – Фонӣ чун адибони ғазалсарои пешини 

адабиёти форсии тоҷикӣ ба воситаи тавсиф аввало симои зоҳирӣ офарида, ба ин 

васила муносибати субъективонаашро низ то андозае ифода намудааст. Дар ин 

маврид набояд пиндошт, ки тавсиф муайнкунандаи мантиқӣ намебошад. Гап 

дар сари он аст, ки тавсиф ҳам дорои фикр, аммо дараҷаи аввали маърифати 

эстетикӣ мебошад. Он на фикри назарӣ, балки фикри бадеист. Дар чунин ҳолат 

тавсиф хусусияти аёниро мегирад. 

 Ҷавоби Алишери Навоӣ – Фонӣ ба ғазали Шайх Камоли Хуҷандӣ бо 

радифи «Гуфтам: – «Ба чашм» чӣ тасвирҳои зебои шоиронае дорад, ки аз забон 

шоири зуллисонайн садо додааст: 

  Гуфт: – «Роҳамро бирӯб», он симбар. Гуфтам: – «Ба чашм», 

 Гуфт: – «Дигар раҳ бизан обаш». Дигар гуфтам: – «Ба чашм». 

 Гуфт: – « Агар рӯзе зи зулфам дур мондию ҷудо, 

 Гиря мекун з-аввали шаб то саҳар». Гуфтам: – «Ба чашм». 

 Гуфт: – «Агар бар ёди лаълам бодаи гулгун хурӣ, 

Косаҳо пур соз аз хуни ҷигар». Гуфтам:– «Ба чашм» [29, 300]. 

 

 Дар ин ғазали зебои ҷавобияи Навоӣ – Фонӣ ҳамчунон санъатҳои дигари 

бадеӣ, монанди ташбеҳ, истиора, саволу ҷавоб ва ғ.  равшан ба мушоҳида 

мерасанд. 

Дар ғазалҳои форсӣ-тоҷикии Алишери Навоӣ – Фонӣ калимаҳои 

мураккаби «хилватнишин», «парирӯй», «нозукниҳол», «тозаҷавон», 

«абрӯҳилол», «булбуловоз», «рӯшанчашм», «сабукдаст», «симинбар», 

«парданишин», «гулрухсор» ва ғ. хубу барҷой тавсиф шуда омадаанд. 

Санъати дигари бадеие, ки дар ғазалҳои Алишери Навоӣ – Фонӣ 

устокорона истифода гардидааст, санъати ташбеҳ мебошад. Аввало бояд ишора 

намуд, ки мавқеи санъати ташбеҳ дар шеъри ғиноӣ назаррас буда, корбурди он 

барои муайн намудани ҷиҳатҳои гуногуни олами ботину зоҳири одамӣ, нишон 

додани изтиробу ҳаяҷони симои ғиноӣ муҳим дониста мешавад. Ташбеҳ ҳам 

монанди санъати маънавии тавсиф дар шеъри ғиноӣ, бахусус, ғазал, маъмул 

аст. 

Дар бораи ҷиҳатҳои назарии санъати ташбеҳ гузаштагони мо ба монанди 

Рашиди Ватвот, Шамс Қайси Розӣ, Маҳмуди Омулӣ, Ҳусайн Воизи Кошифӣ, 

Атоуллоҳ Маҳмуди Ҳусайнӣ ва дигарон андешаҳои ҷолиб доранд. Андешаҳои 

эшонро дар бораи санъати ташбеҳ ҷамъбаст намуда муҳаққиқи тавонои эронӣ 

Саъид Нафисӣ навишта буд: «Бузургтарин маҳорати ҳар шоире дар ташбеҳот 

аст. Шеъри бе ташбеҳ чун ҳусни ноороста аст. Шоир он аст, ки мушаббеҳи 

худро ба чизе ва ҳар кас лутф ва шеваи онро дарёбад» [138, 414]. 

Мафҳуму таърифи ташбеҳ дар китоби «Санъати сухан»-и Т. Зеҳнӣ бо 

қисматҳояш хеле равшан баён ёфтааст. [107, 62-83].  

Ташбеҳ аз муҳимтарин хусусиятҳои сабкии ғазалиёти форсӣ-тоҷикии 

Алишери Навоӣ – Фонӣ буда, тавассути он паҳнои забони баёну услуби 

нигориши шоир равшантар ба назар мерасад. Вай ҳамчун шоири камолёфта 

решаҳои суннатии тасвирофарии эҷодкорони муқтадирро омӯхта, кӯшиш 



160 
 

намудааст, ки дар ҳамон сатҳ ғазал гӯяд. Шоири зуллисонайн дар ташбеҳсозӣ 

асосан бо ёрии адоти ташбеҳ амал намудааст. Масалан: 

 Лабат чу оби ҳаётест з-он ки пешаш нест, 

 Ба гоҳи нутқ раҳи дам задан Масеҳоро [29, 106]. 

Дар мисраи аввали ин байт санъати маънавии ташбеҳ истифода 

гардидааст. Эҷодкор «лаб»-ро ба «оби Ҳаёт» монанд кардааст. Дар ин ҷо «лаб» 

монандшаванда, «оби Ҳаёт» монандкунанда ва «чу» калимаи ёридиҳанда ё 

адоти монандӣ шуда омадааст. 

Дар мисоли зер «чу» ҳамчу адоти ташбеҳ ба кор рафтааст: 

Бода дур аз вай куҷо орад нишотам, ай рафиқ, 

З-он ки оби Зиндагӣ бе ӯ чу заҳри қотил аст [29, 135]. 

 Яъне, бе ёр «оби Зиндагӣ» ба «заҳри мор» ташбеҳ шудааст.  

 Ташбеҳоти дар «Девони форсӣ» истифодашуда ёридиҳандаҳои ташбеҳ, 

монанди чу, чун, ҳамчун, ҳамчу, ҳамчунон, чунин бештар ба назр мерасанд. 

Дар шеър агар ёридиҳанда ё адоти ташбеҳ мавҷуд бошаду мавриди истифода 

қарор гирад, он ташбеҳи мурсал ё сареҳ номида мешавад. Мисол:  

  Бингар ба ҳубоби майи гулранг, ки дар давр 

  Чун дидаи Маҳмуд ба дидори Аёз аст [29, 154]. 

 Мисоли дигар: 

  Аз тариқи мардумӣ бошанд чун деви рамон, 

  Чун парӣ аз одамӣ з-эшон рамидан хуштар аст [29, 159]. 

 Боз:  

Майи гулранг хуш ояд ба рухи ҳамчу баҳор, 

  Хоса, акнун, ки сабо муждаи фарвардин дод [29, 217]. 

ва монанди инҳо. 

 Навъи дигари ташбеҳ, ки Алишери Навоӣ – Фонӣ мавриди истифода 

қарор додааст, ин бе ёридиҳандаи ташбеҳ сохтани ташбеҳ мебошад, ки дар 

«Девони форсӣ» намунаҳояш хеле зиёданд. Мисол: 

  Як нукта ҳар кӣ аз лаби ҷонони мо шунид, 

  Дар гӯши ӯ каломи Масеҳост, то шунид [29, 196]. 

 Дар мисоли болоӣ шоир «лаби ҷонон»-ро ба «каломи Масеҳо» ташбеҳ 

додааст. 

 Дар ташбеҳҳои пӯшидае, ки Алишери Навоӣ – Фонӣ дар ғазалҳои 

«Девони форсӣ» истифода намудааст, дар шакли ташбеҳи таркибиянд. Дар ин 

даста ташбеҳҳо монандкунанда ва монандшаванда ҳамчун як калимаи мураккаб 

омада, «як ҷузъи он ташбеҳшаванда ва ҷузъи дигараш ташбеҳкунанда аст» [107, 

67]. Инҳо калимаҳои «моҳпайкар», «лоларух», «гулчеҳра», «сарвқад», 

«оташинрӯй», «шаккарханд» ва ғ. мебошанд. Мисол:  

  Расми мурдан шояд ар рӯзе зи олам барфитад, 

  Ҷоми ширин баски з-он лабҳои шаккарханд рехт [29, 164]. 

 Ҷои дигар мегӯяд: 

  Ба ҳусни лоларухони шабоб бин, ай чашм, 

  Ки панҷрӯза чу гулҳои навбаҳоронанд [29, 215]. 

 Дар ин мисолҳо калимаҳои «шаккарханд» ва «лоларухон» ташбеҳи 

пӯшида шуда омадаанд. 

 Агар ба таври умумӣ гӯем, дар ғазалиёти Алишери Навоӣ – Фонӣ дар 

тасвири симоҳои марказии ғиноӣ-ошиқ ва маъшуқа аз ҳамаи навъҳои ташбеҳ 

истифода шудааст ва дар онҳо сурату сират мувофиқи диди эстетикӣ, ҳолоти 

рӯҳию равонӣ ва ғ. кашида шудааст. Дар ин ташбеҳҳо муносибати 

монандкунанда ва монандшаванда аз ҷиҳати моҳият, ранг, зебоӣ ва дигар 

дараҷаҳои сифат ба ҳам мувофиқ афтодаанд. 

 Дар ғазалҳои «Девони форсӣ» санъати истиора низ мавриди истифода 

қарор гирифтааст. Истиора дар адабиёт як намуди маҷоз дониста шудааст [107, 

83]. Истиора ба санъати ташбеҳ хеле монандӣ дорад. Вай дар заминаи 

инкишофи минбаъдаи ташбеҳи пӯшида ба вуҷуд меояд. Дар ин маврид фарқи 

истиораро аз ташбеҳ дар он мебинем, ки ташбеҳшаванда зикр нагардида, танҳо 

ташбеҳкунанда меояд. 

 Мисолҳо:  

  Лаъли ту наботу суханат оби Ҳаёт аст, 

  Табхола ба он гӯшаи лаб ҳабби набот аст [29, 157]. 

  Агар ба майкадаам як шаб анҷуман бошад, 

  Чароғи анҷуман он беҳ, ки моҳи ман бошад [29, 214]. 

  Бидеҳ з-он оби оташранг, соқӣ, 

  Ки моро чарх дар маккорагӣ сӯхт [29, 164]. 

 Дар абёти болоӣ ибораҳои «лаъли ту», «моҳи ман», ва  «оби оташнок» 

истиора шуда омадаанд, зеро ба ҷои калимаҳои «лаб», «ёр» ва «май» омадаад. 

Агар эҷодкор мегуфт, ки «Лаби ту монанди лаъл аст», ё «ёри ман чун моҳ аст», 

ё «май ҳамчун оташранг сурх», инҳо ташбеҳ мешуданд. Аз ин рӯ, дар ин 

мисолҳо «лаъл» киноя аз «лаб», «моҳи ман» киноя аз «ёри ман» ва «оби 

оташранг» киноя аз «май» мебошад. 

 Истиора низ аз ду бахш ё қисм иборат мебошад; соҳибистиора ва 

истиорашаванда. Дар байни инҳо монандӣ ҳатмӣ дониста мешавад. Мисоли 

аввали болоӣ «лаъли ту» дар ин ҷо «лаъл» ба ҷои «лаб» истиора шуда, 

истиорашаванда равшан омадаасту калимаи соҳибистора пӯшида аст. Метавон 

доир ба истиора аз «Девони форсӣ» мисолҳои зиёде овард, вале ҳаҷми кор ба ин 

даст намедиҳад, зеро дар ғазалиёти он санъатҳои бадеии зиёде истифода 

шудаанд, ки яке дигар аз онҳо киноя мебошад. Кинояро дар заминаи маъхазҳо 

чунин таъриф додаанд: «Киноя маънои зид ва мухолифро қасд карда гап задан 

ва ба ибораи дигар акси гапи гӯянда мурод аст. Масалан, аз хубӣ баҳс карда 

бадиро ифода кардан ва аз бадӣ баҳс карда нағзиро фаҳмондан киноя аст» [107, 

124]. Дар луғатномаи «Фарҳанги забони тоҷикӣ» ин калима ба ду маънӣ шарҳ 

ёфтааст: « 1. ғайр аз маънии аслии худ бо маънии маҷозии дигаре кор фармуда 

шудани калимаву ибора.... 2. рамз, ишора» [57, 553]. 

 Дар ғазалиёти «Девони форсӣ» вобаста ба мавзуи дарназардоштаи 

муаллиф дар онҳо аз санъати киноя низ истифода шудааст, ки намунаҳояшро 

мисол меорем: 

  Дарун пурдарду ғам, берун саросар меҳнатам, яъне 

  Сипоҳи хайли ишқам ҳам дарун бигрифт, ҳам берун [29, 324].  

 Дар ин мисол «сипоҳи хайли ишқ» киноя аз дарду ғаму ҳаҷри дар ишқ 

доштаи симои ғиноии офаридаи шоир мебошад. 

 Мисоли дигар: 

  Зи ишқ ҳаст ба дил бор сад ҳазор маро, 

  Ҳанӯз шукр бувад сад ҳазор бор маро [29, 110].  

 Ин ҷо «бор»-и аввал киноя аз душворӣ, вазнинӣ, ғаму кулфати роҳи 

ишқаст, ки ошиқ бар дӯш дорад. 

 Боз: 

  Замон-замон фиканам хешро ба кӯяш, лек 

  Сагон бурун фиканандам кашон-кашон ҳар шаб [29, 123].  

 Дар ин мисол «сагон» киноя аз хидматгорони дари ёр бошад. 

 Бояд гуфт, ки Алишери Навоӣ – Фонӣ дар ғазалҳои ошиқонааш аз 

санъати киноя ба ҳадди имкон истифода намуда, онҳоро ширину намакин 

сохтааст. Ва кинояҳои офаридаи ӯ баъзан  маҷбур месозад, ки хонанда гоҳе сар 

ба пешонӣ гузораду ба умқи масъала фурӯ равад. Ин аз хусусиятҳои сабкию 

бадеии ин гуна ғазалҳои шоир мебошанд. 

 Алишери Навоӣ – Фонӣ дар ғазалиёти форсӣ-тоҷикии худ аз ҳама бештар 

аз санъати талмеҳ самаранок ва бамаврид истифода намуда будааст. Аввал 

касе, ки дар забону адаби навини форсии тоҷикӣ ба ин санъат шарҳ бастааст, 

Шамс Қайси Розӣ мебошад. Ӯ менависад: «Талмеҳ он аст, ки алфози андак бар 

маънии бисёр далолат кунад ва ламҳ ҷустани барқ бошад ва ламҳ ҳам (лаҳза, 

дам) як назар бувад. Ва чун шоир чунон созад, ки алфози андаки ӯ бар маънии 

бисёр далолат кунад, онро талмеҳ хонанд» [32, 301]. 

 Доир ба санъати талмеҳ Ҳусайн  Воизи Кошифӣ ва Атоуллоҳ Маҳмуди 

Ҳусайнӣ, ки аз назариётчиёни шинохтаи адабиёти форсии тоҷикианд, 

андешаҳои ҷолиб доранд. Масалан, Атоуллоҳ Маҳмуди Ҳусайнӣ талмеҳро се 

навъ, ки аввалан масале машҳур, сонӣ ишора ба шеъри нодири машҳур ва 

ниҳоят самоҳои таърихию динӣ донистааст. Адабиётшинос А. Афсаҳов 

талмеҳро «... назар андохтан, нигоҳи сабук кардан ба сӯйе, як навъ санъати 

бадеист, ки зимни он шоир ба воқеаҳои таърихӣ, асотирӣ, қиссаву афсонаҳо 

ишора менамояд» [81, 165-166], донистааст. 

 Бояд гуфт, ки «Девони форсӣ»-ро санъати талмеҳ ҳусни тозае бахшидааст 

ва ин аз он далолат менамояд, ки мавсуф бо дар шеъраш истифода намудани 

талмеҳ хонандаро ҳушдор медиҳад, ки ӯ аз бисёр илмҳо огоҳии хуб дорад. 

Талмеҳҳои истифоданамудаи шоир аз мавзуъҳои ишқӣ, қиссаҳои қадимии 

форситаборону мардуми Шарқ, ҳодисаҳои таърихӣ, қиссаҳои ошиқонаи динӣ, 

аҳодиси набавӣ, саргузаштҳои ҷолиби пайғамбарон, асотири арабию 

мусулмонӣ ва ғ. маншаъ гирифтаанд. Масалан, шоир аз ошиқоне чун Фарҳоду 

Маҷнун (Фиғони булбулу қумрӣ чӣ санҷад пеши ман дар ишқ, – Ки бо Фарҳоду 

Маҷнун кардаам ҳамдостониҳо!), аз муносибати Маҳмуду Аёз (Бингар ба 

ҳубоби майи гулранг, ки дар давр, – Чун дидаи Маҳмуд ба дидори Аёз аст.), аз 

Рахши бодпои Рустами Дастон (Асари наъли суми Рахш туву пойи сагат, – Дар 

шаби тираи ҳиҷрон Маҳу Парвини ман аст.), аз шоҳони асотирӣ Кайхусраву 

Ҷамшед (Кулоҳгӯша гаҳи сархушӣ чу баршиканад, – Бувад ҳазор Каю Ҷам 

гадои базмгаҳаш) ва даҳҳои дигар ёд карда, талмеҳ бастааст. Умуман, дар 

ғазалҳои форсӣ-тоҷикии Алишери Навоӣ – Фонӣ беш аз 150 талмеҳҳои 

гуногунро дармеёбем, ки аз дидаи бино ва дониши жарфи ӯ гувоҳӣ медиҳанд. 

 Чанд мисол: 

  Шавам бо айши пинҳони хаёлӣ шод чун Фарҳод, 

  Муяссар нест з-он шириндаҳан чун коми Парвезам [29, 284] . 

  Азои Вомиқу Фарҳоду Ширин доштам, акнун 

  Намонад чун мани соҳибазо, рӯзе, ки ман мирам [29, 306].  

  Агар Фарҳоду Ширин ҳар ду дар даврони ман будӣ, 

  Яке шарманда аз ман, он як аз ҷонони ман будӣ [29, 372].  

 Мисолҳои оварда шаҳодат бар он медиҳанд, ки онҳо дар баробари 

маъниофарӣ, ҳамчунин вазифаҳои зеҳнӣ ва ахлоқиро ифода намуда, маънии 

онҳоро пурбортар гардонидаасту ба оҳангнокии онҳо низ таъсиргузор аст. 

 Зиёда аз санъатҳои бадеие, ки Алишери Навоӣ – Фонӣ дар ғазалиёти 

девони форсиаш истифода кардааст, ҳамчунон метавон дар онҳо санъатҳои 

бадеии дигар; суолу ҷавоб, ташхис, сифатчинӣ, санъати шумур, тазод, ҷамъу 

тақсим, такрор ва ғ. дучор гардид. Дар фасли сонии боб ба номвожаҳои 

нуҷумии «Девони форсӣ» муроҷиат менамоем, ки идомаи мукаммалтари 

санъати талмеҳ мебошад. 

 

3.3.3. Номвожаҳои нуҷумӣ дар ғазалиёти «Девони форсӣ» 

  

Амир Алишер Навоӣ – Фонӣ вобаста ба сохту муҳтавои ашъораш ва 

маъниофаринӣ дар баробари истифодаи бемайлон аз забони равон, санъатҳои 

лафзию маънавии ҳар ду адабиёт аз номвожаҳои ҷуғрофӣ монанди Чин, Ҳалаб, 

Эрон, Юнон, Тӯрон, Ғӯр, Ҳирот, Хуросон, Макка, Мадина, Ҳинд, Араб, Аҷам, 

Сипоҳон, Туркистон, Уммон, Бадахшон ва ғайра, номвожаҳои асотирии 

мардумони форситабору туркинажод, монанди Рустам, Суҳроб, Ҳотам, Юсуф, 

Зулайхо, Лайлӣ, Маҷнун, Ширин, Исо, Сулаймон, Билқис ва ғайраҳо, 

номвожаҳои афсонаву ривоятҳои динӣ, монанди Одаму Ҳавво, Тӯфону Нӯҳ, 

Дами Исо, Асои, Тӯбо, Оташи Намруд, Мусо ва ғайра, номвожаҳои марбут ба 

рӯйдодҳо ва шахсони таърихӣ Афлотун, Маҳмуд, Аёз, Фағфур, Ҳоқон, Санҷар, 

Халлоҷ, Султон Ҳусайни Бойқаро ва ғайра, номвожаҳо аз воқеаҳои фарҳангӣ, 

монанди Анварӣ, Рӯдакӣ, Фирдавсӣ, Саъдӣ, Хусрави Деҳлавӣ, Хоҷа Ҳофиз, 

Мавлоно Ҷалолудддини Балхӣ, Авесто, Монӣ, Мавлоно Абдурраҳмони Ҷомӣ ва 

ғайра, номвожаҳои нуҷумӣ монанди Фалак, Ноҳид, Моҳ, Муштарӣ, Хуршед, 

Офтоб, Зуҳра, Кайвон бурҷҳои осмонӣ ва ғайра огоҳона истифода бурдааст. 

 То имрӯз оид ба номвожаҳои ҷуғрофии мавзеъҳои алоҳидаи Тоҷикистон 

як силсила рисолаҳои илмию таҳқиқотӣ ва асару  мақолаҳои илмӣ-оммавӣ ба 

нашр расидаанд, ки ҳар кадомашон ба таҳлилу  баррасӣ ва ҳаллу фасли баъзе 

паҳлуҳои масоили мухталифи топонимияи маҳалҳои гуногуни ҷумҳурӣ 

бахшида шудаанд [115, 9]. Вале аз ин нигоҳ ба номвожаҳои дар осори бадеии 

адибони класикӣ истифодашуда камтар таваҷҷуҳ рафтааст. 

 Дуруст аст, ки ин номвожаҳо бештар ба таври умумӣ дар бахши 

адабиётшиносиамон ба сифати санъати талмеҳ мавриди истифода қарор 

гирифтаанд, вале ба хусусиятҳои грамматикии онҳо ва махсусан, таҳлили 

луғавӣ ва маъноии онҳо бошад, ҳанӯз таваҷҷуҳи хоссае дода нашудааст. Ба 

ҳамин маънӣ, дар ин ҷо тасмим гирифта шуд, ки пиромуни хусусиятҳи 

номвожаҳои нуҷумии ашъори форсии тоҷикии Амир Алишери Навоӣ – Фонӣ 

баъзе мулоҳизаҳои аввалияи худро баён намоем. 

 Амир Алишери Навоӣ – Фонӣ барои бо либоси шинам оро додани мероси 

адабии худ аз дарёфтҳои улум ва тамоми имконоти забонии форсии тоҷикии 

замонаш моҳирона истифода намуда, бад-ин васила тавонистааст, омӯхтаҳову 

андӯхтаҳои худро ҳаддалимкон ба кор барад. Яке аз инҳо огоҳии тамом 

доштани ӯ аз илми нуҷум ва тасаввури доштаи ӯ аз пешиниёни баннӣ-башар 

дар бораи пайдоиш, сохти кайҳону сайёраҳо, ситораҳо ва ҷойгиршавии онҳо 

дар осмони бекарон будааст. Дар мавриди истифодаи истилоҳоти нуҷумӣ ва 

сипеҳршиносӣ шоир аз маънои кулли онҳо истифода накарда, ҳар кадомеро 

вобаста ба мазмуну мундариҷаи осораш маҷозану талмеҳан кор фармудааст. Ин 

тарзи истифодабарию маъносозӣ ба шоири зуллисонайн имкон фароҳам 

овардааст, ки забони осораш ва баёни андешаҳояшро ғанитар гардонад. 

 Дар забоншиносии муосир дар бораи сохтори топоним ва микротонимҳои 

тоҷикӣ, ташаккули топонимияи таърихии бисёр манотиқи Тоҷикистон, 

хусусиятҳои онҳо заҳматҳое анҷом ёфтаанду [115]  боз ҳам омӯзиши ин 

номвожаҳо идома дорад. Аммо номвожаҳои нуҷумӣ ва кайҳонӣ, онҳоро низ 

инсонҳо дар тӯли таърихи дароз ва омӯхтаву андӯхта, хусусиятҳои зоҳирию 

ботинии онҳоро дарк  намуда номгузорӣ кардаанд, пажуҳише ба назар 

намерасад. Осмон, Замин, Кайвон, Хуршед, Офтоб, Моҳ, Зуҳал, Зуҳра, 

Муштарӣ, Сурайё, Суҳайл, Парвин, Уторид, Фалак барин номҳо, ки маншаи 

луғавию маъноӣ доранд, дар баробари дар сари худ истиқлолияти забонӣ 

доштан, барои ифода намудани ҷирмҳои муайяни осмон дар адабиёт мавриди 

истифодаи бадеӣ қарор гирифтаанду забони осори бадеиро ғанӣ ва ҳунари 

маъниофарии эҷодкорро афзудаанд. Мо инро дар мисоли ашъори форсии 

тоҷикии Амир Алишери Навоӣ – Фонӣ то ҳадди имкон ба мушоҳида 

гирифтаем. 

 Амир Алишери Навоӣ – Фонӣ вобаста ба сохту муҳтавои баъзе абёти 

ашъори форсии тоҷикиаш ва рангинбаён намудани забони офаридаҳояш дар 

баробари истифода аз имкониятҳои васеъи забон аз номвожаҳо ё истилоҳоти 

нуҷумӣ низ кор гирифтааст, ки чанде аз онҳоро чун заҳмати аввали таҳқиқи 

минбаъда ба риштаи таҳлил мекашем. 

 Масалан, номвожаи «Муштарӣ»-ро гирем: 

 Муштарӣ – номи бузургтарин сайёраи манзумаи Офтоб – Юпитер, ки 

онро Бирҷис ва Ҳурмуз низ меноманд. Муштарӣ дар фалак ё осмони шашум 

ҷойгир аст ва ситорашиносони қадим онро муборак шуморида, Саъди Акбар ва 

Қозии фалак низ ном бурдаанд. Навоӣ – Фонӣ дар як ғазалаш номвожаҳои 

«Муштарӣ» ва «Зуҳра»-ро ин тавр мавриди истифода қарор дода, онҳоро дар 

тасвири бадеӣ бидуни «Моҳ» ва «Хуршед» намебинад ва мегӯяд: 

  Муштарию Зуҳра бар атрофи Маҳ дорад қирон, 

  То бувад бар даври Хуршеди рухат дурҳои гӯш! [29, 194]. 

 Дар ин ҷо дар баробари истифода шудани номвожаҳои «Муштарӣ» ва 

«Зуҳра», ҳамзамон аз ҷирмҳои осмонӣ номҳои «Моҳ» (Моҳтоб), «Хуршед» 

(Офтоб) ёд гардида, ба сифати ҳусну ҷамоли маъшуқа кор фармуда шудаанд. 

 Мисоли дигар, номвожаҳои нуҷумие, монанди «Чарху анҷум», «Ноҳид», 

«Муштарӣ»,»Тир», «Миррих», «Кайвон»-ро шоир дар шабе мебинад, ки 

сармаст аз майкада берун омадааст: 

  Шабе, к-аз майкада масту сарафрозон бурун оям, 

  Намояд чарху анҷум сабзаву шабнам таҳи поям. 

  Нишоти мастиям чун дар суруд орад, ба ҳар нағма, 

  Кунам Ноҳидро дар гиря аз мастона ғавғоям. 

  В-агар муфрид шавад мастию дар лаъб оварам пӯя, 

  Мидод аз Муштарӣ в-он гаҳ давот аз Тир бирбоям. 



168 
 

  Зи Кайвон тоҷу аз Миррих теғашро чу бирбудам, 

  Барам ин ҷумларо дар базми Моҳу маҷлис ороям [29, 255-256]. 

 Аввалан, чарху анҷум осмону ситорагонанд, ки дар маҷмуъ ҳамаи 

ҷирмҳои осмониро дар худ фаро гирифтаанд. Яъне, ҳамаи номвожаҳои нуҷумӣ 

дар ниҳоди ин таркиб ҷой доранд. Сониян, вожаи дигари нуҷумӣ Ноҳид дар 

байти дувум, вобаста ба муҳтавои он, истифода шудааст, ки дар ин бора 

поёнтар, дар шарҳи вожаи нуҷумии Зуҳра  сухан хоҳад рафт. 

 Тир ҳамоно сайёраи Уторид аст ва Уторид ё сайёраи Тир ё Меркурӣ дар 

илми ҳайат, илм барои ҷисмҳои осмоншиносӣ ва ситорашиносӣ буда, онро 

«Дабири фалак» номидаанд. 

 Кайваон – номвожаи нуҷумист ва номи дигараш сайёраи Зуҳал мебошад, 

ки бар фалак ё осмони ҳафтум ҷой дорад ва онро мардум «Наҳси Акбар» низ 

ном мебаранд. Ин ситораро мардум барои он «Наҳс» гуфтаанд, ки гӯё ба 

сарашон бадбахтию бадтолеъӣ меорад. Бад-ин маънӣ, ки таъсири бади ситораҳо 

гӯё сабаби бадбахтии мардум мешудааст. Амир Алишери Навоӣ – Фонӣ «тоҷ аз 

сари Кайвон гирифтам» гуфта, маънии ниҳониашро, ки Кайвонро – бадиро 

мағлуб намудааст, дар он ҷой додаву ҳамзамон аз санъати талмеҳ кор 

гирифтааст. 

 Миррих бошад, дар байти севум, ҳамчун номвожаи нуҷумӣ номи сайёраи 

Баҳром (Марс) аст, ки мунаҷҷимони қадим онро барангезандаи ҷангу ҷидол ва 

муноқишаҳои номатлуб ҳисоб мекарданд. Қаҳрамони лирикии Навоӣ – Фонӣ 

сархуши базми тараб аст ва бо нохушиҳо сар ба сар шуда, онҳоро мағлуб ва 

вақти хешро ҳамроҳашон дар базми Моҳ, ки таҷассумгари зебоиҳо мебошад, 

хуш карданист. 

 Дар шеъри Алишери Навоӣ – Фонӣ бо номвожаи нуҷумии Зуҳра, ки 

муродифи он Ноҳид (Аноҳита) мебошад, метавон дуҷор омад. Зуҳраро дар 

фарҳанги нуҷуми куҳан «Саъди Асғар» низ гуфтаанд. Мардум ин ситораро 

«Мутриби фалак», «Зуҳраи чангӣ», «Лӯлии фалак», «Зуҳраи барбатнавоз» низ 

хондаанд ва олиҳаи зебоӣ, суруду рақс ва хушию хурсандӣ шуморидаанд. Зуҳра 

аз равшантарину дурахшонтарин ситора ба шумор меравад. Аз ин нигоҳ, онро 

«Зуҳраи заҳро» низ гуфтаанду мегӯянд. Мавқеи ҷойгиршавии Зуҳра дар Осмон 

бурҷи Мизон аст. Зуҳра ё Ноҳид нисбат ба Замин баъд аз Уторид қарор 

гирифтааст.  Ин сайёраи осмонӣ дар ашъори зиёди суханварони Шарқ талмеҳан 

мавриди истифода омадааст, ки яке аз онҳо Амир Алишери Навоӣ – Фонӣ 

мебошад. Мисолҳо: 

  Аҷаб, ки Зуҳра паси кори хеш биншинад, 

  Ба ноз шоҳиди мо чун ба рақс бархезад? [29,138]. 

  Чу хӯрд бода ба хиргоҳи моҳи ман Ноҳид, 

  Зи баҳри базми вай оҳанги хиргаҳӣ овард [29 ,113]. 

 Дар ривоятҳо омадаст, ки «Зуҳра» дар байни мардум замоне раққоса ва 

дар чангнавозӣ устоди машҳур будаву дар базмҳо табъҳоро болида медоштааст. 

Боре ӯро мардум меранҷонанд ва ӯ гӯё ба Осмон парвоз карда, ба сифати 

ситора мегардаду дар Осмон мемонад, ки ин чандон ба ҳақиқат рост намеояд, 

вале ситорае, ки хеле равшану тобон аст, ахтаршиносон ба хотири ин «Зуҳра»-и 

чангӣ, «Зуҳра» ном ниҳода будаанд. 

 Олими эронӣ Муҳаммаҷаъфари Ёҳаққӣ зимни ривоятҳо доир ба Зуҳра 

фаротар рафта, менависад: «... Дар манобеъи туронӣ мебинем, ки Зуҳра ё 

Иштор, ки ҳамон Бедухт аст, «Ашторуд» ё «Аштруд» номида шуда ва маликаи 

Осмон лақаб ёфтааст. Ҳамчунон дар Таврот ҳаст, ки банӣ-Исроил дар замони 

Сулаймон парастиши «Аштруд»-ро пеша карданд ва онро маликату-с-само 

номиданд... бинобар китобҳои нуҷуми куҳан рӯзи одина (яъне, ҷумъа) ба Зуҳра 

ихтисос дошта ва шояд ҳамин далел аст, дар шеъри форсӣ ин рӯз шодиовар ва 

тарабангез шумурда шудааст»[104, 237]. 

 Дигар аз номвожаи нуҷумӣ, ки дар ашъори форсии тоҷикии Навоӣ – 

Фонӣ дучор мешавем, ситораи Суҳо мебошад. 

 Мисол: 

  Ба сунъ нуҳ фалак ороста сареъу рафеъ, 

  Дар он кавокиби соир зи Меҳр то ба Суҳо [29 , 235 ]. 

 Суҳо – номи ситораи бисёр хурд дар Банотуннаъш (номи галаситорае, ки 

онро ба тоҷикӣ «Ҳафт Додарон» мегӯянд), ки паҳлуи ситораи дувум ва се 

ситораи байнаш меистад ва тезии назарро ба он меозмояд. 

 Дар ин байт шоир ҳаҷми ҷирмҳои осмониро, ки калонтаринашон Офтоб 

асту хурдтаринашон Суҳост, дар муқоиса ёдовар шуда, таъкид менамояд, ки ин 

ҳамаро аз хурд то калон Худованд халқ кардааст. 

 Амир Алишери Навоӣ – Фонӣ дар қасидаи аввали силсилаи «Ситтаи 

зарурия»-и худ «Рӯҳу-л-қудс» мадҳу ситоиши Офаридгорро мекунад, ки ҳазору 

як тарҳро кашидаву бино кардааст (Зиҳӣ ба хомаи қудрат мусаввири дунё, – 

Ҳазор нақши аҷаб ҳар замон аз ӯ пайдо.) ва, аз ҷумла, нуҳ табақи осмону 

дувоздаҳ бурҷи онро. Шоири нуҷумдон менависад: 

  Фарози ҷумла нуҳум қалъа чун бино кардӣ, 

  Ба даври қалъа фикандӣ буруҷро мурво. 

  Чу ҳиснро ба адад сохтӣ дувоздаҳ бурҷ, 

  Ки ҳар яке ба дигар навъ гашт ҷилванамо. 

  Аз он дувоздаҳ шуд аввалин чарогоҳе, 

  Ки аз барои Ҳамал гашт соҳаташ маръо. 

  Дигар як ба гулу лола марғзори назаҳ, 

  Ки Саври чарх хиромид дар ӯ зи баҳри чаро. 

  Чу хинги чарх бароростӣ зи баҳри хиром, 

  Ба зери зин-ш кашидӣ чу пайкари Ҷавзо... 

  Фарози бурҷи дигар сохтӣ камонхона, 

  Ки чарх Тири бало афканад суйи дунё. 

  Зи саҳми новаки ӯ Ҷаддиро рамонидӣ, 

  Ки чуст чун бузи кӯҳӣ ба авҷ аз он пайдо... [29 ,41-42]. 

 Бо овардани ин мисол, ки дар қасида аз дувоздаҳ бурҷи осмонӣ ёдоварӣ 

шудааст, метавон бе шакку райб бовар кард, ки Навоӣ – Фонӣ аз донандагони 

қатории илми нуҷуми замони худ не, балки то ба ҳадди устодӣ будааст. 

 Дар ашъори форсии тоҷикии шоири зуллисонайн Амир Алишери Навоӣ – 

Фонӣ метавон боз бо номвожаҳои нуҷумии Осмон ба таври умумӣ, ки фарогири 

ҳамаи ҷирмҳо мебошад, Офтоб (Хуршед), Моҳ, Зуҳал, Парвин Суҳайл ва ғайра 

дучор омад, ки ҳама дар истифодаи суханвар бори маънӣ кашидаанду шеъри 

ӯро ширину намакин сохтаанд. 

 Илова бар ин ҳама дар эҷодиёти Амир Алишери Навоӣ – Фонӣ 

номвожаҳои нуҷумӣ ба ин ё он муносибате, бештар дар муқобилаву муқоиса ба 

симоҳои лирикии офаридааш ва таҷассуми рӯҳияи онҳо дар шеъри ғиноӣ 

истифода гардидаанд, ки пажуҳиши ҳамаҷонибаи онҳо дар баҳо додан ба 

забони ашъори шоир муфид буда, кори муфассали минбаъда дониста мешавад. 

  Амир Алишери Навоӣ – Фонӣ дар ашъори форсии тоҷикиаш бо бинишу 

дониши фарох, баҳравар будан аз илми нуҷум ва диди амиқи эҷодӣ ба ҳама 

ашёи дунё таваҷҷуҳ намуда, забони баён ва сабки гуфтори осорашро ғанӣ, 

пурбор ва хотирмон намудааст. Истифодаи номвожаҳои нуҷумӣ дар ашъори 

мавсуф хаёлоти ӯро рангину ширин сохта, хонандаро во медоранд, ки ба 

андеша фурӯ равад, фикр кунад, кӯшиши ба умқи маънии офарида расиданро 

намояд. Ин дар адабиётшиносӣ талмеҳан овардани номвожаҳои нуҷумӣ дар 

осори бадеӣ, бахусус, шеър  аст. 

 Дар ниҳояти ин боби диссертатсия бояд гуфт, ки Алишери Навоӣ – Фонӣ 

дар «Девони форсӣ»-и худ аз санъатҳои бадеӣ мувофиқи тавон истифода бурда, 

забони баёни ашъораш ва бадеияти онро шинаму зебо  оростааст. Офаридаҳои 

форсии тоҷикии ӯ имрӯз ҳам ба завқҳо ҳамоҳангу хотирнишинанд. 

ХУЛОСА 

Дар бахши хулоса ҳамаи фаслҳои диссертатсия натиҷагирӣ шудаанд, ки 

муҳимтаринашон инҳоянд: 

1. Заминаи асосии навоишиносӣ дар Тоҷикистон  дар замони шуравӣ ба 

муносибати 500-солагии шоир тавассути устод С. Айнӣ гузошта шуда, баъди 

мақолаҳо ва рисолаи «Алишер Навоӣ»-и  С. Айнӣ равнақи густурда пайдо 

намуд, ки дар фасли аввали боби якуми диссертатсия дар ин бора ба таври 

муфассал сухан рафтааст [1-М; 7-М].  

2. Тамоми фаъолияти адабию фарҳангии Алишери Навоӣ – Фонӣ аз 

тадриси ибтидоӣ то  таълим дар мадрасаҳои Ҳироту Машҳаду Самарқанд ба 

забони форсии тоҷикӣ сурат гирифтааст, агарчи забони модарии вай туркии 

чағатоӣ, яъне забони ӯзбекии қадимӣ буд ва ин барои адиби зуллисонайн 

баршумурдани ӯ таъсири  амиқ дорад [2-М; 9-М]. 

3. Дар тамоми фаъолияти босамари ӯ ба се самт: навиштани осори бадеӣ 

ва илмӣ ба забони модарӣ, эҷоди асарҳо ба забони форсии тоҷикӣ ба шумули 

«Девони форсӣ» ва заҳмати бемайлон дар самти фарҳанги замони худ  аз роҳи 

ба ҳаёти сиёсии вақт ворид шудан нигаронида шуда буд [2-М; 4-М]. 

4. Осори адиб ба ҳар ду забон навиштаи ӯ, хушбахтона, то ба имрӯз 

расидаанд, ки «Девони форсӣ»-и шоир аз он ҷумла мебошад [2-М]. 

5. «Девони форсӣ» фарогири қасоид, ғазалиёт, мусаддас, марсия, 

муқаттаот, рубоиёт таърихҳо, луғз буда, дар байни ин анвои шеърӣ ғазал 

мавқеи вижа дорад ва матни комили он 555 ғазалро фаро гирифтааст. Омӯзишу 

пажуҳиш собит намуд, ки Алишери Навоӣ – Фонӣ дар таркибу сохти 

композитсионӣ, дар ғазалҳои форсии тоҷикиаш, вобаста ба мавзую ҳунари 

шоирӣ суннатҳои адабиёти классикии форсии тоҷикиро эҷодкорона идома 

додааст [3-М; 4-М].  

6. Алишери Навоӣ – Фонӣ дар ашъори форсӣ-тоҷикии худ анъанаҳои 

пешқадами назми классикии адабиёти форсии тоҷикиро устокорона идома 

дода, равияи татаббуоти назмро ҳамчун таъсиру робитаи адабӣ қабул карда, дар 

замони худ, яъне асри ХV, паҳлуҳои хуби ин равияро ривоҷу равнақ додааст [3-

М; 4-М; 8-М]. 

7. Суханвари зуллисонайн дар ғазалҳои татаббуии худ, ки дар илми 

адабиётшиносӣ пайравию назира ҳам  номидаанд, дар ҷавоб гуфтан аз тақлиди 

маҳз ба ашъори ғазалсароён берун баромада, ӯ дар ин  ғазалҳояш аз симоҳои 

ғиноии бадеии классикӣ барои баёни афкор ва эҳсосоли шоиронааш истифода 

намуда, дар офаридани симоҳои ғиноӣ аз талабот ва завқи бадеии замон кор 

гирифтааст [4-М; 10-М]. 

8. Татаббуоти Алишери Навоӣ – Фонӣ дар ғазалиёти «Девони форсӣ» ба 

беҳтарин шоирони ғазалсарои адабиёти форсии тоҷикии гузашта ва 

ҳамзамононаш сурат гирифтаанд. Аз гузаштагони ғазалсарои пешини ин 

адабиёт ӯ бештар ба ғазалҳои  Хоҷа Ҳофизи Шерозӣ   (255 ғазал), Шайх Саъдӣ 

(24 ғазал), Шайх қамоли Хуҷандӣ  (камобеш 12 ғазал), Амир Хусрави Деҳлавӣ  

(36 ғазал), Ҳасани Деҳлавӣ, Хоҷа Салмон, Қосими Анвор ва дигарон татаббуъ 

ва ҷавобияҳо навиштааст. Аз шоирони ҳамзамонаш бошад, ӯ бештар пайравии  

Мавлоно Ҷомӣ (57 ғазал),  Амир Суҳайлӣ (2 ғазал), Шоҳии Сабзаворӣ (5 ғазал), 

Мир Вафоӣ, Мавлоно Котибӣ ва дигаронро кардааст [8-М; 10-М]. 

9. Алишери Навоӣ – Фонӣ  дар ин девон зиёда аз 150 ғазал дорад, ки  

ғазалҳои ибтикорӣ ва мухтареи шоир ва ҳосили тахайюлоти бадеии худи ӯянд. 

Ин ғазалҳо низ дар зери таъсири сабки баёни  беҳтарин шоирони ғазалсарои 

адабиёти форсии тоҷикӣ суруда шудаанд [4-М; 10-М] 

10. Дар ғазалиёти «Девони форсӣ» мо таъсири пайвастаи сабки 

ғазалсароии ду тан аз ғазалсароёни адабиёти форсии тоҷикӣ – Хоҷа Ҳофизи 

Шерозӣ   ва Абдурраҳмони Ҷомиро ҳам дар сохт ва ҳам дар муҳтаво равшан 

мушоҳида менамоем. Аз ин рӯ, забон, ҳусни баён ва  сабки ин ғазалиёти ӯро бе 

сабки ғазалиёти ин ду чеҳраи тобони адабиёти форсии тоҷикӣ тасаввур намудан 

ғайриимкон аст [4-М; 9-М].  

11. Тавре маълум аст, дар шеъри татаббуъ ва пайравӣ мавқеи асосиро 

анъанаи мавзую муҳтаво, андеша, симоофарӣ дар ашъори ғиноӣ, авзони шеърӣ, 

истифодаи қофияву радиф ва дигар санъатҳои бадеӣ ташкил медиҳанд, ки 

ҳамроҳ бо навгониҳоянд [10-М].                                     

 12. Бештари ғазалҳои «Девони форсӣ»  дар вазни баҳрҳои солим, монанди 

ҳазаҷ, раҷаз, мутақориб, мутадорик ва ғ. гуфта шудаанд. Дар ин маврид 

ғазалҳояш рӯҳбахшу гӯшнавоз ва ҳамоҳанги мусиқиянд. Бешубҳа, дар ин 

ғазалҳо рӯҳияи замони эҷодкор дар Ҳироти асри ХV баръало мушоҳида карда 

мешавад. Радиф дар ғазалҳои ин девон низ мавқеъ дорад. Аз 555 ғазали 

«Девони форсӣ» 401-тоаш бо радиф навишта шудаанд [6-М]. 

 13. Мавзуи асосии ғазалиёти «Девони форсӣ»-ро ишқу муҳаббат, ки аз 

мавзуъҳои муҳимму меҳварии ҳаёти одамист, фаро гирифтааст. Шоир дар 

баёну тавзеҳи ишқ, тасвири муҳаббату сиришти неки инсонӣ баёнгари ҳама 

ҳолатҳои  пуршӯру шарри айёми худ аст. Ӯ ишқро монанди ҳамзамонони 

суханвараш тараннум мекунад, ки бо нозукадоӣ, бо нафосату самимияти ба 

худаш хос равону дилнишин бо ҳолати воқеӣ рӯйи коғаз омадаанд [4-М]. 

 14. Дар ғазалҳои форсӣ-тоҷикии Амир Алишер симои ғиноӣ – шахси 

ошиқ пайваста дар изтиробу ҳаяҷон аст, рақибон дорад, аз дарди ҷудоию 

ҳиҷрон менолад, мувофиқаи тарафайнро аз ҳар чиз болотар медонад, саги 

даргоҳи ёр асту ба устухони дари маъшуқа қаноат мекунад (албатта, таъсир 

бештар аз Камол Хуҷандӣ) ва ғ. Шоир аз Худо талаб менамояд, ки ошиқро ба 

висоли маъшуқа расонад, ки ин қабил ғазалҳо ҳамоҳанги гуфтори Саъдии 

Шерозиянд. Дар ин маврид ғазалҳои риндонаи ӯ ҳамоно оҳанги ғазалҳои Хоҷа 

Ҳофиз ва Мавлоно Ҷомиро ба ёд меоранд. Дар ин ғазалҳо сифатҳои қаҳрамони 

ғиноӣ ба тарзу услубе баён мешаванд, ки хосси худи шоир  ва маҳсули 

тафаккури эҷодкор аст. Ғазали суханвари зуллисонайн дар худии худ татаббуи 

хушку беранг набуда, бо равонии рӯҳбахш, забони баёни ширин, равшании 

симоҳо ва мусиқият афзалият дорад [1-М; 4-М]. 

 15. Паҳлуи дигари хушоҳангию шевоии осори ғиноии форсии тоҷикии 

Алишери Навоӣ – Фонӣ дар маҳорати шоирӣ ва сабку ҳунари эҷодии ӯст, ки 

инро бидуни ба ҳисоб гирифтани мактаби ғазалсароёни гузаштаи адабиёти 

форсии тоҷикӣ баҳо додан ғаириимкон мебошад. Дар ин росто шоири 

зуллисонайн аз чаҳор унсури шеър: мазмун, сухан, санъат ва тахайюл  

моҳирона истифода намудааст. Маҳорати тасвирнигории ин адиб дар 

истифодаи санъатҳои маънавию лафзӣ, монанди тавсиф, ташбеҳ, истиора, 

киноя, таҷнис, муболиға, суолу ҷавоб, тазоду муқобила ва ғ. мушоҳида карда 

мешавад. Дар натиҷаи омӯзишу пажуҳиш маълум гардид, ки дар ғазалҳои 

форсии тоҷикии  эҷодкорона ва пайгирона гуфтаи шоир бамаврид истифода 

шудани санъатҳои бадеӣ барои ҷилвагар шудани афкори бадеии мавсуф, 

тавсифҳои ҷозибаноку дилнишин ва шевову муассир имконият муҳайё карда 

тавонистаанд [2-М; 4-М].  

 16. Амир Алишер барои маъниофарию бо либоси шинам оро додани 

ғазалҳои худ аз ҳамаи имконияти забони форсии тоҷикии замон ва санъатҳои 

бадеӣ моҳирона истифода намудааст. Яке аз инҳо огоҳии хуб доштани ӯ аз 

пешиниёни банӣ-башар доир ба пайдоиш, сохти кайҳону сайёраҳо, ситораҳо 

дар осмони бекарон аст. Номвожаҳои нуҷумию кайҳонӣ, монанди Осмон, 

Замин, Кайвон, Офтоб, Моҳ, Зуҳал, Зуҳра, Муштарӣ, Парвин, Уторид ва ғайра, 

ки маншаи луғавию маъноӣ доранд, дар баробари истиқлоли забонӣ доштан, 

дар адабиёт барои ифода намудани ҷирмҳои осмонӣ мавриди истифодаи бадеӣ 

қарор гирифтаанду забони осори бадеиро ғанӣ ва ҳунари маъниофарии шоирро 

афзудаанд [5-М]. 

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ 

 

1. Матолиби  дар  диссертатсия   фароҳамомада  дар  оянда метавонад 

барои таҳқиқи масъалаҳои сохту муҳтавои ғазал дар адабиёти форсии тоҷикӣ 

имконияти густурдатар фароҳам оваранд. 

2. Нуктаҳои  назариеро, ки  хулосаҳои пажуҳиш дар  асоси  онҳо ба даст 

омадаанд, дар омӯзиши комили навъи шеърии ғазал, бахусус, ғазали татаббуву 

пайравӣ метавон истифода намуд. 

3. Маводи  диссертатсия  метавонад дар омӯзиши  равандҳою  робитаҳои 

адабӣ, масъалаи анъана, навоварӣ ва маҳорати эҷодкор дар заминаи 

таъсирпазирӣ ва ҳамчунин, омӯзиши ҳунари эҷоди татаббуву пайравӣ мавриди 

омӯзиши адабиётшиносӣ қарор бигирад.  

4. Натиҷаҳои илмии дар ин кор  бадастомада метавонанд барои 

навиштани китобҳои дарсӣ ва навиштани китобҳои тадқиқотӣ-илмӣ доир ба 

адабиёти классикии форсии тоҷикӣ ва ӯзбекӣ ба аҳли илм ва муҳассилини 

макотиби олӣ хидмат намояд. 

5. Натиҷаҳои амалии диссертатсия дар  он  зоҳир мегардад, ки ҳунари 

шоирии Алишери Навоӣ дар гуфтани ғазали форсии тоҷикӣ ва пайравию 

татаббуи ӯ ба классикони адабиёти форсии тоҷикӣ метавонанд дар таълифи 

корҳои курсию рисолаҳои хатм дар макотиби олӣ, курсҳои махсуси омӯзишӣ, 

навиштани монографияҳои соҳавӣ  ва дастуруламалҳо мусоидат намоянд. 

